
УСТУП 
 
Беларуская паэзія XX стагоддзя — неад'емная частка нацы-

янальнай культуры — з'яўляецца вынікам працяглага, шматвекавога 
працэсу развіцця мастацкага слова, якое ўвабрала ў сябе непаў-
торныя фарбы роднай зямлі, адметныя асаблівасці народнай гаворкі, 
мыслення, светапогляду, маральна-этычныя ўяўленні. XX стагоддзе 
завяршылася, пакінуўшы ў свядомасці людзей агромністы гістарычны 
вопыт, што ахоплівае ўсе бакі грамадскай жыццядзейнасці, у тым лі-
ку літаратуру, мастацтва, якія таксама з'яўляюцца ўвасабленнем ча-
лавечага вопыту, яго спрадвечным духоўна-практычным эквівален-
там. 

Праблема нацыянальнай своеасаблівасці беларускай паэзіі (як і 
літаратуры ў цэлым) — праблема тэарэтычная, але яна адначасова і 
гістарычная, бо паэзія адлюстроўвае той доўгі гістарычны шлях, які 
яна прайшла ў сваім развіцці. У сувязі з гэтым хочацца нагадаць 
думку І. Кона, аўтара кнігі “Сацыялогія асобы”: “Хоць чалавек 
надзвычай пластычны, аднак у яго індывідуальнасці змяшчаюцца ў 
дыялектычна знятым выглядзе ўсе этапы яго папярэдняга развіцця, з 
усімі іх зігзагамі і супярэчнасцямі”1. 

Коласаўская прыземленасць і эпічная ўгрунтаванасць, купа-
лаўская вышыня рамантычнага ўзлёту, багдановічаўская цікавасць да 
свету асобы караняцца ў папярэдніх этапах. Сучасная паэзія таксама 
шмат бярэ ад сваіх папярэднікаў, у многім жывіцца нацыянальнымі 
традыцыямі. Узяць хаця б такія рысы паэтычнай вобразнасці, як 
прадметнасць і канкрэтнасць, якія заўсёды ўплывалі на стыль 
беларускай літаратуры, у нечым нават вызначалі своеасаблівасць 
мастацкай мовы, яе лексічна-сэнсавае напаўненне. Вядома, у 
лірычным асваенні прадметнага свету ў беларускай паэзіі прымаў 
удзел і інтэлектуальны пачатак. Але інтэлектуалізм у яго чыстым 
выглядзе, калі перамагае голы рацыяналізм, развага, мала ўласцівы 
беларускай паэзіі, пачуццёва-"плоцевай" па сваёй зямной прыродзе. 
Канкрэтнасць і прадметнасць паэтычнай мовы, рэчыўнасць вобраза, 
настроенасць на апавядальны тон — стылявыя рысы беларускага 
верша. 

Беларускія паэты ўмеюць упісаць у гэты прадметна-рэчыўны 
свет чалавека, жыццядзейнасць асобы. Напрыклад, "Новая кніга" А. 
Куляшова (1964) заслужана лічыцца адной з самых філасафічных у 
беларускай паэзіі, аднак асноўны масіў яе лексікі складаюць паняцці і 

                                       
1 Кон И. Социология личности. М., 1972. С. 32. 



тэрміны, якія адносяцца да вытворчай і навукова-тэхнічнай дзей-
насці чалавека. Тут баразна, насенне, хата, сякера, цэп, рыдлёўка, 
падручнік, стол, дарога і многае-многае іншае. Яны іграюць важную 
ролю ў мастацкай канцэпцыі паэта, характарызуючы ўзровень і 
гарманічнасць створанай ім карціны жыцця, аднак не вычэрпваюць 
філасафічнасць "Новай кнігі", яе мастацкі свет, духоўныя ўзаема-
адносіны герояў. І мы, відаць, спрасцілі і абяднілі б стылявое аблічча 
нашай паэзіі, калі б абмежаваліся ўказаннем на яе "прадметнасць", 
"матэрыяльнасць", "рэчыўнасць". Тут знаходзім таксама і вобразы 
эмоцый, думак, перажыванняў, якія перадаюць хваляванне душы, 
узровень чалавечага ўзаемаразумення. 

Беларуская паэзія ўзрасла на традыцыях ангажаванасці. 
Арфічная лінія, якая мае на ўвазе адмаўленне ад публічнасці і 
барацьбянасці, прыжываецца ў ёй толькі ў апошні час (калі мець на 
ўвазе, скажам, творчасць А. Разанава, Л. Дранько-Майсюка, Г. 
Булыка, А. Аркуша і інш.). Пры ўсёй своеасаблівасці беларуская паэзія 
змяшчае ў сабе мноства агульначалавечых тэм, ідэй і вобразаў, так ці 
інакш закранае карэнныя аспекты людскога існавання, звязваючы іх 
з роздумам над сэнсам жыцця, характарам часу і чалавечым 
абавязкам. 

Здаўна, пачынаючы з Гарацыя, паэты, углядаючыся ў пра-
жытае, пісалі "Помнікі", у якіх падсумоўвалі жыццёвыя вынікі, давалі 
пэўную самаацэнку. За некалькі гадоў да смерці такі верш напісаў і 
М. Танк: 

Шчаслівыя часы,  
Калі маглі паэты  
Упэўнена пісаць:  
"Exegi monumentum..." 

А мы не ведаем,  
Што па сабе пакінем... 

Шмат нашых песень,  
Сціснутых за горла,  
То задыхнулася ў няволі  
І памерла. 

То змоўкла ў хоры  
Людзей незычлівых, 
То пала ў бітвах  
На крывавых нівах, 

То спапялела  
Ў асвенцімскіх прысках,  
То зледзянела  



Пад пургой сібірскай. 
О, як хацелі б  
Яны ўзвіхурыць крылы!  
Ды іх чарнобыльскія  
Хмары ўкрылі. 

Гэта з Танкавага верша "Цяпер асцерагайцеся" (1989), які 
заканчваецца страфой: 

Таму асцерагайцеся.  
Бо замест сонца  
У нашых песнях —  
Небяспечны стронцый1. 

Каб напісаць такое, трэба мець мужнасць — гэта зразумела. 
Галоўнае, што ў вершы накрэслены праўдзівы вобраз XX стагоддзя з 
усёй уласцівай яму трагічнасцю і драматызмам, якія адчулі па сабе і 
сам паэт, і яго народ. 

Тэарэтычнае асэнсаванне паэзіі немагчыма ў адрыве ад яе гіс-
тарычнага разгляду. Мы вымушаны будзем звяртацца да гісторыка-
літаратурнага працэсу, які адлюстраваў у сабе гэтую нацыянальную 
своеасаблівасць і адметнасць - праз станаўленне і развіццё творчых 
індывідуальнасцей, рух ідэй, вобразаў, тэарэтычных канцэпцый. 

ВЫТОКІ. МЕНТАЛІТЭТ. ХАРАКТАР ТРАДЫЦЫЙ 
 
Выдатны нямецкі асветнік XVIII стагоддзя І.-Г. Гаман бачыў 

вытокі паэзіі ў пачуццёва-вобразнай мове першабытных людзей. "Па-
эзія,— пісаў ён,— родная мова чалавечага роду, як садоўніцтва 
старажытней земляробства, жывапіс — пісьменнасці, спевы — дэк-
ламацыі, прыпадабненне — вывадаў, абмен — гандлю. Глыбокім сном 
быў спакой іх продкаў; і іх рух — шалёнымі скокамі. Сем дзён сядзелі 
яны ў маўчанні і здзіўленні — і адкрывалі вусны — для крылатых слоў. 

Адчуванні і страсці гавораць толькі вобразамі і разумеюць толькі 
іх. У вобразах заключаны ўвесь скарб чалавечага пазнання і 
дабрыні”1. 

Народ не можа існаваць як народ, не маючы агульнага паняцця 
пра свет, пра тое, што добра, а што — не, што прыгожа, а што 
пачварна. Усё гэта — клопат паэзіі, якая разам з усёй літаратурай, 
асабліва ў цяжкія пераломныя перыяды нашай гісторыі, заўсёды 
імкнулася дапамагчы народу пазнаць свае моцныя і слабыя бакі, 
правільна і цвяроза ацаніць сацыяльна-псіхалагічныя рэсурсы, неаб-
ходныя для далейшага гістарычнага быцця, развіцця і самаўда-
сканалення. 

Паэзія — сведчанне этнічнай і культурнай самабытнасці народа, 
яго жыццесцвярджальнага характару, схільнасці да гарманізацыі 
рэчаіснасці, здольнасці ўносіць сэнс у чалавечае быццё. 

Вызначэнняў паэзіі — безліч, асабліва вобразна-метафарычных. 
Адны кажуць, што паэзія — гэта даўно чакаемае і своечасова 
сказанае слова, другія — наадварот — бачаць у паэзіі нечаканасць, 
якой дзівіць сапраўдная паэзія. Супярэчнасці тут, думаецца, няма: 
нечаканае і своечасовае, асабліва ў паэзіі, у мастацтве, часта 
супадаюць — пры ўсёй сваёй уяўнай супрацьлегласці. Жадаючы даць 
адчуць, што такое паэзія, сцвярджаюць, што гэта дотык да зямлі 
босай нагой. "Паэзія — у траве",— гаварыў Б. Пастарнак. 

У гэтых вобразных "мазках", несумненна, схоплены асобныя 
рысы паэтычнага феномена, якія характарызуюць яго ўласна 
эстэтычнае і грамадскае значэнне. Зрэшты, адно без другога, відаць, і 
не існуе, як не існуюць яны і без трэцяга моманту — нацыянальнага. 
Паэзія — носьбіт няўлоўнага кода гісторыі і духу народа, яго 
непаўторнага нацыянальнага характару. На ўсіх стадыях развіцця 
яна здзяйсняе закладзеную ў генетычным кодзе праграму духоўна-
эстэтычнага ўдасканалення чалавека, імкнецца абнаўляць яго погляд 

на свет, ахоўваць любоў да жыцця. Паэзія, калі можна так сказаць, 
адно з пераканаўчых сведчанняў прысутнасці народа ў свеце, 
мастацка-эстэтычная форма яго грамадскай жыццядзейнасці, у якой 
адлюстроўваецца духоўнае быццё чалавечай асобы. 

Усё гэта ў поўным аб'ёме тычыцца і нашай роднай беларускай 
паэзіі — плёну духоўнай творчасці народа, які здаўна жыў тут — у 
цэнтры Еўропы, на ўлонні Буга і Нёмана, Дзвіны і Дняпра, Прыпяці і 
Сажа і іншых вялікіх і малых рэк і азёраў,— гэта была і ёсць выразна 
акрэсленая этнагістарычная супольнасць, аб'яднаная агульнымі пры-
родна-ландшафтнымі і грамадска-культурнымі рысамі. У артыкуле 
"Хто мы такія?" М. Багдановіч пісаў: "Мы — трэці народ рускага 
кораня, завёмся беларусамі, і старонка наша завецца Беларусь. Есць 
паміж нас праваслаўныя, ёсць і каталікі, але народ з нас адзін, бо ўва 
ўсіх адна гаворка, адны звычаі, адны песні, адна вопратка, адзін лад 
жыцця"1. 

Так, беларусы — народ з пэўным нацыянальным характарам, які 
адлюстраваўся ва ўсёй іх грамадска-гістарычнай практыцы, уклю-
чаючы з'явы як сацыяльна-эканамічнага, матэрыяльна-тэхнічнага па-
радку, так і ідэальнага, духоўнага накірунку. У беларусаў, як вядома, 
свой тып літаратуры, свая мова, фальклор, паэзія, якія з'яўляюцца 
духоўна-маральнымі, эстэтычнымі формамі ўсведамлення жыцця, вы-
разна выяўляюць нацыяльны характар, нацыянальны "косма-псіха-
логас" (Г. Гачаў). 

Калі мы гаворым пра духоўныя традыцыі ў дачыненні да паэзіі, 
спрабуючы высветліць яе нацыянальнае аблічча і непаўторнасць, то 
разумеем гэтыя традыцыі па магчымасці шырока, у сукупнасці ўсіх 
іпастасей — духа-эстэтычнай, пазнаваўчай, філасофска-метафізічнай, 
рэлігійнай і інш. Каштоўнасныя арыентацыі, якія ўтрымлівае ў сабе 
беларуская паэзія,— гэта той матывуючы базіс, які ляжыць у аснове 
паводзін чалавека ва ўсіх сферах яго жыццядзейнасці. Гэта 
своеасаблівыя маральна-этычныя архетыпы, якімі чалавек кіруецца ў 
жыцці: "Не пажадай бліжняму таго, чаго не жадаеш сабе", "Не капай 
пад іншым ямы, каб самому ў яе не трапіць", "Паміраеш, а жыта сей" і 
інш. Архетып у дадзеным выпадку выступае як першавобраз, уні-
версальная ўстойлівая псіхічная мадэль жыццёвых працэсаў і сіту-
ацый, якая ўтрымліваецца і захоўваецца ў чалавеку (калектыве) у 
сферы падсвядомага і праяўляе сябе (г. зн. пераходзіць у сферу свя-
домага) у чалавечай жыццядзейнасці, уключаючы і мастацкую твор-
часць. Але для паэзіі мае значэнне не толькі абстрактна-духоўны ідэал 

чалавека. Ёй важны чалавек у цэлым — ён сам і той прадметны 
прыродны свет, у якім ён жыве. (Чалавек, не трэба забываць, частка 
прыроды, таго вялікага космасу, які яго акружае і падпарадкоўвае 
сабе.) Паэзія паказвае, як, з чаго ўтвараўся нацыянальны характар 
народа, дапамагае дабрацца да "пазнання субстанцыяльнага" (словы 
Гегеля) у ім. 

Беларускі этнас, як і іншыя, фарміраваўся ў сувязі з прыродным 
улоннем, якое яго акаляла, і з тымі гістарычнымі ўмовамі і абста-
вінамі, сярод якіх яму даводзілася існаваць. Прырода карміла, паіла, 
абувала і апранала чалавека, давала яму схоў ад варожага нашэсця. 
Прырода — аснова чалавечага быцця, і мы б хацелі ўкласці ў гэтае 
паняцце самы шырокі сэнс, паставіць яго ў адзін шэраг з паняццямі 
матэрыі, універсуму, сусвету, надаць яму філасофскае разуменне як 
усяго існага, усяго ўлоння і натуральных умоў чалавечага існавання. 

Паводле свайго становішча паэзія з'яўляецца прамежкавым звя-
ном паміж прыродай і культурай, матэрыяй і духам. Паэзія, з аднаго 
боку, як частка культуры паказвае на тое, что вылучае чалавека з 
прыроды, з другога боку, яна — адно з тых увасабленняў духу, якія не 
парываюць з прыродай, блізкія ёй. 

Мой дом — амшалай пушчы сховы,  
Сялібы ясеняў, сасон,  
Дзе смех русалчын, лесуновы  
Палошыць вечна цяглы сон. 

Гэта асяродак натуральнага, нічым не стрымліваемага руху, 
разняволеных інстынктаў і памкненняў. Вобраз прыроды імпанаваў 
паэту і адпавядаў яго ідэалу свабоды. Пачуцці героя ў беларускай 
паэзіі спалучаныя, злітыя з прыродай. 

Мой дом — прыволле звёзднай далі,  
Арламі мераны абшар,  
Дзе бітвы точаць ветраў хвалі  
З сям'ёй глухіх калматых хмар1. 

Я. Купала. "Мой дом" 
Разам з тым у прыродзе Я. Купалу бачыліся і нейкія злыя і 

бязлітасныя сілы, якія спараджалі жорсткасць. Прырода магла 
лашчыць чалавека, аднак часам ярасна паўставала супраць яго, 
быццам адчувала ў ім свайго асабістага ворага. 

Паляць нас леты, студзяць нас зімы,  
Мучыць нас голад вясною2. 

                                       
1 Купала Я. Поўн. зб. тв.: У 9 т. Мн., 1996. Т. 2. С. 201. 
2 Купала Я. Поўн. зб. тв. Т. 2. С. 152 



"З песень мужычых " 
Прырода, як бачым, набывае тут антрапаморфныя рысы. І 

яшчэ. Прыроднае з некаторай доляй умоўнасці можна суаднесці са 
сферай падсвядомага ў чалавеку, а культуру — з тым, што 
ўсвядомлена ім, праяснена, асэнсавана. 

Гэта відаць у вершы П. Броўкі "Не пытайся пра гэта...": 
Не пытайся пра гэта,  
Бо адказу не дам,  
Як зрабіўся паэтам,  
Я не ведаю сам. 
Свой радок на паперы  
Не чакаў я спаткаць,  
Проста сэрца без меры  
Захацела спяваць... 
Не расчуліў дзяўчыну  
Вершам я, не скажу,  
А пачула хмарына —  
І згубіла слязу. 
У радках — што хваліцца! —  
Не было пекнаты,  
Чуў алешнік, і быццам  
Падпявалі лісты1. 

У адносінах беларуса да прыроды шмат сакральнага, аднак 
сакральнасць, безумоўна, не вычэрпвае ўвесь змест гэтых адносін. 
"Прырода ў свядомасці беларускага народа,— пісаў на пачатку 20-х 
гадоў XX стагоддзя вядомы вучоны прафесар Інстытута Усходняй 
Еўропы ў Рыме Усевалад Шчэбедзеў,— выступае той сілай, што 
абцяжарвае чалавека і абуджае яго дапытлівасць сваімі таямніцамі. 
Яна прымушае даследаваць і спасцігаць заканамернасці зямнога 
быцця ва ўсіх яго праявах, таму беларус, па натуры чалавек вельмі 
чуллівы, абвострана адчувае ўсе феномены і анамаліі прыроды. 
Надзелены дарам мастацкай інтуіцыі і паэтычнай фантазіі, ён блізкі 
іншым усходнім народам. Але ў адрозненне ад тых жа народаў Усходу 
беларусы валодаюць сапраўды заходняй актыўнасцю. Прырода і 
жыццё не толькі з'яўляюцца для беларускай нацыі выключна сузіраль-
най сілай і аб'ектамі пасіўнай імітацыі і сляпога пераймання, але і 
высвечваюць поле дзейнасці, месца барацьбы супраць усякага 
панавання і эксплуатацыі"2. 

                                       
1 Броўка А. А дні ідуць... Мн., 1962. С. 7—8. 
2 Scebedеw V. La literature biancorutena // L'Europa Orientale. 1923. № 1. С. 16. 



Акаляючая прырода, на ўлонні якой гадаваўся нацыянальны эт-
нас,— гэта аб'ектыўны бок справы, наканаванасць самога лёсу. Другі 
бок — гістарычныя ўмовы, у якіх адбывалася станаўленне нацыяна-
льнага характару. Праблематыка нацыянальнай самабытнасці белару-
скай паэзіі ў многім абумоўлена асаблівасцямі гістарычных шляхоў, 
якія прайшла нацыя і якія ніколі не былі простымі. Тып мыслення, 
"лад думання" (Я. Пятроўскі), у тым ліку і мастацкі, звычайна звязаны 
з гістарычнай глебай. 

Нам, сённяшнім, цяжка бывае наблізіцца да старой, але так 
актуальнай сёння традыцыі, зразумець нашых духоўных бацькоў — 
такіх, як Ефрасіння Полацкая, Кірыла Тураўскі і інш. Тое — ад сівой 
даўніны і да XV стагоддзя ўключна — здаецца многім з нас чамусьці і 
не нашым нават, чужым. І адным, можа, самым недаравальным неда-
хопам нашай культурна-гістарычнай памяці і духоўных уяўленняў аб 
мінулым з'яўляецца прыкры разрыў паміж старым і новым перыядамі 
нашай гісторыі. У выніку, на жаль, шмат трацім у сваім філасофска-
гістарычным светапоглядзе, разуменні сувязі часоў, вытокаў сваёй 
нацыянальнай свядомасці і менталітэту. 

Нас, прызнаемся, такая акалічнасць вельмі непакоіць. А між 
тым многае пераканальна сведчыць на карысць неразумнасці гісторыі 
і гістарычных перыядаў — старажытных і новых. У культуры, па 
сутнасці, няма мінулага, цяперашняга і будучага паасобку, у ёй усё 
сучаснае, усё актуальнае. 

Адна з такіх вечна жывых нашых спадарожніц — Ефрасіння 
Полацкая (па нараджэнню Прадслава). Яна прадвесніца і актыўная 
дзяячка ўсходнеславянскага Адраджэння, выкліканага магутным паў-
днёвым уплывам — тым, першым, кірыла-мяфодзьеўскім, што пусціў 
глыбокія карані на беларускіх землях. Тагачаснае Адраджэнне на 
землях Беларусі было не свецкім, а рэлігійным, евангельскім, мела на 
мэце вяртанне да евангельскай прастаты і чалавечнасці. Яго аснова 
была гуманістычнай, бо яно арыентавалася на чалавека, на яго розум, 
сумленне і адказнасць перад жыццём, дамагалася ўраўнаважанасці 
духоўнага і матэрыяльна-пачуццёвага пачаткаў. Духоўна-асветніцкія 
здабыткі Ефрасінні ўпалі не на камень — ім суджана было даць свой 
працяг у стагоддзях. 

У гісторыі станаўлення паэтычнага светаўспрымання беларусаў 
мела месца такая з'ява, як творчасць Кірылы Тураўскага з уласцівым 
для гэтага аўтара неаплатанічным імкненнем пазнаць рэчаіснасць у 
духоўна напружаным адзінстве ісціны і хараства. І Кірыла Тураўскі, і 
Ефрасіння Полацкая адчувалі глыбокую сувязь з родным краем і яго 
насельнікамі. Аднак Кірыла Тураўскі ў сваіх творах не абмяжоўваецца 



зямным планам чалавечага быцця, а паважна размаўляе з небам. 
Зямное жыццё для яго, як, зрэшты, і для Ефрасінні, не ўяўляла 
самастойнай каштоўнасці, яно было нібыта падрыхтоўкай да жыцця 
нябеснага. У казаннях К. Тураўскага знаходзім цікавую сімволіку 
расліннага свету і ўсе адзнакі касмічнага мыслення. Гэты асветнік 
сцвярджае ідэю вечнага адраджэння як уласцівасць усяго прыродна-
касмічнага універсуму. 

Ефрасіння Полацкая, як і Кірыла Тураўскі, — архетыпы нашай 
нацыянальнай свядомасці, аднак іх уплыў на свядомасць і менталітэт 
народа, у сілу гістарычных прычын і варункаў, не стаў паслядоўным і 
поўным. Нездарма пра беларусаў кажуць, што яны як нацыя не 
перажылі эпохі Сярэднявечча (у еўрапейскім сэнсе) і што іх дух не 
спірытуалізаваўся, гэта значыць не асягнуў асабліва абстрактнага 
ўзроўню духоўнасці. І ў гэтым шмат праўды: чыстыя спірытуальнасць 
і разважлівасць не характэрныя іх мастацкаму мысленню і этнічнай 
свядомасці. Беларусу не ўласціва адмаўленне ад зямнога на карысць 
ідэальнага. Традыцыя адмаўлення самакаштоўнасці зямнога жыцця, 
прыхільнікам якой з'яўляліся К. Тураўскі і іншыя сярэдневяковыя 
асветнікі, не прыжылася на Беларусі. А што ж прыжылося? 

Беларускай свядомасці ўласцівы дуалізм, які прызнае суб-
станцыяльнае значэнне матэрыі і духа. У старой калядны (XVII-XVIII 
стст.) карціна Ражджаства Хрыстова малюецца такім чынам: 

У Бэтлееме, убогім доме,  
У Іесіёвым і Давідовым,  
Стварыцель ніне ляжыць на сене;  
Вол і асляня грэюць дзіцяня,  
Анёлы з неба ўсім даюць знаці,  
Каб шлі пасполу Бога вітаці. 

Перад намі старажытнахрысціянскі міф у выключна наглядным, 
пластычным, паэтычным увасабленні. 

А вось як апісваюцца пастухі, што першымі прыбеглі вітаць 
нараджэнне Хрыста: 

Кузьма з Дзям'янам прад Хрыстам Панам 
Пад самым дахам сталі са страхам. 
Першы Мікіта рад Бога віта, 
Пры яслях стаўшы, кучомку зняўшы. 
Саўка з Яхімам, сваім братымам, 
Скора прыспелі, зара[з] запелі. 
Карусь з Тарасам гудзелі басам, 



Бутрымка з Кантам пішчаць дашкантам1 і г. д. 
"У Бэтлееме, убогім доме... " 

Верш належыць часу, калі рэлігійнае пачуццё было галоўным, а 
нацыянальнае — другарадным. Нягледзячы на гэта, у ім з дастат-
ковай паўнатой адлюстраваліся і нацыянальныя асаблівасці мастац-
кага мыслення і свядомасці — перш за ўсё прадметнасць, рэчыў-
насць, прыземленасць светаўспрымання. Перад намі натуралізм у 
дакладным сэнсе гэтага паняцця, калі рэчаіснасць паказана ў сваёй 
жыццёвай самадастатковасці, без якіх-небудзь ідэй, якія выходзілі б 
за межы гэтай самадастатковасці. 

У другім духоўным вершы таго ж часу падаюцца падрабязнасці 
Уваскрэсення Хрыстова: 

Вот Марыя сярод ночы  
Пусцілася са ўсёй мочы,  
Плачучы на гроб Хрыстоў,  
На Галгофу, між кустоў.  
Паздзірала вельмі ногі,  
Бо баялась сінагогі.  
Ды як страціла Хрыста,  
Ён яе спрасіў спраста:  
"Што ж ты, мая маці, плачаш?  
Я васкрэс, сама ты бачыш,  
Хоць жаўнерам далі плату,  
Штоб брахалі там Пілату,  
Што іх змог найкрэпкі сон  
І Хрыста хтось вынес вон..."2 і г. д. 

"Уваскрэсенне Хрыстова " 
Вядучай нацыянальнай паэтычнай традыцыяй стала арэчаў-

ленне духоўнасці, адсутнасць падзелу рэчаіснасці на высокія і нізкія 
сферы, своеасаблівы пантэізм. 

Так у XIII-XVII стагоддзях на Беларусі сфарміравалася свая, ад-
метная старажытная культура, скіраваная на абслугоўванне духоўна-
практычных патрэб чалавека. У многім гэта быў фальклорны тып 
культуры, неад'емны ад прыроды, старажытнай міфалогіі і светаўс-
прымання. Паступова, на шляхах ад вобразна-канкрэтнага мыслення 
да паняційнага, у значнай ступені абстрагаванага, ад міфалагічнага 
светапогляду да рэалістычнага, чалавечая свядомасць змяняецца. 
Чалавек авалодвае стыхійнымі сіламі прыроды, яго думка імкнецца 

                                       
1 Анталогія беларускай паэзіі: У 3 т. Мн., 1993. Т. 1. С. 127. 
2 Тамсама. С. 130. 



разгадаць сэнс часу, яго хуткаплыннасць і вечнасць, пазнаць шмат-
стайныя аспекты маральнага развіцця асобы-дабрыні і граху, 
карысталюбства і працы, багацця і беднасці, жыцця і смерці, кахання 
і здрады. 

Магутны станоўчы штуршок у гэтым напрамку дала эпоха Адра-
джэння — эпоха фарміравання беларускай нацыі, мовы, культуры. 
Дзеячы гэтага часу (Адраджэння і Рэфармацыі) вызначаліся высокай 
пасіянарнасцю ў адстойванні гуманістычна-адраджэнскіх ідэалаў. Іх 
патрыятызм, дэмакратызм, вучэнне аб раўнапраўі людзей (правы 
адных не павінны супярэчыць правам іншых), роўнасці ўсіх перад 
законам адыгралі вялікую ролю ў фарміраванні светапогляду і абу-
джэнні нацыянальнай свядомасці. "З усіх рэчаў людскіх найпякней-
шая ёсць вольнасць. Няволя ж — горшая за смерць",— пісаў мыс-
ліцель XVII стагоддзя А. Валян. Многія з дзеячаў Адраджэння і 
Рэфармацыі былі вядомымі літаратарамі і паэтамі, якія развівалі 
вершаваную форму. Сярод паэтаў новага часу выдатны кнігадрукар і 
вучоны-асветнік Францыск Скарына, паэты-лаціністы Ян Вісліцкі і 
Мікола Гусоўскі, Андрэй Рымша, Лявон Мамоніч, Ян Казімір Пашке-
віч, Сімяон Полацкі і іншыя, якія здолелі ўзняць мастацтва паэзіі на 
новы ўзровень. Гэта быў час (да 1697 г.), калі беларуская мова з'яў-
лялася афіцыйнай мовай у Вялікім княстве Літоўскім, што, безумоўна, 
сп рыяла развіццю літаратуры, у тым ліку паэзіі, усёй культуры. 

У XVII — пачатку XVIII стагоддзя ў беларускай паэзіі ўзнікае 
інтымная лірыка — вершы, песні, рамансы, аўтарамі якіх з'яўляліся 
вандроўныя шкаляры і музыкі. Імёны гэтых аўтараў засталіся, на 
жаль, невядомымі, аднак іх творы ўваходзяць ва ўсе анталогіі 
беларускай паэзіі. 

Духоўна-грамадскія функцыі літаратуры аказаліся істотна пару-
шанымі пасля забароны мовы, дакладней кажучы, яе афіцыйнага ста-
туса (1697). Паланізацыя, а затым і русіфікацыя працавалі на раз'яд-
нанне людзей, замаруджвалі працэсы іх нацыянальнага самаўсведам-
лення (раз'яднанасць да нашага часу ў многім застаецца непера-
адоленым перажыткам для беларускага народа ў маштабе нацыі). 

Гэта даўняя крыўда балюча крывавіла сэрца Янкі Купалы. У вер-
шы "Годзе!.." (1912) ён пісаў, узнімаючыся да прамоўніцкага стылю: 

Годзе заходняй ці ўсходняй культуры!  
Для беларуса цана ім адна,  
Ўсе вы, панове, аднакай натуры:  
З сэрца чужога кроў ссалі б да дна1. 

                                       
1 Купала Я. Поўн. зб. тв. 1997. Т. 3. С. 81. 



Думкі і ўяўленні Купалы пра будучыню застаюцца ў многім 
актуальныя і сёння. Пад святлом яго паэзіі выразна бачацца не толькі 
абрысы, але і сутнасць падзей — і не толькі даўніх, але і сучасных. 

Забарона мовы фактычна прыпыніла развіццё літаратуры і 
паўнамоцнае ўсталяванне ў ёй такіх мастацка-стылявых напрамкаў, 
як барока, класіцызм, а далей — сентыменталізм і рамантызм. 

Гістарычнае развіццё беларускай літаратуры адбывалася, такім 
чынам, вельмі нераўнамерна, яна ведала вялікія ўзлёты (Францыск 
Скарына, Мікола Гусоўскі, Сымон Будны, Васіль Цяпінскі і інш.) і пра-
цяглыя спады, аднак духоўна-маральныя традыцыі аказаліся выключ-
на жыццястойкімі. І захоўваліся яны большай часткай менавіта ў 
літаратуры. К канцу XVIII стагоддзя калі дзе і тлела іскра будучага 
адраджэння, дык толькі ў літаратуры. 

У XIX стагоддзі ў Еўропе і за яе межамі працягвае сцвярджаць 
сябе прынцып нацыі. Гэты працэс ахоплівае і Беларусь. Нацыяналь-
наму адраджэнню на Беларусі садзейнічаў уплыў Вялікай француз-
скай рэвалюцыі. 

Беларуская ідэя з самага пачатку выступіла як ідэя паэтычная і 
з'яўлялася ўнутраным стрыжнем працэсу развіцця беларускай літара-
туры на працягу XIX-XX стагоддзяў. Ля вытокаў новай нацыянальнай 
літаратуры XIX стагоддзя стаялі краёвая шляхта і Віленскі універсітэт. 
Першапачатак новай адраджэнскай думкі выявіў сябе ў першыя 
дзесяцігоддзі XIX стагоддзя менавіта ў Віленскім універсітэце, дзе 
склаўся інтэлектуальны асяродак з ліку беларускіх вучоных, якія 
шчыра захапіліся пытаннем аб "тутэйшым краі" і "тутэйшым народзе". 
Родны край бачыўся ім у "расе першароднай цнатлівасці", а ў мове 
адчуваўся "куток забытай славянскай свежасці". 

Нацыянальны характар народа імкнуўся выявіць Ян Баршчэўскі 
(1794-1851) у кнізе "Шляхціц Завальня", напісанай па-польску, але 
вельмі беларускай па духу. Кніга сведчыла, што Беларусь — жыве. Ра-
мантык Я. Баршчэўскі ўлічваў паэтычны вопыт народа, прысутнасць 
ірацыянальнага ў яго характары, шматграннасць гэтага характару, 
якая павінна была знайсці адэкватнае выяўленне ў літаратуры. 

Новая беларуская літаратура, што зарадзілася на пачатку XIX 
стагоддзя, узнімалася на хвалі рамантызму, які ішоў на змену 
рацыяналістычнаму светапогляду. Рамантызм — самы аўтарытэтны 
напрамак у еўрапейскім мастацтве і літаратуры першай палавіны XIX 
стагоддзя. Прыхільнікі рамантызму на першы: план вылучалі індыві-
дуальнасць, надзяляючы яе ідэальнымі памкненнямі. Мастацтву 
рамантызму ўласцівы незадаволенасць навакольным, скіраванасць да 
ідэалу, выключнасць герояў, страсцей і канкрэтных сітуацый, 



напружанасць сюжэта, шматбарвнасць апісанняў і характарыстык, 
раскаванасць мастацкай формы. Рамантыкі шмат узялі з духоўнай 
спадчыны XVIII стагоддзя: русаісцкую ідэю "натуральнага чалавека", 
культ прыроды, давер да эмацыянальнай сферы жыцця чалавека. 
Рамантызм, такім чынам, з'ява, гістарычна абумоўленая ў развіцці 
беларускай літаратуры, як і ва ўсіх еўрапейскіх, якім гэты рамантызм 
надаваў шматграннае адзінства ідэйна-мастацкага аблічча. 

У 1827 годзе Гётэ гаварыў: "Зараз мы ўступаем у эпоху су-
светнай літаратуры, і кожны павінен цяпер садзейнічаць таму, каб 
паскорыць наступленне гэтай эпохі”1. Сусветная літаратура бачылася 
Гётэ не як адзін суцэльны аднакаляровы маналіт, а нацыянальна 
дыферэнцыраванай, багатай на рэгіянальныя фарбы і адрозненні. 

Хрысціянізацыя, Рэфармацыя, Асветніцтва не перайначылі 
светаадчуванне беларуса настолькі, каб ён адрокся ад свайго духоўна-
псіхалагічнага менталітэту і гуманістычных традыцый. Настоенае на 
гэтых традыцыях паэтычнае пачуццё, падагрэтае ідэямі Вялікай 
французскай рэвалюцыі, стварала адчуванне духоўнай супольнасці 
людзей, чалавечай роднасці і годнасці. У вершы "Да мілых мужычкоў" 
Ян Чачот (1796-1847) пісаў: 

Ды і я вам памагу 
Песеньку спяваці, 
Ды і я ж між вамі ўзрос 
Пры бацьку і маці. 
і мне Бог на свеце даў  
Гора гараваці. 
Штобы лепш я вас любіў  
І ўмеў спагадаці2. 

Гэта не што іншае, як рэшткі старажытнай (антычнай) бука-
лічнай традыцыі, якая, аднак, на суровай беларускай глебе працягу 
не мела. Але думка аб чалавечай годнасці не пакідала паэзію. Паэ-
тычнае слова набіралася сацыяльнай рэфлексіі, уключала ў сябе ду-
хоўна-псіхалагічныя параметры, самаадчуванне чалавека, адчуванне 
яго становішча. 

"...Дзе ж тое шчасце падзелася?..  
Дзе глянеш, людзі брашчаць ланцугамі,  
Дзе кінеш — слёзы, аж жыці няміла,  
Бо з чалавека высысаюць сілы..."3 

                                       
1 Eckermann І. Р. Gespräche mit Goethe. Berlin, 1956. S. 278. 
2 Беларуская літаратура XIX стагоддзя: Хрэстаматыя. Мн., 1971. С. 71. 
3 Тамсама. С. 101. 



Такая думка гучыць у вершы "Там, блізка Пінска, на шырокім 
полі" Францішка Савіча (1815 — каля 1845). 

Беларуская літаратура XIX стагоддзя перадае пачуццё несвабоды 
і прыгнечанасці, тут шмат меланхоліі, суму і жуды, якія сталі амаль 
што нацыянальнымі рысамі беларускага характару, аднак пісьменнікі 
разам з тым бачылі, што народ нясе ў сабе не толькі гаркоту лёсу, 
крыўды, але і здаровыя першаасновы чалавечага быцця, духоўную 
культуру і маральную чысціню. Беларускі варыянт рамантызму 
адрозніваўся ад еўрапейскага незвычайнай блізкасцю да сялянскага 
жыцця. Вясковае жыццё, па сутнасці,— калыска беларускай 
літаратуры XIX стагоддзя. 

Паэтам і пісьменнікам першай палавіны гэтага стагоддзя ўсё 
даводзілася пачынаць з пачатку: традыцыі пісьмовай літаратуры 
мінулых стагоддзяў былі перарваныя. Духоўная свядомасць народа 
бытавала найбольш у формах фальклорных, этнаграфічных. 
Нягледзячы на гэта, сярод твораў чыста літаратурных, здаралася, 
пракідаліся сапраўдныя шэдэўры, як, напрыклад, "Зайграй, зайграй, 
хлопча малы..." Паўлюка Багрыма (каля 1812 — каля 1891). 

Зайграй, зайграй, хлопча малы,  
І ў скрыпачку, і ў цымбалы,  
А я зайграю ў дуду,  
Бо ў Крошыне жыць не буду. 
Бо ў Крошыне пан сярдзіты,  
Бацька кіямі забіты, 
Маці тужыць, сястра плача:  
"Дзе ж ты пойдзеш, небарача?.." 
Дзе ж я пайду? Мілы Божа!  
Пайду ў свет, у бездарожжа,  
У ваўкалака абярнуся,  
З шчасцем на вас азірнуся... 

Воляю абставін у Беларусі развіўся фальклорны тып культуры, а 
не індывідуальна-псіхалагічны. Паэты бралі ў фальклоры, у міфалогіі 
асобныя вобразы, мелодыку, паэтыку паралелізмаў, танічны верш. 
Браў, як бачым, і П. Багрым. 

Ой, кажане, кажане! 
Чаму ж не сеў ты на мяне? 
Каб я большы не падрос 
Ды ад бацькавых калёс1. 

                                       
1 Беларуская літаратура XIX стагоддзя. С. 65. 



Паэзія Я. Чачота, Ф. Савіча і іншых служыла для пазнання 
жыцця, але не імкнулася да яго індывідуалізацыі — ні праз партрэты 
дзейных асоб, ні праз вобраз лірычнага героя. У дадзеным выпадку ні 
фальклор, ні міфалогія не замінаюць таму, каб з дастатковай 
паўнатой выявілася асабістае перажыванне паэта. Гэта, па сутнасці, 
інтымна-экзістэнцыяльная паэзія еўрапейскага кшталту. Зразумела, у 
асабістым лёсе П. Багрыма, як ён выявіўся ў гэтым адзіным з дай-
шоўшых да нас вершаў, адлюстравалася больш шырокая гістарычная 
драма. Чытаеш і адчуваеш, як мароз па спіне прабягае... 

Беларуская ідэя выступала ў матэрыяле слова. Гэта была матчы-
на мова, на якой можна душэўна паразумецца, адчуць чалавечую 
дабрыню. Слова было як бы паролем. 

Сярод нядаўна апублікаваных запісаў Я. Брыля знаходзім і 
такое: 

"Чачотава, зямляцкае: 
Едзеш, міленькі Адам, 
Глядзеце, а онь, а онь... 

На Карэліччыне нашай з ім яшчэ і так (пакуль што?) гаворыцца: 
"А оньдзека!"1 

Тагачасныя паэты і пісьменнікі, якія так ці інакш стаялі ля 
вытокаў новай беларускай літаратуры, былі высокай думкі аб варта-
сцях беларускай мовы. А. Міцкевіч сцвярджаў: "...На беларускай мове, 
якую называюць русінскай альбо літоўска-русінскай... гаворыць каля 
дзесяці мільёнаў чалавек; гэта самая багатая і самая чыстая гаворка, 
якая ўзнікла даўно і цудоўна распрацавана"2. 

Пісьменнікі XIX стагоддзя адчувалі не абы-якія вобразна-выяў-
ленчыя магчымасці беларускай мовы як мовы "прыгожага пісьмен-
ства". На пытанне: "Ці можна гэтую мову (беларускую) узняць да таго, 
каб яна перадавала ўсе думкі, і ў стылёвых адносінах удасканаліць да 
такой ступені, каб яна магла лічыцца асобнай мовай?" Уладзіслаў 
Сыракомля (1823-1862) даваў такі адказ: "Так, бо яна мае дастаткова 
гібкасці і разам з тым сілы, яна перадае ў паэзіі тонкія і далікатныя 
пачуцці, у жывой гаворцы мае простыя звароты, трапныя выразы. 
Няма ў ёй многіх выразаў для перадачы таго, што не ўваходзіць у 
паняцці і патрэбы нашага, але з прагрэсам самога ж народа і з 
развіццём пісьмовай мовы здолее яна са сваіх крыніц выпрацаваць 
такія словы і паняцці, якія сёння адсутнічаюць"3. 

                                       
1 Маладосць. 1993. № 8. С. 94 
2 Мицкевич А. Собр. соч.: В 5 т. М., 1954. Т. 4. С. 325-326. 
3 Беларуская літаратура XIX — пачатку XX ст.: Хрэстаматыя крытычных матэрыялаў. Мн., 1978. С. 67. 



Сам Сыракомля, хоць у асноўным пісаў па-польску, таксама ў 
значнай ступені спрычыніўся да развіцця беларускага мастацкага 
слова. Многія лічаць, што "па найглыбейшых асновах свайго духоў-
нага складу" (У. Самойла) ён — беларус. Нідзе, прызнаваўся У. Сыра-
комля, не пахлі для яго сенажаці так, як над Нёманам, нідзе мілей не 
гаманілі лясы. Як і многія іншыя яго сучаснікі, ён быў прыхільнікам 
русаізму. 

Русаізм — ідэйны комплекс, звязаны з творчай спадчынай вядо-
мага французскага пісьменніка і філосафа Ж.-Ж. Русо (1712-1778). 
Русаізму ўласцівы культ прыроды, адмаўленне заслуг цывілізацыі ў 
чалавечым выхаванні, апалогія простых маральных норм, не абцяжа-
раных абстрактным маралізаваннем. Чалавека змушалі да рабства, 
але па прыродзе сваёй ён не быў рабом. Гэтая незадаволенасць сацы-
яльным раскладам рэчаў заўсёды жыла ў паэзіі Сыракомлі-русаіста: 

Годзе вам, годзе ў яснай карэце,  
Годзе, чыноўнікі, ездзіць у двор!  
Годзе вам, годзе, мужыцкія дзеці,  
З хаткі астаткі браць на пабор!1 

"Добрыя весці" 
Паэт знаходзіў свае фарбы для абмалёўкі беларускага на-

цыянальнага характару. 
Ужо птушкі пяюць усюды, 
Ужо кветкі зацвілі... 
"Вясна прыйдзе",— кажуць людзі... 
Ды скуль прыйдзе і калі? 
І нашто ж вясна нам, Божа? 
Мы адвыклі ад вясны... 
Елкі ў лесе, мох на стрэсе 
Зелянеюць заўсягды...2 

"Ужо птушкі пяюць усюды... " 
Час адлюстраваўся тут не знешне, а ў самім, як кажуць, замесе 

верша, у лірычным перажыванні паэта. 
Першыя паэтычныя парасткі сведчылі пра абуджэнне літа-

ратурнага працэсу на Беларусі, пра вяртанне да нацыянальнага 
жыцця гэтага “забранага краю". Шмат зрабіў дзеля яго адраджэння і 
адраджэння беларускай літаратуры ў XIX стагоддзі Вінцэнт Дунін-
Марцінкевіч (1808-1884), які стаяў на пазіцыях сялянскага дэмакра-
тызму. Сябар паэта, ужо згаданы У. Сыракомля пісаў: "Пан Марцін-

                                       
1 Беларуская літаратура XIX стагоддзя. С. 122. 
2 Беларуская літаратура XIX стагоддзя. С. 123. 



кевіч мае цудоўны дар вобразна маляваць народ — ручаюся напэўна, 
бо добра ведаю гэты шчыры народ беларускага племені. Па-майстэр-
ску паказаны (гаворка ідзе пра паэму "Гапон". — У. Г.) яго звычаі, 
прымаўкі, склад думак, калі паэт заглядае ў сэрца герояў, ёсць у яго 
малюнках і жыццё, і праўда..."1 В. Дунін-Марцінкевіч заклікаў да гра-
мадскай згоды, да класавага міру, за што яго потым строга папракалі 
гісторыкі літаратуры савецкай пары. Па-свойму ён меў рацыю — без 
грамадзянскай згоды ніякае нацыянальнае адраджэнне немагчыма. 

Гэты пісьменнік адным з першых у беларускай літаратуры знай-
шоў апору сваім творчым, духоўна-эстэтычным пошукам у шматве-
кавой культуры беларускага народа. Яго эстэтычныя погляды, з ад-
наго боку, былі шчыльна прывязаны да традыцый беларускага барока 
XVI-XVII стагоддзяў і асветніцтва. З другога — творчасць пісьменніка 
выразна выявіла рамантычныя тэндэнцыі новай беларускай літара-
туры XIX стагоддзя з уласцівым для яе этнаграфізмам, эстэтызацыяй 
народнага побыту, шырокім выкарыстаннем легенд і паданняў, 
песень і казак. І ў гэтым няма нічога дзіўнага: каб сцвердзіць сувязі 
маладой літаратуры з родным краем, трэба было разварушыць яе 
фальклорна-этнаграфічны грунт. Дунін-Марцінкевіч не абмяжоўва-
ецца выкарыстаннем традыцыйных прынцыпаў вуснай народнай 
творчасці — ён ідзе па шляху авалодання майстэрствам адлюстра-
вання жыццёва паўнакроўных чалавечых характараў, пераканальных 
у сацыяльна-псіхалагічным сэнсе. На фальклорных падвалінах ён 
імкнуўся (і з поспехам) нарасціць новы — літаратурны! — зруб. 

У В. Дуніна-Марцінкевіча ёсць, безумоўна, свой асабовы стыль, 
але ў мастацкім сэнсе — як на сучасны погляд — ён недастаткова 
распрацаваны. Яго мастацкае маўленне абапіраецца на "паэтычную 
функцыю мовы" (выраз Г. Вінакура), на яе вобразнасць, здольнасць 
слова пашыраць свой асацыятыўны змест. 

У гэты час развіваюцца працэсы празаізацыі вершаванай мовы, 
якая шмат бярэ ад жывой народнай гаворкі. Увага і любоў да жывой 
народнай гутарковай мовы — мастацкі прынцып, які шырока прая-
віўся ў творчасці беларускіх паэтаў, але паколькі "прагрэс народа" быў 
штучна замаруджаны, дык прыпынілася, вядома, і развіццё беларус-
кай мовы як мовы літаратурнай. І не толькі мовы — усёй нацыя-
нальнай культуры. Гэтаму садзейнічалі тыя нерухомасць, забітасць і 
манатоннасць жыцця, якія ўстанавіліся пасля паражэння шэрагу 
паўстанняў XIX стагоддзя на Беларусі. 

                                       
1 Беларуская літаратура XIX — пачатку XX ст.: Хрэстаматыя. С. 64 -65. 



Супярэчліва развіваліся эстэтычныя працэсы ў галіне самой 
літаратуры, увага якой была звернута не столькі на ўнутраны, 
суб'ектыўны свет чалавека і яго перажыванні, колькі на знешнія, 
аб'ектыўныя акалічнасці яго жыцця. Асоба разумелася ў яе знешняй 
арыентацыі як прадукт пэўнага асяроддзя. З цягам часу выявілася 
патрэба ў разняволенні суб'ектыўнага пачатку на ўсіх узроўнях 
развіцця літаратуры. 

У. І. Ленін, канспектуючы "Навуку логікі" Гегеля, выпісаў пала-
жэнне: "Першапачатковае "меркаванне" жыцця заключаецца ў тым, 
што яно аддзяляе сябе, як індывідуальны суб'ект, ад аб'ектыўнасці",— 
і адзначыў: "...жыццё — індывідуальны суб'ект аддзяляе сябе ад 
аб'ектыўнага"1. 

Гэтая думка пралівае святло на працэсы, якія падспудна адбы-
валіся ў беларускай літаратуры XIX стагоддзя, а таксама і наступнага, 
XX. 

Новая беларуская літаратура павінна была фарсіравана адолець 
шлях, пройдзены сусветнай літаратурай за больш працяглы тэрмін і ў 
больш спрыяльных умовах. І тут таксама праявілася яе нацыянальная 
своеасаблівасць — як у характары, так і ва ўнутранай паслядоўнасці 
асноўных этапаў развіцця (маючы на ўвазе адпаведнасць агульнаеў-
рапейскай норме). У творах беларускіх пісьменнікаў XIX стагоддзя 
сустракаюцца рысы барока, ракако, класіцызму, сентыменталізму, 
рамантызму, пазітывізму і інш. "З нашых вершаў,— паводле назі-
ранняў М. Багдановіча,— можна было б лёгка зрабіць "кароткі паўта-
рыцельны курс" еўрапейскіх пісьменніцкіх напрамкаў апошняга веку. 
Сентыменталізм, рамантызм, рэалізм і натуралізм, урэшце, мадэрнізм 
— усё гэта, іншы раз нават у іх розных кірунках, адбіла наша паэзія, 
праўда, найчасцей бегла, няпоўна, але ўсё ж такі адбіла"2. Часам яны 
нават суіснуюць адначасова, як, напрыклад, у паэмах "Энеіда навы-
варат" і "Тарас на Парнасе", якія выглядаюць даволі эклектычна паво-
дле элементаў розных паэтак. Нездарма чыноўнікі называлі "Тараса 
на Парнасе" "пашквільным апавяданнем". 

У беларускай літаратуры XIX стагоддзя яшчэ далёка не за-
вяршыўся працэс родавай і жанрава-стылявой дыферэнцыяцыі. Эпіч-
на-павясційныя якасці былі ўласцівы не толькі прозе, але і паэзіі. У 
вершы выразна значыліся сляды гутаркі, анекдота, падзейнага 
пераказу. Усё гэта было звязана з фальклорам. 

                                       
1 Ленин В. И. Полн. собр. соч. Т. 29. С. 184. 
2 Беларуская літаратура XIX—пачатку XX ст. С. 190. 



Фальклор, міфалогія — прадукты калектыўнай, не заўсёды свя-
домай творчасці народных мас. Апора па фальклор, на народны склад 
паэтычнага мыслення, з аднаго боку, садзейнічала дэмакратызацыі 
літаратуры, наданню ёй "мясцовага каларыту". З другога — паэты пад 
уплывам фальклорнай традыцыі арыентаваліся на выяўленне не 
столькі індывідуальнага, непаўторнага, колькі агульнага, супольнага. 

Паэтычная творчасць была звернута пераважна на знешні, 
пазаасабовы свет. Адзін з першых, хто паспрабаваў заглянуць ва 
ўнутраны свет чалавека, быў Францішак Багушэвіч (1840-1900). Яго 
геніяльнасць і незвычайная энергія былі, несумненна, народжаны для 
вялікіх мэт: у той змрочны час паэт паставіў перад сабой задачу 
духоўнага захавання свайго народа, зберажэння нацыянальнай ідэі. 

"Складная гісторыя Беларусі,- разважаў на гэты конт К. Сваяк,— 
хоць мала хто аб ёй пісаў і мала хто пісаў аб ёй справядліва. Складная 
яна, калі вырабіла такі характар чалавека, якога тып дасць нам 
Багушэвіч у сваіх вершах. Такі ціхі настрой на вока, а колькі 
схаванай моцы і сілы; такі журлівы, аж да безнадзейнасці, а колькі 
светлых думак і мудрасці! Будзьце ласкавы, збярыце з паэзіі 
Багушэвіча ўсе прыказкі і выражэння простай народнай мудрасці, а 
ня трэба будзе і Салямона"1. 

Спрачацца з гэтым не даводзіцца, аднак больш строгі гістарыч-
ны падыход да творчасці Багушэвіча дазваляе адзначыць і незадаво-
ленасць яго тым тыпам рамантызму, які панаваў у беларускай 
літаратуры першай паловы XIX стагоддзя, падтрымліваў культ 
гераічнай самаахвярнасці і ў такім выглядзе перайшоў і ў другую 
палавіну стагоддзя. Вобразы і пачуцці паэта перадаюць адчуванне 
страты гераічнага: "Дурны мужык, як варона", а таксама глыбокую 
залежнасць чалавека ад асяроддзя, а не ад якіх-небудзь выпадковых 
абставін. Багушэвіч не мог не бачыць, што народ таксама вінаваты ў 
тым, што апынуўся ў такім незайздросным становішчы. У сваёй 
творчасці ён рэпрэзентаваў найбольш характэрнае для тагачаснай 
нацыянальна-сацыяльнай мадэлі. Яго кнігі адзначаны пераходам ад 
рамантызму да рэалізму пазітывісцкага толку. Пазітывізм, як вядо-
ма,— адзін з напрамкаў у філасофіі, які зыходзіць з таго, што 
крыніцай сапраўдных (пазітыўных) ведаў могуць быць толькі 
спецыяльныя (дакладныя) навукі, здольныя апісваць і сістэма-
тызаваць факты. Пазітывізм ігнаруе філасофска-метафізічную 
праблематыку, так званыя "вечныя пытанні". 

                                       
1 Крыніца. 1920. 14 студз.— 6 лют. 



Мастацкі спадарожнік пазітывісцкай філасофіі — натуралізм. 
Яго адзнакі знаходзім у многіх вершах Ф. Багушэвіча. Хаця б у 
вядомым "Бог не роўна дзеле": 

Чым то дзеіцца на свеце,  
Што не роўна дзеле Бог? 
Адзін ходзе у саеце,  
У залоце з плеч да ног,  
А другому, каб прыкрыцца  
Хоць анучай — велькі труд;  
Весь, як рэшата, свіціцца, 
 Адны латы, адзін бруд!1 

Светаўспрыманню Ф. Багушэвіча ўласціва абвостранае ад-
чуванне кантрастаў. Яго вершы пісаліся бядой, горам. Яны прася-
кнуты глыбокім драматызмам: страсная, бязлітасная думка паэта біла 
па коснасці, адсталасці беларускага мужыка, яго духоўнай заняво-
ленасці. Паэт востра крытыкаваў сацыяльнае зло, якое перашкаджала 
гістарычнаму станаўленню нацыі. Ф. Багушэвіч — гэта цэлы этап 
фарміравання ідэі беларускасці, якая развівалася ў яго творчасці на 
падставе пазітывісцкай філасофіі. 

Ролю маніфеста нацыянальнага адраджэння адыграла кніга "Ду-
дка беларуская" і асабліва аўтарская прадмова да яе. Памяць аб 
дзяржаўнай самастойнасці к таму часу знікла амаль дарэшты. У 1860-
х гадах, каб да канца выкараніць нацыянальную свядомасць, ужы-
ванне беларускай мовы было забаронена. І калі ў 1697 годзе гэта 
зрабіў польскі сейм, то цяпер — расійскі цар. 

Ф. Багушэвіч пісаў (у прадмове да "Дудкі беларускай"): "Братцы 
мілыя, дзеці Зямлі-маткі маёй! Вам афяруючы працу сваю, мушу з 
вамі пагаварыць трохі аб нашай долі-нядолі, аб нашай бацькавай 
спрадвечнай мове, каторую мы самі, да і не адны мы, а ўсе людзі 
цёмныя "мужыцкай" завуць, а завецца яна "беларускай"2. 

Паэзія Ф. Багушэвіча культывавала сярод беларускіх пісьмен-
нікаў пачуццё грамадзянскай адказнасці асобы перад народам і 
радзімай. У народзе ён бачыў і прызнаваў творцу матэрыяльных і 
духоўных каштоўнасцей. Паэма "Кепска будзе" — адзіная ў яго 
спадчыне паэма — факт мастакоўскага заступніцтва паэта за народ. 

Яго прафесійнае станаўленне як мастака ўнутрана суаднесена з 
развіццём асабовага пачатку ў беларускай літаратуры. Ён, хто лічыў 
мову "адзежай душы", не толькі пасунуў далей развіццё жанру 

                                       
1 Багушэвіч Ф. Творы. Мн., 1967. С. 44. 
2 Багушэвіч Ф. Творы. С. 16. 



"гутаркі", але і садзейнічаў з'яўленню такіх жанраў, як элегія, балада, 
раманс і іншыя, з дапамогай якіх паэт шукаў спосабы больш непа-
срэднага лірычнага самасцвярджэння, імкнуўся да эмацыянальнай 
раскаванасці. Зрэдку сустракаюцца ў яго і інтымныя матывы, маты-
вы спавядальныя, аўтар раскрывае лад чалавечых пачуццяў, у тым 
ліку пачуццё кахання. 

Гаворачы пра Ф. Багушэвіча і ўсю паэзію XIX стагоддзя, трэба 
падкрэсліць, што шэраг твораў гэтага перыяду глядзяць у наш час. Іх 
аўтары прароча ўгадалі развіццё беларускага верша ад сілабікі да 
сілабатонікі і тонікі. Пошукі Ф. Багушэвіча ў гэтым напрамку будуць 
затым падхоплены Я. Купалам, Я. Коласам, Цёткай, М. Багдановічам, 
З. Бядулем, А. Гаруном і інш. Аднак калі лірычны пачатак лічыць 
сутнасцю паэзіі, а ўстаноўку на перажыванне яе родавым цэнтрам, 
дык даводзіцца прызнаць, што беларуская паэзія XIX стагоддзя гэты-
мі эстэтычнымі якасцямі яшчэ не валодала ў поўнай меры. Даволі 
рэдка сустракаліся ўзоры аратарска-публіцыстычных твораў (Кастусь 
Каліноўскі і інш.). У паэзіі пераважаў сюжэтна-апавядальны тып вер-
ша, для якога пафас самапазнання асобы, аналіз яе ўнутранага свету 
не былі ўласцівы. 

Лірыка XIX стагоддзя яшчэ не стала асабова-інтымным са-
мавыяўленнем паэта, які часцей за ўсё абстрагаваўся ад уласнага "я", 
пакідаючы яго ўбаку, па-за тэкстам. Прадметнасць, нагляднасць, 
рэчыўнасць у паэзіі нярэдка засланялі душэўнае перажыванне. Паэзія 
павінна была выявіць і раскрыць самаадчуванне чалавека ў яго 
зменлівасці і багацці адценняў. Інакш кажучы, паказ сацыяльнай 
цэласнасці патрабавалася звязаць з непаўторнасцю адзінкава-
прыватных сітуацый, тыповае з індывідуальным. 

Паэзія, трэба сказаць, прадчувала гэта сваё прызначэнне, аб 
чым можна меркаваць па тых лірычных вершах, што пакідаліся ў 
альбомах ці пісаліся "для сябе". Вядомы, напрыклад, альбом Арцёма 
Вярыгі-Дарэўскага (1816-1884), які склаўся з вершаў і зацемак сяброў 
і знаёмых. Яны часцей за ўсё мелі асабовы характар, але не толькі 
жартаўліва-бытавы. У альбомных творах і вершах "для сябе" знахо-
дзілі месца роздум, рэфлексія, разнастайныя душэўныя адценні. Іх 
можна назваць своеасаблівымі эксперыментамі па пашырэнню маг-
чымасцей лірычнай паэзіі, авалоданню параўнаўча больш глыбокім 
узроўнем асабовай дыферэнцыраванасці і псіхалагізму. 

Рамантычныя павевы знаходзім у творчасці Янкі Лучыны (1851-
1879). Часцей за ўсё яны звязаны з паэтызацыяй нацыянальна-пры-
роднага ўлоння і простых людзей, у асяроддзі якіх паэт перажываў 
адчуванне радасці і паўнаты жыцця. Вяртанне да прыроды стала 



цэнтральным прынцыпам яго светапогляду і творчасці. Па яго вершах 
можна меркаваць аб тым, як паэзія дапамагала эстэтычнаму асваен-
ню прыроды, а прырода, у сваю чаргу, фарміравала духоўна-эстэтыч-
ныя ўяўленні беларуса, служыла іх наглядным увасабленнем. У Лучы-
ны знаходзім элементы псіхалагічнай індывідуалізацыі героя-селяніна 
— у вершах "Што думае Янка, везучы дровы ў горад", "Стары ляснік", 
"Роднай старонцы", асабліва ў паэме "Паляўнічыя акварэлька..". 
Лірычны пачатак у гэтага аўтара станавіўся родавай рысай яго паэзіі. 

Янка Лучына, Адам Гурыновіч (1869-1894), Фелікс Тапчэўскі 
(1838-1892), Альгерд Абуховіч (1840-1898), Кандрат Лейка (1860-1921) 
— сучаснікі Ф. Багушэвіча і прадаўжальнікі яго ідэйных пошукаў, па-
эты востра выяўленай сацыяльнай тэматыкі. Яны імкнуліся перадаць 
думкі і пачуцці свайго пакрыўджанага народа. 

У іх творах адлюстроўваецца беларускі этнаграфічны свет, у ра-
зуменне якога ўваходзіць не толькі фальклор, але і гістарычныя і 
геаграфічныя асаблівасці краю, норавы, звычаі, характар народа, 
мова, яго эмацыянальнае і псіхалагічнае аблічча, эстэтычныя трады-
цыі. Як мастакі яны, як і Багушэвіч, ішлі ад абставін да чалавека, і 
абставіны цікавілі іх больш, чым чалавечыя характары. Аднак і яны, 
абставіны жыцця, у мастацкіх адносінах часта выступалі малара-
спрацаванымі. Аўтары абмяжоўваліся намёкамі — прывычнымі 
алегорыямі, сімваламі (зіма, мароз, сівер, вецер, хмары, вясна, 
рунь...), якія змяшчалі ў сабе адпаведны сацыяльны сэнс. 

Літаратура, з'яўляючыся "народазнаўствам", абавязана была 
развіць свае "чалавеказнаўчыя" магчымасці, звярнуць увагу на 
складанасць асобы, яе ўнутранае багацце і патэнцыяльныя 
здольнасці. Трэба было вызваліць чалавека ад прыгнечанасці і 
абыдзенасці існавання, паказаць яго ў іншых, больш духоўна 
апасродкаваных абставінах. 



НА ПАЧАТКУ XX СТАГОДДЗЯ 
 
З канца XIX — пачатку XX стагоддзя ў гісторыі беларускага 

народа, як і ўсіх народаў Расійскай імперыі, пачынаецца новы этап. У 
Расію перамяшчаецца цэнтр рэвалюцыйнага руху. Расце ўплыў рады-
кальных палітычных партый — эсэраў, сацыял-дэмакратаў, бальша-
вікоў і інш. Палітычны ўздым вядзе за сабой ажыўленне нацыяна-
льна-вызваленчых настрояў у асяроддзі народаў — насельнікаў 
Расійскай імперыі. Для дзяржаў Заходняй Еўропы нацыянальны рух, 
пісаў У. І. Ленін,— "даўняе мінулае". Там "бацькаўшчына" "адыграла 
сваю гістарычную ролю", а вось "на ўсходзе Еўропы справа выглядае 
інакш. Для ўкраінцаў і беларусаў, напрыклад, толькі чалавек, які ў 
мроях жыве на Марсе, мог бы адмаўляць, што тут няма яшчэ 
завяршэння нацыянальнага руху, што абуджэнне мас да авалодання 
роднай мовай і яе літаратурай (а гэта неабходная ўмова і спадарожнік 
поўнага развіцця капіталізму, поўнага пранікнення абмену да 
апошняй сялянскай сям'і) — тут яшчэ адбываецца. "Бацькаўшчына" 
тут яшчэ не праспявала ўсёй сваёй гістарычнай песні"1. 

Развіццё літаратуры XX стагоддзя характарызуецца не толькі 
пашырэннем сацыяльнай праблематыкі, узрастаннем цікавасці да 
псіхалагічных праблем дыялектыкі душы і паводзін чалавека, але і 
многімі іншымі складанымі мастацкімі працэсамі, у тым ліку і 
ўзмацненнем ідэалагічнага пачатку. Адбываюцца палітызацыя мас-
тацкай творчасці, яе свядомае збліжэнне з інтарэсамі пэўных класаў і 
сацыяльных груп. "Новы перыяд у гісторыі беларускай літаратуры,— 
пісаў М. Багдановіч,— мае сваім зыходным пунктам 1905 год, які 
зрабіў глыбокі пераварот у псіхіцы народных мас; перад імі паўстаў, 
высунуўшыся з ценю на святло, цэлы шэраг новых пытанняў, якія 
патрабавалі неадкладнага вырашэння... Стварылася гарачае імкненне 
разабрацца ў падзеях, рассунуць поле свайго зроку, а значыць, ства-
рыўся аграмадны попыт на ідэалагічныя каштоўнасці"2. 

На Беларусі з'яўляюцца першыя парасткі нацыянальнага друку: 
газеты "Наша доля" і "Наша ніва" — абедзве пачалі выходзіць у 1906 
годзе. Праўда, "Наша доля" праіснавала толькі тры месяцы (на яе 
старонках дэбютавалі Якуб Колас, Цётка, Ядвігін Ш. і інш.), затое 
"Наша ніва" выдавалася ажно да 1915 года і шмат зрабіла дзеля 
культурна-нацыянальнага развіцця роднага краю. 

                                       
1 Ленин В. И. Полн. собр. соч. Т. 30. С. 90. 
2 Багдановіч М. Зб. тв. Т. 2. С. 121. 



"Наша ніва" стала цэнтрам літаратурнага жыцця на Беларусі, 
шырока разгарнуўшы работу па выданню літаратурных зборнікаў, 
альманахаў, календароў і іншай кніжнай прадукцыі. 

Пануючае становішча ў тагачаснай беларускай літаратуры зай-
мала паэзія, і выдатную ролю ў яе лёсе адыграла якраз "Наша ніва", 
на старонках якой друкавалі свае вершы шматлікія аўтары — 
выхадцы з розных куткоў Беларусі. Гэта была масавая паэзія жальбы і 
скаргаў. 

Як гляджу на свой край,  
Дык аж сэрца баліць!  
Пуста ніва — ўраджай,  
Як тут жыць, як пражыць? 
Дарма гіне дабро,  
К ліху праца ідзе;  
Сей, чакай — не ўзышло,  
А ўзышло — не цвіце...1 

Юзя Шчупак 
Эстэтычна яна была звязана з традыцыямі народнапаэтычнага 

ўспрымання свету, і ў той жа час ёй былі ўласцівы лірызм, шчырасць і 
непасрэднасць пачуцця, арыентацыя на блізкае, рэальна перажытае, 
што сведчыць аб літаратурна-мастацкім паходжанні гэтай з'явы. Яе 
лірычны герой, усведамляючы неабходнасць маральнага самаўдаска-
налення, значэнне стваральнай працы, прасякнуты крызісным адчу-
ваннем часу, безвыходнасцю становішча. 

"Наша ніва" — калыска беларускай літаратурнай мовы XX 
стагоддзя, а нашаніўская паэзія — фарміравальнік мастацкага стылю, 
сустрэча ў ім старога і новага. Гэта праўда, што многія ўзоры наша-
ніўскай паэзіі, якія нагадвалі сабой эпігонскае паўтарэнне беларускай 
літаратуры XIX стагоддзя, у новых умовах выглядалі даволі анахра-
нічна. Нашаніўскай паэзіі нярэдка пагражала небяспека штампу, 
агульшчыны, якія ішлі ад недавыяўленасці аўтарскай асобы. Але не 
трэба забываць, што ў "Нашай ніве" выпрацоўвалася нацыянальнае 
аблічча беларускай паэзіі, яе вобразны лад. "Заключыць вышэйшы 
змест у найпрасцейшую форму прыроды — вось задача, якой павінен 
у поўнай меры адпавядаць паэт, ствараючы характар",— лічыў 
выдатны нямецкі філосаф-культуролаг Гумбальдт2. 

У мастацкім плане нашаніўская паэзія грунтуецца на выяўлен-
чым прынцыпе. Агульны яе стыль — лірыка-апавядальны. Ён неда-

                                       
1 Анталогія беларускай паэзіі. Т. 1. С. 491. 
2 Гумбольдт. Язык и философия культуры. М.. 1979. С. 272. 



статкова дыферэнцыраваны з пункту гледжання мастацка-псіхала-
гічнай індывідуалізацыі. Для нашаніўскай паэзіі характэрныя парале-
лізмы: стан прыроды — стан чалавечай душы. Часта сустракаецца 
набор звыклых выразаў, якія заміналі выяўленню індывідуальнага 
пачатку. Індывідуальны пачатак падпарадкоўваўся духоўна-утылітар-
наму прызначэнню гэтых вершаў. 

Божа, Божа! Дай нам сілу,  
Дай нам моц, дай розум нам!  
Дай нам свет, навуку мілу,  
Палажы канец слязам! 
Разгані туман няпраўды.  
Што уеўся ў вочы мглой,  
Хай засвеціць сонца праўды  
Над заснуўшай стараной!1 

Янук Д. "Божа, Божа! Дай нам сілу..." 
Абязлічка і дэіндывідуалізацыя выявіліся ў нашаніўскай паэзіі, 

акрамя іншага, і ў гіпертрафіраваным пачуцці ўласнага бяссілля і 
звязанай з ім сацыяльнай апатыі. У яе мастацка-стылявым абліччы 
таксама пераважала агульнае, родавае, непадзельнае. 

Тым не менш гэта плённы перыяд у развіцці паэзіі і ўсёй бе-
ларускай літаратуры. 

Беларусь выявілася ў "Нашай ніве" як краіна сялянскай куль-
туры, што адлюстравалася таксама і ў вершаваных творах. Наша-
ніўская вобразнасць выступае ў выглядзе народнапаэтычных 
архетыпаў, звязаных з традыцыйнымі ўяўленнямі пра чалавека і свет, 
у якім ён жыве. Гэтыя вобразы шчасця-долі, жыццядайнага сонца, 
святла, нівы, крыніцы, ветру, хмары, волі і г. д. надзелены светапо-
глядным сэнсам. Няцяжка заўважыць, шт о ў стылявым плане паэзія 
імкнецца пераадолець канкрэтна-прадметную традыцыю сваёй воб-
разнасці, узнімаючыся да большага мастацкага абагульнення, развіц-
ця духоўнага пачатку. З часам у нашаніўскай паэзіі шырэй і разна-
стайней стала кола тэм — радзімы, прыроды, долі, кахання... 

Пакаленне беларускіх паэтаў і пісьменнікаў, што ўлілося ў 
літаратуру на ўзмежку XIX-XX стагоддзяў, пайшло ў рэчышчы сваіх 
папярэднікаў, але многае ў іх творчасці выглядала па-новаму. На 
новы лад гучаць старыя пытанні, напрыклад у вершы "Бура" Лявона 
Вітана-Дубейкаўскага (1869-1940): 

Стогне віхар, гудзе ў полі,  
Гне сталетнія дубы.  

Плачуць людзі ў горкай долі —  
Недзе дзецца ад журбы. 
Вые віхар безупынна,  
Дрэвы верне з каранём.  
А дзе ж гэтаму прычына?  
І навошта мы жывём?1 

Да гэтага беларуская літаратура паказвала жыццё чалавека 
найбольш у грамадска-побытавым асяроддзі, нацыянальнае і гістары-
чнае вымярэнні зусім, можна сказаць, адсутнічалі. Л. Вітан-Дубей-
каўскі ў сваім вершы звяртаецца да чалавечай свядомасці, вярэдзіць 
яе. 

Паэзія Каруся Каганца (1868-1918) таксама сведчыла пра абу-
джэнне этнічнай свядомасці і нацыянальна-патрыятычных пачуццяў 
у пэўнай часткі беларускага грамадства. 

Гэй, русіне! Што так зажурыўся?  
Чы пра Русь ты сваю тчэ не забыўся?  
— Ша! Як смееш такое гадаці  
І такія рэчы ўг олас павядаці?!  
Хіба ты забыўся, як цар праваслаўны,  
Айцец — бацюшка Расіі праслаўны — 
Усім русінам прыказ такі даў  
І рукою уласнай яго падпісаў,  
Штоб русінаў болей не было на свеце, 
А усе расіяне — маскоўскія дзеці,  
А хто ся адважыць русінам ся зваці,  
Таго ў ссылку або расстралялі!2 

"Беларус " 
У пачатку XX стагоддзя абазначыліся прыкметы новага бела-

рускага рэнесансу, абуджэння нацыянальнай памяці у многіх прадс-
таўнікоў беларускай інтэлігенцыі. Філасофія асуджанасці саступае ме-
сца аптымістычнай філасофіі адраджэння, упэўненасці, што белару-
ская культура, абапіраючыся на багатыя традыцыі мінулага, здолее 
пераадолець сваё часовае адставанне. Гэтая думка жывіла паэзію, 
прывівала ёй любоў да жыцця, падтрымлівала веру ў яго каштоўнасці, 
лячыла ад пасіўнасці, абуджала свядомасць. 

Беларуская паэзія ўжо ў самым пачатку XX стагоддзя прайшла 
вялікую школу творчага развіцця. Не губляючы з поля бачання 
сацыяльна-ролевага становішча чалавека, яна ўсё больш цікавілася ім 

самім, яго духоўна-эстэтычным светам. "Несучы чалавецтву свой 
дар", як казаў М. Багдановіч, яна прагна ўглядаецца ў аблічча роднай 
зямлі, глыбей ужываецца ў мову народа, асвойвае яго гістарычны 
вопыт. Любоў да роднай зямлі — старажытны беларускі архетып — 
пачынае выяўляць сябе ў паэзіі. 

"Нацыянальны свет,— лічыць Г. Гачаў,— расце адразу з розных 
канцоў: і з зямлі, і з неба, з мінулага (паходжання), і спераду — з 
мэты, прызвання, што гняздзіцца ў мары, ідэалах, у закліку-
скіраванасці ўперад"1. Адно з яго ўвасабленняў — пейзаж. 

Край наш бедны, край наш родны! 
Лес, балоты і пясок... 
Чуць дзе крыху луг прыгодны... 
Хвойнік, мох ды верасок. 
А туманы, як пялёнка, 
Засцілаюць лес і гай. 
Ой ты, бедная старонка! 
Ой, забыты Богам край! 

Гэта — урывак з верша Я. Коласа "Наш родны край", які з'яў-
ляецца першай публікацыяй аўтара (1906). У знаёмых вобразах род-
ных краявідаў намячаюцца выразныя парасткі эстэтычнай ацэнкі, 
якая з цягам часу ўзмацняецца. Адкрыццё хараства роднай зямлі 
стала, відаць, галоўным стымулам развіцця паэтычнага пошуку. Ва 
ўсіх на памяці вядомыя са школьных гадоў вершы Я. Коласа "Усход 
сонца", "Родныя вобразы" (1908), "Адлёт жураўлёў", "Ручэй" (1909) з 
выразна выяўленым духоўным пачаткам у светаўспрыманні лірыч-
нага героя. 

Вобразы мілыя роднага краю,  
Смутак і радасць мая! 
Што маё сэрца да вас парывае?  
Чым так прыкованы я 
К вам, мае ўзгорачкі роднага поля,  
Рэчкі, курганы, лясы, 
Поўныя смутку і жальбы нядолі.  
Поўныя сумнай красы? 

"Родныя вобразы " 
Паэтычны погляд Якуба Коласа па свет чымсьці нагадваў саму 

прыроду з уласцівай ёй натуральнасцю і ўнутранай гармоніяй. 
Такім чынам, у беларускай паэзіі сцвярджае сябе пейзаж, фармі-

руюцца эмацыянальна-вобразныя структуры, у якіх адлюстроўваецца 

нацыянальна-псіхалагічны архетып судакранання чалавека і прыро-
ды. 

Паэты імкнуцца да праўдзівасці вобраза прыроды і адначасова 
да яго лірызацыі і ідэалізацыі, вызвалення ад рацыяналістычнага 
утылітарызму. 

Я люблю гэты вобраз краіны,  
Дзе відаць на абшары кругом  
Курганы, і пустыя раўніны,  
І балоты, заросшыя мхом,— 

пісаў Ц. Гартны ў вершы "Роднай краіне"1 (1910). 
"Край беларускі,— неаднойчы паўтараў Багдановіч,— лясісты і 

балоцісты. Вось нам і трэба стварыць паэзію лесу, паэзію дрыгвы. 
Украінская стыхія — стэп, у нас наша стыхія лес і балота. Тут ёсць 
свая адменная краса, адменная рытміка, адменны чар. Трэба іх 
падгледзець, знайсці і выпесці на шырокі свет"2. 

Герой беларускай пейзажнай паэзіі заўсёды адчуваў тыя ўмовы, 
якія яму ставіла прырода і з якімі ён павінен быў лічыцца. Паэты 
разумелі, што з асаблівасцямі прыроднага ўлоння звязаны нацыя-
нальны характар беларуса, карані яго грамадскай і асабовай псіхало-
гіі. Таму беларуская літаратура пачатку XX стагоддзя імкнулася 
ўглядацца ў жыццё навакольнай прыроды і ва ўзаемадачыненне яе з 
чалавекам. 

Своеасаблівай настраёвасцю прасякнуты гэтыя ўзаемадачы-
ненні ў вершы Эдзюка Будзькі "Восень" (1909): 

Вось і даждалі...  
Дні скараталі,  
Сонца апала,  
Захаладала;  
На дварэ дурна —  
Ветрана, хмурна,  
Лісця пажоўклі,  
Паападалі,  
Птушкі замоўклі,  
Павыляталі...  
Пуста і нудна...  
Звыкнуцца трудна!..3 

Аднак настраёвасць тут яшчэ не дасягае глыбокага псіхалагізму, 
які б усебакова характарызаваў унутраны стан лірычнага героя, 
                                       
1 Гартны Ц. Зб. тв.: У 4 т. 1987. Т. 1. С. 32 
2 Ластоўскі В. Мае ўспаміны аб Багдановічу / На суд гісторыі. Мн., 1994. С. 29 
3 Анталогія беларускай паэзіі. Т. 1. С. 412. 



раскрываў яго ўнутраны свет. Псіхалагізм — як форма выяўлення 
ўнутранай шматграннасці чалавечай асобы — заняў вялікае месца ў 
творчасці М. Багдановіча. Пейзаж у яго лірыцы становіцца пейзажам 
душы, набывае рысы індывідуалізаванасці. 

Вечар на захадзе ў попеле тушыць  
Кучу чырвоных кавалкаў вугля;  
Ціха ўсё; вецер лістка не зварушыць.  
Не скалыхнуцца ні траўкай паля;  
Цёмныя цені даўжэй у лагчыне,  
Птушкі прыстаўшай марудней палёт;  
Сумна плыве маладзік бледна-сіні  
У небе вячэрнім, зялёным, як лёд;  
Іскрацца зорак сняжынкі маркотна.  
Збожжа пакрылася шызай расой...  
Кіньма жа думкі аб долі гаротнай.  
Хоць бы на момант спачынем душой!1 

"Вечар на захадзе ў попеле тушыць... " 
Тонка падмечаныя і выпісаныя дэталі з жыцця навакольнай 

прыроды складаюцца ў М. Багдановіча ў стройную карціну светабу-
довы, якая ўключае і чалавека з уласцівым яму разумным пачаткам 
— імкненнем да прыгажосці і дабра. 

Значнае месца займаў пейзаж у творчасці Янкі Купалы (1882-
1942), пачынаючы з першых вершаў і ранніх паэм. У адрозненне ад 
Багдановіча Купала не імкнуўся да канкрэтызацыі ці індывідуаліза-
цыі пейзажу, які часцей за ўсё складаецца ў яго з абагульненых воб-
разаў-сімвалаў. 

Малюся я небу. зямлі і прастору,  
Магутнаму Богу — ўсясвету малюся,  
Ва ўсякай прыгодзе, ва ўсякую пору  
За родны загон Беларусі2. 

"Мая малітва", 1912 
Ад пейзажу толькі адзін крок да гісторыі. А. Кіркор у свой час 

пісаў: "Белоруссия — край могил, курганов, городищ, городков, зам-
ковищ — край, где чуть не на каждом шагу вы встречаете следы 
минувшего, в памятниках, сказаниях, песнях"3. 

Прыродны пейзаж у Купалы звычайна закранае гістарычныя, 
сацыяльна-філасофскія, касмічныя асацыяцыі. Інтэгруючым пачат-
кам выступае тут любоў да Беларусі. 
                                       
1 Багдановіч М. Зб. тв. Т. 1. С. 42. 
2 Купала Я. Поўн. зб. тв. 1997. Т. 3. С. 314. 
3 Кіркор А. Живописная Россия. М.. 1882. С. 236. 



Беларуская паэзія пачатку XX стагоддзя з боку зместу і паводле 
формы сваёй стала ўзноўленай памяццю народа, фактам яго 
гістарычнага абуджэння. Паэты добра разумелі, што будучыню можа 
мець толькі той народ, які ведае і беражэ сваю гісторыю. Тагачасная 
сітуацыя (як, дарэчы, і сённяшняя) мела патрэбу ў паэтызацыі і 
ўзвышэнні мінулага, а таксама ў яго пераасэнсаванні пад новым 
пунктам гледжання, які добра відаць у вершы Я. Купалы "Над 
Нёманам" (1911). 

Край, дзе жыццё я сваё пачынаю,  
Шмат весялей прыглядаўся на свет,  
Песні і казкі інакшыя баяў.  
Шчасце цвіло ў ім, як макавы цвет. 
Панам быў дома і слаўным за домам  
Мой, натаптаны сягоння, народ;  
Змог ён не толькі знаць штукі з заломам —  
Роднаму слову ўмеў кніжны даць ход1. 

Паэт імкнецца надаць старажытнабеларускай культуры эстэтыч-
на цэласны характар. Вялікае княства Літоўскае, Рускае і Жамойцкае 
(пра яго ідзе гаворка ў Купалы) было ўтворана, як цяпер даказана, на 
беларускай аснове — тэрытарыяльнай, этнаграфічнай і культурнай. 
Гістарычная памяць яшчэ жыла на той час у паданнях, легендах, у 
жывой постаці роднага слова, якім яно прадстае ў аднайменным 
вершы 1910 года. 

Ты ў жыцці вяло нас з хватай і няхвалай;  
Быў час — свае правы чужым дыктавала;  
І цяпер хто зводна над табой смяецца —  
Гэта або вецер, што ў платах трасецца, 
Або той смяецца, хто не знаў ніколі  
Чалавечых думак, чалавечай долі,—  
Хто ў грудзях гадуе злосна, непрытворна  
Замест сэрца — камень, мест душы — дым чорны2. 

У свядомасці паэта трывала захоўвалася пачуццё сувязі і 
дачынення да лёсу папярэдніх пакаленняў, да іх гістарычнага вопыту, 
да той гуманістычнай маральна-этычнай традыцыі духоўнага 
разняволення чалавека, якая сфарміравалася ў грамадска-прававой 
практыцы Вялікага княства Літоўскага. Мінуўшчына і сучаснасць у 
Купалы — два бакі адной думкі. Нацыянальна-адраджэнскую тэму ён 
заўсёды імкнуўся ўзважыць на шалях гісторыі. У незвычайным святле 

                                       
1 Купала Я. Поўн. зб. тв. Т. 3. С. 12. 

гістарычных асацыяцый яна пралётала ў паэме "На Куццю", упер-
шыню надрукаванай у "Нашай ніве" ў канцы 1911 года. Пачуццё 
гісторыі ў ёй узмоцнена рамантызмам з уласцівым для яго абагуль-
неным поглядам на гістарычную мінуўшчыну. У намаляваных Купа-
лам вобразах мінулага рэальнае і ідэальнае спалучаны ў адным рама-
нтычным вобразе, скіраваным не столькі на пазнанне і адлюстра-
ванне гістарычнай рэчаіснасці, уласцівага ёй багацця і разнастай-
насці жыццёвых праяў, колькі на выхаванне патрыятычных паводзін 
сучасніка. Паэтыка тут грунтуецца на ўмоўна-міфалагічнай аснове. 
Аўтар адкрывае заслону часу, ажыўляе мінуўшчыну, героі глядзяць на 
нас з глыбіні гісторыі. Дзея адбываецца ў калядны вечар на старым 
замчышчы, дзе наладжана святочная вячэра — "Куцця". Куцця — кут 
— покуцце — этымалагічна блізкія словы. Покуцце — самае ганаровае 
месца за сталом, дзе звычайна садзілі дзядоў. У купалаўскай паэме на 
покуцці — князь з княгіняй, вакол — княжацкая дружына. Аўтар не 
даследуе псіхалогію сваіх герояў, а малюе перад чытачом незвычайнае 
відовішча, засмужаную туманам часу карціну таго, як князь кліча 
ганцоў і загадвае ім агледзець усе пагранічныя капцы". Ганцы, каб 
выканаць загад князя, адольваюць не толькі адлегласць у прасторы, 
але і ў часе: князь пасылае іх са свайго часу ў наш. 

І што на паверку аказваецца? Аказваецца, народ яшчэ жывы. 
Выканаўшы заданне, ганцы вяртаюцца, каб расказаць князю аб 
выніках. 

Не ўмруць, не ўмруць ужо яны,  
Раз хочуць сонца, славы, песні;  
Заб'юць ім зычныя званы  
Прабудным звонам напрадвесні... 
На дзеле — кожны йшчэ слугой,  
У думках — вольныя ўжо людзі;  
Над сэрцам іх, над іх душой  
Наш дух лунаці вечна будзе...1 

Прадметна-рэалістычнае папаўненне паэмы зведзена да міні-
муму. Абмеркаванне нацыянальнай праблемы адбываецца на такіх 
вышынях духу, на якія ўваход усяму матэрыяльнаму забаронены. 
Умоўныя сродкі выразнасці атрымліваюць тут паэтычнае, філасоф-
скае і драматычнае абгрунтаванне. Устанаўленне духоўнага кантакту 
са старой ліцвінскай спадчынай азначала для Купалы і іншых паэтаў 
вырашэнне праблем нацыянальнай ідэнтыфікацыі, атрыманне адказу 
на пытанне "Хто мы?". 

                                       
1 Купала Я. Паэмы. Драматычныя творы. Мн., 1989. С. 62. 



Годны адказ на гэтае пытанне знаходзім у творчасці Алеся 
Гаруна (1887-1920). 

Ты, мой брат, каго зваць Беларусам,  
Роднай мовы сваёй не цурайся;  
Як не зрокся яе пад прымусам,  
Так і вольны цяпер не зракайся. 
Ад дзядоў і ад прадзедаў, браце.  
Гэта скарб нам адзін захаваўся,  
У сялянскай аграбленай хаце  
Толькі ён незабраны застаўся. 

Называючы беларуса "вольным", А. Гарун, відавочна, пераболь-
шваў значэнне царскага маніфеста ад 1905 года. Зрэшты, верш не 
пра гэта. Звяртаючыся да беларуса, паэт гаворыць: 

Дык шануй, Беларус, сваю мову —  
Гэта скарб нам на вечныя годы;  
За пашану радзімаму слову  
Ушануюць нас брацця-народы!1 

"Ты, мой брат, каго зваць Беларусам... " 
Вобраз Беларусі выяўляўся ў творчасці паэтаў надзвычай разна-

стайна. Нацыянальную ідэю Беларушчыны даводзілася абараняць ад 
ворагаў і непрыяцеляў, якія не перавяліся і ў XX стагоддзі. Палеміка з 
імі гучыць і ва ўжо цытаваным "Родным слове" (1910), і ў іншых 
творах Купалы. 

Загаманілі, зашыпелі  
Вось так, па-своему "вовсю"...  
Няварта гэтак распінацца.  
Мае шмялькі, ў чужым вуллі.  
Зацесна вам у нашай хатцы —  
Гайда! туды, адкуль прыйшлі!..  
Як трутні, ласыя на соты,  
Вы к нам прыйшлі ў гадзіну бед;  
Чуць толькі сталі да работы,  
А груганам гатоў абед2. 

"Апекунам " 
Трэба было таксама даваць ацэнку і адпор рэнегатам. Менавіта 

ім адрасаваны верш М. Арла "Сынам Беларусі" (1911). Рэнегат — 
чалавек, які здрадзіў сваім перакананням і перайшоў у лагер пра-
ціўнікаў, здраднік. Рэнегаты лічылі, што ў беларусаў стары, стомлены 

                                       
1 Гарун А. Сэрцам пачуты звон. Мн., 1991. С. 38. 
2 Купала Я. Поўн. зб. тв. Т. 2. С. 81. 



этнас, асуджаны на знікненне і забыццё, і што ўжо ні пра якое 
адраджэнне гаворкі не можа быць. 

Сэрца ад гневу маё разрываецца,  
З вуснаў пракляцце ўсім вам зрываецца, 
Вам, Беларусі сыны!  
Вы адракліся, забылі, пакінулі,  
Вы, быццам юды, ўрагам яе кінулі, 
Здраднікі вы, не сыны!1 

Пра гэта ж пісаў і Гальяш Леўчык (1880-1944) — аўтар шыро-
кавядомага "Чыжыка беларускага" ("Хто адрокся сваіх...", 1912): 

Хто адрокся сваіх,  
Хто стыдацца нас стаў  
І прыліп да чужых,— 
Каб ён свету не знаў! 
Мову родную хто  
Пазабыў, асмяяў,  
Загубіў за нішто,— 
Каб ён свету не знаў!2 

Духоўна-палемічная традыцыя — адна з самых старажытных у 
беларускай літаратуры і адна з найбольш працяглых. Сама гістарыч-
ная рэчаіснасць выклікала яе да жыцця. У 1927 годзе яна азвалася ў 
вершы заходнебеларускага паэта, паборніка нацыянальнай ідэі Алеся 
Салагуба (1906-1934) "Да беларускіх настаўнікаў-рэнегатаў". Аўтар 
звяртаўся да тых дзеячаў асветы, хто фактычна згаджаўся з паліты-
кай паланізацыі на "крэсах усходніх". Верш мае эпіграф Лермантава: 
"Перед опасностью презренно-малодушны И перед властию презрен-
ные рабы". 

Народ распяты, здзекі, мукі...  
Чужынец смокча скарб зямлі.  
Народ за помаччу ўзняў рукі,  
А дзе ж сыны? О, дзе яны? 
Яны ў манішках і цыліндрах.  
На карку выгладжаны фрак,  
Кіёк ляскованы ў руках —  
Не сунься, бацька-небарака:  
То ж гэта лорды ходзяць так3. 

                                       
1 Анталогія беларускай паэзіі. Т. 1. С. 521. 
2 Леўчык Г. Доля і хлеб. Мн., 1980. С. 29. 
3 Ростані волі. Мн., 1990. С. 239. 



Гэтыя палемічныя вершы-маналогі, напісаныя з рознай нагоды і 
з неаднолькавых ідэйна-палітычных пазіцый, былі скіраваны на 
абарону "беларушчыны" ад яе крыўдзіцеляў. 

Адстойваючы права беларусаў на нацыянальнае адраджэнне, 
паэты бачаць у ім гістарычную патрэбу агульначалавечага характару. 
Выяўляецца дыялектычная сувязь паміж нацыянальным і сацыяль-
ным, канкрэтна-гістарычным і агульначалавечым, быційным, сцвяр-
джаецца думка аб тым, што негістарычных народаў няма, што кожны 
народ мае сваё месца ў гісторыі. Незалежнасць патрэбна Купалу, каб, 
атрымаўшы свабоду, выйсці ў свет, у яго шырокія прасторы. Заглыб-
ляючыся ў народную і нацыянальную глебу, ён тым самым узнімаўся 
да агульначалавечага, бо імкнуўся выявіць тое, што звязвае адзін 
народ з другім, збліжае мінулае з будучым, дазваляе глыбей зразумець 
сучаснасць. 

У працэсе станаўлення духоўнасці беларускага народа і яго 
літаратуры вялікую ролю адыгрывае Біблія — стары, Майсееў закон і 
новы тастамент (Евангелле). Буйнейшы рускі філосаф У. Салаўёў 
сказаў на зыходзе XIX стагоддзя: "Художники и поэты должны опять 
стать жрецами и пророками",— гэта значыць думаць, клапаціцца пра 
будучыню, бачыць яе. У. Салаўёў ніяк не мог мець на ўвазе Я. Купалу, 
які, аднак, поўнасцю адпавядаў прадказанаму ім тыпу паэта. Пра 
гэта сведчаць Купалавы творы. 

Адзін з такіх твораў "А хто там ідзе?". 
А хто там ідзе, а хто там ідзе  
У агромністай такой грамадзе? 
— Беларусы. 
А што яны нясуць на худых плячах,  
На руках у крыві, на нагах у лапцях? 
— Сваю крыўду. 

"А хто там ідзе?" — самы вядомы ў свеце беларускі верш, пера-
кладзены на многія замежныя мовы. Ён (як "Ворагам Беларушчыны" і 
многія іншыя творы) створаны ў духу старога біблейскага тастамента 
і дае важныя падставы гаварыць пра сувязь Купалы з Бібліяй. Як 
паэт-прарок, вяшчун Адраджэння, ён свядома і інтуітыўна адчуваў 
патрэбу абапірацца не толькі на навукова-асветніцкія ідэі, але і на 
ўвесь вопыт чалавецтва, у тым ліку і рэлігійны. Прарочы дар Купалы 
якраз і выявіўся ў тым, што праблемам беларускай гісторыі ён нада-
ваў абагульнены характар, паказваючы іх як праблемы агульна-
чалавечыя. Біблія давала яму магчымасць глабальнага погляду на 
гісторыю свайго народа. Не забудзем, што з Бібліі пачынаў некалі і 
Францыск Скарына — нястомны перакладчык старазапаветных тэк-



стаў, якія ў беларускай трансфармацыі павінны былі ўзняць духоўны 
ўзровень нацыянальнага этнасу, садзейнічаць ідэйна-маральнаму вы-
значэнню свядомасці народа, выхаванню ў ім стойкасці, моцы і тры-
валасці. За ўзор ім браўся прыклад старажытнаіудзейскай гісторыі 
яўрэйскага народа. 

Біблія стымулявала думку. Тагачасная духоўная сітуацыя, якую 
Купала бачыў у навакольнай паўсядзённасці, нагадвала яму тую, у 
якую трапіў старажытнаяўрэйскі народ, калі апынуўся ў егіпецкім 
палоне, страціўшы волю і самастойнасць. Разам з іншымі фактарамі 
Біблія дапамагала беларускаму паэту пачатку XX стагоддзя адчуць 
прызванне прарока нацыянальнага адраджэння, будзіцеля народных 
мас. Зразумела, паэт не дамагаўся нейкай прывілеяванай выбранасці 
для свайго народа — месіянізм быў для яго сродкам супрацьстаяння 
нацыянальнай асіміляцыі і дапамагаў увасобіць у слове тытанічны 
змест, здольны абудзіць народ на барацьбу за сваю чалавечую год-
насць. 

Біблейскім матывам Я. Купала наследуе ў вершы "Ворагам 
Беларушчыны" — водпаведзі рускім і польскім шавіністам, якія без 
канца нападалі, паводле выразу паэта, "на ўсё беларускае". 

Чаго вам хочацца, панове?  
Які вас выклікаў прымус  
Забіць трывогу аб той мове,  
Якой азваўся беларус? 

Гэта адзін з самых выдатных узораў ранняй купалаўскай лірыкі. 
У ім выявіўся той неўтаймоўна-бурлівы стан, у якім знаходзіўся ў той 
час паэт, прамоўніцкім пафасам і тэмпераментам нагадваючы біблей-
скага прарока Іезікііля. 

Чаму вам дзіка яго мова?  
Паверце, вашай ён не ўкраў,  
Сваё ён толькі ўспомніў слова,  
З якім радзіўся, падрастаў1. 

Царкоўна-кніжная мова ў духу старога тастамента знітавана тут 
з народна-бытавым, размоўным словам і інтанацыяй. Верш "Ворагам 
Беларушчыны" ўзнавіў і развіў патрыятычныя традыцыі палемічнай 
беларускай літаратуры XVI-XVII стагоддзяў Афанасія Філіповіча, Мяле-
ція Сматрыцкага, Стафана Зізанія і іншых пісьменнікаў, якія стаялі 
на варце нацыянальных інтарэсаў свайго народа і не давалі яго ў 
крыўду розным непрыяцелям і нядобразычліўцам. У вершы Купала, 
па сутнасці, выступае наследнікам традыцый беларускага барока, пра 

                                       
1 Купала Я. Поўн. зб. тв. 1995. Т. 1. С. 133. 



што сведчаць павышаная экспрэсіўнасць твора і эмацыянальнасць, 
якая ўзнімаецца да патэтыкі. 

"Ворагам Беларушчыны" відавочна ўзыходзіць да свайго 
біблейскага жанравага архетыпу, узору, які, аднак, не перашкаджае 
аўтару перадаць асабовае адчуванне чалавечага быцця. 

Таксама як і ў вядомым вершы "Я не для вас..." (1907) чуецца 
плач біблейскага прарока Іерэміі. Як і той, Купала перш за ўсё бярэ 
размахам душы, эмоцыяй. Рацыяналістычны пачатак у Купалы амаль 
поўнасцю адсутнічае альбо змяшаны з пачуццёвасцю, паглынуты ёю. 

Прагай нацыянальнага адраджэння жыла творчасць Я. Коласа, 
прасякнутая глыбокімі сумненнямі ў разумнасці свету, жыцця, нава-
кольнай рэчаіснасці. З гэтай мэтай ён таксама звяртаецца да Бібліі, 
да старажытнай міфалогіі. Праўда, яго не перастае цікавіць і побыт, 
аднак цяпер у многіх выпадках побыт бачыцца інакш, у новым 
святле. 

Шмат побытавага адбілася ў "Новай зямлі", прасякнутай тонкімі 
маральнымі сентэнцыямі і народнай мудрасцю, але гэта не той побыт, 
якім ён выглядаў, напрыклад, у беларускай літаратуры XIX стагоддзя. 
Задуму і сэнс "Новай зямлі" мы да гэтага часу разумеем хоць і 
паэтычна, але занадта прыземлена, занадта побытава. Між тым у 
"Новай зямлі" ўвасобілася высокая мара паэта аб новым узроўні 
чалавечай свядомасці, аб будучыні. Ключ да разумення "Новай зямлі" 
знаходзіцца, трэба думаць, у "Адкравенні Іаана Багаслова": "П увндел 
я новое небо и новую землю, ибо прежнее небо и прежняя земля 
миновали..." 

Менавіта да гэтай кнігі Евангелля — "Апакаліпсіса" — была скі-
равана ўвага многіх тагачасных рускіх паэтаў і пісьменнікаў, асабліва 
сімвалістаў. Мастацтва сімвалістаў жыло тэургічным парываннем, 
імкненнем ачысціць свет, па-новаму яго аформіць, падпарадкаваць 
сабе прыроду. Руская інтэлігенцыя, паэты і філосафы (У. Салаўёў, Дз. 
Меражкоўскі, М. Бярдзяеў, А. Белы, В. Іваноў, С. Ясенін, А. Блок) 
заклікалі Расію пракласці шлях усяму чалавецтву да новага неба і 
новай зямлі. Гаворка ішла ні больш ні менш як пра знішчэнне старога 
свету і ператварэнне ўсёй прыроды ў "новае неба і новую зямлю". 

Я. Колас, па сутнасці, таксама не прымае тагачаснай сацы-
яльнай рэчаіснасці і патрабуе "новага неба" і "новай зямлі", але "новая 
зямля" для яго — не эсхаталагічнае пытанне. "Новая зямля" — гэта 
леснікова сяліба і той кавалак зямлі, які намагаецца прыдбаць Міхал, і 
на гэтай "тэрыторыі" яе насельнікі імкнуцца пераадолець адчужэнне 
чалавека ад свету. Героі "Новай зямлі" не парываюць сувязі з 
прыродай. У гэтым творы паэт фарміруе рэальнае жыццеадчуванне 



беларускага чалавека, бачанне прыроды, прадметаў і з'яў. Асветніцкі 
розум у аўтара выступае не ў адцягненым выглядзе, а як уласцівасць 
народнай самасвядомасці. Гэта самасвядомасць у поўным сэнсе слова 
адраджэнская па свайму жыццеадчуванню, якое нясе ў сабе знак 
хрысціянскай любові, бескарыслівасці і ахвярнасці, імкненне да 
ўнутранага абнаўлення. Аўтар адкрывае для сябе і для нас вялікі 
духоўны і сацыяльна-маральны змест паняцця "новай зямлі" ў самым 
шырокім сэнсе, ён эстэтызуе гаспадарча-побытавыя, этычныя, рэлі-
гійныя каштоўнасці сваіх герояў. Твор прасякнуты своеасаблівым 
панэстэтызмам (што, дарэчы, таксама было ўласціва сімвалістам). 
Гэта тая зямля, якая можа забяспечыць чалавеку гарманічнае існа-
ванне на ёй і ўмовы далейшага росту, не прыводзячы да гуманістыч-
ных страт. Героі "Новай зямлі", нягледзячы на некаторую патрыяр-
хальную абмежаванасць, жывуць пастаяннай патрэбай пазнання. 
Успомнім, што, нават паміраючы, Міхал усклікае: 

Але што ёсць там, за заслонай,  
За гэтай сцежкаю замкнёнай? 

Біблейска-евангельскія матывы атрымліваюць шырокае распаў-
сюджванне ў беларускай паэзіі першых дзесяцігоддзяў XX стагоддзя. 

А. Гарун звяртаецца да вобраза Ісуса Хрыста (верш "Малітва", 
1912), шукаючы ў ім ідэйна-псіхалагічную апору і духоўнае кіраў-
ніцтва: 

Я бачыў: Сын Яго стаяў  
На пушчы і маліўся  
І словы ў гневе прамаўляў.  
А твар слязьмі абліўся.  
— Ах, дай мне, Ойча, моцных слоў!  
Маланак слоў палючых,  
Бо кроў мая сачыцца зноў  
Із ранаў тых балючых...  
Паглянь: паўсюдах з краю ў край  
Рабунак, глуз пануюць,  
І льецца смех тых чорных зграй.  
І ўсё з зямлёй раўнуюць... 

Гэта — вельмі беларускі Хрыстос, які глядзіць на навакольную 
рэчаіснасць вачыма паэта з прозвішчам Гарун. 

Ах, дай мне, Божа, гэткіх слоў,  
Зямля б ад іх траслася!  
Баляць бо раны мае зноў  
І кроў з іх палілася...  
Пашлю тады маланкі ў люд,  



Ў бясшчасны той брадзіці,  
Блішчэць, яскравець там і тут,  
Праўдзівы гнеў будзіци1. 

Біблейскія легенды адзначаны пазаасабовым характарам — паэ-
зія А. Гаруна прамаўляла праз асобу, праз індывідуальнае перажы-
ванне. 

Беларускія пісьменнікі пераважна бачылі ў народзе сілу таго, 
што крыху пазней вядомы псіхааналітык К. Юнг назаве "калектыў-
ным бессвядомым", якое кіруе падзеямі і фарміруе чалавечы лёс. Доля 
чалавека на Беларусі, яго жыццёвая наканаванасць залежала ад гэтай 
нерухомай усеагульнасці "калектыўнага бессвядомага", якое ў той час 
на практыцы азначала не што іншае, як комплекс нацыянальнай 
непаўнацэннасці. 

Дзевятнасце сотняў,  
Як Езус радзіўся,  
І за гэту пору  
Мужык не змяніўся2,—  

пісала Цётка (1876-1916) у вершы "Мужык не змяніўся" (1903). У 
голасе паэтэсы гучалі жаль і абурэнне, таму што яна была ўпэўнена: 
чалавек становіцца асобай толькі тады, калі ён разбурае прывычна 
руцінныя вязі і звычаі дзеля сцвярджэння свайго аўтэнтычнага "я". 
Паэтэса ўспрымала народ як адно індывідуальнае цела, здольнае з 
часам на адраджэнне і абнаўленне сваёй духоўнай самасвядомасці. 
Цётка імкнулася дадаць народу нацыянальнага характару, адкрыць у 
ім гэты характар, але яе чакала расчараванне. 

Я там біўся, я там віўся,  
Я ім хаты паламаў,  
А ўсё ж такі не дабіўся,  
Каб народ свой голас даў!..3  

"Мае думкі", 1905 
Цётка, як і іншыя паэты, звяртаецца ў сваёй творчасці да воб-

разаў ветру, буры, усхваляванага мора, якія сімвалізуюць нарастанне 
рэвалюцыйна-вызваленчых настрояў. Вобраз ветру выкарыстаны і ў 
вершы "Мае думкі", аднак, як бачым, і вецер аказваецца бяссільным, 
каб абудзіць "калектыўнае бессвядомае". 

У літаратуры гэты працэс ішоў, вядома, барзджэй, чым у жыцці, 
персаналізуючыся ў асобным герою, набываючы канкрэтна-індывіду-
альнае аблічча літаратурна-мастацкіх вобразаў. Але і тут асоба 
                                       
1 Гарун Л. Сэрцам пачутны звон. С. 74. 
2 Цётка. Выбраныя творы. Мн., 1949. С. 64. 
3 Тамсама. С. 95. 



выступала хутчэй як частка, функцыя сацыяльнага асяроддзя, слаба 
выдзяляючыся з яго. Асабовы пачатак паэзіі Цёткі канцэнтруецца ў 
вобразе лірычнай гераіні, якая ўся ў руху, у дзеянні і выяўляе глы-
бокае пачуццё сумленнасці і нацыянальнай годнасці. Рух, дынаміка, 
рамантычнае парыванне, незвычайны тэмперамент і апантанасць ра-
білі яе ўнутраны свет вельмі чуйным да грамадскіх турбот і клопатаў. 

Развіццё лірыкі асабовых перажыванняў значна ажывіла бела-
рускую паэзію пачатку XX стагоддзя, надало ёй энергіі эстэтычнага 
пошуку. Гэта азначала прыход новага героя, які імкнуўся пераасэн-
саваць трагізм свайго паўсядзённага існавання. Гэта перш за ўсё 
купалаўскі мужык — герой аднайменнага верша (1905), які ўпэўнена 
заяўляе аб сваёй чалавечай годнасці: 

Але хоць колькі жыць тут буду.  
Як будзе век тут мой вялік,  
Ніколі, браткі, не забуду,  
Што чалавек я, хоць мужык. 

Раннія вершы Я. Купалы, як вядома, крытыкаваў М. Багдановіч 
— за тое, што яны напісаны, паводле яго слоў, "пад Бурачка" (Бурачок 
— псеўданім Ф. Багушэвіча, якім той падпісваў свае вершы і нават 
цэлыя кнігі). Некаторыя падставы для такой крытыкі Багдановіч меў, 
але толькі некаторыя, бо ў цэлым Купала, нават ранні, пайшоў далей 
за свайго папярэдніка Багушэвіча. Постаць купалаўскага мужыка, 
калі хочаце, чымсьці нагадвала героя Уолта Уітмена — песняра аме-
рыканскай дэмакратыі, змагара за чалавечыя правы. Купалаўскі ге-
рой прыйшоў у беларускую літаратуру, калі палітычная атмасфера 
была надзвычай напружана падзеямі рэвалюцыі 1905-1907 гадоў і 
нябачным дагэтуль абвастрэннем супрацьстаяння ў грамадстве. 

Блізкія да яго персанажы заўважаюцца ў вершах іншых паэтаў, 
напрыклад у "Песні каваля" (1910) Хведара Чарнышэвіча. 

Мой горан пылае,  
І іскры ляцяць;  
Я мех уздуваю  
І буду каваць...  
Працую, гарую,  
Як моцы стае.  
Гартую, муштрую  
Жалеза мае...  
У кузні ад рання да ночы стаю  
І молатам лепшую долю кую!..1 

                                       
1 Анталогія беларускай паэзіі. Т. 1. С. 548. 



Гэты герой здольны на ўдзел у барацьбе за дэмакратычныя 
правы, за свабоду, адсюль гераічныя рысы і матывы ў яго паводзінах, 
але аўтар не імкнецца да таго, каб выявіць у ім індывідуальнае. 

Падобную постаць бачым і ў вершаваным цыкле Цішкі Гартнага 
(1887-1937) "Песні гарбара" (1912): 

Я рабочы — гарбар,  
Рыцар працы цяжкой,  
Я з жалезнай душой,  
З сэрцам палкім, як жар1. 

Лірычны герой гэтых твораў — індывід, але адначасова выява 
народнай зборнасці, вобраз яе супольнасці. Постаці мужыка, каваля, 
гарбара і іншых існавалі ў нацыянальнай свядомасці як даўнія 
архетыпы народнай карціны свету. Няцяжка заўважыць, што і паэ-
тычныя погляды Цёткі, Я. Купалы, Хв. Чарнышэвіча, Ц. Гартнага ў 
цэлым адзначаны рамантычным пафасам дэіндывідуалізацыі, што, 
аднак, не выключае асабістага аўтарскага самавыяўлення. Асабліва ў 
Купалы, дзе "я" паэта выяўляецца (ужо ў "Жалейцы") дастаткова роз-
набакова: у адных вершах знайшлі адбітак біяграфічная канва жыц-
цёвага лёсу, вобразы навакольнай прыроды, побыт, у другіх — шмат-
гранныя і інтэнсіўныя духоўныя памкненні і пошукі. 

Нейкай асабліва даверлівай цеплынёй і шчырасцю чаруе верш 
"Я не сокал...": 

Я не сокал зоркавокі, 
Не арол адважны,  
Што так думна за аблокі 
Ўзносіцца з іх кажны. 
Нават я не салавейка. 
Што пяе так слаўна,  
А я толькі верабейка, 
Ўзрошчаны пад Ганнай. 
Як ён, край шаную родны, 
Не лягу ў чужыя  
І з зімой б'юся халоднай,  
Хоць-та сэрца ные2. 

Паміж купалазнаўцамі даўно ідзе спрэчка аб ступені аўта-
біяграфічнасці творчасці паэта. "Я не сокал..." паказвае якраз на 
значнасць гэтай ступені. 

                                       
1 Гартны Ц. Эб. тв. Т. 1. С. 49. 
2 Купала Я. Поўн. зб. тв. Т. 1. С. 179. 



А праз колькі старонак — другі верш, другое "я", якое сведчыць, 
што паэт пашырае думкі і адчуванні свайго героя ні больш ні менш як 
да сусветных маштабаў. Пра гармонію з існуючай рэальнасцю і 
станам рэчаў не магло быць і гаворкі. Для Купалавай рамантычнай 
ідэі свабоды яна не падыходзіла. 

Я — багач, я — магнат! —  
Усім рад, усім сыт!  
Што мне пан, што мне кат —  
Цэлы свет мне адкрыт! 
Я усё закляну,  
Усё сілай папру,—  
З гор зраблю даліну,  
А з далінкі гару!1 

"З песень беларускага мужыка " 
Тут выступае рамантычная ідэя ўсёмагутнасці чалавечай асобы, 

у лірычным герою праяўляецца своеасаблівы тытанізм, імкненне да 
абсалюту. Жаданні паэта, як бачым, выходзяць далёка за межы 
прыватнай асобы — за асабістым, у магутных токах жыцця ён 
адчувае агульнае. Лёс свайго лірычнага "я" Купала асэнсоўвае як лёс 
народны, сацыяльны. Ён прадстае як месія, які выйшаў з глыбінь 
народа, каб павесці яго за сабой: "Неспакойнай душой надарыў мяне 
Бог, І з такой у магілу напэўна зыйду". 

Канкрэтны вясковы свет — толькі адпраўны пункт паэзіі Купа-
лы, далей ён выходзіць на маштабныя абагульненні нацыянальнага 
вопыту. "Я" Купалы — ёмістае духоўна-эстэтычнае абагульненне, 
збіральны вобраз, які выходзіць за межы яго эмпірычнай біяграфіі. 

У тым жа кірунку, але сваім шляхам ішоў Якуб Колас (1882-1956) 
— паэт эпічнага даравання. Ён добра ведаў душу беларуса, яго жыццё 
і побыт і тое духоўна-прыроднае ўлонне, у якім ён існаваў. Значнае 
развіццё ў яго творчасці атрымала цікавасць пісьменніка да раскрыц-
ця дыялектыкі чалавечай душы, і гэта адпавядала наспеўшым патра-
баванням эстэтычнай свядомасці таго часу. Як мастак ён шукае ў 
чалавеку адметнае, непаўторнае, індывідуальнае. Паэтычны свет, 
створаны ў яго кнігах, прасякнуты непадробнай сапраўднасцю 
чалавечых пачуццяў і адначасова пераўтвораны эстэтычна . 

За гарою дудка грае,  
Як бы плача ў цішыне,  
І на сэрца навявае  
Ціхі жаль і смутак мне. 

І гаворыць песняй тою:  
"Я — сляза твае душы,  
Што часінаю ліхою  
Ўзгадавалася ў цішы 
І ўпала адзінока,  
Як ты долю праклінаў;  
Я — той крык, што ты глыбока  
Ў сваім сэрцы пахаваў; 
Я — плач ветру на прасторы;  
Я — пакутны, горкі спеў;  
Я — няведамае гора;  
Я — нявыказаны гнеў..." 

Рамантызм, як бачым, характарызуе і коласаўскі (быццам 
прыземлены) погляд на свет і на чалавека, унутраны свет якога 
становіцца галоўным прадметам мастакоўскай увагі. 

Грае дудка, вымаўляе,  
Плача дробнаю слязой  
І ціхутка замірае  
Дзесь у полі за гарой1. 

"Дудка", 1910 
Акцэнтаванне каштоўнасці індывідуальна-асабовага пачатку ў 

тагачасных умовах (як, магчыма, і сёння) нясло ў сабе зарад сацы-
яльнай крытыкі і вымагала пошуку адпаведных эстэтычных сродкаў. 
Але мастацкі стыль Коласа быў такі, што ён не меў патрэбы ў аса-
блівым завастрэнні вершаванай формы, хоць і надаваў ёй неабходнае 
значэнне. Многія яго вершы маюць апавядальны характар — паэт 
шчодры на падрабязнасці "знешняга" жыцця. Нас хвалюе пералік 
гэтых падрабязнасцей, таму што яны пададзены вельмі асабіста і 
нават па-свойму ўзмацняюць лірызм. Свет бачыцца паэту ў яго 
дыферэнцыраванай матэрыяльна-рэчыўнай прадметнасці, багацці і 
плоцевасці фарбаў. Я. Колас стварыў класічныя ўзоры грамадзянскай, 
філасофскай, інтымнай і пейзажнай лірыкі, паэмы яго населены 
выключна арыгінальнымі і каларытнымі народнымі тыпамі. 

Як ужо гаварылася, значнай і арыгінальнай з'явай беларускай 
паэзіі пачатку XX стагоддзя стала творчасць Алеся Гаруна (1887-
1920). За ўдзел у рэвалюцыі 1905-1907 гадоў ён быў сасланы ў Сібір, 
дзе прабыў дзевяць гадоў і вярнуўся толькі пасля Лютаўскай рэва-
люцыі 1917 года. Першы верш "Януку Купале" надрукаваў у газеце 
"Наша ніва" ў 1908 годзе. У 1914 годзе падрыхтаваў зборнік "Матчын 

дар" (з падзагалоўкам "Думы і песні"), які ўбачыў свет толькі ў 1918 
годзе ў Мінску. 

Сацыяльна і духоўна актыўная паэзія А. Гаруна, неаддзельная ад 
яго біяграфіі і жыццёвага вопыту, пацвердзіла неабходнасць заглыб-
лення ў свет асобы. Лірыка паэта-выгнанніка не толькі праўдзіва 
раскрывала яго думкі і пачуцці, але і выяўляла грамадзянскую 
актыўнасць яе аўтара, позірк якога скіраваны ў глыбіню чалавечага 
жыцця, на пазнанне яго сутнасці, разгадку ісціны ў "апошняй 
інстанцыі", якою для А. Гаруна быў народ. 

Хто сказаў: "І я з народам",  
Хто з ім поплеч стаў, як з братам,  
Хто пайшоў з ім роўным ходам,  
К роўным зыскам, к роўным стратам,—  
З тым і я. Няхай жа ліча,  
Будзе трэба — хай пакліча. 
Хто ж сказаў, а потым здрадзіў,  
Хто пайшоў, а потым кінуў,  
Хто ў душы сумленне згладзіў,  
Ў кім апошні сорам згінуў,—  
Хай дрыжыць! У дзень прысуду,  
Ў страшны дзень, я сведчыць буду!1 

А. Гарун імкнуўся надаць свайму слову большую грамадскую 
ўплывовасць не за кошт адной толькі публіцыстыкі - слова паэта 
грунтавалася на яго асабістым вопыце, на праўдзе перажытага. Гэта 
прымушае ўспомніць творчую канцэпцыю Л. М. Талстога, які лічыў, 
што "ступень праўдзівасці чалавека — паказчык яго маральнай 
дасканаласці". А. Гарун якраз і прагнуў такой дасканаласці. Пачуццё, 
перажыванне ў яго паэзіі пераважаюць над апісаннем, адлюстроў-
ваючы працэс напружанага духоўнага самаўсведамлення. 

У творчасці беларускіх паэтаў пачатку XX стагоддзя заўважа-
юцца рысы асобы, перад якой паўстаюць неадкладныя сацыяльныя і 
маральныя пытанні. Гэтая акалічнасць надае паэзіі большай грамад-
скай уплывовасці, садзейнічае далейшаму збліжэнню з жыццём, з яго 
новымі вымярэннямі. З цягам часу эстэтычная рэальнасць верша па-
вінна была ўспрыняць не толькі пластычныя формы навакольнага 
свету і характар думкі, але і ўсяго паэта цалкам — як індывідуум і 
асобу. 

Шляхам глыбокага ўнутранага самавыяўлення ішоў Максім Баг-
дановіч (1891-1917). Яго зборнік "Вянок" (1913) узбагаціў беларускую 

паэзію выдатнымі эстэтычнымі здабыткамі. Паэта хвалявалі тыя са-
мыя пытанні і супярэчнасці рэчаіснасці, што і ўсю астатнюю беларус-
кую літаратуру, аднак ён шукаў свой пункт погляду на з'явы жыцця. 

Жывое ўвасабленне вышэйшага ідэалу красы ён, як і Купала, 
Колас і іншыя паэты, бачыў у простым чалавеку. Больш таго, М. 
Багдановіч таксама пачынаў з сацыяльна завостраных вершаў "З 
песняў беларускага мужыка", "Краю мой родны!.." і іншых, напісаных 
у 1908-1909 гадах, у якіх ён пайшоў па традыцыйным паэтычным 
рэчышчы. 

Краю мой родны!  
Як выкляты Богам —  
Столькі ты зносіш нядолі.  
Хмары, балоты...  
Над збожжам убогім  
Вецер гуляе на волі. 
Поруч раскідалісь родныя вёскі.  
Жалем сціскаюцца грудзі! —  
Бедныя хаткі, таполі, бярозкі,  
Ўсюды панурыя людзі...1 

Аднак неўзабаве рэчышча памянялася. У літаратуры такое зда-
раецца часта. Адносіны паміж творчымі індывідуальнасцямі — гэта, у 
адным выпадку, адносіны прамой ці апасродкаванай падтрымкі, у 
другім — унутраныя супярэчлівасці і палеміка. Багдановіч адчуваў 
своеасаблівасць Купалы і Коласа (Купала, адзначаў ён, прасякнуты 
"смеласцю, жыццёвай сілай...", Колас — "пісьменнік просты, спакойны 
і заўсёды сам сабе роўны") і не мог абмінуць іх вопыт, але ішоў са-
мастойным шляхам. У лірыцы М. Багдановіча ўзмацняецца цікавасць 
да індывідуальнага чалавечага лёсу. Пры гэтым паэт не абмяжоў-
ваецца размовай пра сябе, пра свае пачуцці — у вершах раскры-
ваюцца адносіны лірычнага героя да ўсяго навакольнага свету, рэчаў 
і з'яў, даецца ім ацэнка. Індывідуальнае тут выступае як адна з ула-
сцівасцей асобы, якая змяшчае ў сабе важнейшыя рысы чалавека. 
Па-за індывідуальным чалавечая асоба не можа атрымаць сваё 
самастойнае быццё. 

"Яго лірыка,— успамінаў пра сына А. Я. Багдановіч,— ёсць 
гісторыя яго душэўных перажыванняў, жывапісца расказаных ім 
самім, а ўсё іншае, напісанае ім, сведчыць аб яго поглядах і 
перакананнях і яго грамадскіх інтарэсах. Тут увесь чалавек"2. 

Гэта было нязвыклым для беларускай літаратуры, і некаторыя 
залішне заўзятыя прыхільнікі яе "самабытнасці" (якая разумелася імі 
больш у прыземлена-правінцыяльным плане) даволі адмоўна паста-
віліся да новага тыпу лірызму, уласцівага паэзіі М. Багдановіча: паэт 
не раўнадушны да дэталей і падрабязнасцей — ён, можна сказаць, 
цешыцца імі, але гэта не камерная паэзія — яна адкрыта ў вялікі свет 
чалавечага жыцця: 

Цёплы вечар, ціхі вецер, свежы стог,  
Улажылі спаць мяне вы на зямлі.  
Не курыцца светлы пыл усцяж дарог,  
Ў небе месяца праглянуў бледны рог,  
Ў небе ціха зоркі расцвілі. 
Знічка коціцца агністаю слязой,  
Прашумела мякка скрыдламі сава;  
Бачу я, з прыродай зліўшыся душой,  
Як дрыжаць ад ветру зоркі нада мной,  
Чую ў цішы, як расце трава1. 

"Цёплы вечар, ціхі вецер, свежы стог.... " 
Чалавек з яго ўнутраным светам стаў для М. Багдановіча най-

вышэйшай духоўнай каштоўнасцю. Зыходзячы з гэтага, ён стварае 
вобраз сучасніка — новага беларускага інтэлігента, сфарміраванага 
агульным уздымам нацыянальнай культуры ў пачатку XX стагоддзя. 

Жывеш не вечна, чалавек,—  
Перажыві ж у момант век! 
Каб хвалявалася жыццё.  
Каб больш разгону ў ім было,  
Каб цераз край душы чуццё  
Не раз, не два пайшло! 
Жыві і цэльнасці шукай,  
Аб шыраце духоўнай дбай. 
І ў напружэнні паўнаты  
Свайго шырокага жыцця  
Без болю, ціха зойдзеш ты  
Ў краіну забыцця2. 

"Жывеш не вечна, чалавек... " 
Паэт прагне адчуць і ўмясціць у сабе ўсю паўнату быцця, усю 

яго шматграннасць. 

М. Багдановіч у многім расхістаў традыцыйна-фальклорны 
канон, адкрыўшы новыя якасці беларускага верша — яго артыстызм, 
сэнсавую ёмістасць, чуласць да прыгожага. У свой час гэта заўважыў 
вядомы чэшскі пісьменнік і вучоны-славіст А. Чэрны, які пісаў у ар-
тыкуле "Нацыянальныя і літаратурныя імкненні беларусаў у 1909-
1910 гг.": "Багдановіч — чалавек новай культуры, сюжэты яго не-
шматлікіх невялікіх вершаў агульначалавечыя. Адрознівае яго паэзію 
незвычайнае пачуццё народнага духу, што адпавядае аб'ектыўным 
пачуццям сучаснага чалавека, выхаванага сусветнай літаратурай"1. 

І перадусім пачуццё асобы стала ў беларускага паэта крытэрыем 
каштоўнасці літаратурна-мастацкай з'явы. 

Купала, Колас, Багдановіч — класікі беларускай паэзіі XX 
стагоддзя, якія ў мастацкім развіцці перасягнулі сваіх папярэднікаў 
— В. Дуніна-Марцінкевіча, Ф. Багушэвіча, К. Каганца і нават Цётку — 
сваю сучасніцу. У іх творчасці назіраецца пашырэнне тэматыкі, 
актывізацыя вобразнага мыслення, узмацненне асабовасці, суб'ектыў-
нага фактару і ў думцы, і ў стылі, супрацьстаянне недыферэнцырава-
наму, прыземлена-натуралістычнаму погляду на жыццё. 

Адзін з паказчыкаў культуры паэзіі, своеасаблівасці яе гу-
маністычнага пафасу — інтымная лірыка. 

Свае першыя вершы пра каханне — "Не глядзі" і "На адвітанне" 
— Я. Купала напісаў у 1907 годзе. Прарочая доля Купалавага паэтыч-
нага дару, здавалася б, не стымулявала індывідуальна-інтымнага 
самараскрыцця паэта, але гэта не так. Тэма кахання — адна з галоў-
ных у яго творчасці, таму што пачуццё кахання заўсёды заставалася 
важнейшай гранню Купалавага паэтычнага характару, адзнакай 
паўнаты зямнога быцця. 

Яшчэ раз будзь шчасліва, дзяўчынка,  
Хоць не лёгка нам шчасце спаткаць!  
Я ж адзін, як над рэчкай вярбінка,  
Буду жыць і цябе ўспамінаць. 
І на памяць, што ў сэрцы мне ўскрэсне,  
Чым я жыў так і мучыўся чым,  
Злажу самую лепшую песню  
Аб табе і каханні тваім2. 

"На адвітанне" 
У гэтым і іншых вершах Купалы пра каханне адлюстравалася 

ўласцівая паэту суровая праўда пачуццяў, праўда жыцця. Можна 

было б падумаць, што каханне адносіцца да той сферы жыцця, дзе 
рэальнае магло б хутчэй за ўсё спалучыцца з ідэальным, але не! Яно 
падпарадкоўваецца агульным супярэчлівасцям сацыяльнага жыцця. 

І вечна не знойдзеш спакою 
Ў замужнім бязвольным жыцці; 
Нядоля услед за табою, 
Як здань тая, будзе ісці1. 

"Сватаная" 
Адзін з выдатных вершаў на інтымную тэму — "Даўгажданая" 

(1909). 
Ты прыйшла ка мне тады,  
Як звінелі халады,  
Як стагнаў яловы плот,  
Хохлік бегаў ля варот. 

У любоўны змест верша арганічна ўплятаецца нацыянальны 
матыў кургана. 

І сагрэла ты мяне  
Ў палуцьме, у палусне; 
Паня ты была, я — пан...  
После зноў зацвіў курган. 

Надзвычай яскравая вобразнасць перадае душэўны стан паэта. 
Ад мяне пайшла тады,  
Падганялі халады,  
Скрыпам выў яловы плот,  
Хохлік бегаў ля варот2. 

Я. Купала не абмяжоўваецца размовай пра сябе, пра свае па-
чуцці — тут раскрываюцца адносіны лірычнага героя да ўсяго нава-
кольнага свету, рэчаў і з'яў, уключаючы і нацыянальную праблему. 
Каханне выступае як чалавечы знак, крытэрый чалавечнасці, якая 
супрацьстаіць сілам зла. Каханая — прамень сонца ў змрочнай 
рэальнасці: 

Ты адзінокай, я сіратою —  
Возьмем і пойдзем разам з табою  
Колкай жыцця пуцявінкай:  
Долю, нядолю, сэрцы і думы,  
Зложым скарб гэты ў скрыню адну мы,  
Будзь ты маёю, дзяўчынка!3 

"Дзяўчынцы" 
                                       
1 Тамсама. С. 247. 
2 Купала Я. Поўн. зб. тв. Т. 2. С. 86. 
3 Тамсама. С. 184. 



У гэтым вершы адлюстраваўся, па сутнасці, народны ідэал 
кахання. У адным выпадку — гэта каханне, якое ўвабрала ў сябе 
звычайную зямную прыгажосць, у другім — яно грунтуецца на 
ўзнёслых, звышнатуральных пачуццях, нават з дапушчэннем пэўнай 
экзальтацыі. Аднак і ў адным, і ў другім выпадках у інтымных 
перажываннях паэта выявіўся шчыры свет чалавечай душы, багацце 
і шматстайнасць высокіх пачуццяў. 

Каханне ў лірыцы Купалы выяўляецца і як голас прыроды. Часам 
яно такое бязлітасна-раўнадушнае, як сама прырода. Гэта відаць у 
вершы "А яна...", у якім, паказваючы чалавека, паэт улічвае 
складанасць і супярэчлівасць яго прыроды. 

Гэткім шчырым каханнем яе атуліў,  
З гэткай ласкай глядзеў ў яе сумныя вочы,—  
Як і сонца не туліць расквечаных ніў,  
Як і зоры людзям не ўглядаюцца ўночы!.. 
Утварыў з яе шчасце з-над шчасцяў сваё  
Чарадзейную княжну з аповесці дзіўнай,  
І пад ногі ёй кінуў жыццё сваё ўсё... 
 
А яна?.. А яна была толькі... дзяўчына!1 

Паэтычная думка ў Купалы становіцца ўсё больш пластычнай, 
унутрана заглыбленай і драматычнай. 

У мастацкай свядомасці Я. Коласа каханне атаясамліваецца з 
марай, якая ўзнікае ў сферы вольнай, раскаванай фантазіі 
астрожніка. 

За агароджаю перад астрогам  
Ў ціхім куточку адна 
Кветка красуе на грунце убогім.  
Хораша ззяе яна. 

Свабода і няволя супрацьпастаўляюцца ў Коласа як прырода і 
адчужаная ад чалавека культура. 

Мілая кветка, дзіцятка поля,  
Межы зялёнай убор! 

Як ты папалася з волі ў няволю?  
Як заняслася на двор?2 

"Кветкіі", 1910 
У 1911 годзе з-пад пяра Ц. Гартнага, не схільнага, як вядома, да 

асаблівых сантыментаў, выходзіць верш "пра гэта" - "Любоў": 

                                       
1 Купала Я. Вершы. Мн, 1988. С. 157. 
2 Колас Я. Зб. тв.: У 14 т. Мн., 1972. Т. 1. С. 382. 



Цвітуча, як ружа, пахуча, як бэз,  
З'явілась яна да мяне 

З чароўнага краю, з-пад высі нябёс,  
У марах салодкіх у сне; 

Ласкавай рукою да сэрца яна 
Даткнулася ціха, як дух,— 

І дымам кадзільным, і пахам віна  
Яго абкурыла ўвакруг... 
З пякучым пажарам забілась яно,  
Па целу хвалюючы кроў. 
І ў нетры душы адчыніла вакно  
Светла, як сонца, любоў. 

У вершы Ц. Гартнага шмат паэтычнай умоўнасці. Твор — 
апісальны, але па-свойму выразны. 

У свет прыроды, дзе чалавек можа заставацца самім сабой, 
ідуць героі А. Гаруна: 

Пойдзем, каханачка, двое  
У лес у густы, 
Ціхі, бо скончыў сваё панаванне:  
Жоўкне, галее, мураўка ў ім вяне,  
Чарнеюць кусты. 
Пойдзем, галубка, пад дубам  
Прысядзем, мая.  
Гэнам убачым лістоў ападанне,  
Шэлест іх шумны пачуем, шаптанне  
І звоны руч'я...1 

"Асенні спеў " 
Больш псіхалагічна глыбока, як нам здаецца, паказаны пачуцці 

закаханага юнака ў "Санеце" (1913) Янкі Журбы (1881-1964). Аўтар 
звяртаецца да жанравых асаблівасцей раманса: 

Я падышоў к табе між белых дрэў. 
Ноч ціхая над садам панавала. 
Твой сум уцешыць словам я хацеў... 
І голас мой ад болю занямеў, 
Бо ты са мной таксама сумавала, 
Але аб чым — тады мне не сказала...2 

Шмат вершаў "пра гэта" пакінуў М. Багдановіч: "Раманс", "Мала-
дыя гады...", "Учора шчасце толькі глянула нясмела...", "Трыялет (Мне 

                                       
1 Гарун А. Сэрцам пачуты звон. С. 83. 
2 Журба Я. Творы. Мн.. 1993. С. 41. 



доўгае расстанне з Вамі...)", "Як хораша, калі дзіцё...", "І зноў пабачыў 
я сялібы..." і інш. 

Устаноўку на інтым мела таксама і паэзія З. Бядулі (вершы "Да-
зволь...", "Свеціць месяц. Б'ецца сэрца..." і інш.). 

Гараць сняжынкі кволыя  
І гаснуць на зямлі.  
Хвіліны невясёлыя  
У сэрцы заплылі. 
Вільготнаю лучынаю  
Дымяць мае гады.  
А дзверы ўсе зачынены,  
Куды ісці, куды?1 

"Гараць сняжынкі кволыя..." 
У Бядулевай паэзіі знайшло працяг далейшае развіццё лірычнага 

пачатку, які ўбіраў у сябе ўвесь спектр адчуванняў асобы, што 
перажывала бурлівы працэс духоўнага адраджэння. 

                                       
1 Бядуля З. Зб. тв.: У 5 т. Мн., 1985. Т. 1. С. 22. 



ПАЭЗІЯ І МАДЭРНІЗМ 
 
Творчасць Я. Купалы, Я. Коласа, М. Багдановіча, З. Бядулі, М. 

Гарэцкага і іншых выявіла схільнасць да грамадска-інтэлектуальных і 
духоўна-маральных праблем. К таму часу, калі пачынаўся іх творчы 
шлях, класічны перыяд развіцця буржуазнага свету быў ужо ў 
асноўным закончаны. Наступіла XX стагоддзе — перыяд рэвалюцый і 
войнаў, надзвычай імклівага навукова-тэхнічнага прагрэсу. Мяняўся 
светапогляд людзей, сцвярджалася новае разуменне і адчуванне часу, 
прасторы, уяўленне аб руху, хуткасці. Былі вынайдзены радыё, 
тэлефон. Самалёт даў магчымасць убачыць зямлю зверху, буйным 
планам. Раскрылася таямніца атама. Па-новаму асэнсоўваецца сувязь 
чалавека з прыродай і космасам. Насельнік зямлі, яе адвечны жыхар, 
ён адчуў "звышзямныя прыцягненні" — дыханне сусвету. Інакш стала 
выглядаць і сама прырода чалавека: З. Фрэйд адшукаў у ім бессвя-
домыя псіхічныя працэсы, у якіх таілася не толькі стваральная, але і 
вялікая разбуральная сіла. У пачатку XX стагоддзя ўсталёўваецца но-
вая карціна свету, абумоўленая крызісам рацыяналістычнага света-
погляду, крызісам дэтэрмінізму. 

Дэтэрмінізм — філасофскае вучэнне, якое прызнае і абсалюты-
зуе аб'ектыўную заканамернасць і прычынна-выніковую ўзаемасувязь 
і ўзаемаабумоўленасць усіх з'яў прыроды і грамадства. Было, аднак, 
устаноўлена, што дакладны дэтэрмінізм немагчымы. У сувязі з гэтым 
назіраецца крызіс такой выявы рацыяналізму, як пазітывізм, які ад-
водзіў чалавеку ролю пясчынкі ў наскрозь дэтэрмінаваным свеце, а 
складанасць чалавечай душы, псіхалагічны змест асобы зводзіў да 
прасцейшых "хімічных рэакцый". Аказваецца, ёсць нешта ў чалаве-
чай падсвядомасці, што нельга вытлумачыць прычынна-выніковымі 
заканамернасцямі, але што можа ў значнай ступені ўплываць на 
думкі і паводзіны чалавека (гэта і заўважыў той самы Фрэйд). 

Характарызуючы гэтую эпоху — пачатак XX стагоддзя, А. Блок у 
лекцыі пад назвай "Крушэнне гуманізму" скажа: "Страцілася раўнава-
га паміж чалавекам і прыродай, паміж жыццём і мастацтвам, паміж 
навукай і музыкай, паміж цывілізацыяй і культурай — тая раўнавага, 
якой жыў і дыхаў вялікі рух гуманізму. Гуманізм страціў свой стыль; 
стыль ёсць рытм; страціўшы рытм, гуманізм страціў і цэласнасць"1. 

XX стагоддзе, на думку многіх, у першую чаргу Ніцшэ, па-
трабавала татальнага абнаўлення, перабудовы чалавечай свядомасці. 

                                       
1 Блок А. Собр. соч.: В 6 т. М., 1982. Т. 4. С. 334. 



Навуковыя адкрыцці праз філасофію і светапогляд моцна паў-
плывалі на рэвалюцыйныя ідэі, што дасталіся ў спадчыну ад XIX ста-
годдзя, у многіх выпадках кардынальным чынам паглыбілі іх і ра-
дыкалізавалі. Рэвалюцыя 1905-1907 гадоў, як магутны сацыяльны па-
скаральнік, дынамізавала не толькі працэс развіцця грамадскай і 
нацыянальнай свядомасці, але таксама і асабовы пачатак у чалавеку, 
жаданне супрацьстаяць неспрыяльнай сітуацыі насілля і няволі. 

Беларускія паэты, пачатку XX стагоддзя ўпершыню пасля Багу-
шэвіча, але, можа, яшчэ больш абвострана, чым ён, адчулі неабход-
насць свабоды як для асобнай чалавечай адзінкі, так і для ўсяго на-
рода. Беларуская літаратура засведчыла з'яўленне новага чалавека 
(пра гэта ўжо гаварылася вышэй) чалавека-адраджэнца, які хацеў 
вызваліцца ад ланцугоў нацыянальнага прыгнёту, сацыяльнага ўці-
ску, па-новаму глянуць на свет, перабудаваць яго па новых законах, 
больш справядлівых. Праблема вызвалення, такім чынам, стаяла 
перад беларусамі ў дзвюх іпастасях: нацыянальнай і сацыяльнай. 
Гэта, нагадаем, і пра беларусаў сказана: "Абарона бацькаўшчыны" 
яшчэ можа быць тут абаронай дэмакратыі, роднай мовы, палітычнай 
свабоды супраць прыгнятаючых нацый, супраць сярэднявечча..."1. 

Аднак калі браць еўрапейскі маштаб у цэлым, у XX стагоддзі 
адбыўся, як лічаць філосафы, трагічны разрыў сацыяльнага і 
культурнага цыклаў развіцця. У чым гэта выявілася? 

Справа ў тым, што чалавек, атрымаўшы на гэты час пэўныя па-
літычныя правы і авалодаўшы значнымі навукова-тэхнічнымі дасяг-
неннямі, адстаў у сваім духоўным развіцці. У ім абазначыліся выра-
зныя эгаістычныя тэндэнцыі. У маральным плане чалавек XX стагод-
дзя — ужо з самага яго пачатку — аказаўся не на ўзроўні як сучасных 
яму навукова-тэхнічных поспехаў, так і хрысціянскіх маральна-этыч-
ных традыцый і запаветаў. Гэта ў многім быў жорсткі чалавек, схі-
льны нават да насілля. Ён даўно забыў Нагорную пропаведзь Ісуса 
Хрыста, якая, як вядома, заключаецца ў тым, што мы не павінны 
адказваць злом на зло, якое б зло нам ні прычынілі. Яму як бы цяжка 
было ў межах дасягнутай цывілізацыі. Чымсьці ён нагадваў "звышча-
лавека" Ніцшэ, які бязлітасна раскрытыкаваў хрысціянскую этыку, 
прынцыпы дабра і міласэрнасці, заняўшы пазіцыю "па той бок дабра і 
зла". "Бог памёр",— сказаў гэты нямецкі філосаф і вызваліў свайго 
героя ад маральных абавязкаў. Чалавек у яго страціў розніцу між 
дабром і злом. 

                                       
1 Ленин В. И. Полн. собр. соч. Т. 30. С. 90. 



Беларус Я. Купала не мог з гэтым пагадзіцца. Купалаўскі адказ 
Ніцшэ — паэма "Магіла льва" (1913). Герой паэмы — разбойнік Ма-
шэка, які нічым не нагадвае Бандароўну. Больш таго, ён — супра-
цьлегласць Бандароўне, хоць, паводле сваіх прыродных задаткаў, 
Машэка здольны быў бы стаць выдатнай асобай. 

Легенду пра Машэку запісаў вядомы фалькларыст П. Шэйн. Па-
эт, аднак, пераасэнсаваў канфліктную аснову фальклорнай перша-
крыніцы і яе сацыяльна-гуманістычны змест. Пра гэта, відаць, і ідзе 
гаворка ў першым раздзеле паэмы, дзе ёсць такія радкі: 

Пачнём дакапывацца самі  
Разгадкі нашых крыўд і бед,  
Што леглі цёмнымі лясамі  
На нашай долі з даўных лет. 

У "Магіле льва" паэт раскрывае адну з прыкрых старонак "на-
шых крыўд і бед". У вобразе Машэкі ён развенчвае індывідуалістычны 
суб'ектывізм з уласцівым для яго эгаізмам, што вядзе да вельмі сум-
ных, а таксама трагічных вынікаў. Ён спрабуе пранікнуць у морак і 
сутонне чалавечай натуры, у яе цёмныя глыбіні. Купала адзін з пер-
шых у беларускай літаратуры заўважыў, што чалавек, хоць яго і 
называюць божым тварэннем, істота даволі недасканалая ў мараль-
ным плане. У пакутлівым роздуме над тым, як усталяваць на зямлі 
свабоду, роўнасць і брацтва, ён шукаў парады ў шматлікіх мысліцеляў 
і інтэлектуалаў свайго часу, а часам як мастак спрачаўся з імі. Калі вы 
ўважліва прачытаеце "Магілу льва", дык без асаблівых намаганняў 
знойдзеце ў гэтым купалаўскім творы водгук ніцшэанскіх ідэй. Ціка-
васць да гэтай філасофіі, асабліва сярод моладзі, была тады літа-
ральна ўсеагульнай. Знаўца літаратуры гэтага перыяду Н. Я. Ман-
дэльштам адзначае: "Сімвалісты ўсе да аднаго былі пад уплывам 
Шапенгаўэра і Ніцшэ, або адмаўляліся ад хрысціянства, або спра-
бавалі рэфармаваць яго ўласнымі сіламі, робячы прышчэпкі антыч-
насці, язычніцтва, нацыянальных перуноў ці дамарошчаных вына-
ходстваў"1. 

З ідэалогіяй Ніцшэ ў многім былі звязаны Горкі, бальшавікі. 
Вобраз Машэкі ў пэўнай меры таксама створаны пад уздзеяннем 

ніцшаўскай ідэі "звышчалавека". Машэка жыве і дзейнічае ў несва-
бодным свеце. Калі героі ранніх паэм Купалы — ахвяры сусветнага 
зла, дык Машэка, здавалася б, яго вораг. Ён паўстае супраць абману і 
няпраўды, упэўнены, аднак, што ва ўсім вінаваты самі людзі, што 
ўвесь свет такі. Ён адкідае чалавечыя перакананні — мараль, веру, 

законы, этычныя ўстанаўленні. Вышэй за ўсё Машэка ставіць самога 
сябе, сваю крыўду і ў душы лічыць, што яму ўсё дазволена. Ён 
індывідуаліст, яму цяжка існаваць з падобнымі сабе. Купала быў 
паборнікам ідэі асабовай свабоды чалавека, аднак рашуча не прымаў 
індывідуалізму. Ірацыянальны момант у паводзінах Манюкі звязаны з 
упартым жаданнем героя сцвердзіць сваю індывідуальную волю і 
незалежнасць. Ён хоча вызваліць сябе ад якой бы ні было залежнасці і 
становіцца, па сутнасці, ахвярай сваіх эгаістычных імкненняў. І ці 
варта гаварыць, наколькі адмоўна гэта адбілася на гістарычным лёсе 
народа, з асяроддзя якога падобныя "волаты", на фарміраванні яго 
духоўнай супольнасці. Машэка нагадвае пушкінскага Алеку (паэма 
"Цыганы") з уласцівым для яго свядомасці крайнім індывідуалізмам: 
"Ты для себя лишь хочешь воли", але па шляху залачынства ідзе куды 
далей за яго. Тут ужо адчуваецца подых навальнічнага XX стагоддзя, 
крушэнне традыцыйных гуманістычных ідэалаў, абсалютызацыя та-
талітарнай варожасці і падазронасці. Эгацэнтрызм Машэкі не дазва-
ляе яму бачыць у чалавеку чалавека. Гэтым вобразам Купала фак-
тычна асуджае ідэю "звышчалавека", і ўчынак Наталькі ўспрымаецца 
як акт чалавечай справядлівасці. 

Купала не ніцшэанец. Ніцшэ хацеў вызваліць чалавецтва ад ста-
рой культуры, разбурыўшы яе "до основанья". Гэта — нігілізм. Купала 
— стваральнік новага на жывых падвалінах старога. Так, ён, як і 
многія іншыя прадстаўнікі беларускай (і не толькі беларускай) паэзіі, 
звяртаецца да радыкальна-абвостраных ідэй і заклікаў. Радыкалізм — 
выкарыстанне рашучых, нават крайніх метадаў пры вырашэнні якіх-
небудзь пытанняў, рашучы спосаб дзеянняў. У сваёй крытыцы 
царызму Купала не мог заставацца на чыста асветніцкіх пазіцыях. 

У вершы "Там" (1906) паэт заклікаў: 
Там кроў ліецца, там за волю  
Барцы на вісельні ідуць, 
А вы, вы мучаны найболей,  
Спіце, хоць вас даўно там ждуць. 

Аўтара бянтэжыць недахоп сацыяльнай актыўнасці ў родным 
краі. Тут выяўляецца купалаўскі ультрарадыкалізм, нецярпенне сына 
пакрыўджанага і зганьбаванага народа. І, мяркуючы па ўсім, узбро-
енае паўстанне здавалася яму адзіна магчымым для народа шляхам 
заваявання сацыяльнай і духоўнай свабоды. 

Паэт, як максімаліст, лічыў, што яго ідэал павінен тут жа ўва-
собіцца ў рэальнасць, і вельмі перажываў, што гэтага не адбывалася. 
Праблема насілля была адной з тых, якія Купала ўвесь час трымаў у 
сваёй свядомасці. Само па сабе насілле, як вядома, далёкае ад ідэалаў 



і мэтаў гуманістычнай маралі. Яно здольнае развязаць у чалавеку 
нават самыя горшыя інстынкты. Нянавісць да зла — як сляпая, 
безразважная ярасць — далёка не заўсёды можа быць сумяшчальнай 
з уяўленнямі аб гуманізме. Біблія вучыла: вока за вока, зуб за зуб. 
Затое Евангелле сцвярджала нешта зусім супрацьлеглае, і Купала 
разумеў, што спробы выкаранення зла злом не павінны быць законам 
жыцця. У прынцыпе ён быў супраць таго, каб чалавечая актыўнасць 
праяўлялася ў разбуральнай форме, але ці магчыма было спадзявацца 
толькі на эвалюцыйны працэс? Злоўжыванне правам уласнасці, ігна-
раванне справядлівасці ў размеркаванні багаццяў вялі да накаплення 
нацыянальнага зла і да выбуху. Ілюзій на бесканфліктнае вырашэнне 
сацыяльнай сітуацыі не заставалася. Царскія ўлады, прыгнятаючы 
народ, адмаўляюцца нават выслухаць яго скаргі. У нясцерпных 
умовах двайнога прыгнёту — сацыяльнага і нацыянальнага — 
паўстанне апраўдана было лічыць актам вышэйшай справядлівасці ў 
адносінах да існуючай улады. Беларускі народ, на думку Купалы, меў 
права на выкарыстанне сілы ў якасці сродку дасягнення і 
ўстанаўлення на зямлі свабоды і справядлівасці. 

Некаторыя гатовы папракнуць яго заклікам да насілля, але гэтая 
ідэя тады проста-такі насілася ў паветры. Да буры-рэвалюцыі, каб 
пабіць пінгвінаў і гагар, заклікаў Горкі. Рэвалюцыя абяцала пераадо-
лець адчужэнне, разрыў паміж асобай і светам, грамадствам і дзяр-
жавай, культурай і цывілізацыяй, забяспечыць пераход з царства не-
абходнасці ў царства свабоды. Гімнамі "гунам", "дзецям полымнага 
дня" вітаў 1905 год В. Брусаў. "Крушите жизнь — не ней меня!" — 
клікаў ён, спадзеючыся, што рэвалюцыйна-разбуральныя дзеянні здо-
льны абнавіць трухлявы сацыяльны арганізм, які меў у гэтым неад-
кладную патрэбу. Рускі паэт не спыняецца, як бачым, перад таталь-
ным адмаўленнем усіх буржуазных і чыноўніцкіх парадкаў, іх ідэалогіі 
і маралі. Гэты дух жыў і ў рамантычнай творчасці беларускага паэта. 
Праўда, паэзіі Я. Купалы ніколі не была ўласціва рэвалюцыйнасць 
сама па сабе. Рэвалюцыю ён мысліў як суровую расплату з тымі, для 
каго свае вузкаэгаістычныя інтарэсы аказаліся вышэй за народную 
праўду і народны лёс. 

Не чакай ты ласкі братняй,  
Што, можа, калі 
Дабравольна і бясплатна  
Дастанеш зямлі... 
Павер сіле, толькі сілай  
Збудзешся ўсіх мук! — 



такі зварот да селяніна гучыць у Купалавым вершы "Не чакай...", а ў 
другім вершы ён недвухсэнсоўна нагадвае: "Час ужо браць тапары" 
("Б'юць трывогу званы..."). Паэт кіруецца логікай: "Гэта не гвалт — 
вярнуць сваё". Інакшым у дадзеным выпадку купалаўскі герой не мог 
і быць, таму што дзейнічаў у несвабодным свеце, у абставінах, якія 
звязвалі яго па руках і нагах. 

У вершы "Беларусам" Я. Колас заклікаў: 
Ўстаньце, хлопцы, ўстаньце, браткі! 
Ўстань ты, наша старана! 
Ўжо глядзіць к нам на палаткі 
Жыцця новага вясна. 
Ці ж мы, хлопцы, рук не маем? 
Ці ж нам сілы Бог не даў? 
Ці ж над родным нашым краем 
Промень волі не блішчаў?1 

Паэты не выбіралі паміж хлебам і свабодай, а патрабавалі таго і 
другога разам, бо ведалі, што калі аддасі перавагу хлебу, то не будзеш 
мець ні хлеба, ні свабоды. Спалучэнне сацыяльнага падыходу з 
нацыянальным, духоўна-прававым прадухіляла іх грамадскія ідэалы і 
памкненні ад небяспечнай аднабаковасці. 

У 1917 г. з'явіўся верш Уладзіслава Галубка (1882-1937) пад 
назвай "Беларуская марсельеза" — вядомы як "Адвеку мы спалі...". 

Адвеку мы спалі, і нас разбудзілі, 
Мы знаем, што трэба рабіць: 
Што трэба свабоды, зямлі чалавеку,  
Што трэба зладзеяў пабіць. 

Гэта верш палітычнага зместу, аднак у ім не адчуваецца за-
дадзенасці і рэвалюцыйнага гвалту. 

Беларуская паэзія пачатку XX стагоддзя ў асобе яе лепшых прад-
стаўнікоў — Я. Купалы, Я. Коласа, Цёткі, М. Багдановіча, З. Бядулі, А. 
Гаруна — імкнецца да шырокай канцэпцыі свету і месца чалавека ў 
ім, асвойвае новыя універсальна-ўсеахопныя ідэі. У сваім развіцці яна 
ішла шляхамі сусветнай літаратуры. Пра гэта пісаў М. Багдановіч у 
артыкуле "Забыты шлях" (1915), які мы ўжо цытавалі ў дачыненні да 
літаратуры XIX стагоддзя. Аднак Багдановічава назіранне цалкам 
справядлівае і ў адносінах да тых інтэнсіўных мастацкіх пошукаў, 
якія былі характэрны для літаратуры XX стагоддзя. Беларуская паэзія 
гэтага часу, пачатку XX стагоддзя, нават за першыя «восем-дзевяць 
год свайго праўдзівага існавання... прайшла ўсе шляхі, а пачасці і 

сцежкі, каторыя паэзія еўрапейская пратаптывала болей ста год». М. 
Багдановіч любіў родную паэзію, родную літаратуру. «Вялікую ўнутра-
ную рухавасць мае яна, — адзначаў ён, — аб гэтым не можа быць і 
споркі»1. 

З усяго гэтага можна зрабіць вывад, што найбольш агульныя, 
глыбінныя заканамернасці развіцця сусветнай літаратуры — больш-
менш адзіныя для ўсіх нацыянальных літаратур. 

Літаратура XX стагоддзя ўжо не абмяжоўваецца адлюстраван-
нем відавочнага, што заўважалася ў творчай практыцы ў XIX ста-
годдзі. Свет літаратурнага героя з уласцівымі для яго магчымасцямі 
выбару і самавыяўлення фарміруецца не толькі рацыянальна-лагічны-
мі структурамі, але і ірацыянальным пачаткам (пачуццёвымі, асацы-
ятыўна-вобразнымі, інтуітыўнымі і іншымі памкненнямі). Гэта давала 
паэтам і пісьменнікам магчымасць аддаліцца ад паўсядзённасці, за-
хоўваючы ў той жа час шырокія сувязі з жыццём. А. Блок пісаў у гэты 
час, што "сонца наіўнага рэалізму зайшло; асэнсаваць што б гэта ні 
было па-за сімвалізмам нельга"2. 

Сімвалісты прэтэндавалі на адкрыццё новага, сапраўднага разу-
мення света ўладкавання. Але хіба не да гэтага імкнуўся Я. Купала? У 
яго творах таксама адлюстроўваліся прыкметы новага паэтычнага 
маўлення. Беларускі паэт, як правіла, не звяртаўся да псіхалагізму як 
прынцыпу мастацкага выяўлення, аддаючы перавагу такой форме 
абагульнення, як сімвалізацыя. Традыцыйна-стылявы пласт Купала-
вай паэзіі складаецца з шэрагу вобразаў-сімвалаў долі, крыжа, кур-
гана, вясны, сонца, дудкі і інш. Гэтыя вобразы-сімвалы пастаянна 
хвалявалі паэта, не давалі душэўнага спакою. Яны ўяўляюцца нам 
своеасаблівымі вобразна-асацыятыўнымі вузламі паэтычнай сістэмы 
Я. Купалы, які з іх дапамогай адкрываў сапраўдныя глыбіні народ-
нага духу. Створаная паэтам карціна свету мае абагульнены харак-
тар, выводзячы чытача за межы індывідуальнага, адзінкавага, гіста-
рычна-канкрэтнага; яна універсальная, таму што пабудавана як нейкі 
своеасаблівы міф, які і аперыруе ў асноўным гэтымі першапачатко-
вымі вобразамі-сімваламі. 

Я буду маліцца да яснага сонейка,  
Няшчасных зімой саграваць сірацін.  
Прыветна па збежных гуляючы шлейках,  
Часцей заглядаці да цёмных хацін3 

"Мая малітва", 1906 

Купалаўская сімвалізацыя грунтавалася на гераічна-стваральнай 
аснове, яна садзейнічала росту і развіццю чалавечай асобы. Адмет-
насць купалаўскага стылю ў тым, што сімволіка ў ім спалучана нават 
з публіцыстыкай,— імкнучыся да сонца, думка паэта не адрывалася 
ад зямлі. 

Элементы рамантычнай сімволікі ёсць таксама ў Коласа і Багда-
новіча. Праўда, іх рамантызм, асабліва ў Коласа, больш зніжаны; яр-
кае, незвычайнае Коласа цікавіць менш. Аснова яго стылю — апіса-
льнасць у яе эпічна-рэалістычнай якасці, якая ахоплівае матэрыя-
льна-прадметнае багацце навакольнага свету. 

У М. Багдановіча знаходзім водгукі сімвалісцкай канцэпцыі "ўсе-
адзінства" У. Салаўёва, які гаварыў пра вышэйшае адзінства духоў-
нага і прыродна-матэрыяльнага свету. 

І пад тушы крык і гоман.  
Даўшы хвалям вольны ход,  
Прыпадыме бацька Нёман  
На хрыбце магутным лёд. 
Зазвіняць жалобна крыгі,  
І бурлівая вада  
Снег, размоклы ў час адлігі,  
Змые з луга без сляда. 
Дык разлійся жа раздольна  
Ў чыстым полі і гаю 
І красой паводкі вольнай  
Душу выпрастай маю!1 

"Перад паводкай" 
Верш сведчыць, што М. Багдановіч быў блізкі да традыцый 

рускага філасофскага ідэалізму з уласцівым для яго сінтэзам ісціны, 
дабра і прыгажосці на чале з прыгажосцю. Эстэтыка паэта ў такім яе 
выглядзе падпарадкоўвае сабе і пейзаж, і псіхалагізм, і лірызм. 

Закрасавала на беларускай паэтычнай ніве "Курганная кветка" 
(1914) Канстанцыі Буйло (1893-1986) — кніга, таксама поўная сімва-
лаў. 

На сухім, сухім кургане,  
Дзе ад спёкі траўка звяла,  
Сярод лому, на бур'яне  
Мая кветка красавала. 

Вобраз кветкі на здзірванелым кургане ўвасабляе новую, 
адраджэнскую Беларусь. 

                                       
1 Багдановіч М. Зб. тв. Т. 1. С. 52. 



Я. Купала, М. Багдановіч, К. Буйло, З. Бядуля і іншыя нібы 
вяртаюць паэзію да старажытнай сакральнасці, магіі замоў і заклі-
нанняў. Іх паэзія — гэта своеасаблівая духоўна-мастацкая тэургія, па-
рыванне, вера ў цудадзейныя магчымасці слова, здольнага на тво-
рчую самарэалізацыю ў жыцці. І. Навуменка так адзначаў асаблівасці 
творчага метаду З. Бядулі: "Пісьменнік імкнецца схапіць, занатаваць 
першасны пачуццёвы вобраз, вызначыць яго кідкай, выразнай дэтал-
лю... 

Пісьменніка вабяць хісткія, няўстойлівыя, прывідныя праявы 
жыцця. "Палумесяц арэ залатыя барозны"; "Млее хвоя, дрыжыць ува 
сне"; "Над лагчынай туман шэра-дымнай кудзеляй"; "А туман дыміць 
над грэбляю"; "Рэчка зыбіць сваю зыбку Між абоймаў ціхіх вольх"; 
"Дрыжэлі барыны, сівелі туманы — І ціха луналі кажаны-кажаны"; 
"Гушчар драмаў на мшалай горцы Пад туманістай імглой" — 
бясконцую галерэю такіх вобразаў мы сустрэнем у паэзіі З. Бядулі, 
асабліва ў цыкле вершаў "Настроі"1. 

Бядулевы імпрэсіі і многія іншыя творы (асабліва вершы) трэба, 
думаецца, разглядаць у святле праяў сімвалізму ў беларускай 
літаратуры. 

Лезе ў вочы ззянне месяца.  
Месяц яркі, як пажар.  
Мне здаецца, стаіць лесвіца  
З азярода аж да хмар. 
А па лесвіцы па срэбранай  
Нехта лазіць угару.  
І кашуля на ім зрэбная,  
І глядзіць ён на зару... 
А зара яшчэ ледзь сцелецца,  
Грае міскаю нябёс,  
Сыпле іскры на аселіцу,  
На вяршаліны бяроз. 
А туман дыміць над грэбляю,  
Млын, бы човен уначы.  
Вецер носіць вільгаць глебную.  
Птушка крыкне, замаўчыць2. 

"Лезе ў вочы ззянне месяца... " 
У аснову гэтага верша пакладзена біблейская "лесвіца Іакава" 

(Кн. Бытия, гл. 28): 

                                       
1 Навуменка І. Змітрок Бядуля. М., 1995. С. 24. 
2 Бядуля З. Зб. тв. Т. 1.С. 55. 



"И увидел во сне: вот лестница стоит на земле, а верх ее касается 
неба; и вот Ангелы Божии восходят и нисходят по ней". 

У Бядулевым вершы, як гэта было ўласціва творам сімвалістаў, 
пануе эстэтычны пачатак — будзённая рэчаіснасць выступае 
пераўтворанай па законах красы, водсвет якой кладзецца нават на 
зрэбную кашулю таго, хто знаходзіцца на гэтай "лесвіцы". 

На сімвалізм можна глядзець як на папярэдніка мадэрнізму — 
з'явы больш багатай і разгалінаванай і разнастайнай у сваіх 
накірунках і плынях. Пара сімвалізму — у рускай паэзіі ды і ў 
беларускай — мінулася даволі хутка, не выйшаўшы, па сутнасці, за 
межы першага дзесяцігоддзя XX стагоддзя. 

Мадэрнізм — адзін з галоўных напрамкаў развіцця сусветнага 
мастацтва, пачынаючы з сярэдзіны XIX стагоддзя і да нашага часу. 
Яго сацыяльна-псіхалагічныя і філасофскія карэнні палягаюць у кры-
зісе рацыяналістычнага светапогляду, які ў другой палавіне ХІХ ста-
годдзя ў многім ужо не задавальняў патрэб грамадства на новым 
этапе яго гістарычнага развіцця. Узнікненне і станаўленне мадэрнізму 
як ідэйна-эстэтычнай плыні абумоўлена патрэбамі больш глыбокага 
адлюстравання чалавечай суб'ектыўнасці, імкненнем да творчай 
свабоды і самарэалізацыі. Гэтую плынь можна разглядаць як працяг і 
крайняе выражэнне рамантызму ва ўмовах XX стагоддзя. Мадэрністы 
востра адчулі крызісны стан свету, супярэчнасці паміж маральным 
узроўнем чалавека і навукова-тэхнічнымі дасягненнямі XX стагоддзя, 
духоўным светам асобы і тэндэнцыямі сацыяльна-грамадскага жыц-
ця. Расчараваныя ў ідэі дэтэрмінізму, яны імкнуцца да адлюстра-
вання не толькі свядомых, але і бессвядомых псіхічных працэсаў. 

Уласцівыя мадэрнізму пошукі новых выяўленчых сродкаў звяза-
ны з адмаўленнем ад традыцыйнага, ломкай старых мастацкіх форм, 
устаноўкай на эксперымент. Я. Купалу ў эстэтычным плане ўсё менш 
задавальняе такое адлюстраванне рэчаіснасці, якое абмяжоўваецца 
яе непасрэдным капіраваннем або эмацыянальным выяўленнем,— 
паэт імкнецца тварыць свой арыгінальны мастацкі свет, які, адпа-
вядаючы сваёй жыццёвай сутнасці, знаходзіцца ўсё ж такі ў больш 
складаных і апасродкаваных адносінах са сваёй рэальнай перша-
асновай. Ён звяртаецца да звышпрыроднага, пазапачуццёвага, што 
не дадзена чалавеку ў яго рэальных адчуваннях. 

У вершы "Чорны бог" ён па-свойму інтэрпрэтуе апакаліптычны 
вобраз звера, які выходзіць з бездані. 

У караўніцах амшалых  
З галавы да ног,  
З дзікіх багнаў, перавалаў  



Выбрыў чорны бог. 
Чорныя багі — у беларусаў гэта Мар, Марока (іх яшчэ называлі 

"дзівамі") — не абяцалі людзям дабра. Паэт звяртаецца, па сутнасці, 
да тэмы сусветнага зла, якое, на яго думку, не толькі спрадвеку 
закладзена ў прыродзе, у космасе (згодна з хрысціянскім поглядам), 
яно, акрамя таго, яшчэ і прыўносіцца ў жыццё самім чалавекам. 
Вершам "Чорны бог" паэт не выклікае звера з бездані, а хутчэй 
папярэджвае аб тым, што можа здарыцца, калі чалавек аддасць сябе 
ва ўладу цёмным інстынктам і памкненням, амаралізму і 
бездухоўнасці. Вобраз "чорнага бога" перадае адчуванне нейкіх 
ірацыянальных "цямнот" грамадскага быцця, якія з усіх бакоў 
акружаюць чалавека, нагадваючы пра сябе нечаканымі катаклізмамі 
і драмамі. Такім чынам, старажытныя міфы паэт выкарыстоўвае для 
перадачы сучасных думак: улада звера бачыцца яму ва ўладзе аднаго 
чалавека над другім. 

Пра мадэрнізм кажуць, што гэта рамантызм, які парваў з 
прыродай, бо нашто мадэрнізму прырода, калі ён упэўнены, што 
творыць свой, адасоблены свет — эстэтычны. 

Што датычыцца беларускай паэзіі, дык яна ніколі істотна не ад-
далялася ад прыроды (за выключэннем хіба што 30-х гадоў, пра што 
будзе гаворка далей). Мадэрнізм станоўча паўплываў на беларускую 
літаратуру ў тым сэнсе, што заахвоціў яе да агульначалавечых 
сацыяльна-філасофскіх і этычных праблем, якія тут успрымаліся як 
новыя і абмяркоўваліся на мясцовым, нацыянальным матэрыяле. 

Гуманістычная праблематыка ў паэзіі Я. Купалы гэтага часу 
атрымлівае больш грунтоўнае мастацкае асэнсаванне ў тым сэнсе, 
што больш глыбока і поўна раскрываецца сам чалавек — лірычны 
герой паэта, і не толькі як прадстаўнік народа, нацыі, але як і 
прадстаўнік усяго людства. У сувязі з гэтым абсягі яго светапогляду 
рэзка пашыраюцца: Купала імкнецца асэнсаваць чалавека ў яго 
сувязях з грамадствам, прыродай, космасам. Мяняецца нават сам 
пункт гледжання, з'явіўся погляд "зверху", якога раней, у "Жалейцы", 
не было, узнікае своеасаблівая "касмічная свядомасць", заклік: "К 
зорам агністым, к прыволлю нябеснаму..." Паэт высока цэніць 
пачуццё свабоды. У дачыненні да Купалавага зборніка "Гусляр" (1910) 
гаворка можа ісці нават не пра свабоду ў звычайным разуменні, а 
пра свабоду як неабмежаваную волю. Аўтар "Гусляра" пратэстуе 
супраць усялякага прыгнёту і ўціску — гаворка ідзе не толькі пра 
ўціск грамадства і дзяржавы, але і пра асновы светаўладкавання. У 
сваіх духоўных памкненнях купалаўскі лірычны герой перасягае якія-



небудзь канкрэтныя сацыяльна-палітычныя і побытава-эканамічныя 
межы і ўяўленні і набывае універсальную ўсёабдымнасць. 

Дайце разгону, прастору  
Дрэмлючым песням і сілам,—  
Дрогае запор наймацнейшы,  
Мы ўскалыхнём і магілай. 
Продка адвечную думу  
Праўнук санлівы пачуе;  
Што ўзяць курган нам маніўся,  
На кургане адбудуем1. 

"Песня і сіла" 
Пясняр прагне стварыць сваю паэтычную мадэль светабудовы, 

якая павінна даць чалавеку схрон і ахову ад зла і безвыходнасці, што 
акружаюць яго сярод зямной юдолі. Касмізм у Купалы — гэта яго 
балючае рэагаванне на трагічную алагічнасць жыцця. За гэтым, трэба 
думаць, стаіць і горкае расчараванне ў спадзяваннях на хуткія 
рэвалюцыйныя перамены і крызіс веры ў мажлівасць такіх перамен... 

Купалаўскі "касмізм", як ён адлюстраваўся ў "Гусляры" і іншых 
кнігах,— гэта лад душы паэта, спроба судакрануцца з душой сусвету, 
абудзіць падобныя адчуванні свабоды і разняволенасці ў іншых 
людзях. Пры гэтым рацыяналістычны пачатак амаль поўнасцю 
адсутнічае альбо змешаны з пачуццёвасцю, паглынуты ёю. 

У касмізме праявілася таксама антыбуржуазнасць паэта, які 
выступаў супраць пабуджаных, супраць тых, хто спіць, супраць чы-
ноўніка і мешчаніна. У самазадаволеным абліччы мешчаніна бачыўся 
яму чалавек, які адышоў ад вечнага ідэалу, плоскі і шэры, 
заклапочаны толькі матэрыяльнымі інтарэсамі штодзённага жыцця. У 
паэта — супрацьлеглыя інтарэсы. Узбуйненне постаці лірычнага героя 
надае незвычайны размах вобразна-эмацыянальным абагульненням, 
пашыраючы іх да філасофскіх абсягаў. Філасафічнасць пошукаў 
паэта абумоўлена імкненнем заглянуць у таямніцу часу, зразумець рух 
гістарычнага працэсу. У некаторых момантах ён наследуе біблейскаму 
Эклезіясту, які канстатаваў бяссілле чалавека перад тварам Часу. Гэта 
тычыцца такіх вершаў, як "Ноч за ночкай", "Адцвітанне", "Воўк", 
"Грабар", "Запушчаны палац", "За годам год" і іншых з іх высокім 
рамантызмам, абумоўленым не толькі сваім нацыянальным болем, але 
і тым, што пецярбургскія сімвалісты называлі "мировой скорбью". 

Нічога вечнага на свеце  
Няма для шумнага жыцця;  

                                       
1 Купала Я. Поўн. зб. тв. Т. 4. С. 43-44. 



Здарэнні, многія сталецці  
Ідуць пад века забыцця1. 

"Кругаварот " 
Чалавек падпарадкаваны гэтаму вечнаму кругавароту, у якім 

ёсць прысмак абсурднасці быцця, і нішто, здаецца, не дае яму маг-
чымасці ўзняцца над ім — ні сіла духу, ні высакароднасць, ні 
дабрыня. Аднак нагадвае пра сябе і іншая думка, якая вызначаецца 
светапоглядным характарам і дапамагае паэту-касмісту наблізіцца да 
таямніцы светабудовы. 

Плача сонца маладое  
Над планетай над старою, 
Іскры сыплюцца цурком,  
Што не тымі пуцінамі  
Ходзяць леты за лятамі 
У вечным зладзе з курганом2. 

"Знямога " 
Сонца плача іскрамі — цікавы, адраджэнскі па сваёй паэтычнай 

энергетыцы вобраз. І вельмі хацелася Купалу верыць у прадказанні 
гэтага іскрыстага сонца, якое абяцала шчаслівыя змены і ў 
сацыяльна-гістарычным абліччы. 

Вось такія "перапады" ў амплітудзе паэтавых адчуванняў — ад 
расчаравання ў гістарычным прагрэсе да надзеі на магчымасць усё ж 
такі прывесці яго ў чалавечую норму... 

Пасля паражэння рэвалюцыі 1905-1907 гадоў наступіў свое-
асаблівы, у цэлым даволі змрочны, перыяд расійскага жыцця. Адчай, 
бязвер'е, адчуванне бессэнсоўнасці жыцця гучалі ў паэзіі і прозе, са 
сцэны і ў лекцыях філосафаў. Грамадства, асабліва інтэлігенцыя, 
знаходзілася пад уплывам ідэй евангельскага Апакаліпсіса. Пачалася 
эпідэмія самагубстваў. 

Купала і яго паэты-паплечнікі былі маладыя, каб упасці ў паня-
верку, але пачуццё бездарожжа і беспрасвецця глыбока кранула і іх. 
Гэта таксама садзейнічала таму, што паэзія мусіла пераарыентоў-
вацца з ідэалагічнага на быційнае, анталагічнае, антрапалагічнае; 
узмацнялася філасафічнасць, цікавасць да субстанцыяльных пытан-
няў чалавечага быцця, узятага не ў асобных ідэях, а ва ўсёй уласцівай 
яму экзістэнцыяльнай цэласнасці. Карэнні мадэрнізму таіліся ў 
прадчуванні катастрофы старога свету, якая праяўлялася ўжо ў 

                                       
1 Купала Я. Поўн. зб. тв. Т. 4. С. 43-44. 
2 Купала Я. Поўн. зб. тв. Т. 4. С. 43-44. 



падтэксце Купалавай "Адвечнай песні" (1908), герой якой прыносіць 
сябе ў ахвяру свайму зямному прадвызначэнню. 

У гэтым творы нашага нацыянальнага паэта спалучыліся вера і 
сумненні, рэальнасць і ілюзіі, надзея і адчай, пачатак і канец. Ён 
глыбока канцэптуальны паводле погляду аўтара на жыццё ўвогуле і 
чалавечае жыццё ў прыватнасці. Любы чалавек асуджаны на смерць, 
і Мужык у гэтым сэнсе не выключэнне, але справа ў тым, як ён жыве, 
што ўяўляе сабой яго жыццё ад нараджэння да смерці. Такое 
чалавечае існаванне, як існаванне Мужыка ў "Адвечнай песні", Купа-
ла не мог прызнаць сапраўдным пры ўсёй яго рэальнасці. Сапраўд-
ным магло быць толькі свабоднае існаванне. Цень Мужыка над магі-
лай асацыіруецца з пытаннем: ці здольнае дабро ўзяць верх над злом? 

Гэта быў крызіс гуманізму, які адчуваў і перажываў не толькі 
беларус Купала. "Так ці інакш мы перажываем страшны крызіс,— 
пісаў А. Блок у 1909 годзе. — Мы яшчэ не ведаем дакладна. якіх нам 
чакаць падзей, але ў сэрцы нашым ужо адхілілася стрэлка сейс-
мографа"1. Адсюль і вынікала неабходнасць пераасэнсавання шляхоў 
мастацтва ў святле новага сацыяльнага і духоўнага вопыту. 

Уражваючы прыклад мадэрнізму ў беларускай паэзіі пачатку XX 
стагоддзя — паэма Я. Купалы "Сон на кургане" (1910). Герой паэмы — 
нехта Сам. У гэтым яго найменні — Сам — чуецца водгук стара-
жытнага: Гаспадар. Але цяпер Сам не гаспадар: ён бяссільны перай-
начыць жыццё, якое ў многім змянілася, і не ў лепшы бок, у 
параўнанні з мінулымі часамі. Вопыт асабістага лёсу пераканаў Сама, 
што ў свеце існуе злая бессвядомая воля, якая не падпарадкоўваецца 
ніякім законам логікі і філасофіі. У "Сне на кургане" выразна гучыць 
матыў адзіноты, ізаляванасці чалавека ад навакольнага свету, 
асуджанасці на паражэнне. 

Безумоўна, экзістэнцыяльная праблематыка і "Адвечнай песні", і 
"Сну на кургане" зусім не адмаўляе таго, чым жывілася ўся творчасць 
Купалы ў цэлым,— веры ў разумнасць, у тыя стваральныя сілы, якія 
адолеюць гэты векавечны "сон на кургане". 

Да характэрнага для мадэрнізму экзістэнцыяльнага матыву 
адзіноты звяртаецца М. Багдановіч. 

Шмат у нашым жыцці ёсць дарог,  
А вядуць яны ўсе да магілы.  
І без ясных надзей, без трывог,  
Загубіўшы апошнія сілы,  
Мы сайдзёмся, спаткаемся там  

І спытаем сябе: для чаго мы  
Па далёкіх і розных пуцях  
Адзінока йшлі ў край невядомы?  
І чаму паспяшаліся так,  
Напружаючы ўсе свае сілы.  
Калі ціха паўзушчы чарвяк  
Ўсё ж дагнаў нас ля самай магілы?1 

"Шмат у нашым жыцці ёсць дарог... " 
Пытанні пастаўлены: для чаго і чаму? Верш сведчыць, што аўтар 

добра разумеў абсурднасць чалавечага існавання ў свеце рэчаў. 
Адказ на пастаўленыя пытанні — уся творчасць М. Багдановіча, 

прасякнутая пафасам гуманізму, імкненнем да гарманізацыі жыцця. 
Так, роздум паэта ўключаў ваганні, сумненні, усебаковы аналіз 
псіхічнага стану чалавека, адчуванне маральнай неўладкаванасці і 
дэгуманізацыі свету, але ён не бачыў і не прызнаваў альтэрнатывы 
жыццю. Сэнсавая ёмістасць яго паэтычных вобразаў спалучае ў сабе 
бытавое і быційнае, дасягаючы неабходнай мастацкай шматмернасці. 
У 1915 годзе ён напісаў лірычную мініяцюру, якая прымушае ўспом-
ніць цыкл А. Блока "Вольные мысли": 

Я хацеў бы спаткацца з Вамі на вуліцы  
У ціхую сінюю ноч  
І сказаць: 
"Бачыце гэтыя буйныя зоркі,  
Ясныя зоркі Геркулеса?  
Да іх ляціць наша сонца,  
І нясецца за сонцам зямля.  
Хто мы такія? 
Толькі падарожныя — папутнікі сярод нябёс. 
Нашто ж на зямлі 
Сваркі і звадкі, боль і горыч, 
Калі ўсе мы разам ляцім 
Да зор?"2 

"Я хацеў бы спаткацца з Вамі па вуліцы... " 
Гэта своеасаблівы эталон Багдановічавай чалавечнасці, адбітак 

яго погляду на свет. Верш красамоўна сведчыць пра душэўную шы-
рыню аўтара, яго адкрытасць, здольнасць на эмацыянальны водгалас, 
на суперажыванне. М. Багдановіч схільны разглядаць чалавека на 
перакрыжаванні розных планаў — зямнога, эмпірычнага і, з другога 

боку, як істоту касмічную, звязаную са "звышзямнымі" прасторамі 
сусвету. 

Праз творчасць Я. Купалы, Я. Коласа, М. Багдановіча беларуская 
паэзія далучаецца да агульнаеўрапейскага абмеркавання экзістэнцы-
яльных праблем чалавечага быцця, пошукаў новай формы. У пера-
ломную эпоху пачатку XX стагоддзя і пазней рэзка ўзрастае роля 
экспрэсіўнасці формы, яе мастацкай выразнасці і дыферэнцыра-
ванасці. Шукаючы наватарскае, паэты не парываюць са старымі 
традыцыямі. У паэзію Я. Купалы, Я. Коласа, М. Багдановіча, З. Бядулі 
пераходзіць "мова зямлі", водгукі язычніцтва, элементы міфалагізму. 
Паэты адчуваюць глыбінныя токі, якія існуюць паміж чалавекам і 
навакольным светам, і імкнуцца ўлічыць іх у сваіх творах. 

Словам, ужо на самым пачатку XX стагоддзя беларуская паэзія 
мела бясспрэчныя поспехі і творчыя дасягненні. Зроблена было шмат. 
Асабліва ў плане пераасэнсавання ў лірычнай творчасці суадносін са-
цыяльных эмоцый і індывідуальных перажыванняў. Лірычнае асва-
енне свету ў цэлым рухалася ад спасціжэння агульных сацыяльна-
грамадскіх параметраў быцця да яго асабова-псіхалагічнай глыбіні, 
духоўна-маральнай сутнасці. 

Творчыя далягляды паэзіі рассоўваліся ўсё шырэй і выразней, 
дапамагаючы ўбачыць, што яшчэ трэба было зрабіць. 

Рускі вучоны прафесар А. Пагодзін пісаў, што "беларуская паэзія 
не складаная, што ёй не ўласціва вытанчанасць настрояў сусветных 
літаратур. Матывы яе простыя і аднастайныя, як аднастайнае 
беларускае Палессе: яны смутныя, як гэтая бедная, закінутая краіна, 
адрэзаная ў некаторых мясцінах на цэлыя месяцы ад акаляючага 
свету"1. 

Пераход ад безасабовай паэзіі да індывідуальна-лірычнай, 
узмацненне экзістэнцыяльнай праблематыкі даваліся нялёгка. Пазней, 
развіваючы выказванне А. Пагодзіна, Я. Карскі — таксама вялікі 
добразычлівец беларускай літаратуры (і ў прыватнасці паэзіі) — 
дадаваў, "што і чыста беларускія матывы ў гэтай паэзіі яшчэ не 
вычарпаны цалкам; яшчэ шмат застаецца зрабіць для абмалёўкі 
асобы з народа: нідзе не выяўлена ўсебакова душа беларуса. Чытач 
спытае, які ў яго маральны воблік, які пераважна ў яго характар, 
нават якое ў яго светаўспрыманне, якімі ідэаламі ён жыве, як ён 
глядзіць на такую таямніцу, назва якой жыццё. Ці можна сказаць пра 

беларускі народ, што ён з'яўляецца носьбітам вышэйшай праўды 
жыцця..."1 

Наспелыя праблемы адчувалі і самі паэты. Летам 1913 года на 
старонках "Нашай нівы" ўзнікла вядомая дыскусія аб шляхах развіцця 
беларускай паэзіі. Пачалася яна артыкулам Юркі Верашчакі 
"Сплочвайце доўг". "Маё штодзённае жыццё шэрае, цяжкае,— пісаў 
аўтар, звяртаючыся да тагачасных паэтаў ад імя нейкага ўмоўнага 
чытача,— і я хачу з вашых твораў навучыцца бачыць каля сябе 
красу... Мяне цікавіць не толькі тое, што Янка сядзіць на вузкім 
шнурочку зямлі, але, больш таго, што гэты Янка чуе ў той момант, 
калі ён поўнымі грудзьмі хапае пах чорнай, прарэзанай плугам на 
скібы зямлі"2. 

Нельга адмовіць аўтару артыкула "Сплочвайце доўг" у тым, што 
ён адчуў некаторую аднабаковасць тагачаснай паэзіі, якая нярэдка 
паступалася сваімі эстэтычнымі магчымасцямі ў імя першачарговых 
сацыяльных задач. Літаратурная дзейнасць беларускіх пісьменнікаў 
XIX стагоддзя мела ў пэўным сэнсе не столькі чыста духоўны, колькі 
духоўна-практычны характар: беларусу перш за ўсё трэба было 
азвацца, напомніць пра сябе, каб яго пачулі. У XX стагоддзі задачы, 
якія стаялі перад літаратурай,— і Ю. Верашчака меў тут рацыю,— 
значна ўскладняліся: сцвярджаючы гістарычнае існаванне свайго 
народа, яна павінна была на новай сацыяльнай і часавай аснове 
выявіць яго духоўны патэнцыял, своеасаблівасць мастацка-
эстэтычнага аблічча, нацыянальны менталітэт. 

26 ліпеня 1913 года ў адказ на выступленне Ю. Верашчакі 
Купала публікуе ў "Нашай ніве" свой артыкул "Чаму плача песня 
наша?" (пад тэкстам: "Адзін з "парнаснікаў"), у якім, рашуча 
адстойваючы дэмакратычны накірунак мастацкай творчасці, значна 
шырэй, чым яго апанент, бачыць доўг паэта перад народам. Паэт 
бачыў галечу і ўціск, якія панавалі ў родным краі, і не лічыў 
магчымым ігнараваць гэтую акалічнасць у пісьменніцкай творчасці, 
забываючы пра свае грамадзянскія абавязкі. Асабліва вялікую 
цікавасць уяўляе тая мясціна ў артыкуле, дзе Я. Купала выказвае свае 
ўяўленні пра асобу, талент паэта і сэнс паэтычнай творчасці. "Думка 
паэты вольная,— пісаў ён,— як вецер, і безгранічная, як даль гэта 
ўсясветная, сэрца яго напоўнена вечным мілаваннем к бліжняму, як 
сонца вечным цяплом і святлом, а душа яго глыбокая, як гэтае мора-
акіян, у шыбінах каторага крыюцца багатыя, недасціглыя чалавечаму 

воку скарбы. З гэтага святла і агню, што палае ў сэрцы, і з гэтых 
скарбаў, што крыюцца ў глыбіні душы яго, патрапіць паэта свабоднай 
думкай дабыць усе хараствы свету і ўсе асалоды жыцця людскога на 
гэтым свеце і перадаць усё гэта ў бяссмертнай песні свайму народу". 

На палеміку ў "Нашай ніве" адгукнуўся М. Гарэцкі ў артыкуле 
"Наш тэатр" (1913). Ён таксама пісаў пра доўг літаратуры і мастацтва 
перад народам. 

Ю. Верашчака схіляўся да той думкі, што літаратура — гэта не 
толькі трыбуна або амбон, але яшчэ і песня Арфея, ігра ўяўлення, 
насалода ад выдумкі, радасць тварэння ўласнага (альтэрнатыўнага) 
свету, магчымасць пражыць непражытае, даследаваць недаследа-
ванае, перайначыць мінулы вопыт. Верашчака ішоў за Шэлінгам. 
Мастацкая творчасць, настойваў нямецкі філосаф, павінна быць 
абсалютна свабоднай і незалежнай ад знешніх мэт (гарантыя святасці 
і чысціні!). Яна парывае з усім карысным, утылітарным, ментарскім, 
этычным. Толькі незацікаўленая чалавечая сакравеннасць, толькі та-
ямнічая здольнасць да адкрыцця запаветнага, толькі абноўлены 
чалавечы міф! 

Арфічная лінія, звязаная з адмаўленнем ад публічнасці, у 
беларускай паэзіі амаль што не існавала, хаця, з другога боку, мы не 
назіраем і таго пачварнага перакосу ў бок ідэйнасці, які часта мае 
месца ў так званай ангажаванай літаратуры, падпарадкаванай 
службовым, а часам і проста сервільным мэтам. 

Адным з творчых вынікаў нашаніўскай дыскусіі 1913 года аб 
паэзіі стала Купалава паэма "Яна і я", з уласцівым для яе духоўна 
бескарыслівым, любоўным стаўленнем да жыцця. Пры гэтым аўтара 
не вабіць прыземленае бытапісанне — ён арыентуецца на лірычна 
абагульненую вобразнасць. Праз узнаўленне сялянска-патрыярхаль-
нага малюецца вобраз універсальнага жыцця. У цэнтры твора дзве 
абагульненыя чалавечыя постаці — Я і Яна, селянін і яго жонка, 
жыццё і побыт якіх праходзяць у цесным адзінстве з усімі фазамі 
земляробчага календара. Гэты твор называюць паэмай-ідыліяй. Мы б 
назвалі яго своеасаблівым пастаральным раманам, вытрыманым у 
духу букалічнай традыцыі, якая ў сусветнай літаратуры ўзыходзіць 
ажно да антычнасці. Я і Яна — гэта беларускія Тэлемон і Баўкіда 
пачатку XX стагоддзя. У паэме "Яна і я" паэт уславіў дабрыню, 
хараство і маральны абавязак чалавека. Паэма раскрывае маральна-
паэтычны свет зямнога існавання чалавека, радасць гаспадара і 
працаўніка. Аўтар паэтызуе жыццё і працу чалавека на зямлі, 
захапляецца вабнасцю зямнога кахання, непасрэднасцю пачуцця 
прыроды, хараством прыроднага ўлоння. Зямное быццё прадстае тут 



прыўзнятым на крылах мары. Напачатку рукапіс меў падзагаловак 
"Песня зямлі і жыцця", аднак потым патрэба ў такім тлумачэнні 
адпала: карціны, намаляваныя ў паэме, гавораць самі за сябе. 

І выйшаў сеяць я. Яна стаяла  
Непадалёк мяне, на ўзмежку;  
У высях сонца золатам зіяла,  
Ўнізу плыў вецер сваёй сцежкай. 
Пасыпаліся дробныя зярняты  
Ў раллю, як пацеркі янтарны,  
На наш загон, сахою узараны,  
На мой шнурок — палетак ярны. 
Яна, як ніцая бярозка тая.  
Стаяла, за сяўбой слядзіла,  
І як бы Багародзіца святая —  
Здавалася мне — блаславіла. 

З разд зела "Сяўба" 
Думкі і паводзіны герояў выяўляюць глыбокае ўнутранае 

высакародства іх натур. У іх вобліку спалучаюцца хараство і 
маральнасць. Звычайна Купала пазбягаў ідылічных, пастаральных 
фарбаў у абмалёўцы сялянскага жыцця і побыту. На гэты раз ён 
свядома робіць стаўку на ідылію. Ідылічнасць у паэме, такім чынам, 
ёсць, але няма саладжавасці, хадульнасці і рэзанёрства, якія часам 
спадарожнічаюць рамантызму. 

Тут няма ўласцівага яго ранейшым героям тытанізму і імкнення 
да абсалюту. Яна і Я — нармальныя, сярэднія людзі, звычайныя 
сяляне. Звычайныя, але свабодныя! Свабодны чалавек, паводле 
пераканання аўтара, ужо не захоча быць ні панам, ні рабом. Інтымны 
свет герояў прасякнуты душэўнасцю і сілай пачуцця, тут пануюць 
згода, любоў, дабрыня і няма месца злу, ілжы, эгаізму. Каханне ў 
паэме па-вясковаму простае, аднак не пазбаўлена духоўнай узнёс-
ласці. Апісанні падпарадкаваны лірычнаму выяўленню ўнутранага 
свету паэта, яго рамантычнаму ідэалу, веры ў магчымасць жыцця 
шчаслівага і прыгожага. Карціны прыроды і сялянскага земляробчага 
календара раскрываюць псіхалагічны стан не толькі герояў, але і 
самога аўтара, яго светаадчуванне. Ідэал Купалы - жыццё, якое б да-
вала чалавеку адчуванне арганічнага адзінства са светам. У прыродзе 
ён бачыць яе цэласнасць, гарманічнасць і прыгажосць. Прырода, на 
яго думку, здольная абараніць ад жыццёвага зла. Купала здымае 
адчужанасць чалавека і прыроды, сцвярджае еднасць людзей і таго 
прыроднага ўлоння, у якім яны жывуць. Беларускія сяляне Яна і Я 
перажываюць паўнату спалучэння са светам прыроды, на якую 



здольны быў хіба што засцянковы шляхціц Завальня з вядомай кнігі 
пісьменніка XIX стагоддзя Я. Баршчэўскага. 

Клопат і трывога аўтара паэмы "Яна і я" ў тым, каб людзі не 
здрадзілі зямлі, якая дадзена ім для жыцця. Ён распрацоўвае 
своеасаблівую экалогію чалавечага існавання і сужыцця на зямлі. 
Паэт быў перакананы ў тым, што забыццё запаведзей сціпласці і 
ўстрымання, ненасытная прага ўласнасці не вядуць да дабра. 

Ідэйны змест паэмы "Яна і я" цалкам стасуецца з канцэпцыяй 
мастацтва, якую знаходзім у працах найбольш таленавітых тагачас-
ных філосафаў. "Мастацкая творчасць,— сцвярджаў М. Бярдзяеў,— 
не павінна быць падпарадкавана знешнім для яе нормам, маральным, 
грамадскім або рэлігійным. Але аўтаномія мастацтва зусім не азначае, 
што мастацкая творчасць можа ці павінна быць адарванай ад 
духоўнага жыцця і ад духоўнага развіцця чалавека"1. 

Услед за М. Бярдзяевым і прыкладна гэтак, як і ён, разважаў 
вядомы крытык і публіцыст У. Самойла ў артыкуле пра аповесць Я. 
Нарцызава "Вялікая шышка"з ухвалай паставіўся да намеру аўтара 
"даць чытачу папросту мастацка-цікаўнае, займаючае апавяданне". 
"Трэба зусім выразна адзначыць,— пісаў ён,— што гэтае вызваленне 
мастацкай творчасці з усякіх путаў, гэтая спроба поўнай незалеж-
насці яе ад усякай тэндэнцыі сацыяльнай ці палітычнай ці нават 
нацыянальнай, як гэта ні пакажацца дзіўным, а для каго, можа, 
непрыемным, з'яўляецца новым, вельмі важным і дадатным крокам 
уперад на шляху развіцця нашай літаратуры. 

Новая, вызваленая, якая кіруецца толькі сваімі ўнутранымі 
законамі, творчасць сапраўднага мастака будзе толькі яшчэ лепш — 
бо вольна! — служыць духоўнаму развіццю і хараству нацыянальнага 
"я" беларускага народу!" 

У 1910 годзе М. Багдановіч напісаў свой вядомы верш "Па-над 
белым пухам вішняў...", якому папярэднічае эпіграф з Поля Верлена 
"Музыка перш за ўсё". 

Па-над белым пухам вішняў,  
Быццам сіні аганёк,  
Б'ецца, ўецца шпаркі, лёгкі,  
Сінякрылы матылёк. 
Навакол усё паветра  
Ў струнах сонца залатых,—  
Ён дрыжачымі крыламі  
Звоніць ледзьве чутна ў іх. 

І ліецца хваляй песня —  
Ціхі, ясны гімн вясне.  
Ці не сэрца напявае.  
Навявае яго мне?1 

Верш выразна адзначаны арфічным пачаткам, аднак у ім не 
адна толькі эстэтычная гульня, дасканалы гукапіс, музыка. Тут ёсць 
тое, што Б. Пастарнак знаходзіў у П. Верлена (якога выдатны рускі 
паэт XX стагоддзя вельмі цаніў) апроч музыкі. Пра Верлена Пастарнак 
пісаў: "Як кожны вялікі мастак, ён патрабаваў "не слоў, а спраў" нават 
і ад мастацтва слова, гэта значыць хацеў, каб паэзія змяшчала 
сапраўды перажытае ці сведкавую праўду назіральніка"2. 

М. Багдановіч, як і П. Верлен, быў прыхільнікам думкі, што 
паэзія ёсць жыццё, рух, станаўленне, ён шчодра прывіваў беларускай 
паэзіі самыя разнастайныя тыпы і жанры верша: санет, рандо, 
трыялет, актаву, тэрцыны, па-майстэрску пераствараючы традыцый-
ныя формы і апрацоўваючы іх. Але прайшоў нейкі час, і гатовыя 
жанры, якія М. Багдановіч браў з вопыту сусветнай літаратуры, 
раптам перастаюць яго задавальняць, таму што яны, на яго думку, не 
ва ўсім адпавядаюць натуральнаму гістарычнаму развіццю 
нацыянальнай літаратуры. Патрэбна, меркаваў паэт, нешта сваё, што 
адпавядала б імкненням і вынікам развіцця беларускай літаратуры. І 
паэт у артыкуле "Забыты шлях" (1915), фактычна працягваючы тую 
самую дыскусію, заклікаў паэтаў звярнуцца да "чыста беларускіх" 
вершаў, пераасэнсаваўшы сувязь літаратуры з фальклорам. Тэарэ-
тычныя выкладкі ён падмацоўвае ўласна творчымі здабыткамі. У 
1915 годзе ён завяршае вершы "Ты не згаснеш, ясная зараначка" і 
"Беларусь, твой народ дачакаецца...", цыкл "Вершы беларускага 
складу" ("Лявоніха", "Бяседная" і інш.), паэмы "Мушка-зелянушка і 
камарык — насаты тварык", а таксама "Максім і Магдалена", вершы 
на матывы рэкруцкіх песняў ("Як Базыль у паходзе канаў...") і інш. У 
былінным стылі напісана балада "Страцім-лебедзь". Багдановіч стаяў 
за арганічнае ўзаемадзеянне самабытна-нацыянальнага і агульнача-
лавечага. Асоба паэта прысутнічае і ў гэтых фальклорападобных 
"вершах беларускага складу", хоць і не ў такой ступені, як у тых, якія 
сталі адзнакай новага тыпу лірызму ў беларускай паэзіі пачатку XX 
стагоддзя. 

Вопыт М. Багдановіча ўспрымаецца сёння як таленавіты экспе-
рымент, у выніку якога літаратура папоўнілася арыгінальнымі твора-

мі. Аднак напрамак, па якім пайшло далейшае развіццё беларускай 
паэзіі, не стаў паўтарэннем "забытага шляху", пра які нагадаў 
знакаміты паэт. Гэта быў шлях яскрава выяўленай індывідуальнай 
творчасці. Менавіта з гэтым шляхам звязаны найбольшыя творчыя 
дасягненні самога М. Багдановіча, развіццё яго паэтыкі з уласцівым 
ёй псіхалагізмам і ёмістай, разамкнёнай ва ўсе бакі метафарычнай 
вобразнасцю. Тонкі аналіз душэўных перажыванняў чалавека — адно 
з важнейшых дасягненняў гэтага паэта, з творчасцю якога звязаны 
працэс інтэлектуалізацыі нашай паэзіі, развіццё яе культуры, ураўна-
важанасці пачуцця і думкі. 

Сцюжа, мрок... Я ізноў хвараваты. 
У сэрцы — думак дакучных цяжар. 
Заварыць бы гарачай гарбаты, 
Разагрэць бы хутчэй самавар1. 

Нездарма М. Багдановіч зачытваўся А. Блокам — прыведзеныя 
радкі ў чымсьці нагадваюць вядомы верш рускага паэта "На улице — 
дождик и слякоть..." (1915). Уласнае жыццё стала для М . Багдановіча, 
як і для А. Блока, важнейшым сродкам пазнання навакольнай 
рэчаіснасці. Гэта паэт яскрава выяўленага інтравертнага накірунку. 

Інтравертнасць і экстравертнасць — важнейшыя катэгорыі 
(тыпы творчасці) паэтыкі XX стагоддзя. 

К. Юнг, характарызуючы інтравертны псіхалагічны тып, піша: 
"...інтравертаваны пункт гледжання можна было абазначыць як такі, 
які пры ўсіх акалічнасцях імкнецца асобу і суб'ектыўную псіха-
лагічную з'яву паставіць вышэй аб'екта і аб'ектыўнай з'явы ці, 
прынамсі, сцвердзіць іх па адносінах да аб'екта. Гэта ўстаноўка надае 
большую каштоўнасць суб'екту, чым аб'екту. Адпаведна гэтаму аб'ект 
заўсёды знаходзіцца на больш нізкім узроўні каштоўнасці, ён мае дру-
гараднае значэнне, ён часам з'яўляецца толькі знешнім аб'ектыўным 
знакам суб'ектыўнага зместу, як бы ўвасабленнем ідэі, прычым, ад-
нак, істотным з'яўляецца менавіта ідэя; альбо ж ён з'яўляецца прад-
метам эмоцыі, прычым, аднак, самае галоўнае — гэта эмацыянальнае 
перажыванне, а не аб'ект яго рэальнай індывідуальнасці"2. 

Экстравертны тып ён акрэслівае наступным чынам: 
"Экстравертаваны пункт погляду, наадварот, ставіць суб'ект 

ніжэй аб'екту, якому належыць пераважная каштоўнасць. Суб'ект 
карыстаецца заўсёды другарадным значэннем, суб'ектыўная з'ява 

здаецца часам толькі перашкаджаючым і непатрэбным прыдаткам да 
аб'ектыўна наяўнага"1. 

Гэтыя тыпы творчасці — інтравертны і экстравертны — уза-
емадзейнічалі ў беларускай паэзіі наступных перыядаў, уключаючы і 
яе сённяшні дзень. 

У 1986 годзе М. Стральцоў напісаў верш, які прымушае 
ўспомніць М. Багдановіча, яго артыкул "Забыты шлях" і "вершы 
беларускага складу". 

Пабудзі мяне рана-раненька,  
Прыбяры мяне ты старанненька.  
З дому выйду я — паўзіраюся,  
З наваколлейкам развітаюся.  
Не туды пайду, дзе хвашчак расце,  
А туды пайду, дзе чабор цвіце.  
Шумам-яварам, цвсет-калінаю  
Мне дарожанька сакаліная.  
Стрэчу шчасцейка — не кляні мяне.  
Стрэчу горайка — не заві мяне.  
Бо жылі з табой мы ў кляцьбе-журбе.  
Мне дарожанька — адпачын табе2. 

Але гэта хутчэй за ўсё стральцоўская стылізацыя пад "беларускі 
склад". Аснову верша складае індывідуальнае паэтычнае 
перажыванне ў яго інтравертным варыянце. 

Такім чынам, ужо першыя дзесяцігоддзі XX стагоддзя засведчылі 
шырокія, агульнаеўрапейскія эстэтычныя магчымасці беларускай 
паэзіі. Верш аказваецца здольным спалучыць пранікнёны лірызм з 
публіцыстыкай, рэалістычную дакладнасць пісьма з узнёслай, але не 
адарванай ад зямлі рамантыкай. У фарміраванні яго аблічча самы 
актыўны ўдзел прымае асоба паэта, уласцівыя яму інтанацыя, 
рытміка, вобразнасць і іншыя мастацкія сродкі, якія, падпадаючы 
пад уплыў розных стылявых тэндэнцый, набываюць адпаведнае 
эстэтычнае і функцыянальнае значэнне. 

ДАРОГА НАДЗЕЙ І РАСЧАРАВАННЯЎ 
 
Першая сусветная вайна і Кастрычніцкая рэвалюцыя адзначылі 

надыход новай эпохі і ў лёсе Беларусі. 
"Слухайце Рэвалюцыю",— патрабаваў ад інтэлігенцыі ў 1918 го-

дзе А. Блок, які свядома стаў на бок савецкай улады. Абавязак інтэ-
лігенцыі, на яго думку,— "бачыць тое, што задумана... Што ж заду-
мана? Перарабіць усё. Зрабіць так, каб усё стала новым; каб ілжывае, 
сумнае, неахайнае наша жыццё стала справядлівым, чыстым, вясё-
лым і прыгожым жыццём"1. 

На гэта спадзяваўся не толькі А. Блок, які, дарэчы, хутка 
расчараваўся ў рэвалюцыі, але і Я. Купала. За тагачаснымі падзеямі, 
што ўражвалі і хвалявалі сваімі гістарычнымі маштабамі, ён сачыў са 
Смаленска. Беларусь перажывала перыяд анархіі і неўладкаванасці, 
аднак былі падзеі, якія абнадзейвалі. У пачатку снежня 1917 года ў 
Мінску пачаў работу Усебеларускі з'езд, на якім прысутнічалі амаль 
дзве тысячы дэлегатаў з усёй Беларусі — сяляне, вайскоўцы, 
інтэлігенцыя. Аднак праз некалькі дзён працы з'езд быў разагнаны 
бальшавікамі, якія не хацелі дапусціць незалежнасці Беларусі. 

У лютым 1918 года Беларусь захапілі нямецкія войскі і зна-
ходзіліся на яе тэрыторыі да пачатку 1919-га. Барацьба беларусаў за 
незалежнасць працягвалася. 25 сакавіка 1918 года ў Мінску была 
нарэшце абвешчана Беларуская Народная Рэспубліка. 

У час нямецкай акупацыі Купала знаходзіўся ўсё яшчэ ў 
Смаленску, працуючы ў розных установах і часта выязджаючы ў 
службовыя камандзіроўкі ў гарады і паветы Смаленскай і Курскай 
губерняў. Рэвалюцыя ўзняла з дна чалавечай душы шмат пачварнага, 
злога, нізкага. Людзей ахуталі цёмныя хмары ўзаемнага азлаблення, 
раўнадушша і жорсткасці. Успаміны пра смаленскі перыяд жыцця 
засталіся змрочныя: "Там, жывучы праз увесь цяжкі і жудкі 1918 г., я 
папраўдзе быў як непрытомны"2. У кастрычніку-снежні 1918 года Я. 
Купала стварае вялікі цыкл вершаў, якія з'явіліся не толькі водгукам 
на падзеі рэвалюцыі і грамадзянскай вайны, але і кардыяграмай 
духоўнага самаадчування паэта-грамадзяніна і патрыёта: "Для 
бацькаўшчыны", "Свайму народу", "На сход", "На прызбе" "Час!", "У 
вырай!", "Пчолы", "Сон", "Званы", "Млечны Шлях", "Удосвітак", 
"Забытая карчма", "Буралом", "Спадчына", "Рунь", "Першы снег", 
"Паязджане" і інш. У гэтым лірычным цыкле думка паэта сцвердзіла 

сябе як думка народная на пакручастых дарогах гісторыі. Паэт 
асуджае братазабойчы характар грамадзянскай вайны, не тоіць 
расчаравання ў рэвалюцыі, шукае шляхі выжывання для свайго 
народа. "У гады рэвалюцыі,— адзначае У. Калеснік,— у Купалы 
з'явіўся новы тып верша, напружанага глабальнымі асацыяцыямі, 
прарочай сімволікай, якая збірала думку і пачуццё ў адну велічную 
візію народа на шляхах гісторыі"1. 

Вобраз шляху ўзнікае ў многіх вершах паэта як пошук выйсця з 
таго скрутнага становішча, у якое трапіў абяздолены беларускі народ. 

У лірыцы Купалы ўзмацняецца баладны пачатак (спрэчка 
чалавека з лёсам) і з незвычайнай сілай гучыць тэма народных пакут. 
Адзін з такіх вершаў — "Паязджане", створаны ў канцы 1918 года. Ён 
палоніць чароўнай плынню музычных сугуччаў: 

Распаўзлася па абшары  
Сцюжным пухам, сцюжнай марай  
Папаўзуха-завіруха —  
Злога духа злыбядуха.  
Ў полі дымна, ў полі цёмна,  
Беспатольна і заломна,  
Ні пуціны, ні упынім,  
Як у вечнай дамавіне...2 

Гукавая тканіна верша, яго інструментоўка ў Купалы заўсёды 
знітаваныя з глыбінёю ідэйнага сэнсу. Аднак у дадзеным выпадку 
музычнасць "Паязджан" нібыта прэтэндуе на сваё самастойнае 
значэнне, здзіўляючы фанетычным багаццем паэтычнага слова. 

Верш навеяны падзеямі першай сусветнай і грамадзянскай 
войнаў, аднак у ім прысутнічае даўняя тэма пошукаў беларускім 
народам свайго гістарычнага лёсу. Больш таго, у купалаўскіх 
"Паязджанах" можна пачуць яшчэ і прадчуванне будучых блуканняў 
Беларусі па горкіх шляхах гістарычнага бездарожжа. 

Восенню 1919 года напісаны верш "Мая навука", у якім аўтар 
(была, відаць, патрэба) расказаў пра свае жыццёвыя "універсітэты": 

Каса, і сякера, і цэп малацьбіты  
Магутную волатаў сілу далі;  
Марозы і спёкі далі гарт нязбытны —  
Мне песню, як звон, як пярун, адлілі. 

                                       
1 Калеснік У. Ветразі Адысея // Уладзімір Жылка і рамантычная традыцыя ў беларускай паэзіі. Мн., 1977. С. 45. 
2 Купала Я. Поўн. зб. тв. 1997. Т. 4. С. 43. 



Варта ўдумацца ў гэтыя і наступныя радкі, якія фактычна 
з'яўляюцца працягам той гаворкі, што была распачата ў даўнім 
вершы "Я не паэта". 

Так іншай не знаўшы навукі і школы,  
У пацёмках шукаў і знайшоў Божы дар;  
Цяпер маймі скарбамі — думы-саколы,  
Цяпер беларускай я песні ўладар1. 

Купала быў і застаецца песняром долі народнай, прарокам 
нацыянальнага Адраджэння. Тонкі аналіз гэтага твора даў У. Калеснік 
у артыкуле, спецыяльна яму прысвечаным: "У вершы гучыць роздум 
аўтара над сваім жыццём, пройдзеным шляхам і месцам у беларускай 
літаратуры. З-за беднасці бацькоў пазбаўлены "мудрасці кніжнай", ён 
вучыўся беларускім словам і думам ад маці, яго "настаўнікам быў 
беларускі абшар". У той час многія інтэлігенты грузлі ў нацыя-
налістычным дактрынёрстве і палітычных авантурах, і адметнасць 
шляху Купалы была формай самаадмежавання і ўзвышэння над імі"2. 

Паэзія Купалы палітызуецца, у ёй моцна гучыць тэма беларускай 
дзяржаўнасці, калі беларускі народ, на думку паэта, абавязаны 
вылучыць са сваіх шэрагаў лідэра, здольнага сабраць "у адну ўсю 
Беларусь сям'ю". 

У 1918 годзе выйшаў з друку "Матчын дар" А. Гаруна, складзены 
з дакастрычніцкіх яго твораў. 

Гады рэвалюцыі і грамадзянскай вайны палітызавалі ліру З. 
Бядулі. У класава-рэвалюцыйным змаганні паэту бачыліся ідэалы 
нацыянальнага вызвалення. 

Вырывай сваю волю з сталёвых зубоў; 
У зняволеным, змучаным краі,  
Там, дзе плача няшчасны пад ценню дубоў, 
Хай шчасліва ратай заспявае3. 

"Беларускі ваяка" 
Чуўся голас маладых — адным з іх быў малавядомы дагэтуль С. 

Шыманоўскі (1893-1920). Вясною 1920 года ў рэдагаваным Я. Купа-
лам тыднёвіку "Рунь" убачыў свет наступны яго верш: 

Скрозь па дарогах, па палёх  
На ўсход і на заход,  
Як вокам скінуць, на слупох  
Заведзен доўгі дрот... 

Дрот гэты — як нейкі сучасны летапісец падзей: 
                                       
1 Купала Я. Поўн. зб. тв. Т. 4. С. 66. 
2 Янка Купала: Энцыклапедычны даведнік. Мн., 1986. С. 388. 
3 Часопіс Міністэрства Беларускіх Спраў. Коўна, 1920. № 1 (5). 



Пад неба плыў пажараў дым,  
І людзі йшлі ў паход,  
Вайна грымела, і аб тым  
Гаворыць былі дрот. 
Паціхлі стрэлы ўжо гармат,  
Даўно змоўк кулямёт,  
І над магілкамі салдат  
Ціхенька плача дрот...1 

У іншым эмацыянальным ключы гучалі вершы маладога 
Леапольда Родзевіча (1895-1938): 

Беларусь мая мужыцкая,  
шматпакутная, непачатая,  
зварухніся, моц крывіцкая,—  
слава наша ты крылатая2. 

"Беларусь мая мужыцкая... ", 1922 
Паказваць жыццё ў духу прыземленага нашаніўства ў 20-я гады 

не выпадала. Паэты намагаліся абнавіць і завастрыць мастацкую 
форму, надаць ёй большую змястоўнасць і выразнасць. Вобразы 
ветру, навальніцы, буры, завірухі скразныя ў беларускай паэзіі гэтага 
часу, але нічога агульнага з нашаніўскай паэзіяй не маюць. Яны 
ўвасабляюць рэвалюцыйнае ачышчэнне, прыход новага, у духу якога 
пераасэнсоўваецца старое. Паэзія гэтага часу насычана касмічнымі 
вобразамі і біблейскімі алюзіямі, вобразамі Апакаліпсіса з яго 
асноўнай думкай аб непазбежнай перамозе дабра над злом, аб 
будучым царстве справядлівасці і дабрыні. "Праскакаў над бяздоннем 
вякоў / навальніцы чырвоны конь" — гэты вобраз з Апакаліпсіса ў А. 
Дудара сімвалізаваў рэвалюцыю. Дарэчы, ён нагадвае радкі В. Бруса-
ва: "Ломая кольцо блокады, Бросая обломки ввысь, Все вперед, за 
грань, глаза обратив на Восток, В Берлине, Париже, Нью-Йорке видит 
твой огненный скок". 

Для беларускай паэзіі 20-х гадоў уласцівы больш інтэнсіўны рух і 
самавызначэнне стыляў, чым гэта было ў дарэвалюцыйны перыяд. 
Якіх толькі мастацкіх прыёмаў і сродкаў выразнасці не сустрэнеш у 
творах гэтага часу! Арнаменталізм, сказавасць, стылізацыя, мяцель-
ная кампазіцыя, літаратура факта, лакальны вобраз, узбуйненне 
дэталі — вось тыя прыёмы і сродкі, якія фарміруюць яе новае аблічча. 
У паэзію шырока пранікае голас вуліц і плошчаў. У сказавай манеры 
аўтарскае "я" спалучалася з народным "мы". 

                                       
1 Цыт. па кн.: Ліс А. Цяжкая дарога свабоды: Артыкулы, эцюды, партрэты. Мм., 1994. С. 34-35. 
2 Ростані волі. С. 133. 



Кастрычніцкая рэвалюцыя і грамадзянская вайна выклікалі да 
жыцця так званую масавую самадзейную паэзію — агітацыйную па 
накірунку. Яе ўзоры дайшлі да нас у тагачасных газетах, лістоўках, 
адозвах: 

...І хай шчэ ляскочуць пяруны —  
Мы верым у Пабеду з табой!  
Вялікі збавіцель — Камуна,  
Пануй над паўстаўшай зямлёй! 

Падпісана: Адам Чырвоны. (Курсіў мой.— У. Г.) Гэта — ці не 
будучы Адам Бабарэка, адзін з лідэраў літаб'яднання "Узвышша". 
Акрамя яго, з масавай паэзіі ў літаратуру ў розны час прыйшлі 
Кандрат Крапіва, Міхась Васілёк, Піліп Пестрак, Міхась Машара, 
Алесь Салагуб, Мікола Засім і інш. 

Масавая паэзія мела прыкладны характар, яе задачай было 
паддаваць жару ў касцёр класавай бойкі. Яна сведчыла, што 
грамадская свядомасць страціла глыбіннае метафізічнае вымярэнне. 
Прадстаўнікі масавай паэзіі ішлі за ідэолагамі рэвалюцыі і новай явы, 
яны глядзелі на свет чалавечай практыкі як на суб'ектыўна 
арганізаваны калектыўны вопыт, які можна павярнуць у любы бок, не 
лічачыся с аб'ектыўнымі законамі. Гэтай паэзіі не ставала таго, што 
было ў нашаніўцаў,— шчырасці, цеплыні, нязмушанасці пачуццяў. 
Голас Арфея быў прыдушаны сацыяльным заказам, задачамі агітацыі 
мас. З агітпаэзіі з цягам часу народзіцца прыдворная паэзія — оды, 
"лісты" вялікаму правадыру і інш. 

У пачатку 20-х гадоў у Беларусі значна актывізаваўся літа-
ратурна-мастацкі працэс, сталі выходзіць кнігі, утварацца вы-
давецтвы, творчыя суполкі. 

У 1921 годзе ў Мінск з сям'ёй прыехаў Якуб Колас. Янка Купала 
вярнуўся яшчэ раней — у пачатку 1919-га. 

У 1922 годзе з'явіліся кнігі вершаў "Пад родным небам" З. 
Бядулі, "Песні працы і змагання" Ц. Гартнага, "Водгулле" Я. Коласа, 
"Спадчына" Я. Купалы, "Завіруха" М. Чарота і яго ж паэма "Босыя на 
вогнішчы". У 1923-м — асобнай кнігай выходзіць "Новая зямля" Я. 
Коласа. Затым, у 1925 годзе, — "Беларусь бунтарская" і "Сонечнымі 
сцежкамі" А. Дудара, "Раніца рыкае" Я. Пушчы, "Трысцё" У. Дубоўкі, 
"Вершы" П. Труса і інш. 

З 1922 года ў школах БССР пачалі выкладаць па-беларуску, 
шырока загаварылі пра беларусізацыю. Пачаў будавацца — 
складалася такое ўражанне — Беларускі Дом. 

Як вядома, важнейшая заканамернасць літаратурнага развіцця 
— пераемнасць, якая, аднак, на практыцы рэалізуецца па-рознаму, 



супярэчліва, уключаючы не толькі працяг, але і перагляд, пераацэнку, 
а часам і адмаўленне спадчыны. Пытанне аб пераемнасці эстэтычных 
традыцый разумелася па-рознаму. Вось пазіцыя У. Маякоўскага: 

Пока канителим, спорим,  
смысл сокровенный ища.  
"Дайте нам новые формы!" —  
несется вопль по вещам1. 

"В наши дни писатель тот, кто напишет марш и лозунг",— 
сцвярджаў Маякоўскі. 

Але не ўсе так лічылі. Якраз у гэты час Л. С. Выгоцкі (вядомы 
потым як буйнейшы вучоны-псіхолаг) пісаў у газеце "Полесская 
правда" (Гомель): "И белорусской литературе пришла своя пора 
переносить напевы дудки на рояль. При этом ее главной заботой 
должно быть: не утерять аромата родимого василька и овладеть 
сложной музыкой современной поэзии в ее регистрах и темах"2. Л. С. 
Выгоцкі (у той час ён шмат пісаў па пытаннях беларускай літаратуры 
і мастацтва) меў рацыю: варта было пераняць у нашаніўскай паэзіі яе 
задушэўнасць, цеплыню, чалавечнасць, каб яны загучалі свабодна, на 
ўсю сілу голасу. 

Новая ўлада зрабіла стаўку на моладзь, якая ў новых умовах 
пачувала сябе гаспадаром становішча. У 1923 годзе была створана 
літаратурная арганізацыя "Маладняк". 

Перастаў і сумны спеў гусці,  
Дні прыйшлі — ажно не верыцца...  
Хто ж адвагі знойдзе, смеласці  
З сілай моладзі памерацца? — 

пісаў М. Чарот у аднайменным вершы пад назвай "Маладняк"3. 
"Маладнякам" — цэлы напрамак у беларускай літаратуры 20-х 

гадоў, звязаны з дзейнасцю найперш маладых пісьменнікаў. 
Маладыя, кіруючыся ідэаламі сусветнай рэвалюцыі, жаданнем усё 
перарабіць на новы лад, часам ішлі занадта далёка, адмаўляючыся ад 
свайго, роднага, ігнаруючы нацыянальную спадчыну. На пісьменнікаў 
старэйшых пакаленняў некаторыя з маладых глядзелі як на 
літаратурнае мінулае. Новых творчых узлётаў ад іх яны ўжо не чакалі. 
Нашаніўская паэтычная традыцыя ("адраджанізм"), з якой была 
звязана і творчасць Я. Купалы, стала лічыцца старой і непрыдатнай у 
новых умовах, а мэты і задачы адраджэння ўжо дасягнутымі і 
выкананымі. 
                                       
1 Маяковский В. Полн. собр. соч. М., 1956. Т. 2. С. 88. 
2 Полесская правда. 1923. № 1075. 16 снеж. 
3 Чарот М. Зб. тв.: У 2 г. Мн, 1958. Т. 1. С. 103. 



Пануючае становішча ў беларускай літаратуры 20-х гадоў 
займала паэзія, у якой зноў — на новай аснове — абвастраецца 
творчае спаборніцтва двух мастацка-стылявых прынцыпаў — 
суб'ектыўна-выразнага і аб'ектыўна-выяўленчага, якія ў сваім руху і 
ўзаемадзеянні ў многім вызначылі развіццё паэтычнай творчасці. 
Першы быў абумоўлены ўзбуйненым маштабам светаўспрымання і 
патрабаваў узмоцненай экспрэсіўнасці, схільнасці да рамантызацыі 
рэчаіснасці, гіпербалізацыі метафары. З ім звязана ўзнікненне так 
званага "новага метафарызму", непрымальнасць спакойнай інтана-
цыйнай плыннасці: зрывы, перабоі, усплёскі. У паэзіі, як і ў 
літаратуры ў цэлым, адбываецца працэс суб'ектывізацыі мастацкага 
мыслення, на першы план выходзіць экспрэсіўна-драматычны тып 
паказу рэчаіснасці. У ёй пануюць і эмацыянальна-"віхравыя", эксцэн-
трычныя стылі, звернутыя да ўзнаўлення дынамічнай жыццёвай сты-
хіі. Паэзія 20-х гадоў у многім жывілася жорсткімі ідэямі класавага 
змагання, эстэтызавала і прапаведавала рамантычны культ сілы. 

Другі — аб'ектыўна-выяўленчы — мастацка-стылявы прынцып 
арыентаваў на эпічна заглыбленае, сацыяльна-філасофскае спасці-
жэнне жыцця праз псіхалагізм, аналіз характараў і абставін. 

Першая тэндэнцыя найбольш поўна ўвасобілася ў творчасці Ц. 
Гартнага, М. Чарота, маладнякоўцаў. Рамантызм характарызаваў тут 
не столькі творчы метад, колькі агульны погляд паэтаў на свет. 
Рамантычнай экспрэсіяй пазначаны вершы і паэмы М. Чарота. 

Ведай, свет, што я сын мужыка-бедняка,  
Які доўга ў няволі стагнаў...  
Ўзгадавала мяне яго чорна рука,  
А купала нядолі адвечнай рака.  
Голад, холад мне ў твар пазіраў...1 

"У творах сваіх ніколі не сумую",— пісаў М. Чарот у аўта-
біяграфіі, і гэта сапраўды было так, у вершах яго пераважаў мажор, 
чалавек паказваўся ў павароце да рэвалюцыі. Рэвалюцыйная ідэя, як 
вядома, спарадзіла шмат ілюзій, ад якіх не быў свабодны і М. Чарот. 
Гэта ідэя ў яго вершах і паэмах часцей за ўсё ўвасабляецца ў 
абстрактна-рамантычнай форме. 

Відаць маяк — агонь дзянніцы...  
Плывём к прыгожа-светлай далі.  
Дзень хутка новы заіскрыцца,  
Зямлю ўсю полымя расплавіць... 
Відаць маяк — агонь дзянніцы1. 

                                       
1 Чарот М. Зб. тв. Т. 1. С. 62 



"Плывём к прыгожа-светлай далі" 
Стыхійны разгул і сіла руйнавання паэтызуюцца ў паэме Чарота 

"Босыя на вогнішчы", у якой (як і ў яго лірыцы) шмат агульнага з 
тэургіяй сімвалістаў. Гэта было вогнішча (пра што сам паэт у той час 
яшчэ не здагадваўся), з якога нічога нельга было выратаваць... 

Прыватнае аказалася ў многім паглынутым грамадскім. 
Значэнне індывідуальнага пачатку адступіла на задні план. Менавіта 
ў масавым многія паэты шукалі эстэтычны ідэал эпохі, а 
індывідуальнасць ігнаравалася і падаўлялася. Вядомы рускі 
пісьменнік В. Шышкоў так скардзіўся на тагачасныя літаратурныя 
патрабаванні: "Калі ў вершах замест "мы" — "я" — скандал: 
"індывідуалізм, містыцызм, анархізм, контррэвалюцыя"2. 

З аднаго боку, бяздушны нівеліраваны калектывізм, з другога — 
тэндэнцыя да звышчалавечага індывідуалізму, што таксама вяло да 
інфляцыі і абязлічвання чалавечай асобы. Той жа Маякоўскі, 
палемізуючы з блокаўскай паэмай "Дванаццаць", напісаў сваю — " 
150 000 000". Маўляў, не 12 рабілі рэвалюцыю, а 150 000 000. "Россия 
вся единый Иван",— сцвярджаў аўтар. 

Касмічным пафасам схематызацыі паэтычнага героя прасякнута 
паэма-фантазія Чарота "Чырванакрылы вяшчун". Паэзія тут, па сут-
насці, зводзілася да ідэалогіі — нястрымнага ўслаўлення ідэі сусвет-
най рэвалюцыі. Сацыяльнасць, сацыяльныя задачы творчасці ў гэтым 
выпадку былі зразуметы Чаротам вульгарна, пераважна ў класава-
антаганістычным сэнсе. 

Чарот і маладнякоўцы (як і Маякоўскі) лічылі, што паэтычная 
энергія павінна быць скіравана на вынаходства своеасаблівых новых 
прыёмаў для выяўлення гатовых агульназначных ідэй, якія існуюць 
самі па сабе, асобна ад паэзіі. У паэзіі 20-х гадоў усталёўваецца нават 
свой канон — штучныя, умоўныя формулы, пранізаныя навязлівай 
тэндэнцыйнасцю. Гэта заўважна і ў паэтаў старэйшага пакалення. Ц. 
Гартны, яшчэ ў 1918 годзе знаходзячыся ў Петраградзе, напісаў свой 
вядомы верш "Работніцкая і сялянская рэвалюцыя": 

Гары ж, агонь Кастрычніка, гары! 
Свой промень зыркі раздувай, 
Няхай ён ззяе з краю ў край! 
Хто спіць да гэтае пары,— ўставай!3 

"Промень зыркі", "чырвоная праца", "ясны дзень", "агняцветная 
воля", "пракляты вораг", "чорныя дні", "новы свет", "светлая буду-
                                                                                                
1 Тамсама. С. 90. 
2 Красная новь. 1924. № 3. С. 285. 
3 Гартны Ц. Зб. тв. Т. 1. С. 75. 



чыня", "вольны люд", "сусветная камуна" — гэтая вобразная сімволіка 
проста перапаўняе вершы Ц. Гартнага, робячы іх ахвярай публі-
цыстыкі і рыторыкі. 

У пачатку 20-х гадоў сумна прагучалі горкія словы Ясеніна: "Я 
последний поэт деревни...". Беларус Цішка Гартны "поэтом деревни" 
ніколі не быў, хоць і лічыў Кастрычніцкую рэвалюцыю не толькі "ра-
ботніцкай", але і "сялянскай". Яго паэзія з'явілася на Беларусі разна-
віднасцю масава-пралетарскай творчасці, якая замест "я" сцвярджала 
"мы". 

Пралетарская паэзія, дарэчы будзе сказаць, зусім не тое, за што 
яна сябе выдавала. Гэта не мастацтва пазнання і асэнсавання жыцця, 
а хутчэй вынайдзены спосаб услаўлення пэўнай сацыяльнай групы ў 
яе імкненнях да гегемоніі, да таго, каб узначаліць рух да шчасця. 
Пралетарская паэзія была перапоўнена своеасаблівай эмацыянальнай 
рэлігійнасцю, містычным пакланеннем рэвалюцыі, экстазам 
захаплення, верай у яе гістарычную правату. 

Хто імкнуўся да новага, дык гэта Я. Купала, які заставаўся 
нястомным першаадкрывальнікам паэтычнай мовы — новых тэм і 
праблем. 

У 1922 годзе нарэшце ўбачыў свет ягоны зборнік "Спадчына", 
які склаўся з твораў, напісаных у гады першай сусветнай вайны, 
Кастрычніцкай рэвалюцыі і грамадзянскай вайны. Кніга "Спадчына" 
была падрыхтавана Купалам яшчэ ў 1919 годзе. Выйшла яна ў 
кааператыўна-выдавецкім таварыстве "Адраджэнне". Сутнасць кло-
патаў, якімі жыў у гэты час паэт, падкрэслена ў самой назве — 
"Спадчына". Купала не мог заставацца раўнадушным да лёсу роднага 
краю і шукаў адказу на карэнныя пытанні часу. Зборнік адкрываўся 
вершам "Спадчына", напісаным 19 верасня 1918 года, у якім на ўсю 
сілу гучыць патрыятычнае пачуццё паэта, якое складае галоўную 
лірычную ідэю новай кнігі: 

Ад прадзедаў спакон вякоў  
Мне засталася спадчына;  
Паміж сваіх і чужакоў  
Яна мне ласкай матчынай. 
Аб ёй мне баюць казкі-сны  
Вясеннія праталіны,  
І лесу шэлест верасны,  
І ў полі дуб апалены... 

Верш шырока і поўна выявіў нацыянальны дух. Аўтар тале-
навіта выкарыстоўвае меладычна-гукавыя магчымасці слова, якія 
ўзбагачаюць яго мову новымі адценнямі сэнсу. Ёмістасць вобраза 



"спадчыны" пашыраецца дзякуючы высокай канцэнтрацыі ў ім 
характэрнага, сутнаснага. 

І ў белы дзень, і ў чорну ноч  
Я ўсцяж раблю агледзіны,  
Ці гэты скарб не збрыў дзе проч.  
Ці трутнем ён не з'едзены1. 

У зборніку "Спадчына" паэт не выпускае з-пад увагі асно-
ватворныя праблемы чалавечага існавання: асоба — народ — 
гісторыя — дзяржава. Кніга, створаная на працягу драматычнага 
часу рэвалюцыі і грамадзянскай вайны, сведчыць, што развіццё 
паэта ішло шляхам бясконцага вяртання да старых пытанняў, якія 
заставаліся незагойнымі ранамі на целе народа: свабода, 
дзяржаўнасць, незалежнасць (вершы "Званы", "Наша гаспадарка"). 

Асоба паэта па-ранейшаму развіваецца ў спалучэнні ўласнай 
індывідуальнасці і грамадскай адказнасці. Сведчанне гэтаму — 
напісаны 24 студзеня 1922 года славуты верш "Перад будучыняй", у 
якім ва ўмовах савецкай рэчаіснасці знайшла працяг і развіццё 
даўняя тэма лёсу народнага, распачатая яшчэ ў "А хто там ідзе?". На 
гэты раз паэт бачыць, што гістарычны поступ народа прыпыніўся, 
што яго чакае невядомасць. 

Стаім мы перад будучыняй нашай  
І ўсё варожым, сочым ейны ход...  
Ці ўскрэснем мы з душой, упаўшай, звяўшай,  
Каб выйсці ў свет, як нейкі здольны род...2. 

Былая ўпэўненасць у тым, што за рэвалюцыяй, у якой народныя 
масы атрымаюць перамогу, павінен наступіць перыяд духоўнага 
адраджэння, знікла. У вершы праўдзіва адлюстраваліся асабістае 
самаадчуванне аўтара, яго заклапочанасць тым, што адбывалася 
навокал. Слова вырастала з перажываемага. Становішча выглядае 
нават горш, чым у "А хто там ідзе?". 

Заціснуты, задушаны, як мышы  
Пад жорсткім венікам, з усіх бакоў,  
Шукаем, як сляпыя, не згубіўшы  
Таго свайго, што наша ад вякоў. 

Паэт бачыць, што нацыянальны дух народа застаецца па-
ранейшаму скаваны, і думкай яго авалодваюць горкае расчараванне і 
роспач. 

Цябе чакаем, будучыні нейкай,  

                                       
1 Купала Я. Поўн. зб. тв. Т. 4. С. 43—44. 
2 Купала Я. Поўн. зб. тв. Т. 4. С. 106. 



Што прыйдзеш, недзе ўсіх нас павядзеш.  
І гінем марна пад чужой апекай,  
Адбіўшыся ад родных вехаў, меж. 

Вострае адчуванне нацыянальнай абдзеленасці і несправяд-
лівага ўшчамлення зноў становіцца ў яго галоўнай рухаючай сілай 
паэтычнага перажывання і лірычнай рэфлексіі. Фальклорную паэтыку 
ў гэтым вершы значна пацясніў стыль газетнай гаворкі і прастамоўя. 

Аграбленыя з гонару й кашулі,  
З свайго прыпыну выгнаныя вон,  
Мы дзякуем, што торбы апранулі  
На нас ды з нашых нітак-валакон. 

У пачатку 20-х гадоў Я. Колас завяршае свае выдатныя паэмы 
"Новая зямля" і "Сымон-музыка", у якіх паказаны яскравыя чалаве-
чыя характары. Мастацкае абагульненне ў абедзвюх паэмах пера-
растае рамкі аўтабіяграфізму і ўзнімаецца да ўзроўню сацыяльна-
тыповага, аб'ектыўна-гістарычнага. Па сутнасці, Я. Колас сцвярджае 
агульначалавечыя духоўныя каштоўнасці, абапёртыя на глыбокі 
духоўны вопыт мінулага. Гэтым самым і ён, і Я. Купала, пра якога мы 
толькі што гаварылі, фактычна ўступілі ў супярэчнасць з тагачаснай 
афіцыйнай савецкай ідэалогіяй, якая глядзела на мінулае як на 
нейкую прыкрую недарэчнасць. Кастрычніцкая дата як бы адмяняла 
гісторыю, і стваралася ўражанне, што жыццё пачынаецца нанова. 
Былі практычна забаронены паняцці ''беларускае адраджэнне", "бе-
ларускія нацыянальныя інтарэсы", "беларуская свядомасць", "нацыя-
нальная культура". У ход пайшлі новыя словы: сусветная рэвалюцыя, 
Інтэрнацыянал, дыктатура, сацыялізм, пралетарыят і інш. 

Гаворка ішла ні больш ні менш як пра перабудову ўсяго тра-
дыцыйнага ўкладу жыцця і чалавечай свядомасці. Месца разбураемай 
рэлігіі павінна была заняць камуністычная ідэалогія, якая набывала 
рэлігійныя рысы: партрэты правадыроў ператварыліся ў іконы, сходы 
нагадвалі царкоўныя богаслужэнні, палітграмата зацверджвалася як 
катэхізіс. 

Б. Пастарнак у лісце В. Шаламаву 9 ліпеня 1952 года так 
характарызаваў 20-я гады: "Надышлі дваццатыя гады з іх фальшам 
для многіх і перараджэннем жывых душэўных самабытнасцей у 
механічныя навыкі і схемы..."1 

У імя чаго гэта ўсё рабілася? У імя дасягнення вялікай утапічнай 
мэты, якую ставілі бальшавікі: перарабіць усё — і грамадства, і 
гісторыю, і прыроду, і самога чалавека. 

                                       
1 Пастернак Б. Собр. соч. 1992. Т. 5. С. 498. 



У 20-я гады нашаніўская паэзія была зганьбавана і апарочана як 
старая, "народніцкая" і ў новых абставінах ні на што не прыдатная. 
Пачынаецца нястрымны ўздым плакатнай, эксцэнтрычнай, публіцыс-
тычнай стылістыкі. Нашаніўскі настрой суму і тугі змяніўся на 
нястрымную радасць і весялосць. 

Паэзію (і не толькі яе) ахапіў працэс усеагульнай палітызацыі, 
"масавізму". 

Пышна квітнеў эстэтычны нігілізм у адносінах да спадчыны мі-
нулага. Гэта выразна выявілася і ў творах М. Чарота. Лідэр "Мала-
дняка" ў вершы з красамоўнаю назвай "Бунтар" дае такую характа-
рыстыку свайму герою: 

Я шумлівы чарот, я мяцежны бунтар. 
Я балота буджу гучным шумам. 
У вадзе я жыву і абмыт дажджом хмар,  
Але змоўкнуць не дам сваім струнам. 

Напрыканцы верша, аднак, узнікае пытанне: 
Чаму ж вы, песняры, што будзілі людзей,  
Чуць не хочаце песні чарота?1 

У каго ў душы не было прыкметаў хаосу — дык гэта ў Я. Купалы, 
які не дазваляў хаосу атрымаць перавагу над гармоніяй. Ён не лічыў 
свой край "балотам", ведаў яго слаўнае гістарычнае мінулае і не хацеў 
ад яго адмаўляцца. Ці не гэтую сітуацыю меў на ўвазе К. Крапіва, калі 
сачыняў свой сатырычны верш "Янкавы казкі"? 

Маладнякоўцы трымаліся той думкі, што Я. Купала, Я. Колас і 
некаторыя іншыя старэйшыя пісьменнікі, па-ранейшаму 
выкарыстоўваючы мастацкія прынцыпы і выяўленчыя сродкі 
"адраджанізму", асуджана стаяць перад гістарычнай "канавай" паміж 
старым і новым, якую не ў стане перайсці і наблізіцца да будучыні. У 
паэмах "Босыя на вогнішчы", "Сон на балоце" М. Чарот палемізуе з Я. 
Купалам — аўтарам паэмы "На Куццю" і іншых твораў, бо не можа ў 
старасвецкім князю прызнаць духоўнага лідэра сучаснасці. 

Вядома, у 20-я гады, калі пачалі актыўна сцвярджаць сябе 
новыя мастацкія ідэі і творчыя прынцыпы, свядомасць чытача ўжо 
не магла задаволіцца нашаніўскім бачаннем жыцця. Дарэчы, Купала 
адчуваў гэта, можа, нават і лепш, чым хто-небудзь з маладых. Добрае 
сведчанне таму — цудоўны верш "Арлянятам", створаны ў 1923 годзе. 
Гэта быў паэтычны зварот да моладзі, наказ свята захоўваць гераіч-
ныя традыцыі мінуўшчыны, заклік будаваць новую Бацькаўшчыну. 

Гэй, узвейце сваім крыллем,  

                                       
1 Чарот М. Зб. тв. Т. 1. С. 92. 



Арляняты, буйна, бурна,  
На мінулых дзён магіле,  
Над санлівасцю хаўтурнай!.. 

Купалаўскае "Арлянятам" нагадвае "Оду да маладосці" А. Міц-
кевіча: такія ж рамантызм і экспрэсія, вера ў жыццё і скіраванасць у 
будучыню. 

"Арлянятам" прагучала для ўсіх вельмі нечакана. Купала здзівіў 
маладосцю свайго паэтычнага голасу і тым, што яго паэзія 20-х гадоў 
і творчасць маладнякоўцаў мелі шмат супольных тыпалагічна-мастац-
кіх рысаў. Гэта тычылася шырыні светаўспрымання, рамантызацыі 
рэчаіснасці, павышанай экспрэсіўнасці радка, выкарыстання фаль-
клорнай сімволікі, падпарадкаванай новаму вобразна-эмацыяналь-
наму заданню. Верш "Арлянятам" з гэтага часу ўвайшоў ва ўсе 
школьныя хрэстаматыі па беларускай літаратуры... 

У 1924 годзе Купала надрукаваў новы твор — паэму "Без-
назоўнае". Назва на першы погляд нібы крыху дзіўнаватая. Чаму — 
"безназоўнае", калі тое, пра што ішла размова, мела для свайго 
вызначэння даўняе і любімае паэтам слова: адраджэнне. Так, назва 
была, але ўжываць паняцце "адраджэнне" ў дачыненні да навейшай 
беларускай гісторыі было забаронена. Тым не менш у "Безназоўным" 
паэт застаецца верны сваёй адраджэнскай прыродзе. Паэма мае 
яскрава выяўлены асабісты характар, пачынаючы ад задумы, 
своеасаблівасці ўспрымання гістарычных падзей, кампазіцыйнай 
структуры і ажно да самых тонкіх вобразна-эмацыянальных 
адценняў, якія перадаюць ідэйны змест і лірычны пафас гэтага твора. 
Задума нарадзілася з канкрэтна-гістарычнага факта — рашэння 
Масквы ў 1923 годзе аб тэрытарыяльным пашырэнні БССР, маючы на 
ўвазе яе этнаграфічныя межы. РСФСР вярнула беларусам землі Віцеб-
скай, Смаленскай, Магілёўскай губерняў. Аднак сама тэма — тэма 
дзяржаўнага і духоўнага самасцвярджэння беларускага народа — ад 
самага пачатку купалаўская. Яна ўзыходзіць да перыяду 
дарэвалюцыйнай творчасці (верш "Маладая Беларусь", 1912 г. і інш.). 
Гістарычнае быццё народа, яго шлях з мінулага ў будучыню стаў 
крыніцай творчага натхнення Купалы ў "Безназоўным". Лірычны 
пафас яе, інтэнсіўнасць паэтычнага перажывання абумоўлены 
шырынёй і багаццем агульнанародных і дзяржаўных клопатаў, якія 
сталі для аўтара глыбока асабістымі. Лірычныя абсягі паэмы 
надзвычай шырокія. Паэт перадае драматызм падзей перыяду 
грамадзянскай вайны ў Беларусі, адчуванне разбуранае^ роднай 
зямлі, малюе цяжкасці аднаўленчага перыяду, выказвае спадзяванні 



на будучыню. Беларусь прадстае ў сімвалічным вобразе святочна 
апранутай нявесты. 

На галоўцы вянок 
З сініх васілёчкаў, 
А чырвон паясок 
Стан абвіў дзявочы. 

Сваім "Безназоўным" Купала садзейнічаў далейшаму развіццю 
Багдановічавай ідэі "краіны-браначкі", выпрацоўцы нацыянальных 
каштоўнасцей дзяржаўна-палітычнага і культурнага жыцця. 

Паэма ўражвае сваім шматгалоссем, шырынёй сцвярджэння 
жыцця, скіраванасцю ў будучыню. Аўтар інтэнсіўна шукае і зна-
ходзіць сродкі, разлічаныя на самы шырокі маштаб абагульнення, не 
адмаўляючыся пры гэтым ад традыцыйнай народнапесеннай вобраз-
насці, ад алегорый і сімвалаў (як, напрыклад, той "чырвон паясок" на 
вясельным убранні нявесты), якія прыдавалі паэме выразнае 
рамантычнае асвятленне. Як і раней, ён карыстаецца свежым 
народным словам, якое гучала на вуліцах і плошчах. 

Шырока і густа чутнымі сталі галасы маладых — іх шмат было ў 
"Маладняку". Аднак маладая паэзія 20-х гадоў празмерна захаплялася 
недыферэнцыраваным стыхійна-эмацыянальным пачаткам. Пад уп-
лывам барацьбы з індывідуалізмам недаацэньваліся чалавечая 
індывідуальнасці і непаўторнасць яе паэтычнага выяўлення. 

"У паэзіі тых часоў,— пісаў Р. Бярозкін,— усталяваўся нейкі ўзор 
сярэдняга "маладнякоўскага" верша, усхваляванага, шчырага, але 
празмерна агульнага, пазбаўленага псіхалагічных адценняў і граней. 
Чалавек у гэтым вершы не столькі даследаваўся сродкамі лірычнага 
альбо апавядальнага сюжэта, колькі замацоўваўся за пэўным настро-
ем: аптымістычным, "буравейным" альбо па-ясенінску мінорным і 
раздумлівым"1. 

Але былі сярод маладнякоўскіх паэтаў і больш удумлівыя, 
глыбокія людзі, урэшце, і больш таленавітыя. З іх ліку быў Нічыпар 
Чарнушэвіч (1900-1967) — паэт яскрава выяўленага рамантычнага 
пафасу. У 1925 годзе, у вершы "Сонца пах", ён пісаў, імкнучыся 
падтрымаць нацыянальнае адраджэнне: 

Дык пазычым сілы ў свайго сонца. 
Каб бяскрайнасць думкай паланіць, 
Абарваць таемнасці заслону 
І згарэць у барацьбе-агні...2 

                                       
1 Полымя. 1959. № 11. С. 180. 
2 Анталогія беларускай паэзіі. Т. 2. С. 69. 



Па часе трывогі не знікалі, а, наадварот, памнажаліся. Праз два 
гады, у 1927 годзе, паэт напісаў свой знакаміты верш "Заціхаюць 
бубны...". 

Заціхаюць бубны. 
Замаўчалі гуслі. 
Непагоды ж стогны не заціхлі выць... 
А ці стане сілы,  
А ці ўберагуся, 
Каб кален не знізіць ды ніжэй травы? 

Прадчуванне, прароцтва, візіянерства — прэрагатыва паэзіі. 
Мусіць, прадчуваў свой лёс і Н. Чарнушэвіч. Гэты верш заканчваецца 
наступнымі радкамі: 

Прыплыву назад я к беларускім гоням.  
Прытулю да сэрца вербалозу куст.  
О, ніхто адгэтуль мяне не прагоніць,  
Покуль ногі ходзяць па рудым пяску1. 

Другі зборнік Н. Чарнушэвіча "Нясу надзею" выйшаў толькі ў 
1962 годзе — праз 35 гадоў пасля першага. 

Сталым роздумам былі прасякнуты вершы Алеся Звонака (1907-
1996) — ужо нават у тую, маладую, пару. 

Цішыня. Над туманнай лагчынай,  
Як браты, абняліся дубы...  
Трэба выцерпець шмат за айчыну.  
Каб яе навучыцца любіць2. 

"Дагарэла зара ў небакраі... " 
У сярэдзіне 20-х гадоў А. Звонаку давялося працаваць у Полацку 

ў мясцовай газеце. Ён пазнаёміўся з полацкай старажытнасцю, 
палюбіў яе (верш "Цень Ефрасінні"), дапамог стаць на творчую дарогу 
Петрусю Броўку (1905-1980), які пачынаў вельмі шчыра і задушэўна: 

Ой, не шапчы, мая бярозка,  
Журлівым шопатам галінаў,  
Пайду сягоння ў поле позна —  
Сустрэну любую дзяўчыну. 
Сустрэну ў полі, дзе бярозкі,  
У вечар росны, Вечар мглісты,  
І будуць пець зялёным лісцем  
У полі белыя бярозкі3. 

"Ой, не шапчы, мая бярозка... " 
                                       
1 Чарнушэвіч Н. Дзіва. Вершы. Мн., 1927. С. 15. 
2 Анталогія беларускай паэзіі. Т. 2. С. 223. 
3 Броўка П. Зб. тв.: У 2 т. Мн., 1957. Т. 1. С. 7. 



П. Броўка напісаў гэта тады, калі так званая сялянская паэзія (а 
Броўкаў верш якраз узор такой паэзіі) знаходзілася пад падазрэннем 
у дробнабуржуазнасці. 

Устаноўка на інтым і лірызм выявіла сябе ў творчасці Уладзіміра 
Духоўкі, Аркадзя Моркаўкі, Язэпа Пушчы, Уладзіміра Хадыкі, Сяргея 
Дарожнага, Паўлюка Труса, Валерыя Маракова, Янкі Бобрыка, Янкі 
Туміловіча, Юркі Гаўрука. Даверліва-наіўна гучалі вершы маладога 
Юркі Гаўрука (1905-1979) (тады ён, здаецца, не быў яшчэ 
перакладчыкам): 

На акне вазоны,  
а за акном вецер.  
Кошка лапкай мые за вушкам.  
А ці будуць госцікі дарагія  
пагаварыць аб палітыцы,  
аб чалавеку,  
аб усім?1 

"Слуцк", 1928 
Рамкі "Маладняка" заміналі лірычнаму самавыяўленню, глыбо-

каму творчаму раскрыццю, якое магло б адбыцца на больш шырокай 
ідэйна-эстэтычнай аснове. Такую аснову прадастаўляла паэтам новае 
літаратурнае аб'яднанне — "Узвышша" (1926). 

Адным з буйнейшых паэтаў-узвышаўцаў быў Язэп Пушча (1902-
1964) — вынаходца незвычайных канкрэтна-асацыятыўных метафар, 
якія, аднак, не пярэчылі лірычным, задушэўным інтанацыям. 
Цэнтральны вобраз паэтыкі Пушчы — вобраз раніцы. 

У сутонні п'яніцай  
хістаецца пад плотам цень.  
Умыўшыся яркай раніцай,  
на сіні выган выганяе 
сонца пасвіць дзень2. 
"Раніца " 

Пушчаўская раніца сімвалізавала абуджэнне чалавека да новага 
жыцця. Свет паэта грунтаваўся на, што называецца, агульначалаве-
чай аснове, якая адначасова выяўляла пачуццё нацыянальнай год-
насці, імкненне да рэалізацыі чалавечых магчымасцей. Менавіта таму 
ў паэзіі Пушчы выразна адчуваўся пульс грамадска-палітычнага 
жыцця. 

Трасецца асенні заплаканы вечар; 

                                       
1 Анталогія беларускай паэзіі. Т. 2. С. 156. 
2 Тамсама. С. 71. 



Цвятлівыя далі азглелі, ссінелі. 
Стаяць замарозкі ў душы чалавечай — 
Ніяк не сагрэцца пад шэрай шынеляй. 
Азяблае цела ў трагічным уздыме; 
Зямлі нагату акрывае лістота. 
Хто з крыжа краіну распятую здыме? 
Узываю, малюся ў грэшнай істоце1. 

"Лісты да сабакі",— слушна піша А. Лойка,— апагей ваяўнічай, 
бескампраміснай, мужнай лірыкі Язэпа Пушчы. "Лісты да сабакі" 
Язэпа Пушчы — выдатны дакумент праўдзівасці і сумленнасці паэта, 
праўдзівасці і гуманістычнасці беларускай паэзіі 20-х гадоў у цэлым. 
Сёння гэта твор разам з тым і адзін з самых апраўдальных для нашай 
паэзіі 20-30-х гадоў, бо на шалях узважвання таго, што здрабнела, 
абездухоўнілася, дэфармавалася, і таго, што аказалася сапраўды 
народным і грамадзянскім, такія творы, як "Лісты да сабакі", 
пераважваюць сваёй высокай сілай мастацкага абагульнення і самай 
высокай грамадзянскасцю, сапраўднай народнасцю, патрыятыч-
насцю"2. 

Блізкія Пушчу настроі знаходзім і ў Уладзіміра Дубоўкі (1900—
1976): 

Дзесь далёка галосіць сава,  
небакрай апрануўся жалем.  
Людзі любяць душу прасаваць,  
калі гэта душа чужая. 

"Пальцы жоўтых кляновых лістоў ". 1925 
"Узвышшу" (Дубоўка — з гэтай літаратурнай арганізацыі) была 

ўласціва больш шырокая творчая канцэпцыя, звязаная з нацыя-
нальнымі духоўна-эстэтычнымі вытокамі і традыцыямі. Паэты 
"Узвышша" не адракліся ад агульначалавечых духоўных каштоўна-
сцей і ад імкнення да нацыянальнага адраджэння. Яны не ігнаравалі 
эстэтычныя адносіны мастацтва да рэчаіснасці. Вось радкі маладога 
У. Дубоўкі, прысвечаныя Беларусі: 

Пялёсткамі тваімі стану,  
на дзіды сэрца накалю.  
Тваіх вачэй, пад колер сталі,  
праменне яснае люблю. 
Ніколі пройме з дзікім ветрам  
не развіваць дзявочых кос.  

                                       
1 Пушча Я. Vita: Вершы. Мн, 1925. С. 3. 
2 Полымя. 1993. № 1. С. 239. 



Імкнешся да Камуны Свету,  
каб радасць красавала скрозь. 
Варожасць шляху не зачыніць:  
у перашкодах дух расце.  
О Беларусь, мая шыпшына,  
зялёны ліст, чырвоны цвет!1 

"О Беларусь, мая шыпшына " 
Прыгажосць у Дубоўкі тоесна самой духоўнасці, яе прыкмета і 

сімвал. 
Паэт таксама імкнуўся асвоіць маральна-філасофскую энер-

гетыку слова, якое ахоплівае шырокі абсяг думак і пачуццяў: 
Разам з моцнымі у думцы смелай  
пракладаем шлях такі трывалы,  
каб яго парушыць не пасмела  
самая зацятая навала... 
А пакуль у жылах кроў іграе,  
славім і каханне мы, і дружбу.  
Летуценнем пройдзем мы над краем,  
крокам несупынным, крокам мужным...2 

"Летуценнем пройдзем мы над краем ". 1926 
Змаганне "за Камуну Свету" нараджала, як бачым, не толькі 

радасць і бадзёрасць, але і сумненні... 
Апалітычна-безыдэйнымі на той час выглядалі лепшыя вершы 

Тодара Кляшторнага (1903-1937). 
Мёрзлы месяц з-за гор васількамі  
Перасыпаў азёрную сінь.  
Стыне ўсё...  
Ледзянымі сярпамі  
Выйшла восень рабіну касіць... 
Хтосьці там, у шырокім прыволлі,  
Дзе узмежкі гараць серабром,  
Заспяваў пра шырокае поле —  
Засвістаў ледзяным салаўём...3 

"Зазімак", 1927 
Афіцыйная крытыка ставіла дыягназ: крызіс лірыкі, а наяве ў 

творчасці многіх таленавітых паэтаў адбывалася яе натуральнае 
станаўленне. 

                                       
1 Анталогія беларускай паэзіі. Т. 2. С. 53. 
2 Тамсама. С. 55. 
3 Анталогія беларускай паэзіі. Т. 2. С. 91. 



Незвычайным лірызмам, мяккай узрушанасцю пачуццяў хваля-
ваў Уладзімір Хадыка (1905-1940) — паэт багатага эмацыянальнага 
жыцця. 

Прысядзем, ночка, на траве,  
Прытулімся бліжэй к каліне.  
Ідылія мая плыве.  
Ідылія мая не гіне. 
Я помню і дагэтуль твар  
І вочкі ў кудзерках заспаных...  
Яна была — суладдзе мар,  
Яна з лілей была саткана. 

Хай сабе ў ранняга У. Хадыкі і няма яшчэ таго выразнага інтра-
вертнага псіхалагізму, затое якая музычнасць і лірычная раскава-
насць! 

Я многа выпалатых дум  
Кідаю па бярозках рэдкіх  
І (блудам выпіты) іду  
К табе пагутарыць, суседка... 
Мне хочацца, краса мая,  
З табою піць расу пялёстак  
І каб і ты была, як я,—  
Непараўнанаю і простай1. 

"Прысядзем, ночка, на траве... ", 1928 
Тэма кахання ў паэзіі 20-х гадоў набывае адпаведныя часу 

фарбы і адценні, атрымлівае свежае гучанне. 
Па-новаму прадстае каханне ў вершы Паўлюка Труса (1904-

1929) "Дзяўчыне" (1929), які ўяўляе сабой маналог лірычнага героя, 
звернуты да любай дзяўчыны Марыны. Ён і яна — маладыя. Ён 
запомніў яе (і тады ж і пакахаў), калі яна выступала на мітынгу. 

Ты гаварыла 
аб камуне,  

Аб тым, як жыць, 
як будаваць.  

А свежы вецер 
на трыбуне  

Тваё аблічча 
цалаваў. 

Жывым агнём 
гарэлі вочы,  

                                       
1 Тамсама. С. 139-140. 



Віталі яркую 
світань.  

Табе не раз, 
не раз, а двойчы  

Іграла музыка — 
"Паўстань..."1. 

Каханне нараджаецца ў выніку ідэйнай блізкасці. Менавіта ў 
гэты час было напісана чатырнаццацігадовым А. Куляшовым славутае 
яго "Бывай..." (1928). 

Бывай, абуджаная сэрцам, дарагая.  
Чаму так горка, не магу я зразумець.  
Шкада заранкі мне, што ў небе дагарае  
На ўсходзе дня майго, якому ружавець... 

Верш насычаны своеасаблівым касмізмам, у якім, аднак, шмат 
зямнога, чалавечага. 

Пайшла, пакінуўшы мне золкі і туманы,  
Палынны жаль смугой ахутаных дарог,  
Каб я, хвілінны боль і горыч гэтай раны  
Гадамі ў сэрцы заглушыць сваім не мог. 
Пайшла, ніколі ўжо не вернешся, Алеся,  
Бывай, смуглявая, каханая, бывай.  
Стаю на ростанях былых, а з паднябесся  
Самотным жаўранкам звініць зялёны май2. 

У паэзіі 20-х гадоў знаходзіць сваё асэнсаванне (праўда, даволі 
павярхоўнае) гарадская тэма, "беларускі брук". Тэма новага горада 
распрацоўваецца ў вершах выхадца з саматужніцкага асяроддзя А. 
Александровіча "Вуліца", "Горад", "Мая песня", у творчасці іншых 
паэтаў. Беларускім паэтам было з каго браць прыклад: гарадскую 
моладзь хваліў (услаўляючы "нашы дасягненні") М. Горкі, настаўляючы 
пісьменнікаў, пра што пісаць. 

Развіваецца паэма. Бурным падзеям рэвалюцыі і грамадзянскай 
вайны прысвечаны паэмы З. Бядулі "З сказаў буры і віхораў", П. 
Глебкі "Трывожны сігнал", А. Звонака "Каршун". П. Трус у гонар 10-й 
гадавіны Кастрычніка напісаў "Дзесяты падмурак", які да гэтага часу 
ўражвае сваім незвычайна лірычным пралогам, прыхільнасцю да 
ідэальнага боку жыцця. 

Падаюць сняжынкі — 
 дыяменты-росы, 

Падаюць бялюткі 
за маім акном... 

Расчасалі вішні 
шоўкавыя косы 

І ўранілі долу 
снегавы вянок. 

Дзесьці у прасторах 
празвінелі бомы. 

Дацвілі пялёсткі нечаетугі... 
І здаецца, зноўку —  
еду я дадому 
Пераведаць родных, 

блізкіх, дарагіх. 
Лірызм паэмы П. Труса нават як бы супярэчыў прыярытэту 

аб'ектыўна-эпічных, апавядальна-павесційных стыляў, які афіцыйна 
падтрымліваўся ў той час. Лірычныя матывы, пейзаж, паэтызацыя 
прыроды былі тады не ў пашане. Бальшавікі глядзелі на прыроду як 
на майстэрню, у якой можна і трэба ўсё перарабіць, стварыць сваю 
так званую "другую прыроду". Краіна брала курс на індустрыя-
лізацыю, і паэзія імкнулася развіваць эпічнае адчуванне рэчаіснасці, 
якая пераўтвараецца рукамі чалавека. У "Дзесятым падмурку" ёсць 
мясціны, якія спыняюць думку нашага сучасніка менавіта ў плане 
ўзаемадачынення "першай" і "другой" прыроды. 

Край легенд,  
адвечных песень-казак,  
край паэм —  
бальзам жывых крыніц... 
Край балот,  
тугі азёраў наскіх,  
край цішы  
і громаў-навальніц... 
Край лясоў, 
мінулых дзён паўстання,  
край нізін —  
прастораў дальніх шыр... 
Край палёў... 
О край, 
калі ж ты станеш  
краем фабрык дымных 



І машын?..1 
Беларус з вялікай павагай і пашанай ставіўся да навакольнай 

прыроды і быў далёкі ад думкі аб якім-небудзь кардынальным 
умяшальніцтве ў яе натуральныя працэсы, не гаворачы ўжо аб 
пераўтварэнні і панаванні над ёю. Але новыя ідэі, як бачым на 
прыкладзе "Дзесятага падмурка", пранікалі і ў свядомасць беларусаў. 

Самыя значныя дасягненні ў галіне паэмы належаць У. Дубоўку, 
які па-свойму мысліў не толькі пра сувязь паміж часамі, але і інакш 
уяўляў суадносіны паміж асобай і калектывам, нацыянальным і так 
званым інтэрнацыянальным. Бальшавікоў не задавальнялі існуючыя 
нацыянальныя "перагародкі" і "асаблівасці" (тэрміналогія таго часу), і 
яны пачалі новую хвалю барацьбы з нацыяналізмам, укладаючы ў 
гэта паняцце самы злачынны (з іх пункту гледжання) сэнс. 

Што тычыцца Дубоўкі, дык ён адстойваў нацыянальныя ду-
хоўныя каштоўнасці. Яго паэмы "Кругі", "І пурпуровых ветразей 
узвівы..." (1929), "Штурмуйце будучыні аванпосты" (1930) складаюць 
своеасаблівую вершаваную трылогію, у якой аўтар, кіруючыся 
здаровым сэнсам і разважлівасцю, выступіў у абарону чалавека, яго 
годнасці і вялікіх творчых магчымасцей. Гэта быў час, калі з 
чалавекам не лічыліся, калі палітыка пабегла папярод эканомікі, 
утопія пачала ператварацца ў рэчаіснасць. Водгук турбот і спрэчак 
другой палавіны 20-х гадоў даносіць да нас паэма У. Дубоўкі "І 
пурпуровых ветразей узвівы...", якую тыпалагічна можна суаднесці з 
вядомым ліра-эпічным палатном Б. Пастарнака "Высокая болезнь", 
створаным у гэты ж прыкладна час. 

Дыктатура Сталіна дамагалася ідэйнай стэрыльнасці, уніфікацыі 
нацыянальных культур, а паэты "гнулі" сваё — упарта нагадвалі пра 
гуманістычныя каштоўнасці. У 1928 годзе Сталін канчаткова спыніў 
нэп, рашуча выступіўшы за ўсеагульную роўнасць, якая на практыцы, 
будучы рэалізаванай, выглядала як усеагульная беднасць. З магазінаў 
знікалі прадукты харчавання, пусцеў рынак, з'явіўся прывід голаду. 
Затое набіраў сілы так званы сацыялістычны наступ па ўсім фронце. 
Першая пяцігодка абвясціла лозунг: "Тэхніка вырашае ўсё!" 

У адпаведнасці з часам, у сярэдзіне і другой палавіне 20-х гадоў 
у паэзію ўваходзяць тэмы індустрыялізацыі, перабудовы вёскі, 
калектыўнай працы, новай маралі і этыкі, якія пераасэнсоўваліся пад 
класавым пунктам гледжання. Купалаўскі рамантызм з яго ўсёчала-
вечай скіраванасцю спакваля страчвае эмацыянальную разнастай-
насць і адчуванне рэчаіснасці — стыль паэта губляе свой аб'ём і 

шматграннасць, у ім пераважае публіцыстычна-дэкларатыўны тон. У 
паэзіі Купалы ўсё часцей даюць пра сябе знаць рысы рытарычнасці, 
ілюстрацыйнасці. Прыклад — вершы "Дыктатура працы" і "Сыходзіш, 
вёска, з яснай явы", напісаныя ў 1929 годзе. Ствараецца нават 
уражанне, што паэт як бы паверыў у бальшавіцкую рыторыку і дэма-
гогію. 

Закон і права ў долі роўнай  
Для ўсіх народаў, для ўсіх нацый  
Рукой жалезнай, непакорнай  
Напішаш, дыктатура працы. 
Жыццё без цемры і цярпення,  
А ў ясным сонцы, як у байцы,  
Для ўсіх вякоў і пакаленняў  
Збудуеш, дыктатура працы. 

"Дыктатура працы " 
Паняцце "дыктатура працы" ў дачыненні да той рэчаіснасці, 

якая мела месца ў СССР, з'яўлялася ўсяго толькі ідэалагічным 
абманам. На самай справе была сталінская дыктатура, якую пра-
вадыр ні з кім і ні з чым дзяліць не жадаў. Ад верша веяла халоднай 
газетнай рыторыкай, якую не мог сагрэць традыцыйна купалаўскі 
вобраз будучага — "а ў ясным сонцы, як у байцы". 

Час рабіўся жорсткім і крыважэрным. У 1928 годзе на ўвесь свет 
прагрымеў палітычны працэс — Шахцінская справа. З'явілася слова 
"шкоднік". (Курсіў мой.— У. Г.) Маякоўскі адгукнуўся вершам 
"Шкоднік": "И он, скорежен классовой злобою, // идет неслышно 
портить вентилятор, // чтобы шахтеры выли, задыхаясь по забоям, // 
как взаперти мычат горящие телята". 

З восені 1929 года ў СССР разгарнулася шырокая кампанія па 
калектывізацыі, "ліквідацыі кулацтва як класа". Сялянства павялі па 
шляху пралетарызацыі. Маякоўскі ніколі не быў для Купалы настаў-
нікам, але творы яго беларускі паэт чытаў. У 1929 годзе Маякоўскі 
стварае верш "Ураджайны марш" (ужо пачынаўся знішчальны голад у 
Расіі і на Украіне): "Кончай с деревней серенькой, вставай, который 
сер! Вперегонки с Америкой иди, СССР". Праз год, у пачатку 1930-га, 
з'явіўся новы "марш" "лепшага паэта савецкай эпохі" — "Марш 25 
тысяч" (славутыя "дваццаціпяцітысячнікі", пасланыя на ўмацаванне 
калгасаў), у якім аўтар заклікаў: "Враги наступают, покончить пора с 
их бандой попово-кулачьей..." 

Купала не мог ісці гэтым шляхам. Ён ніколі не падзяляў думкі 
пра неабходнасць абагульнення зямлі і правядзення калектывізацыі 
сялянскіх гаспадарак, скептычна глядзеў на магчымасць калектыў-



нага гаспадарання. Між тым працэс калектывізацыі, з ужываннем 
усіх сродкаў прымусу, дасягаў свайго апагея. Высяляліся сем'і так 
званых кулакоў, храмы станавіліся клубамі, складскімі памяшкан-
нямі, а то і проста разбураліся. Выходзіла, што, замест таго каб 
бараніць і ашчаджаць народ, савецкая ўлада напрамую і, кажучы па-
руску, "исподволь" разбурала і нішчыла той разумны народны 
пачатак, якім спрадвеку жывілася чалавечае існаванне на нашай 
зямлі. Па ўсім адчуваецца, што сваё вядомае "Сыходзіш, вёска, з 
яснай явы..." (1929) Купала напісаў пад нейкім прымусам. Верш, 
прынамсі, прасякнуты супярэчлівымі пачуццямі. Пра гэта сведчыць 
нават тое, што рытміка яго збліжана з рытмікай тых твораў, у якіх 
паэт кляйміў некалі перыяд сталыпінскай рэакцыі ("У ночным 
царстве" і інш.). 

У канцы 20-х гадоў у беларускай літаратуры пачынаецца перыяд 
змяркання. Пафас гуманізму, любові да радзімы, лірызм 
кваліфікуюцца як праяўленне безыдэйнасці. Асабовае, прыватнае 
аказваецца занядбаным — на пярэдні план выступае грамадскае 
быццё. Інтымная і пейзажная лірыка самавыяўлення ставіцца пад 
падазрэнне як буржуазны від мастацтва і лічыцца амаль злачынствам 
перад новым грамадствам, своеасаблівай ідэалагічнай дыверсіяй. 

Платон, калі праектаваў сваю "дзяржаву", не знайшоў у ёй месца 
для паэтаў. Дзяржаўная ідэалогія і паэзія — заўсёдныя праціўнікі. Каб 
"прыцярпецца" да дзяржавы, паэзія павінна была адрачыся ад сваёй 
гуманістычнай прыроды. У паэзіі 30-х гадоў не было ўжо ранейшай 
адраджэнскай ідэйнай закрасы, яна, асабліва лірыка, наогул ставіцца 
пад падазрэнне як буржуазны від мастацтва (адсюль рэзкая крытыка 
некаторых твораў Я. Пушчы, У. Дубоўкі, У. Хадыкі і інш.). У асяроддзі 
паэтаў і крытыкаў не спыняюцца пачатыя яшчэ ў 20-я гады размовы 
аб крызісе лірыкі. Каб яго пераадолець, паэзія арыентавалася на 
"прамову фактамі", яе чалавечы змест (асабістыя пачуцці) пры гэтым 
яшчэ больш звужаецца. 

А. Кучар абвінавачваў У. Хадыку ў ідэалістычным светапоглядзе, 
сцвярджаючы, што "ў сваёй аснове яго паэзія расце ад буржуазнае 
дэкадэнцкае паэзіі перадрэвалюцыйнай эпохі"1. У. Хадыка намагаўся 
разабрацца ў складаным спектры ўласных пачуццяў, у тым душэўным 
разладзе, які неслі новыя часы. У яго лірыцы адчуваюцца напружаная 
пульсацыя чалавечага "я", яго рэфлексія і тамленне. 

Абрысы старадаўняй пушчы,  
Святую смагу баек там  

Нутром на попел ператрушчу,  
Змяшаю з друзам папалам. 
Ўскапаю дзедаўскі дрывотнік,  
Па каліву перабяру...  
І што не змог народ нямотны —  
Я да канца дагавару1. 

"Абрысы старадаўняй пушчы..." з уласцівым ім пакаянным 
тонам напісаны ў 1923 годзе, пасля добрай крытычнай "нахлабучкі", а 
ў 1934-м ён стварае паэму "За строем дат і рубрык", у якой (сапраўды 
"за строем дат і рубрык") асабістае ўжо губляла свае эстэтычныя 
абрысы. І ўсё ж такі нават у гэтай паэме душа паэта, яго "я" аказ-
ваюцца слаба ўзгодненымі з яго свядомасцю, не жадаюць падпарад-
кавацца яго волі. Паэта прыцягвае (і гэта адпавядае эстэтычнай пры-
родзе лірыкі) не столькі фактычны бок справы, колькі эмацыянальнае 
перажыванне. 

30-я гады, асабліва ў першай сваёй палавіне, былі напоўнены 
спрэчкамі, якой павінна быць новая, савецкая літаратура, яе метад і 
стыль, адносіны да традыцый і класікі. Бальшавікі, як некалі рускія 
сімвалісты (некаторая філасофская супольнасць, відаць, ёсць), па-
свойму верылі ў вялікую пераўтваральную сілу мастацтва. У літарату-
рна-мастацкай палітыцы ўсё больш вызначаюцца тыя партыйна-ідэ-
алагічныя патрабаванні, якія пазней сталі вядомыя як творчыя прын-
цыпы сацыялістычнага рэалізму. Пісьменнікі абавязаны былі выкон-
ваць "сацыяльны заказ партыі" — пісаць пра тое, пра што загадаюць. 

У адно з перавыданняў Я. Купалы пачатку 30-х гадоў трапіў 
даўні яго верш "А зязюля кукавала...", напісаны ў 1921 годзе. Пра 
гэты верш будзе з пашанай гаварыць А. Твардоўскі на 2-м з'ездзе 
пісьменнікаў Беларусі: "Купала сапраўды з поўнай праматой мог сам 
пра сябе пры жыцці скласці песню, як на свет радзіўся Янка. Гэта 
праўда вялікага сапраўднага паэта, які сваім уласна існаваннем ужо 
быў чымсьці аб'ектыўным, чымсьці неад'емным ад духоўнага жыцця 
народа"2. Гэта было сказана ў 1949 годзе. А ў пачатку 30-х гадоў нейкі 
тагачасны праз меру пільны функцыянер-чыноўнік так выказаўся 
пра радок "Янка сеяў — людзі жалі" і яго аўтара: "Па-першае, 
высмейванне калгаснага будаўніцтва — адчыненае, нахабнае... Вось 
нейкі Янка сеяў, а прыйшлі людзі й зжалі! Хіба гэта не намёк на 
беднату й не абарона кулака? Па-другое, у той час, як Янка сеяў, 
зязюлька кукавала. Якая яна, гэтая птушка?! А птушка яна такая, 

што не клапоціцца аб сваім дабрабыце — ня робіць сабе гнязда, а 
забіраецца ў чужыя... Хіба тут, у гэтай бяздомнай птушцы, не 
відавочны намёк на пралетарскую кляёў, вясковую беднату й 
ліквідацыю прыватнай уласнасці на аднэй шостай зямной кулі? Не 
працуюць, ня дбаюць, а як Янка пасее, сажнуць! Так, Янка Купала — 
народны паэт, адзначаны ордэнам, пакінем яго ўбаку, хай жыве сабе 
на здароўе, пакуль што...”1 

Шмат класавай амбітнасці назіраецца ў творах маладых. Мікола 
Хведаровіч (1904-1981), імкнучыся спасцігнуць стыль часу, які, 
здавалася, яшчэ больш паскорыўся, напісаў вядомыя свае "Тэмпы-
кантрасты": 

Таварышы! 
Маладосць кіпіць настроем, 
Кожнае слова 
Бярэцца з бою. 
Нервы дранцвеюць такою парою, 
Сэрца наліваецца  
Гарачай крывёю,  
Хочацца рынуцца  
Ў бойку рашуча,  
Урэзацца куляй  
Ў бар'ер перашкодаў. 

Гэта было напісана ў 1931 годзе, калі на парадак дня ўстала 
навукова-тэхнічная апрацоўка чалавека. 

Поўная еднасць  
Магутнае веры  
Насычана рухам  
Электрычнага току.  
Чуеце! 
Сэрца з імкненнямі разам,  
Чуеце! 
Рытмы пульсаў сугучны.  
Цвёрдая апора —  
Энергіі база —  
Паверх бар'ераў,  
Перашкод і кручаў. 

"Паверх бар'ераў" — гэта пастарнакаўскае. Ужыта як бы ў 
палеміцы з Б. Пастарнакам. 

Веру і крочу  
З эпохаю разам,  
Рынуся ў працу,  
Дзе больш небяспекі.  
Лепш у бяздонне  
Зваліцца потарч,  
Як чыкільгаць  
У жыцці калекай1. 

Верш вельмі падобны на газетную перадавіцу: што ні радок, то 
лозунг. Але і толькі. Думка не ідзе ўглыб, застаючыся на рытарычным 
узроўні дэкларацый і заклікаў. 

У М. Хайдэгсра ёсць выраз: "тэхніка як вышэйшая форма 
рацыянальнай свядомасці"2. Падобна, што да гэтай формы імкнецца 
ўзняцца М. Хведаровіч. Гэта прыклад таго, як у вершы (жанр 
лірычны!) палымнее страсць голага розуму, падкрэсленага 
рацыяналізму, адкрытага дактрынёрства — гэта значыць сляпога, 
некрытычнага наследавання афіцыйнай дактрыне. 

Шум матораў у паэзіі 30-х гадоў бязлітасна выцясняе жывыя 
чалавечыя эмоцыі. Рускі паэт І. Уткін пераўзыходзіць, здаецца, усіх. 
"Мы сами готовы горючим лечь в плавильную печь",— пісаў ён у 
адным з вершаў пачатку 30-х гадоў. З ім пераклікаецца В. Маракоў. 
"Я ж з песняй праз дымныя рэкі і кручы // праношу свой лёс, як 
жалезны набой..."— гаворыць пра сябе лірычны герой В. Маракова. 
Верш мае назву "Першы дзень на запалкавай фабрыцы". Напісаны ў 
1932 годзе. 

Пайшоў наступ на прыроду, якая да гэтага заставалася як бы 
нязменнай. Рухаўся час, гісторыя, стваралася культура, а прырода 
здавалася вечнай. Цяпер ідэя пакарэння прыроды становіцца 
кіруючай у ідэалагічнай дактрыне савецкай дзяржавы. Прырода 
падлягала замене тэхналагічнай цывілізацыяй. У паэзіі ў сувязі з 
гэтым гаворка ішла не пра эстэтычнае асваенне прыроды, а пра яе 
пераадоленні: "Глухому уставу зимы — не верь! Зеленой программе 
весны — не верь!" — папярджваў вядомы рускі паэт У. Лугаўской. 
Савецкая ідэалогія, а разам з ёй савецкая літаратура хацелі 
падпарадкаваць сацыяльна-тэхналагічным нормам і біялагічную 
прыроду чалавека. Бальшавікі імкнуліся перарабіць свет, не лічачыся 
з чужымі жыццямі. Пачалася перакоўка масавай свядомасці, 

барацьба за чалавечыя душы, ператварэнне чалавека ў паслухмяны 
механізм, пазбаўлены індывідуальнасці. 

30-я гады былі, на жаль, часам вялікіх народных пакут, але яны 
не знайшлі адэкватнага адбітку ў паэзіі. Фарсіравана адбываўся 
працэс дэгуманізацыі паэтычнага слова, што пераканаўча сведчыла 
пра збядненне маральна-этычнага ідэалу грамадства, адыход ад 
гуманістычных прынцыпаў, зніжэнне ўяўленняў аб духоўным багацці 
і каштоўнасці чалавечай асобы. 

Адна з самых распаўсюджаных і ўхваленых зверху формаў 
паэтычнага асваення рэчаіснасці 30-х гадоў — непасрэдны водгук на 
падзеі, адлюстраванне жывой канкрэтыкі сацыяльна-грамадскіх 
працэсаў. Звычайна гэта былі творы ілюстрацыйнага плана, 
адзначаныя публіцыстычнасцю і дакументалізмам. Яны ствараліся ў 
форме лірычнага дзённіка ці рэпартажу, вытворчага нарыса або 
замалёўкі працоўных будняў. Сярод такіх твораў была паэма Я. 
Купалы "Над ракою Арэсай", надрукаваная ў газеце "Звязда" 29-30 
чэрвеня 1933 года. Перад гэтым, у 1928 годзе, пра асушэнне таго ж 
Мар'іна балота на Палессі, пра якое ідзе гаворка ў Купалавай паэме, 
пісаў Міхась Зарэцкі ў вядомым нарысе "Падарожжа на новую 
зямлю". Твор гэты мае чыста ілюстрацыйны характар. Але Янка 
Купала ў сваёй паэме далей таксама не пайшоў. Мастацка-
эстэтычныя вартасці гэтага Купалавага твора падмяніліся ідэалогіяй 
ці ілюстрацыяй да яе: глядзіце, маўляў, як ідзе сацыялізм, як 
адбываецца "пакарэнне" прыроды і "перакоўка" чалавека. Аднак, з 
сённяшняга пункту погляду, паэма "Над ракою Арэсай" цікавая тым, 
што яна дае падставы ўсумніцца ў гуманістычным змесце тых аша-
ламляльных змен, якія адбываліся на Мар'іным балоце. Хаця Купала і 
не ставіў на мэце такога глыбіннага паказу абсурднасці 
сацыялістычнага будаўніцтва, як, скажам, А. Платонаў у аповесці 
"Катлаван", ён па-свойму адлюстраваў працэс паглынання чалавека 
дзяржавай, ператварэння народа ў статак пакорлівых і маўклівых 
рабоў, люмпэнаў, пазбаўленых унутранай, духоўнай арыентацыі. 

Развіццё паэзіі 20-х гадоў звязана з разбурэннем нашаніўскай 
нормы, падрывам эстэтычных традыцый. У 30-я гады гэтая норма 
быццам бы аднаўляецца, затое штучна, пад прымусам, раздуваецца 
культ Маякоўскага. Варта прыгадаць такія творы, як паэмы "Праз 
горы і стэп" П. Броўкі, "Мужнасць" і "У тыя дні" П. Глебкі, у якіх 
пераважаюць мажорны лад, патэтыка, лірыка-экспрэсіўны пачатак, 
перанятыя ў аўтара паэмы "Хорошо!". На вучобу да Маякоўскага 
трапіў нават байкапісец Кандрат Крапіва: 

Дарогу! 



Дарогу 
сустрэчнаму плану! 

З гэтакім лозунгам хто ж 
не згадзіцца? 

Дазвольце, 
я ўсё ж такі гляну 

Як у жыццё ён 
на месцы 
праводзіцца. 

Арыентуючыся (і не без прынукі) пераважна на Маякоўскага, 
паэзія 30-х гадоў страчвае ў сваёй шматколернасці. 

А ў цэлым на змену ранейшым ідэалам і страсным адраджэнскім 
памкненням прыйшла апатыя. Пад сцягам сацрэалізму адбывалася 
уніфікацыя паэзіі, сцвярджэнне агульшчыны. 

Усё ж такі нават у гэты перыяд пракідаюцца і творы іншага 
плана, не пазбаўленыя гуманістычнага пачуцця. "Рэканструкцыйныя 
матывы" не абмінулі, напрыклад, і паэзію Алеся Вечара (1905-1985). 
Адзін з вершаў так і называецца — "Рэканструкцыйныя матывы" 
(1934). 

Набраць бы ў рукі спелага калосся  
ды кожны колас мілаваць і гладзіць...  
Густое жыта навакол сплялося,  
і разгарнула крыллі радасць. 
Зямля, 
палітая крывавым потам,  
не стогне болей у ярме няволі,  
таму палі так зарунелі потым,  
таму ўраджай такі 

на кожным полі1. 
Тэма тая самая, што і ў Хведаровічавых "Тэмпах-кантрастах", 

але ў вершы А. Вечара пануюць роздум і развага, ёсць тая цеплыня 
прадметнасці і рэчыўнасці, якія здаўна былі характэрны беларускай 
паэтычнай традыцыі. 

Цікавай з'явай лірыкі сярэдзіны 30-х гадоў стаў "ляўкоўскі цыкл" 
вершаў Я. Купалы, створаны ў вёсцы Ляўкі Аршанскага раёна, дзе 
паэт любіў праводзіць свой летні адпачынак. Гэта вершы "Здаецца ж, 
было гэта ўчора...", "Сонцу", "Алеся", "Хлопчык і лётчык", "Лён", 
"Вечарынка", "Сыны", "Старыя акопы", "Партызаны", "Госці", "Дарогі", 
"Сосны" і іншыя, створаныя ў чэрвені-жніўні 1935 года. У беларускай 

паэзіі 30-х гадоў яны для многіх прагучалі вельмі нечакана. Раўніцелі 
артадаксальнага напрамку развіцця савецкай літаратуры (г. зн. 
літаратуры сацыялістычнага рэалізму) гатовы былі крытыкаваць 
Купалу за адыход ад магістральных тэм будаўніцтва сацыялізму, 
класавай барацьбы, выкрыцця так званых ворагаў народа ў сферу 
штодзённага існавання чалавека, яго побыт, нават "інтым". 

Так, ляўкоўскія вершы звернуты пераважна ў ідэальны план 
жыцця. Аўтар, мяркуючы па ўсім, свядома ішоў на гэта, мудра 
адчуваючы прызванне мастака бараніць жыццё, стваральны пачатак, 
уносіць у навакольную рэчаіснасць гармонію і згоду. Савецкая 
дзяржава разглядала чалавека ўсяго толькі як суб'екта класавай 
барацьбы, як будаўнічы матэрыял для светлай будучыні, а ў 
"ляўкоўскім цыкле" ён раптам трапіў у цэнтр паэтычнай канцэпцыі 
жыцця. Творы, што ўваходзяць у "ляўкоўскі цыкл", далёка не 
раўнацэнныя. Скажам, верш "Алеся" хвалюе да гэтага часу. У ім 
Купала расказвае пра новае жыццё моладзі. Звычайна лёс беларускай 
дзяўчыны складваўся так: 

Будзеш кужаль ты прасці,  
Будзеш ткаці кросны,  
Выглядалі долі, шчасця  
Ў маладыя вёсны. 

У "Алесі", таксама як і ў вершы "А зязюлька кукавала..." (1921), 
уводзіцца матыў кукавання зязюлі, але на гэты раз старажытная 
вяшчуння прадказвае гераіні шчаслівы лёс. Пакаленне Алесі — іншыя, 
на думку паэта, людзі. Можа, яму і сапраўды здавалася, што споўні-
лася нарэшце яго даўняя мара аб абнаўленні і разняволенні чалавека. 

Як набралася моцы  
Матчына дачушка.  
Паляцела да сонца  
Пералётнай птушкай. 
Паляцела дзяўчына  
Самалётам гонкім  
Над шчаслівай краінай,  
Над роднай старонкай. 

Як паэт Купала валодаў дарам узнімаць простую з'яву да 
завоблачных вышынь, і ў вершы "Алеся" гэтае ўменне праявіла сябе ў 
поўнай меры. Купалаўская "Алеся" — гэта ўслаўленне неадольнай сілы 
жыцця, перамога агульначалавечага ў свядомасці паэта і ў яго твор-
часці. Да яе тэматычна прымыкае верш "Хлопчык і лётчык", герой 
якога таксама захоплены марай адкрыць для сябе шырокі свет з усімі 
яго таямніцамі. Гэта жаданне блізкае і зразумелае паэту, якому яўна 



падабаюцца цікаўнасць хлопчыка, яго прага ведаў, здольнасці несці ў 
свет дабро. 

Аўтару "ляўкоўскага цыкла" нельга адмовіць у высакароднасці і 
патрыятызме, што выявілася ў славутым вершы "Лён", які ўвасобіў у 
сабе істотныя рысы беларускага народнага характару — прыгажосць 
душы, працавітасць, добразычлівасць, адданасць у каханні. Можна, 
вядома, папракнуць гэты вобраз у недахопе праўды жыцця, і гэты 
папрок будзе ў многім справядлівы, аднак варта ўлічваць і трады-
цыйную своеасаблівасць паэтыкі гэтага мастака, уласцівую яго стылю 
сказавасць, схільнасць да рамантычна-ідэалізаванага бачання свету. 

У гэтым жа плане цікавы верш "Госці". 
І селі мы з павагай дзіўнай нейкай  
За стол, дзе быў пірог, і лён, і мёд...  
За хатай заліваўся салавейка,  
Гудзеў над хатай гулкі самалёт. 
Такога гонару не меў ніколі,  
Як я на гэтае зямлі жыву,  
Каб так віталі мяне хлебам-соляй  
І то не ў сне якім, а наяву. 

Нехта сказаў, што калгаснікі віталі паэта па ўказанню з Мінска. 
Так гэта ці не так — гадаць не будзем. Іншая справа, што, як 
сведчаць "Госці" і некаторыя іншыя творы, у паэзіі Купалы гэтай пары 
(і не ў аднаго яго), на жаль, глыбока ўкараніліся прыблізнасць і 
стэрэатып у падыходзе да жыццёвай явы, якія не маглі знайсці 
шчырага водгуку і суперажывання ні ў сучаснікаў, ні ў людзей 
наступных пакаленняў. 

Зразумела, многае ў "ляўкоўскім цыкле" патрабуе крытыкі і 
перагляду, аднак "Алеся", "Хлопчык і лётчык", "Лён" і нават "Госці" 
сведчаць, што нацыянальны характар паэзіі Я. Купалы, яго герояў 
аказаўся шырэй прымітыўна зразуметай сацыяльна-класавай 
псіхалогіі, якой патрабавалі ідэйныя натхніцелі савецкай літаратуры. 

Больш строгай ацэнкі патрабуюць вершы "Сонцу", "Здаецца ж, 
было гэта ўчора...", "Беларусі ардэнаноснай", "Як я молада была...", 
"Дзве дзяўчыны" і іншыя, у якіх напрамую ўслаўляецца пабудаваны 
бальшавікамі новы, сацыялістычны лад жыцця. Бальшавікі, як вядо-
ма, сацыялізму не пабудавалі, аднак тое, што ў выніку атрымалася, 
прымусілі называць і лічыць сацыялізмам. Між тым гэта была ўсяго 
толькі сістэма фікцый: "новы чалавек", "вольная праца", "права на 
працу і адпачынак", "маладым — дарога, старым — гонар" і г. д., якая 
не адпавядала рэальнаму становішчу рэчаў. Названыя вышэй вершы 
— мастацкая ілюстрацыя да гэтых фікцый. Паэт вымушаны быў 



закрыць вочы на тое, што мэтай грамадскага развіцця стаў не 
чалавек, а жорсткая сістэма, якая не лічылася з чалавечай асобай. 

У тагачаснай паэзіі шмат было казённай радасці і ўдзячнасці, 
але здараліся, як у "ляўкоўскім цыкле", і бясспрэчныя ўдачы. Да ліку 
такіх можна было б аднесці верш У. Хадыкі "Зацішак" (1936), моцны 
якраз сваім гуманізмам — гуманізмам шчырасці, знітаванасцю з усім 
навакольным светам. 

Над маім над высокім парогам  
Распускаецца клён малады.  
Краскі лёгенька выбеглі логам  
Паглядзецца ў люстэрак вады. 
Дні ім гнуткія станы не ломяць,  
Ветры долу галовы не гнуць. 
Толькі свісне іх след па саломе,  
Калі трэба страху прамінуць... 
Мы цяпер сваё права тут пішам  
І не знаем заморскіх гасцей...  
Помнім толькі адно, што зацішак  
Перад громам бывае часцей...1 

Гэта — верш-прадбачанне, верш-прадчуванне. 
Сталінскі ўціск, рэпрэсіі моцна дэфармавалі развіццё літа-

ратуры, пазбавілі пісьменнікаў творчай свабоды, увялі ў стан дэпрэсіі. 
Ішла нейкая крывавая ратацыя кадраў: адных садзілі, расстрэльвалі, 
ссылалі, аднак на іх месца з'яўляліся іншыя, маладыя. Гэтак было і ў 
паэзіі. Нягледзячы ні на што, таленавітыя паэты з'яўляліся і ў 30-я 
гады: Аркадзь Куляшоў, Пімен Панчанка, Андрэй Ушакоў, Алесь 
Жаўрук, Змітро Віталін, Анатоль Астрэйка і інш. 

Вядомы даследчык паэзіі Мікола Арочка піша пра гэты перыяд: 
"У тых умовах, калі радзелі шэрагі творцаў беларускай паэзіі, калі 
ўладу набірала арыентацыя, бадай, выключна на ўслаўленне, на 
ідылічнасць, на тэматычна аднабокі паказ дзяжурнай бадзёрасці, 
радасці, можна ўявіць, як нялёгка было прарастаць і развівацца 
самабытнаму творчаму таленту"2. І ўсё ж такі жыццё, маладосць бралі 
сваё, выяўляючы немалыя творчыя, маральныя патэнцыі і сталае 
майстэрства, пра што, напрыклад, сведчыць напоўнены рамантычна-
філасофскім сэнсам верш "Плыла, цалавалася хмара з зямлёй..." 
(1940), які напісаў А. Куляшоў: 

Плыла, цалавалася 

                                       
1 Анталогія беларускай паэзіі. Т. 2. С. 149. 
2 Нарысы па гісторыі беларуска-рускіх літаратурных сувязей. Кн. 3. 1917-1941 гг. Мн, 1994. С. 63. 



Хмара з зямлёй, 
Аж жнеі сярпы пакідалі, 
Бо ўгледзелі ўжо, як збягаюць па ёй 
Маланкі 
На жытнія далі. 
Таму што нясе яна мёд для пчалы  
І робіць дарогу лягчэйшай,  
Усе рэкі прыцягваць яе пачалі,  
І хмара плыве да шырэйшай. 

Звяртаюць на сябе ўвагу суровасць і драматызм гэтай рэчы А. 
Куляшова, ягоны роздум аб сэнсе і мэце жыцця. Паэт сцвярджае 
сугучную часу гераічную канцэпцыю чалавечага існавання: 

А следам за ёй,  
Як за лёсам сваім,  
Спяшаюцца воблакаў статкі. 
Глядзяцца — адбітыя ў завадзяў шкле —  
З нябёс у люстраную плошчу,  
Красу сваю бачаць, блакіт свой.  
Але 
Я воблакам тым не зайздрошчу.  
Хачу неспакойнаю хмарай грымець,  
Маланкамі ўвесь апавіты... 
Спакою не ведаць ні ноччу, ні днём  
І не прыставаць у знямозе,  
Вялікай любові дажджом  
І агнём 
Зямлю цалаваць па дарозе1. 

Куляшоўскі верш вызначаецца глыбокім лірызмам, імпуль-
сіўнасцю і разам з тым эмацыянальнай стрыманасцю, схільнасцю 
аўтара да "вечных тэм", роздум над якімі надае сэнс чалавечаму 
існаванню, узбагачае яго духоўна. 

Экспрэсіўна-"адрывістага", адвольна-суб'ектывізаванага стылю 
прытрымліваўся А. Куляшоў у сваіх паэмах пачатку 30-х гадоў 
"Крыўда" і "Аманал". Але з часам ён вымушаны быў ад яго адмовіцца і 
звярнуцца да больш гарманізаванай паэтычнай мовы, у якой 
праяўляецца шматвекавая культурная традыцыя. 

У 30-я гады ішла падрыхтоўка да новай вайны, якую партыйнае 
і дзяржаўнае кіраўніцтва разумела як новую хвалю сусветнай 
рэвалюцыі. Гэтая рэвалюцыя, як ні дзіўна, усё яшчэ марудзіла, не 

                                       
1 Анталогія беларускай паэзіі. Т. 2. С. 443. 



выбухала. Малады тады П. Панчанка калі і думаў пра сусветную 
рэвалюцыю, дык не настолькі, каб ахвяраваць пачуццём Радзімы, 
роднаснасці з усім любімым і блізкім. Верш і называецца "Радзіме" 
(1937). У голасе паэта чуліся новыя, нячутыя раней мадуляцыі: 

О Радзіма, табою напоўнена сэрца да краю, 
І заўжды — ці працую, ці пільна на варце стаю,— 
Я твой велічны вобраз у думках сваіх уяўляю, 
І люблю, як жыццё, я зямлю маладую тваю!.. 
Я спакойны юнак, можа, нават крыху сарамлівы, 
Не пакрыўджу і птушкі, 

бо знаю: ёй хочацца жыць; 
Але тых, хто жадае напасці на край мой шчаслівы, 
Я сваімі рукамі без жалю гатоў задушыць. 

П. Панчанка да канца жыцця застаўся адным з самых шчырых 
беларускіх лірыкаў, надзеленых талентам глыбокага раскрыцця 
ўнутранага свету лірычнага героя. 

Немалой падзеяй у літаратурным жыцці Беларусі стаў III 
Усесаюзны пленум праўлення СП СССР па паэзіі, на якім, апроч 
беларускіх паэтаў і крытыкаў, выступілі А. Суркоў, П. Тычына, І. 
Сяльвінскі, Б. Пастарнак, М. Асееў, А. Пракоф'еў і інш. Пленум 
праходзіў у Мінску ў лютым 1936 года. Выступаючы, Б. Пастарнак 
сказаў, што ён ехаў сюды, радуючыся будучай сустрэчы з беларускімі 
паэтамі — Я. Купалам, Я. Коласам, А. Александровічам. Гэта 
спалучэнне неспалучальнага (Купалы і Коласа — з аднаго боку і 
Александровіча — з другога) гаворыць пра многае, але, як бы там ні 
было, на пленуме на ўвесь голас прагучала думка аб значэнні 
класічных традыцый для далейшага развіцця паэзіі. 

М. Браўн — ленінградскі паэт — таксама падкрэсліваў: "Мы 
адмаўляемся ад прыпаднятага, перанапружанага голасу. Мы шукаем 
голасу жывога, натуральнага... Мы шукаем правільнага і праўдзівага 
раскрыцця, якім геніяльна валодаў Пушкін". 

Пра жывы, натуральны, хай сабе і сцішаны, голас дбалі і 
турбаваліся і беларускія паэты, асабліва тыя, хто прыйшоў у паэзію ў 
канцы 30-х. Паглядзіце, як проста і сардэчна гучыць тэма радзімы ў 
вершы Міхася Калачынскага (1917-1990) "Вернасць" (1938): 

Расставаліся. 
Салдацкая дарога 
У прасцяг далёкі паплыла. 
Ты ў паход мне не дарыла многа — 
З ніткаю іголку прымела... 
Аддала. 



Успыхнула вясёлкай 
І без слёз сказала на хаду: 
— За табой, як нітка за іголкай,  
Я па свеце да канца прайду!1 

Верш кранае не толькі шчырасцю і даверлівасцю інтанацыі, але 
і яе натуральна-побытавай зніжанасцю, якая адчуваецца ў самім 
даволі празаічным вобразе неразлучных "ніткі з іголкай". 

Пачуццё вернасці — і радзіме, і мілай дзяўчыне — кіравала 
пяром маладога Алеся Жаўрука (1910-1942), калі ён пісаў свой 
"Сланечнік" (1938), таксама адзначаны рысамі шчырасці і прастаты 
думкі і пачуцця: 

У лёце гэтых дзён бясконцым,  
Пад гэтым небам маладым  
Твой лёс маім быць ясным сонцам,  
А мой — сланечнікам тваім. 
Куды не пойдзеш, ні павернеш —  
Я ўслед вярнуся за табой,  
Як той сланечнік сонцу верны,  
Сваёй кудравай галавой2. 

Такой выглядае карціна паэзіі 30-х гадоў. 
Адзін з сучасных даследчыкаў рускай савецкай літаратуры А. 

Жалкоўскі па-філасофску зазначыў: "Пры любым ладзе мастацтва 
стварае сваю асаблівую, другую рэальнасць, узбагачаючы такім 
чынам жыццё, дапамагаючы яго асэнсаванню і прымірэнню з ім. 
Пісьменнікі, якім выпала жыць у небывалых савецкіх умовах, адарылі 
нас цікавейшымі гібрыдамі і гэтым унеслі сваю лепту ўва ўсіх 
адносінах цяжкую і рызыкоўную справу — трэніроўку маральных, 
інтэлектуальных і эстэтычных мускулаў нашай непуцёвай нацыі"3. 

Думка А. Жалкоўскага як не найлепшым чынам, на наш погляд, 
стасуецца да беларускай паэзіі 30-х гадоў — як абагульняючы вывад і 
ў цэлым своеасаблівая пазітыўная ацэнка гэтага перыяду. 

На захад ад БССР — у творчасці У. Жылкі, К. Сваяка, Н. 
Арсенневай, А. Салагуба, М. Танка, В. Таўлая, М. Машары, П. 
Пестрака, Л. Геніюш і іншых паэтаў і празаікаў — развівалася другая 
галіна беларускай паэзіі — заходнебеларуская. У ідэйна-мастацкім 
сэнсе яна была, як ні дзіўна, менш рэгламентаваная, нягледзячы на 
нацыянальны ўціск з боку польскіх улад. 

                                       
1 Анталогія беларускай паэзіі. Т. 2. С. 499. 
2 Тамсама. С. 330. 

Трэба сказаць, што Рыжскі дагавор 1921 года паміж Польшчаю і 
СССР, паводле якога тэрыторыя Заходняй Беларусі (як і заходнія 
землі Украіны) апынулася ў складзе Польскай дзяржавы, дрэнна 
выконваўся польскім бокам. Справа ў тым, што гэты дагавор 
абавязваў прадаставіць беларусам у Польшчы ўсе правы, якія б забяс-
печвалі свабоднае развіццё культуры, мовы, духоўную незалежнасць і 
талерантнасць. Аднак урад Пілсудскага не выканаў сваіх абавязкаў. 
Больш таго, ён увогуле не прызнаваў беларусаў як нацыю, лічачы іх 
нейкай этнаграфічнай масай, якую неабходна паланізаваць. Дзеля 
гэтага зачыняліся школы на нацыянальнай мове, ужыванне беларус-
кай мовы ў дзяржаўных установах не дапускалася, мела месца рэлі-
гійная нецярпімасць улад да праваслаўнай большасці насельніцтва 
краю. 

Нягледзячы на такія неспрыяльныя ўмовы, літаратурна-гра-
мадскае жыццё развівалася досыць інтэнсіўна і не без поспехаў. Тут 
надоўга прыжыліся маральна-эстэтычныя традыцыі нашаніўскай 
паэзіі. Іх найперш і падтрымлівалі паэты, якія ў свой час друкаваліся 
ў "Нашай ніве",— Г. Леўчык, Стары Улас, Л. Родзевіч і інш. У Заходняй 
Беларусі магчымасці існавання і развіцця мелі такія плыні і напрамкі 
літаратурнага працэсу, якія аб'ядноўвала ідэя нацыянальнага 
Адраджэння. Гэтая ідэя выразна гучала ў паэзіі, адлюстроўваючы 
рэальна-гістарычны стан рэчаў. 

Шырокаю тропай  
Ў час гэты з пакус  
На мапу Еўропы  
Ўзышоў беларус. 
У лапцях лазовых,  
Па світцы рушнік,  
І светам Хрыстовым  
Зіяе аблік,— 

пісаў Уладзімір Жылка (1900-1933) у паэме "Уяўленне" (1923)1. 
Паэзія Заходняй Беларусі праўдзіва сведчыла пра жыццё 

шырокіх народных мас, узнімала іх нацыянальную годнасць, веру ва 
ўз'яднанне з братамі, што жылі на ўсходзе. Пералічаныя вышэй паэты 
належалі да розных сацыяльна-палітычных і ідэйна-мастацкіх 
арыентацый, і гэтая акалічнасць, натуральна, знайшла непазбежнае 
адлюстраванне ў іх творчасці, узбагаціўшы агульную мастацка-
стылявую панараму супольнага эстэтычнага руху літаратуры. 

                                       
1 Ростані волі. С. 73. 



"Лагер вызваленчага руху,— пісаў буйнейшы знаўца заход-
небеларускай гісторыі і літаратуры У. Калеснік,— што пачаў 
гуртавацца ў Заходняй Беларусі пасля Рыжскага міру, быў сацыяльна 
і палітычна здыферэнцыраваны: на левым крыле ён меў камуністаў і 
Беларускую рэвалюцыйную арганізацыю, на правым — ліберальна-
патрыятычныя сілы хрысціянскай дэмакратыі, а яшчэ правей — 
рэакцыйны лагер згоднікаў, асімілянтаў і нават манархістаў. 
Пасярэдзіне быў лагер нацыянальнай дэмакратыі"1. 

Вядома, сацыяльны, а часам і палітычны заказ дзейнічаў і ў 
паэзіі. Асабліва ў такой, як заходнебеларуская. Аднак і ў сацыяльна 
заангажаванай паэзіі, калі яна праўдзіва і натуральна выяўляла стан 
душы творцы, чуўся адначасова і голас Арфея. Надзвычай таленавіта 
ў гэтым сэнсе выявіў сябе паэт-рамантык У. Жылка, творчасць якога 
стала значным дасягненнем заходнебеларускай паэзіі. Станаўленне 
паэта адбывалася ва ўмовах адраджэнска-вызваленчага руху 20-х 
гадоў. Яго паэма "Уяўленне" і зборнік вершаў "На ростані" (1924) 
адлюстравалі вышыню духоўных мэтаў удзельнікаў нацыянальна-
вызваленчай барацьбы, агульначалавечы характар іх маральных 
уяўленняў, мужнасць, гераізм, паўнату адчування жыцця. 

Беларусь, Беларусь — гэты зык  
Паліць душу маю, як агнём.  
Я не ведаю, чым ён вялік,  
Але думак не змог я аб'ём.  
Як пачую яго, задрыжыць  
Маё сэрца, заные ў грудзях,  
І балюча так робіцца жыць,  
І шукаеш чагосьці ў людзях2. 

"Беларусь", 1920 
Наш народ, на жаль, марудна ўзнімаецца па шляху духоўнага 

самапазнання. Цяжка даецца нам жыццёвы вопыт, і аднымі з 
першых спасцігаюць яго паэты. Сярод такіх паэтаў — У. Жылка. 

Творы У. Жылкі з самага пачатку 20-х гадоў прасякнуты 
пафасам духоўнасці, імкненнем да высокіх ідэалаў, трапяткім 
грамадзянскім пачуццём. Такія цудоўныя вершы, як "Беларусь", 
"Палімпсест", "Віхор", "І зноў пытанні...", "Толькі той, чый вольны 
дух..." і многія іншыя напоўнены прагай волі, пранізаны пачуццём 
абавязку перад народам, пачуццём чалавечнасці. Паэма У. Жылкі 
"Уяўленне" крыху падобная на "Босыя на вогнішчы" М. Чарота і "Без-

назоўнае" Я. Купалы. "Уяўленне" — гэта карціна свету, якім ён праз 
павелічальнае шкло маштабнага абагульнення ўявіўся паэту на пачат-
ку 20-х гадоў XX стагоддзя, поўны нечуваных рэвалюцыйных змен. 

Народы! Прадбачу:  
Шпаркасць коняў  
Пагоні 
Супіць удачу.  
Вам на пасадзе  
Пакутніцу  
Нявехнай бачыць. 
З доляй-закутніцай  
Ў ладзе, 
З ясным абліччам,  
З глуму, з нягодаў,  
Слову заручана,  
Кліча 
Да брацтва, згоды...1 

"Уяўленне" ў высокай ступені адзначана імкненнем да лірычнага 
самавыяўлення чалавечай асобы, гармоніяй ідэй і вобразаў. У 
Жылкавай творчасці выразна бачны абрысы нацыянальнай ідэі, 
здольнай аб'яднасць і змясціць у сабе шырокія адлегласці часу і 
прасторы, вызваліць чалавека ад "лёсу раба": 

Ляпей жабрачы лёс,  
У рукі кій, за плечы торба;  
Ляпей страха нябёс,  
Бясконцы шлях і ліры корба; 
Ляпей чужыны золь,  
Сцякаць ад чорнай працы потам;  
Ляпей, не змогшы боль.  
Сканаць самотнаму пад плотам, 
Але на лёс раба...2 

"Ляпей жабрачы лёс..." 
У 1927 годзе ў Мінску быў выдадзены зборнік вершаў У. Жылкі 

"З палёў Заходняй Беларусі". Цэнтральны вобраз кнігі — вобраз 
Радзімы, бяспраўнай, прыгнечанай, але з надзеяй на лепшую 
будучыню. 

Паэзія У. Жылкі ўсё менш задавальняецца непасрэдным са-
мавыяўленнем аўтарскага "я", імкнецца да асэнсавання складанага 
свету навакольнай рэчаіснасці. 

Паэма "Тэстамент" (1931) — вяршыня яго творчасці. Гэта — 
філасофская рэч. У ёй сцвярджаецца думка аб адзінстве нацыя-
нальных і сацыяльных мэтаў, якія стаяць перад беларускім народам. 
Паэма здзіўляе духоўнай цэласнасцю асобы лірычнага героя, глыбінёй 
мастацкага абагульнення, праніклівым позіркам у будучыню: 

Каб ні зладзей і ні тыран,  
Ні чалавек ліхі, пракляты  
Не скралі волі ды у зман  
Не завялі сляпыя хаты1... 

У паэме сцвярджаюцца нацыянальныя каштоўнасці народнага 
жыцця. 

З самага пачатку вылучалася паэтычнай адоранасцю Наталля 
Арсеннева (1903-1999). Першыя яе вершы, якія звярнулі на сябе ўвагу 
М. Гарэцкага, з'явіліся ў заходнебеларускім друку ў 1920 годзе. 
Уласцівы паэтэсе спантанны лірызм, імкненне гераіні да духоўнага 
прасвятлення выявіліся ў вершах аб навакольнай прыродзе, у 
пейзажнай і інтымнай тэматыцы. Першы зборнік "Пад сінім небам" 
(1927) паставіў яе ў шэраг лепшых паэтаў Заходняй Беларусі. Паэтэса 
пралётала ў ім як наследніца М. Багдановіча, здзівіўшы глыбінёй 
пранікнення ў духоўны свет асобы, рамантычным адчуваннем 
адзінства чалавека і прыроды, уменнем бачыць у ёй цудадзейную 
сілу, здольную гаіць раны і ўраўнаважваць дух. Паэзія Н. Арсенневай 
аказалася з'явай жывой і арганічнай для заходнебеларускай літа-
ратуры, якая ўзрастала, як вядома, на значна больш шырокім і ўрад-
лівым ідэалагічным і мастацка-стылявым полі, чым рана запалітыза-
ваная паэзія Савецкай Беларусі. 

Назва першай кнігі "Пад сінім небам" вынікала з глыбіні 
паэтычнага перажывання аўтаркі. 

Ад злых, няветлых песняў гора,  
ад змораў шэрае зямлі, 
у неба сіню, ў неба мора  
ты зрок прысталы падымі2. 

"Пад сінім небам " 
З таго часу адчуванне "сіняга неба", яго таямнічай сілы і 

неабсяжнасці заўсёды будзе з паэтэсай, якая заўжды добра разумела, 

што прэрагатывай паэзіі, яе родавай спецыфікай з'яўляецца менавіта 
сфера эстэтычнага, але духоўна-асветніцкія традыцыі Прадславы, да 
якіх яна аказалася блізкай, не толькі не заміналі ёй у мастацкім 
самавыяўленні, але і былі тым стрыжнем, дзякуючы якому гэта 
самавыяўленне магло адбыцца ва ўсёй сваёй паўнаце і паэтычнай 
значнасці. 

Паэтэса з самага пачатку шукае словы, якія адпавядалі б тым 
няўлоўным ідэям, вобразам і пачуццям, што месціліся ў яе душы. Пры 
ўсім імпрэсіянізме фарбаў, перавазе інтуітыўнага перад рацыя-
налістычным у вершах Арсенневай знаходзім хрысціянскую філасо-
фію свету: гэта паэзія ўнутранага перажывання, а не знешнема-
стацкага прыёму, чым, на жаль, абмяжоўваюцца, відаць, сучасныя 
постмадэрністы. Нягледзячы на некаторую статычнасць свету 
паэтэсы, ён жывіцца інтэнсіўнымі сувязямі з зямлёй і небам. 

Рэцэнзія Уладзіміра Самойлы — чалавека, які выдатна ведаў і 
адчуваў беларускую паэзію,— на зборнік Н. Арсенневай "Пад сінім 
небам" называлася "Верная дачка Сонца і Шчырай Зямелькі". Крытык 
меў, пэўна, у гэтым рацыю. Абвостраную прагу прыгожага паэтэса 
пераважна наталяе сузіраннем прыроднага ўлоння. Успомнім радкі: 

Не ў царкоўцы малітвай, святою вадой —  
ахрысціў мяне нехта ў зялёнай дуброве.  
Як паганін, я пушчы пяю залатой,  
разумею палёў васільковых размовы.  
Да мяне не з імглой, не з мутой ручаін  
надыходзіць вясна, і не снегам счарнелым,  
мне смяецца яна жоўтым пухам вярбін,  
срэбным звонам жаўронка ў палёх зарунелых1. 

"Ахрысціў мяне нехта ў зялёнай дуброве " 
"Паганства" гэтага верша чыста знешняе, хутчэй стылявое. Тут 

бачым глыбока асэнсаванае адзінства чалавека і прыроды, уменне 
бачыць у ёй няўлоўна тонкія пераходы станаў. Паэзія Н. Арсенневай, 
асабліва ў яе сталую творчую пару, не можа абысціся чыстай 
духоўнасцю, задаволіцца адсутнасцю зямнога пачатку — яна шырока, 
хоць і апасродкавана, звязана са з'явамі навакольнай рэчаіснасці, 
вытокамі і першаасновай жыцця". 

Да паэтэсы рана прыйшло ўсведамленне таго. што, кажучы яе 
словамі, "жыццё — зусім не акварэляў Жыццё здаецца ёй 
няўстойлівым, складаным, хісткім і ілюзорным. Перамагае ўсё ж такі 
хрысціянскі пачатак: "Мэта жыцця — захаваць жыццё!" Ужо на 

пачатковым этапе сваёй творчасці Н. Арсеннева выходзіць за межы 
чыста эстэтычнай праблематыкі, скіроўваючы ўвагу на быційныя, 
анталагічныя праблемы чалавечага існавання. Гэта тэндэнцыя 
ўзмацнілася ў цяжкі перыяд вайны, калі яе муза не толькі не змаўкае, 
але і ў многім нават пераадольвае той як бы статычны модус быцця, 
які ў пэўнай ступені быў характэрны ранняму перыяду яе творчасці. 
Паэзія Н. Арсенневай пацвярджае, як мне здаецца, той факт, што 
жанчына, асабліва ў крытычнай, пагранічнай сітуацыі, здольная 
вастрэй, чым хто, адчуць жыццёвую неабходнасць асноватворных 
каштоўнасцей "роду", неабходнасць этычнага подзвігу. Так было 
калісьці з Ефрасінняй Полацкай, якая засяродзілася на тым, што, у яе 
разуменні. з'яўлялася найбольш важнай праблемай яе часу — ас-
ветніцтве, стала пэўным чынам, як бы сёння сказалі, нацыянальным 
лідэрам. Н. Арсеннева такім лідэрам, вядома, не стала, але яе лірыка, 
прасякнутая верай у неўміручую сілу роднага слова — у духу 
Ефрасінні Полацкай,— скіравана на спасціжэнне яго духоўных 
першаасноў. У адным з твораў Н. Арсенневай знаходзім такі роздум: 

Хто ён, паэт? 
Біблейны мытар,  
прарок натхнёны, свету лекар,  
ці чалавек з душой, 
ускрытай  
лязом хістанняў, скрозь нясыты 
жыцця і смерці,  
славы, здзеку?  
Мячом ягоным 
шэпт ці крыкі?  
Пра што і як пісаць ён мае? 

"Хто ён, паэт?" 
Пяснярка дае адказ: паэт павінен "чуць сябе — душой народу". 

Да Бога яна звяртаецца ад усяго беларускага народа: 
Магутны Божа! Ўладар сусветаў,  
вялізных сонцаў і сэрц малых,  
над Беларусяй, ціхой і ветлай,  
рассып праменні Сваёй хвалы.  
Дай спор у працы будзённай, шэрай,  
на хлеб штодзённы, на родны край,  
павагу, сілу і веліч веры  
у нашу праўду, у прышласць — дай!1 

                                       
1 Туга па Радзіме. С. 88. 



"Малітва " 
Верш называецца "Малітва". Некалі дзеячы беларускай царквы 

паставіліся да яго даволі падазрона, аднак верш сам праклаў сабе 
дарогу — дзякуючы сваім непараўнаным духоўным якасцям — у 
храмы чалавечых душ... Гэта вера ў сілу слова-малітвы — ад 
Ефрасінні Полацкай, ад яе высокіх запаветаў. З духоўным развіццём і 
ўдасканаленнем чалавека яна звязвала будучыню — і роду свайго, і 
дзяржавы крывічскай, і ўсяго народа. 

Анталагічная асаблівасць паэзіі У. Жылкі і Н. Арсенневай, такім 
чынам, заключаецца ў тым, што яны абапіраюцца па хрысціянскія 
каштоўнасці, якія, аднак, не замінаюць бачыць разнастайнасць 
жыццёвых з'яў і чалавечых адносін... 

Да паэтаў "арсеннеўскага" напрамку належаў Хведар Ільяшэвіч 
(1910-1948), які таксама імкнуўся дапамаг чы нацыянальнаму 
культурнаму адраджэнню. Ён — аўтар зборнікаў "Весна-песні" (1929), 
"Зорным шляхам" (1932), "Заштрыхаваныя вершы" (1936). Паэт блізка 
да сэрца прымаў гаротную долю беларускай ліры: 

Па вёсках Беларусі  
сялянскі едзе воз...  
На ім труна ў дзярузе,  
ў труне той — поўна слёз...  
Ляжыць на веку ліра —  
ў ёй струнаў цэлы рад —  
галосяць яны шчыра  
на нашаніўскі лад.  
Выходзяць людзі гурмам  
і жаласна глядзяць —  
а гэты воз хаўтурны  
здалёк усё чуваць...1 

"Па вёсках Беларусі... " 
Хв. Ільяшэвіч — паэт тонкага і рознабаковага эмацыянальнага 

настрою. Ідэалы адраджэння адлюстраваліся ў яго лірыцы найбольш у 
вобразе вясны, якая сімвалізуе абуджэнне ад доўгага сну. 

Клерыкальны рамантызм у заходнебеларускай літаратуры 
прадстаўлены творчасцю Казіміра Сваяка (1890-1926). Яго паэзія 
прасякнута пачуццём патрыятызму, што адлюстравалася ў глыбокай 
цікавасці паэта да жыцця народа, яго гісторыі, фальклору і міфалогіі, 
календарным святам. У 1924 годзе ўбачыў свет зборнік яго вершаў 
"Мая ліра", у якім выявілася імкненне паэта да духоўна-асветніцкай 

дзейнасці, жаданне адолець чалавечыя заганы і недахопы, сцвердзіць 
дабро і справядлівасць. У вершы "Шчасце" ён пісаў: 

Птушцы да шчасьця — вольнасьці трэба,  
Да шчасьця краскі — яснага неба,  
Дзіця шчасьліва — на руках маткі,  
Бяздольны рвецца — да цёплай хаткі. 
Мудрага шчасьце — веры шуканьне,  
Шчасьце паэта — шчыра каханьне,  
Струджаным думкам — трэба спачынку,  
Сэрцу збалеламу — вясны ўспамінку. 
Для ўсіх жа людцоў, газе ёсьць іх колькі,  
Аднаго трэба на сьвеце толькі —  
Без чаго сьвет наш — блудна дарога:  
Усім да шчасьця патрэба Бога1. 

"Пішу я, бо плача сэрца",— прызнаваўся паэт. Сутнасць яго 
паэзіі добра ўлавіў У. Калеснік, які адзначаў "унутраную раздво-
енасць" К. Сваяка як паэта: "Ён не можа пагадзіць у сваёй душы жу-
даснага відовішча нацыянальнага ўціску і прыніжэння свайго народа 
з хрысціянскім дэтэрмінізмам, з верай у боскую справядлівасць. Паэт 
бунтуе і жахаецца свайго бунту"2. У выніку гэта ўзбагачала яго паэзію 
асаблівай лірычнай аўрай, якая вабіла да сябе чытача. 

Прызнаным паэтам у Заходняй Беларусі з'яўляўся Міхась 
Машара (1902-1976), які выступаў у літаратуры з 1926 года. Сын 
заходнебеларускай вёскі, ён любіў яе ўсім сэрцам і гэтую любоў сваю 
імкнуўся выявіць праз вершы: 

Падае, падае лісце,  
жоўтае лісце бяроз.  
Еду... дарога імгліцца.  
Слухаю песню калёс. 
Межы і вузкія гоні —  
радасць і сум мужыка —  
зжатыя... Пуста і гола.  
Сэрца сціскае туга3. 

"Падае, падае лісце... " 
Вершы М. Машары адзначаны асаблівай меладычнасцю і 

песеннасцю. Зборнікі вершаў "Малюнкі" (1928), "На сонечны бераг!" 
(1934), "Напрадвесні" (1935), "З-пад стрэх саламяных" (1937) — гэта 
лірычны роздум аб родным краі, яго мінулым і тым, што яго чакае. 

Пра сялянскую нядолю пісаў і Міхась Васілёк (1905-1960) — 
наследнік гутаркова-сатырычнай традыцыі ў беларускай літаратуры. 
У сатырычных творах, якія друкаваліся ў папулярным часопісе 
"Маланка", паэт выкрываў панскія парадкі, падатковую цяжкасць, 
здзекі чыноўніцтва над народам. У 1929 годзе выйшаў з друку зборнік 
яго вершаў "Шум баравы", але адразу быў канфіскаваны польскімі 
ўладамі. Больш шчаслівым быў лёс другога зборніка — "З сялянскіх 
ніў", які ўбачыў свет у 1937 годзе. 

М. Васілёк, па сведчанню сучаснікаў (А. Карпюк, В. Быкаў, У. 
Калеснік), карыстаўся вялікай любоўю і прыхільнасцю сваіх чытачоў, 
якія з дапамогай яго вершаў маглі глыбей асэнсаваць сваё жыццё і 
становішча. 

З іншых паэтаў дэмакратычнага накірунку, звязаных з масавай 
паэзіяй, трэба назваць Сяргея Новіка-Пеюна (1906-1995), Алеся 
Мілюця (1908-1944), Міколу Засіма (1908-1957)... Пры ўсёй адрознасці 
мастацкіх індывідуальнасцей яны мелі агульную рысу. Маецца на 
ўвазе сацыяльная заангажаванасць іх творчасці. 

З масавай паэзіі ўзняўся таксама Алесь Салагуб (1906-1934) — 
паэт радыкальнага накірунку ў нацыянальна-вызваленчай барацьбе 
Заходняй Беларусі. Яго творчасць дыхала барацьбой і прадчуваннем 
вялікіх падзей. Многія яго вершы напісаны ў турме. 

Агністы пук, куль сонечнай саломы,  
Праз краты пырснуў, дрогнуў на пасцель, 
І туману расплывісты кісель  
Прапаў і знік, як гукі звона...  
Перасыпаю дні, як на таку зярно,—  
Душою, сэрцам я і моцны і цвярозы,  
Мне аднастайнасці не страх жыцця:  
Я — пралетар, я новых дзён дзіця...1 

"Ліпнёвай раніцай", 1927 
А. Салагуб двойчы сядзеў у Лукішках — так называлася турма ў 

Вільні, дзе пакутавалі заходнебеларускія палітзняволеныя. У 
турэмным дзённіку ён запісвае: "Чалавек, не пазнаўшы гора,— не 
чалавек, а лялька, што ад першых удараў жыцця размякае на гліну... 
Ён, такі чалавек, безварункова становіцца нявольнікам мацнейшага 
воляй індывідуума... Дык што шкадаваць дзён, праведзеных за 
кратамі. Хай мацнее дух, каб, выйшаўшы, мог другіх ратаваць"2. 

Палітычная пасіянарнасць А. Салагуба, яго барацьбяная актыў-
насць адбіваліся, вядома, і ў паэзіі — і не заўсёды самым лепшым 
чынам. Яму, як і некаторым іншым тагачасным паэтам, шкодзілі 
вузкая тэндэнцыйнасць, безаглядны рэвалюцыйны максімалізм, не-
цярплівасць, якія скоўвалі і занявольвалі ўнутраны свет лірычнага 
героя. 

У 1929 годзе ў Мінску з'явіўся на свет паэтычны зборнік А. 
Салагуба "Лукішкі", які меў падзагаловак "Заходняя Беларусь". 
Вершы, што ўвайшлі ў гэты зборнік, у асноўным і былі створаны ў 
знакамітым лукішскім астрозе. Сваё крэда ён выказаў наступным 
чынам: 

Маё шчасце ў шчасці мільёнаў,  
Мая воля — у вольнасці ўсіх,  
Калі сэрцы заскачуць без стогнаў  
У зіянні агнёў залатых1. 

А. Салагуб імкнуўся пераадолець уласцівыя масавай паэзіі 
агульшчыну, рыторыку, публіцыстычныя тырады. Дзеля гэтага ў сваіх 
вершах звяртаўся да ўласна перажытага, аўтабіяграфічнага, таго, 
што трапляла яму на жыццёвай дарозе. 

Заходнебеларускім паэтам-камуністам імпанаваў пафас гла-
бальнай перабудовы свету на новых ідэйна-сацыяльных прынцыпах. 
Адным з такіх паэтаў быў Піліп Пестрак (1903-1978), вершы якога 
таксама сталі выяўленнем рэвалюцыйнага змагання, заклікам да яго. 
Па прычыне сваёй рэвалюцыйнай накіраванасці і таго, што аўтар сам 
часта сядзеў у турме, яны не часта траплялі ў друк і былі 
апублікаваны толькі ў 1940 годзе ў зборніку "На варце", які данёс да 
чытача рэха перажытага. Адным з лепшых вершаў гэтага зборніка 
быў "Сон аб аграноме", напісаны ў 1937 годзе ў гродзенскім астрозе. 
Паэт марыць пра тыя часы, калі народ "заб'е прыгоннае пракляцце" і 
"край наш стане быццам рай": 

Як будуць змыты ўсе сляды  
Амшэлай, дзікай, горкай плесні  
Краіны нашай, век забранай,—  
Прыйду, праменны, я тады  
З той падарожжы барацьбянай  
На свята трактарнае песні. 
І на чале брыгад змагарных,  
У паходзе — чырвані штандарнай,  
У дзень квітнення прамяністы,  

Дарогай — беллю камяністай.  
Б'ючы паходным, смелым крокам,  
Сустрэне з песняю мяне  
Круглавіны, сінявокі,  
Рассмеяны і жвавы піянер1. 

Творчасць П. Пестрака, А. Салагуба была, можна сказаць, 
цалкам падпарадкавана задачам сацыяльна-вызваленчай барацьбы. 
Агітацыйна-заклікальны, дэкларатыўны пачатак у гэтых паэтаў часта 
пераважаў над усім астатнім, што не садзейнічала разнастайнасці 
выяўлення паэтычнага характару. Усё, пра што яны пісалі, перала-
млялася скрозь прызму рэвалюцыйна-грамадзянскага абавязку. На-
ват інтымную, прыродаапісальную лірыку яны насычалі апазіцыйным 
зместам. 

П. Пестрак застаўся верны рэвалюцыйным ідэалам да канца 
жыцця. Праўда, у сваіх апошніх зборніках ён імкнуўся пераадолець 
зададзеную тэндэнцыйнасць і паглядзець на свет больш асабістым, 
шырокім і незалежным позіркам. 

Паэзія Валянціна Таўлая (1914-1947) па тэматыцы і па змесце 
развівалася ў тым жа напрамку, што і творчасць П. Пестрака, А. Са-
лагуба. Прыхільнік грамадзянскага прызначэння паэзіі, В. Таўлай на-
пісаў шэраг яскравых твораў, якія адносяцца да лепшых у літаратуры 
Заходняй Беларусі. Шырокавядомы яго паэмы "Песня пра сухар" 
(1935) і "Таварыш" (1936), у якіх аўтару ўдалося стварыць жывыя і 
абаяльныя вобразы маладых змагароў за справу сацыяльнага вызва-
лення чалавецтва. Паказальны ў гэтым сэнсе і верш "Апошняе слова", 
які ўяўляе сабой маналог палітычнага падсуднага, яго апошняе слова 
на судзе: 

Я — камунар! Такіх, як я,— нямала  
на нашай стогнучай спакон вякоў зямлі.  
Ні разу нас магнаты не зламалі,  
турма і шыбеніца не змаглі. 
Міналі царствы золата і здрады,—  
і ваша панаванне праміне.  
Ці ж першыя вы судзіце за праўду?  
Ці ж першага вы судзіце мяне? 
І перад вамі на сукне зялёным  
закон, падпісаны яшчэ царом.  
Вы судзіце нізрынутым законам:  
яго даўно разбіў народны гром. 

Панове, скончыў я. Чарга — за прыгаворам.  
Пайду ў турму і веру — будзе год,  
калі маю прамову дагаворыць  
натхнёны барыкадны кулямёт!1 

Гэты верш, напісаны, дарэчы, у гродзенскім астрозе ў 1929 го-
дзе, і ўся паэзія В. Таўлая — наскрозь барацьбяная, падпарадкаваная 
задачам змагання, але, нягледзячы на гэта, індывідуальнасць яго 
героя, пры ўсёй яго рэвалюцыйнай ангажаванасці, не паглынаецца 
асяроддзем. Гэта — асоба, якая здзяйсняе сваё права на самастойнае 
духоўнае жыццё. 

З ідэйна-мастацкага, змястоўнага боку паэзія В. Таўлая вельмі 
багатая — у ёй адлюстраваны шырокі спектр духоўных каштоўнасцей 
чалавека, яго права на дастойнае жыццё. 

Пяру В. Таўлая належыць выдатная паэма "Таварыш", у якой 
створаны вобраз рэвалюцыянера праметэеўскага тыпу, у многім, 
думаецца, аўтабіяграфічны. Праметэеў агонь гарэў і ў сэрцы паэта, 
які сваё рамяство — тварэнне паэтычнага радка — усведамляў як 
нейкую сусветную дзею: 

Калі наспее ў сэрцы гром  
і задрыжаць Лукішкі, —  
пішу я вершы не пяром,  
не ў запісную кніжку... 
я верш пад ззянне бліскавіц  
запісваю у памяць. 

Вязень не мог карыстацца пяром і паперай — гэта было яму 
забаронена. Але верш не можа чакаць: 

Я сам і пасядзець магу,  
а вершам — часу шкода:  
шумець ім трэба на сцягу  
і калыхаць паходы. 

"Лукішскія вершы", 1935 
У 30-я гады адно з вядучых месцаў у літаратуры Заходняй 

Беларусі займала творчасць Максіма Танка (1912-1995), які выдаў 
тры кнігі вершаў — "На этапах" (1936), "Журавінавы цвет" (1937), 
"Пад мачтай" (1938). Паэт незвычайнага размаху, ён заўсёды імкнуўся 
да шырокай, усёахопнай канцэпцыі чалавека і свету, да асваення 
новых ідэй. Ён быў сярод тых буйных і часта трагічнага лёсу 
мастакоў, якія прынялі ўдзел у рэалізацыі надзвычай зманлівага 
праекта — прымірыць і зрабіць сябрамі дзве супрацьлегласці — 

жыццё і рэвалюцыю, паэзію і камунізм. Так складаўся лёс, які і сёння 
шчыра і адкрыта, не просячы спачування, нагадвае аб сабе 
старонкамі даўніх яго кніг 30-х гадоў: 

Жыць нам прыйшлося вялікімі днямі, 
На пераломе 
Жалеза і песні, 
У новых маланках, у новым громе. 
Свет стары грудзям быў цесны; 
Толькі каб нашых радоў не ламалі! 
Хай з паўдарогі, 
Хто слаб, адыходзіць! 
Тых, што не вераць у дні перамогі, 
Трэба не браць у паходы. 
Плакаць не будзем над паўшымі ў маршы. 
Не, брат, не варта! 
Нашто ім малітвы? 
З новай адвагай, сілай і гартам 
Іх памянём новай бітвай...1 

"У маршы", 1935 
Для М. Танка гэтыя адчуванні былі натуральнымі і зразумелымі: 

рэвалюцыйная перабудова "старога свету" ў гістарычным станаўленні 
беларускага народа супала з высокай хваляй нацыянальна-вызвален-
чай барацьбы, якая стала для паэта справай вельмі асабістай і 
сардэчнай. 

У паэме "Нарач" (1937) ён апеў паўстанне рыбакоў, жорстка 
падаўленае польскімі ўладамі. Пра свае творы і творы сяброў М. Танк 
пісаў у дзённіку за 27. VII. 1935 г.: "Паэзія наша — цяжкая, як 
камень, вырваны з бруку падчас вулічных баёў, немілагучная — як 
стогн ці крык, чырвоная — як пралітая кроў. Іншай яна сёння і не 
можа быць. Што да мяне, дык я цікавіўся і цікаўлюся рознымі 
школамі і напрамкамі, але асцерагаюся, каб не трапіць на 
пракрустава ложа іх тэорый"2. 

Паэтыку верлібра ён асвойваў яшчэ — як малады паэт-рэ-
валюцыянер — ва ўмовах заходнебеларускай рэчаіснасці 30-х гадоў, 
перакананы ў неабходнасці новага мастацтва, здольнага выканаць 
задачу рэвалюцыйнага ўздзеяння на масы. 

Маштабнасць характару, сацыяльна-публіцыстычная значнасць 
тэмы, шырыня пачуцця ў М. Танка — усё гэта было відаць адразу, 

яшчэ ў першых зборніках, у якіх ён сцвярджаў сябе як паэт. 
Інтэнсіўнае самасцвярджэнне абвастрыла пачуццё формы, стылю, 
рушыла наперад паэтыку, абумовіла яе метафарызм і 
асацыятыўнасць, зварот да іроніі і гратэску, выкарыстанне ўмоўнасці 
і нават некаторую празаізацьпо радка. 

Досыць! 
Не штука іграць на кларнеце, 
Медныя жменяй сыпаць акорды. 
Блудзіць па прытонах, 
Цешыць тлустыя морды. 
Хай хто 
Зайграе з вас шыбеніц струнамі. 
Глянь! 
Чорныя сёння прадмесці прыйшлі. 
Першы свой акт будзем іграць на пятлі1. 

"Акт першы", 1935 
У развіцці таленту М. Танка, які ўлічваў еўрапейскі мастацкі 

вопыт, выявілася тое, што яшчэ Гётэ лічыў крытэрыем сапраўднага 
паэта,— імкненне "авалодаць усім светам і знайсці для яго выра-
шэнне". Можна з упэўненасцю сказаць, што нацыянальна-вызвален-
чы і гуманістычны пафас перамагаў у паэзіі М. Танка, якая, аднак, 
ніколі не вычэрпвалася рэвалюцыйнай ідэяй з яе недаверлівым 
стаўленнем да прыроды і да звычайнага чалавека, імкненнем што б 
там ні было перарабіць усё і ўся. 

Паэт, думаецца, у цэлым не падзяляў устаноўкі бальшавікоў на 
перастварэнне прыроды і чалавека. Яшчэ ў ранняй маладосці, у 30-я 
гады, ва ўмовах Заходняй Беларусі ён смяяўся над спробамі 
лысенкаўскай навукі (у якой у СССР быў, як вядома, магутны 
спонсар) прышчапіць пшаніцу да пырніку, каб не трэба было яе 
сеяць, а расла сама. Пырнік ніхто не сее — сам расце. Крытычнага і 
гумарыстычнага погляду паэту хапала тады і тым больш цяпер. 

Пра М. Танка нельга сказаць, што ён поўнасцю і бязмоўна 
падпарадкоўваўся ідэалагічнаму дыктату таталітарнай сістэмы. Усёй 
велічнасцю свайго таленту ён пераадольваў вузкакласавыя рамкі так 
званага сацыялістычнага будаўніцтва. Ён ведаў, што шлях у 
будучыню пралягае праз агульначалавечыя далягляды сусветнай 
гісторыі і культуры. Грамадзянскасць паэта заўсёды была звязана з 
нашай рэчаіснасцю, шырокай апорай на жыццё, звернутасцго да яго 
рухомай пластыкі і фарбаў. 

М. Танк ніколі не падзяляў пункт погляду тых, хто выступаў су-
праць нацыянальнага ці "недаацэньваў" яго (а такіх "інтэрнацыя-
налістаў" было шмат). І справа нават не ў спецыяльна прысвечаных 
гэтай тэме вершах (хоць у яго ёсць і такія), а ў агульным, нутраным 
пафасе яго творчасці, яе глыбока нацыянальным гучанні, што 
пацвярджаецца літаральна на кожным кроку. Яго паэзія больш, чым 
якая іншая, заўсёды радавала сваёй арганічнасцю, адсутнасцю 
эклектыкі, глыбінёй самавыяўлення, развітым індывідуальным 
пачаткам. Ён далёка рассунуў межы паэзіі ахопам новага жыццёвага 
матэрыялу, увядзеннем у верш гаваркога народнага слова дзеля 
збліжэння паэтычнай мовы з паўсядзённай. 

Гераізм чалавечнасці, маральная чуйнасць і пачуццё прыгажосці 
складаюць духоўную сутнасць яго паэзіі, адзначанай яснасцю думкі, 
багаццем і шматстайнасцю карцін, ідэй і вобразаў. 

У 30-х гадах, "ад родных ніў", бярэ пачатак паэтычная сцяжына 
Ларысы Геніюш (1910-1983). Яна развівалася ў шырокім рэчышчы 
беларускіх мастацкіх традыцый і была жывым голасам нацыяналь-
нага Адраджэння. 

Вершы Л. Геніюш насычаны ўсхваляваным роздумам пра лёс 
роднага краю (паэтэса знаходзілася ў гэты час у эміграцыі — у Празе). 
Гэта, безумоўна, адна з буйнейшых беларускіх паэтэс, творчасць якой 
увабрала ў сябе ўсё лепшае, што ўласціва нацыянальнаму жаночаму 
характару. 

Асабістае і грамадзянскае ў яе паэзіі выступаюць у непа-
дзельным адзінстве і цэласнасці лірычнага перажывання, што добра 
відаць у зборніку "Ад родных ніў" (1942), прасякнутым цяплом роднай 
зямлі, страсным патрыятызмам, драматычным адчуваннем сувязі з 
нацыянальнай духоўнай спадчынай, мужнасцю і спачуваннем да 
трагічнай долі народа. 

Творы Л. Геніюш (вершы, паэмы) адзначаны арганічнай сувяззю 
з фальклорам і ў той жа час глыбока індывідуальным характарам. 

Ёсць у літаратуры паняцце "жаночая лірыка". Яно мае свае 
вяршыні ў сусветнай паэзіі: Леся Украінка, Марына Цвятаева, Ганна 
Ахматава, Саламея Нерыс... Па-рознаму праяўляецца ў іх 
жаноцкасць, не перашкаджаючы, вядома, гучанню матываў па-
сапраўднаму грамадзянскіх. У беларускай паэзіі гэта, відаць, Л. 
Геніюш. Лёс паэтэсы склаўся трагічна, што знайшло адбітак у яе 
лірыцы. 

Трапечацца сэрца ў путах.  
Падвойныя путы. 
Як жыць?  



Адны даны ворагам лютым,  
другія мне мілы ўзлажыў. 
Адныя з крывёю і ломам  
ападуць, як ржавы абруч,  
другіх жа парваць немагчыма.  
— Мой мілы! Здымі іх, 

не муч1. 
Рамантызм і праўдзівасць тут не супярэчаць адно аднаму. Ці 

возьмем наступны верш: 
Калі ноччу дарогай 
заснежанай  
пойдзеш шчасце Радзіме  
шукаць  
з грамадою адважных 
начлежнікаў,—  
я не буду цябе трымаць.  
І слязьмі на грудзях не зальюся,  
хаця гора заслоніць мне свет...2 

Творы Л. Геніюш, многія з якіх адзначаны песенным харак-
тарам, звернуты і да сучаснасці, і да гісторыі, прасякнуты мужным 
духам чалавека, чыё жыццё нялёгкае, але ён гатовы гераічна 
пераадольваць цяжкасці ў імя высокіх ідэалаў дабра і справядлівасці. 
На яе творчасці ляжыць пячаць значнага чалавечага вопыту, які 
навучыў яе адрозніваць сапраўдныя жыццёвыя каштоўнасці ад 
падманных. 

Доўгім, трагічным аказаўся шлях паэзіі Л. Геніюш да чытача. 
Цяпер нарэшце ён мае магчымасць разгарнуць жывыя старонкі яе 
кніг, адчуць духоўную моц таленту паэтэсы і прыгажосць яе 
маральна-эстэтычнага ідэалу. 

Літаратура Заходняй Беларусі, і ў першую чаргу паэзія, па-
слядоўна абараняла і адстойвала ідэю нацыянальна-гістарычнай 
самабытнасці і адраджэння свайго народа, права на свабоднае 
існаванне. Заходнебеларуская паэзія сведчыла, што, нягледзячы на 
ўсе цяжкасці і складанасці, яна не страціла сваіх гуманістычных 
традыцый і нацыянальнага аблічча. 

                                       
1 ЛІМ. 1989. 3 лют. 
2 Тамсама. 



У ЧАС ВЫПРАБАВАННЯЎ 
 
Палка загучала слова беларускіх паэтаў у дні Вялікай Айчыннай 

вайны, высокага ўзроўню дасягнуў яго ідэйна-эмацыянальны пафас. 
Але вайна — гэта вайна. Гул гармат не садзейнічаў творчым пошукам 
і эстэтычнаму наватарству, тым не менш здабыткі беларускай паэзіі 
перыяду вайны немалыя, голас яе быў чуцён далёка. 

Разняволіўся голас Я. Купалы, які ўзняўся да магутнай духаў-
здымнай публіцыстычнай сілы ў вершах "Беларускім партызанам", 
"Зноў будзем шчасце мець і волю" і інш. Палымяная публіцыстыка, 
заклапочаная нацыянальным лёсам, як і некалі ў гады рэвалюцыі і 
грамадзянскай вайны, ізноў выходзіць на першы план купалаўскай 
творчасці. 

Партызаны, партызаны, 
Беларускія сыны! 
За няволю, за кайданы 
Рэжце гітлерцаў паганых, 
Каб не ўскрэслі век яны. 

Гэты верш распаўсюджваўся па захопленай ворагам тэрыторыі 
Беларусі, размнажаўся ў падпольных партызанскіх друкарнях. 
Паводле сваёй паэтыкі ён нагадвае лепшыя ўзоры паэзіі Я. Купалы 
дакастрычніцкай пары — высакародныя, гуманістычна-наступальныя 
вершы "Зашумеў лес разгуканы", "Пойдзем...", "Родныя песні", "Вора-
гам Беларушчыны" і іншыя, з уласцівым для іх лірыка-публіцы-
стычным пафасам. У вершах Я. Купалы 1941-1942 гадоў нібы абудзі-
лася яго маладая сіла, здольнасць увабраць у сваё "я" агульную, 
усенародную волю і выказаць гэта так, каб пачулі ўсе. 

Глыбока прачулым паэтычным водгукам на трагічныя падзеі і 
бяду, што навалілася на Беларусь, сталі вершы Я. Коласа "Голас зямлі", 
"Зямля мая", "Вясною", "Шалёнага пса — на ланцуг" і інш. 

Я чую голас несціханы —  
Зямля мая мяне заве 
І кроіць сэрца мне на раны,  
Звініць, як звон касы ў траве1. 

Вядомы рускі паэт І. Шклярэўскі вельмі дакладна сказаў (ужо ў 
наш час): "У шарэнгах паэтаў ваеннага пакалення не з'явілася 
ніводнага халоднага эксперыментатара, таму што паэзія і смерць 
глядзелі адна адной у вочы, і ўсякая вычварнасць, усякі славесны 
фокус у гады народных пакут былі кашчунствам". Паэты ішлі цяжкімі 

                                       
1 Колас Я. Зб. тв. 1972. Т. 2. С. 218. 



дарогамі вайны разам з народам, дзелячы яго гора і страты, горыч 
паражэнняў і радасць перамог. Перад імі адкрылася глыбокая 
людская трагедыя, у многіх з нейкім нават прысмакам сваёй уласнай 
віны, як, напрыклад, у А. Астрэйкі ў вершы "Магілёўскае шасэ": 

Ад гора горкага 
Я цёмным стаў. 
Ну чым я памагу малой дзяўчынцы? 
Я ж сам таксама круглы сірата, 
Брыду далей ад смерці па гасцінцы...1 

Вайна адлюстравалася ў беларускай паэзіі гэтага часу як вялікі 
подзвіг нашага народа. 

"Мы вернемся!" — гучала ў вершах паэтаў усіх пакаленняў, хто 
ацалеў ад рэпрэсій і заставаўся жывы. І адзінства тэмы - змаганне з 
ворагам — не зрабіла паэзію манатоннай ні ў жанравым, ні ў 
мастацка-стылявым плане. 

Шырокае распаўсюджанне ў франтавой перыёдыцы (выда-
вецтвы не працавалі) атрымаў жанр балады. 

Пад баладай Міколы Сурначова (1917-1945), які загінуў на гэтай 
вайне, стаяць дата і месца напісання: "1941. Заходні фронт". 

Ніколі не ехаць  
Хлапцу маладому  
Да блізкага гаю.  
Да роднага дому. 
Над ім асыпаюцца  
Слуцкія краскі,  
Абсмалены колас  
Схіліўся да каскі. 
Ляжыць ён, як віцязь,  
У стаптаным жыце.  
Маці спаткаеце,—  
Ёй не кажыце...2 

У гэтых маштабных, духоўна прыўзнятых вобразных аба-
гульненнях маці і сына-віцязя адчуваецца прысутнасць гісторыі. 

Выдатны ўзор беларускай балады адзначанага перыяду — верш 
маладога тады Антона Бялевіча (1914-1978) "Смерць Маланкі" (1943). 
Гераіня гэтага верша сялянка Малання па загаду варожых салдат ня-
се праз усю вёску запаленую свечку, спадзеючыся, што ёй пашанцуе: 

— Палі гэту свечку. Ідзі  

                                       
1 Астрэйка А. Выбраныя вершы: У 2 т. Мн., 1981. Т. 1. С. 58. 
2 Сурначоў М. Барвовая зара. Мн., 1961. С. 5. 



Праз вёску дадому, к сабе.  
Патухне — мы кулю дадзім,  
А дойдзеш — даруем табе. 

Трагічнае дзеянне, якое разгортваецца ў гэтай баладзе, пера-
ходзіць межы індывідуальнай свядомасці паэта, дасягаючы шырокіх 
агульначалавечых гарызонтаў. Але перш за ўсё свет Бялевічавай 
балады трывала звязаны з роднай зямлёй, народнай этыкай і 
побытам, першаасновамі нацыянальнага жыцця, і гэта надае твору 
маральнай пераканальнасці і дзейнасці. 

З шэрагам вершаў і балад выступіў П. Броўка, у якіх па-свойму 
раскрыў глыбіню чалавечых перажыванняў, веру ў перамогу справяд-
лівасці. Шырокага ідэйна-мастацкага гучання паэт дасягнуў у баладах 
"Кастусь Каліноўскі", "Надзя-Надзейка", "Рана" (1943) і некаторых 
вершах. 

Выпечам змеяў жалезам калёным, 
Неба ачысцім, хмары разгонім, 
Дзеўчыну ўславім, 
Голле расправім, 
Травы абсыплем чыстай слязою, 
Чыстай слязою, 
Быццам расою1. 

" Надзя-Надзейка " 
Прастата, агульнадаступнасць, песеннасць — пераважныя сты-

лявыя рысы Броўкавай паэзіі. Асаблівага развіцця яны дасягнулі ў 
гэты час, спалучыўшыся з праўдзівым, непадманным зместам. 

Да лепшых старонак беларускай паэзіі перыяду вайны належаць 
вершы А. Куляшова "Млынар", "Балада аб чатырох заложніках", "Над 
брацкай магілай", "Ліст з палону", "Камсамольскі білет", "Маці", "Бала-
да аб знойдзенай падкове" і іншыя — усё, што напісаў паэт за час 
вайны. У гэтых баладах выключна высокі эмацыянальны статус, пра-
сякнуты старажытнаславянскім фальклорным ладам глыбокай чала-
вечнасці, незвычайнай шчырасцю ў праяўленні пачуццяў, перамож-
най верай у дабро. Гэта, уласна кажучы, нязменныя матывы беларус-
кага і ўсяго славянскага фальклору і менталітэту, што і знайшло 
адлюстраванне ў баладах. 

Высокі напал пачуццяў адлюстраваўся і ў лірычных, і ў ліра-
эпічных жанрах. В 1942 годзе напісана паэма "Сцяг брыгады". Па 
гарачых слядах падзей, на дакументальнай, можна сказаць, аснове: 
правобразам камісара Заруднага паслужыў член Ваеннага савета 11-
й арміі брыгадны камісар І. В. Зуеў, з якім паэт быў асабіста знаёмы. 
                                       
1 Броўка П. Зб. тв.: У 7 т. Мн., 1975. Т. 2. С. 41. 



Вядома, як прыхільна быў сустрэты "Сцяг брыгады" рускімі сябрамі. 
"Абаяльнасць паэмы Аркадзя Куляшова "Сцяг брыгады",— 
падкрэсліваў у 1942 годзе вядомы рускі паэт І. Уткін,— гэта, перш за 
ўсё, абаяльнасць яго паэтычнай асобы. Прадметы і людзі, прырода і 
падзеі, якія развіваюцца ў паэме, афарбаваны індывідуальнасцю 
аўтара. За ўсім, што адбываецца ў паэме, чуецца голас беларускага 
паэта, яго адносіны да навакольнага". Гэта не толькі не перашкодзіла 
— дапамагло паэме стаць творам народным у вельмі дакладным зна-
чэнні слова. Цяпер ужо, відаць, ёсць падставы гаварыць пра ўплыў 
Куляшова на Твардоўскага, "Сцяга брыгады" на "Дом ля дарогі" — 
твор рускага паэта, напісаны адразу пасля вайны. 

Паэтыка "Сцяга брыгады" глыбока караніцца ў народнай глебе, 
дыхае гісторыяй, шмат у чым суадносіцца з маштабнай паэтыкай 
Янкі Купалы (раздзел "На дажынках прыгонныя жнеі нам песню 
спявалі" і інш.) Аўтар імкнецца заглыбіцца ў народную свядомасць, 
сцвердзіць духоўныя каштоўнасці народа — нянавісць да ворагаў і 
здраднікаў, вальналюбства, высакароднасць, працавітасць, 
чалавечую годнасць. А. Твардоўскі вельмі любіў "Сцяг брыгады", 
прысвяціў паэме ў 1946 годзе вялікі артыкул, у якім пісаў: "...паэма 
гэтая была голасам сэрца, напоўненага болем за родную беларускую 
зямлю, плачам па ёй і гарачай светлай верай у яе сілы да барацьбы, у 
яе вызваленне. І голас гэты прагучаў яшчэ тады, калі не толькі ўся 
Беларусь знаходзілася пад уціскам нямецка-фашысцкіх захопнікаў, 
але і шмат рускай зямлі на ўсход ад яе". 

У 1944 годзе выйшлі з друку яшчэ дзве паэмы А. Куляшова — 
"Прыгоды цымбал" і "Дом № 24". Гэта, вядома, розныя творы паводле 
свайго ідэйна-мастацкага гучання, але ў адным і другім надзвычай 
выразна адлюстравалася адысея челавечых пакут і выпрабаванняў за 
час вайны. Перажытае абвастрае маральную адказнасць чалавека за 
жыццё, за ўсё, што адбываецца навокал. 

Ваенная старонка — адна з самых пранізлівых у творчай 
спадчыне П. Панчанкі. Вершы "Краіна мая", "Дарагая мая Беларусь", 
"Герой", "Сінія касачы", "Далёкія станцыі" па праву занялі сваё месца 
ва ўсіх анталогіях беларускай паэзіі XX стагоддзя. 

Краіна мая, радасць мая,  
Песня мая маладая!  
Па нівах тваіх, па тваіх гаях  
Сынава сэрца рыдае1. 

"Краіна мая " 
                                       
1 Панчанка П. Дарога вайны. М., 1943. С. 3-4. 



Аўтар гэтых радкоў — адзін з самых выдатных беларускіх паэтаў 
з пакалення 30-х гадоў, франтавік, які прайшоў доўгі і горкі шлях 
вайны, многае пабачыў на ўласныя вочы. 

З лірыкі М. Танка помняцца вершы "Беларусь" і "Мы ў свой 
горад прыйшлі", "Не шкадуйце, хлопцы, пораху" і "Родная мова". Як 
споведзь, гучала славутае "Мы вернемся". 

Настане дзень баёў апошніх!  
Мы адступілі, каб было  
Дзе легчы ворагу на пожнях,  
Парослых сіняй гавылой. 
А мы шляхі вярнуцца знойдзем,  
Як вырай іх знаходзіць век,  
Па сонцу, што над намі ўзойдзе,  
Па звону беларускіх рэк1. 

У гэтых вершах бачым уласцівую М. Танку яскравасць метафа-
рычнай думкі, шырыню мастацкага мыслення, народны характар. 

Аркадзь Моркаўка (1900-1957) на працягу вайны заставаўся ў 
акупаваным немцамі Мінску. Трагедыя вайны разгортвалася на 
ягоных вачах як праява гістарычнага лёсу і містычнай дзеі: 

Ці вершы складаю, ці поле ару,  
Ці сею увесну пшаніцу —  
Заўсёды краіна мая Беларусь  
Ляжыць прада мной плашчаніцай. 
З балючае раны кроў млява цячэ  
На сцежку... па кроплі... вякамі...  
І сум датлявае ў глыбі вачэй...  
Пад голаў — падкінуты камень... 
Распнулі цябе на крыжы, Беларусь,  
Цвікамі скалечылі рукі...  
Ці ж бачыш ты з крыжа на ўсходзе зару,—  
Канец гэтай вечнае мукі?..2 

"Ці вершы складаю, ці поле ару... " 
Вобраз Беларусі, якую распнулі на крыжы, адпавядаў рэ-

чаіснасці таго часу. На беларускай зямлі, якая стагнала пад ботам 
акупанта і змагалася з ім, жыла і змагалася і беларуская паэзія. 

Кажуць, што калі грымяць гарматы, дык музы замаўкаюць. Бе-
ларуская паэзія абвяргае гэтую ісціну ўсім сваім багатым ваенным 
вопытам. 

                                       
1 Танк М. Зб. тв.: У 4 т. Мн., 1966. Т. 1. С. 393. 
2 Анталогія беларускай паэзіі. Т. 2. С. 32. 



ПАСЛЯВАЕННАЕ ДЗЕСЯЦІГОДДЗЕ І ЧАС "АДЛІГІ" 
 
Першае дзесяцігоддзе пасля заканчэння другой сусветнай вайны 

не садзейнічала росквіту духоўнага жыцця і росквіту літаратуры. 
Творчая інтэлігенцыя адразу ж пасля вайны апынулася ва ўмовах 
жорсткай рэгламентацыі і самага паслядоўнага таталітарызму. У 
СССР, пачынаючы з вядомых пастаноў аб часопісах "Звезда" і 
"Ленинград" і па іншых пытаннях, разгарнуліся сталінскія 
ідэалагічныя кампаніі па барацьбе з так званымі фармалістамі, 
касмапалітамі, пачаліся праследаванні і рэпрэсіі супраць урачоў. Усё 
гэта так ці інакш тычылася і Беларусі. 

Май 1945-га — сакавік 1953-га стаў для беларусаў перыядам 
змрочнай дэнацыяналізацыі. Усе надзеі на адраджэнне культуры і 
мовы, якія былі выкліканы захадамі па яе аднаўленню ў апошнія 
ваенныя гады (калі фронт перамясціўся на захад), засталіся марнымі і 
няспраўджанымі. А такія захады былі: выходзілі творы (нават кнігі) 
забытых ці непапулярных у 20-30-я гады аўтараў, праводзіліся 
актуальныя навуковыя даследаванні, з'яўляліся цікавыя публікацыі. 
Была нават спроба вярнуць некаторых рэпрэсіраваных літаратараў. 
Ініцыятарам гэтага пачыну з'явіўся сам П. К. Панамарэнка, які сабраў 
у ЦК КП Беларусі шэраг пісьменнікаў на чале з Я. Коласам, з удзелам 
М. Лынькова, П. Броўкі, К. Крапівы і іншых і вёў гаворку па гэтай 
справе, але так нічога і не атрымалася. 

Гэта быў час, калі па загаду зверху складаліся пафасна-паэ-
тычныя лісты "Вялікаму Сталіну". Можна было б правесці даследчую 
работу і з неабходнай доляю пэўнасці ўстанавіць, хто які раздзел пісаў 
— Броўка, Глебка, Крапіва, Танк, Куляшоў ці яшчэ хто-небудзь з 
нашых самых таленавітых паэтаў. Гэты калектыўны твор месцамі 
напісаны проста бліскуча, але гэта нейкі нежывы, мёртвы бляск, 
пазбаўлены цеплыні і чалавечнасці. 

Зрэшты, пра дэфіцыт чалавечнасці і гуманізму ў літаратуры (і ў 
жыцці) у гэты час можна гаварыць у маштабах усёй савецкай 
культуры, а не толькі беларускай. Дзяржава поўнасцю ўзяла верх над 
чалавекам і падпарадкавала яго сабе. 

Калі гаварыць пра паэзію, то трэба адзначыць, што ўласнае "я" 
не было аб'ектам увагі паэтаў, праблемай і тэматычным фокусам іх 
творчасці. Тое ж самае і ў празаікаў, драматургаў, дзе чалавек 
таксама браўся неглыбока, пераважна ў сваіх гераічных рысах і 
якасцях. За літаратурай пакідаліся фактычна толькі прыкладныя 
функцыі. Была ўстаноўлена нават афіцыйная раскладка тэм: тэма 
партыі, камсамола, барацьбы за мір, вырошчвання кок-сагызу (а 



затым кукурузы), выкрыцця заходняга ладу жыцця. Пісьменнікі былі 
пазбаўлены ўсялякай творчай ініцыятывы. Іх роля звялася да 
ілюстратараў нейкіх ужо гатовых ідэй. 

На першым плане стаялі агульнаабавязковыя для ўсяго і для ўсіх 
прынцыпы класавасці, класавага падыходу, класавай пільнасці, якія 
пранізвалі ўсё грамадскае і асабістае жыццё ў краіне і складалі 
галоўныя патрабаванні сацыялістычнага рэалізму. Справа даходзіла 
да абсурду, і не дзіва, што з'яўляліся шэдэўры наступнага кшталту: 

Пасецца калгасны статак  
Каля блакітнай ракі,  
А недзе ў дымным Чыкага  
Рэжуць кароў мяснікі. 

А ў той частцы літаратурных твораў, аўтары якіх спрабавалі не 
адхіляцца ад здаровага сэнсу, запанаваў нейкі агульны малавыразны 
стыль з уласцівай для яго, паводле слоў сучаснага рускага замежнага 
літаратуразнаўцы і выдаўца Мікіты Струвэ, "неискоренимой 
приблизительностью изображения". З мастацтва праганяліся 
шматстайнасць і духоўны змест. 

І ўсё ж такі нават ад гэтага неспрыяльнага часу засталіся творы, 
якія па сённяшні дзень захавалі сваю ідэйна-мастацкую сілу. 
Напрыклад, балады: "Балада пра вока" А. Куляшова, "Балада пра 
партызана Дубягу" М. Танка, "На полі бяссмерця" К. Кірэенкі і многія 
іншыя. І не толькі асобныя творы, а цэлыя кнігі. Адна з лепшых 
паэтычных кніг гэтага часу — зборнік М. Танка "Каб ведалі" (1948). 
Пачынаецца ён вершам аднайменнай назвы: 

Расце на высокім кургане сасна, 
Каб ведалі; 
Дол апляла каранямі да дна. 
Каб ведалі; 
Вяршыняю зоры кранае яна, 
Каб ведалі; 
З ветрам звініць, як тугая струна, 
Каб ведалі 
Маткі, 
Дзе спяць дзеці-сокалы сном; 
Вятры, 
Дзе іграць галасістым смыком; 
Зоры, 
Дзе ім асыпацца дажджом; 
Птушкі у выраі — 
Родны свой дом. 



Паэзія М. Танка ў многім была рэакцыяй на працэс дэгума-
нізацыі тагачаснага грамадства. У цэнтры яго творчасці — сапраўды 
народны характар з уласцівымі яму высокай маральнасцю і 
дабрынёй, разважлівасцю і бясконцай вынослівасцю, з пачуццём 
міласэрнасці і любові, якая здольна ўсё адолець на шляху да лепшага. 

У Танка назіраем паэтычную парадаксальнасць мыслення, якая 
знаходзіць сябе ў шырока разгорнутым асацыятыўным вобразе. Нека-
лі, яшчэ ў 30-я гады, Янка Купала ў размове пра творчасць М. Танка з 
П. Глебкам зазначыў: "А шырыня ў вершах цудоўная!" Гэту адзна-
чаную Купалам шырыню знаходзім у зборніку "Каб ведалі". Лірычны 
герой зборніка — глыбокі патрыёт. Яго багатая біяграфія знайшла 
шырокае выяўленне ў вершах і паэмах, якія сцвярджаюць прыга-
жосць жыцця, маладосць, каханне, любоў да роднай зямлі, народны 
погляд на рэчы. Афарыстычнасці, глыбіні зместу адпавядае такая ж 
нечаканая, парадаксальная ў сваёй сутнасці мастацкая форма. 

Шэраг выдатных твораў напісаў А. Куляшоў. Верш "Колас", 
эпіграфам да якога аўтар узяў радок М. Танка "Коласу — вырасціць 
жменю зярнят", добра перадае аднаўленчы пафас працоўных будняў. 

Ты працай дзень распачынаў,  
Пацеў пад сонцам летам,  
А коласу як быццам спраў  
Няма. Няпраўда гэта...  
Ён з глебы гоніць кропляў шмат,  
Іх грэе на праменні,  
Бо трэба вырасціць зярнят  
Яму не меней жмені1. 

Перажытае за вайну абвастрыла маральную адказнасць за 
жыццё, за чалавека, за ўсё, што адбываецца навокал. 

Той, хто ў вочы гармат пазіраў,  
Не збаіцца нічога.  
І ад праўды, што я напішу,  
Не заплюшчыць вачэй. 

А. Куляшоў 
Гэтай праўдай, актыўнай, наступальнай, прасякнуты многія 

творы беларускай паэзіі першых пасляваенных гадоў, якая імкнулася 
— у лепшых сваіх узорах — глядзець на свет не толькі вачыма жывых, 
але і тых, хто не вярнуўся з вайны, быць вартай іх памяці, змагацца 
за жыццё. Менавіта ў гэты час А. Куляшоў піша сваё славутае "Слова 
да Аб'яднаных нацый" (1946), якое належыць да лепшых узораў 

                                       
1 Куляшоў А. Зб. тв.: У 5 т. Міг, 1974. Т. І. С. 238. 



палітычнай лірыкі пасляваеннага перыяду. Гэта — трывожны і 
страсны паэтычны зварот, скіраваны супраць атамнай бомбы, што 
навісла над светам. 

Цудоўны верш "Май" напісаў у 1945 годзе Аляксей Русецкі. Паэт 
знаходзіўся тады ў Порт-Артуры, куды закінула яго вайна. 

Магутны час! Мякчэй за лёгкі шоўк  
на хвоях раны сцягвае жывіца,  
пад папялішчам ходзіць моцны сок,  
каб зелянінай новай адрадзіцца.  
Цераз канавы, ямы і равы  
імчыцца жыта хваляю разбеглай...  
Як воблаку, прасторна сэрцу зноў,  
выразна ўсё, адшукваю з натхненнем  
да думкі — думку, да зярна — зярню,  
цагліну — да цагліны аднаўлення.  
Усё жывое са сваіх крыніц  
уваскрасае з непакорнай сілай  
на заклік сонца з майскай вышыні... 

Згадваюцца старажытны паэт Авідзій з яго славутымі "Ме-
тамарфозамі" і рускі паэт XX стагоддзя М. Забалоцкі, які таксама ў 
сваіх творах не раз звяртаўся да канцэптуальнай ідэі вечнага 
абнаўлення матэрыяльнага свету, бясконцасць прыроднага цыкла. 
Гэтую ж тэму востра адчуў і падхапіў беларускі паэт, убачыўшы ў 
майскім абнаўленні, адраджэнні прыроды пераможны поступ жыцця, 
яго нехаатычнасць, магутную творчую сілу, гуманістычны пафас. 
Верш кранае багаццем зрокавай, пластычнай вобразнасці. 

У вершы чуцён і голас памяці. Паэт звяртае ўвагу на тое,  што 
гэты маёвы заклік сонца да адраджэння не чуюць тыя, хто загінуў, 
хто спіць у магілах. 

Сябры мае, героі-юнакі,  
я не забуду, дзе тады глыбока  
вас пахавалі цяжкія пяскі  
і загарнулі назаўсёды змрокам.  
Нас разлучыў, нам выпаў розны лёс  
хоць мы на бой ішлі хадой адзінай...1 

Верш гучыць як рэквіем па загінуўшых сябрах, якія за гэты май 
заплацілі сваімі жыццямі. 

Менавіта ў той час была напісана балада К. Кірэенкі "Продкам", 
змешчаная ў першым зборніку паэта "Ранак ідзе" (1945). У ёй адчу-

                                       
1 Анталогія беларускай паэзіі. Т. 2. С. 413-414. 



ваецца спрадвечны сум і няўцешнасць таго шляху, які прайшлі 
продкі. 

Вы маглі б пад высокай красою нябёс  
Шчырым дарам жыцця захапляцца да слёз;  
Вы маглі азалець, 
як на тое загад, 
У сувеях, 
Але не памкнуцца назад;  
Вы маглі свае звонкія  
Шчырыя песні  
Сінім рэкам аддаць,  
І нябёсам, і ўзлессям.  
Толькі вам не давалі  
Ні сцежкі, ні ходу...  
А калі ў белы свет  
Уцякаў ты з нягоды,—  
Цябе свет прымушаў,  
Каб адрокся ад роду. 
Каб забыўся, што вырас ля белых бяроз...1 

Патрыятызм, вышыня маральных крытэрыяў, гуманістычная 
мэтанакіраванасць паэта выявіліся тут вельмі пераканаўча і на-
туральна. Вядома, таталітарызм не заахвочваў падобныя матывы ў 
паэзіі і ва ўсёй літаратуры, імкнучыся пазбавіць чалавека нацыяна-
льных гістарычных каранёў і памяці. 

Таталітарызм — гэта сістэма рэгламентацыі-!. Нацыянальнае ў 
вершы К. Кірэенкі (можа, нават і неўсвядомлена) здолела 
супрацьстаяць унітарным патрабаванням таталітарызму. 

Становішча чалавека пры таталітарным рэжыме добра паказана 
ў больш познім вершы Васіля Віткі (1911-1996) "У імя айца..." (1969). 

У імя айца і сына  
І ўсёмагутнага духу,  
Божа, не грукай у спіну  
І не лупі па вуху. 
Ты так мяне, грэшнага, перыў,  
Што я ўжо ва ўсім вінюся, 
Самаахвярна веру  
Кожнай тваёй аплявусе. 

Скрозь гумарыстычныя ноткі чуецца жывы чалавечы боль, які 
па ходу думкі ўзмацняецца. 

                                       
1 Кірэенка К. Жывыя ідуць наперад. М., 1964. С. 73-74. 



Нібыта на прывязі чоўнік,  
Снуюся ў жыццёвых кроснах,  
Раб твой, слуга твой, чыноўнік,  
Якому ад страху млосна. 
Ледзь тузанеш нагавіцы,  
Урэжаш казённай папругі,  
Прысыплеш азадак гарчыцай,  
А потым прызнаеш заслугі...1 

Асобныя ўдачы, як бачым, былі, але што тычыцца пасляваеннага 
дзесяцігоддзя ў цэлым, то ў беларускай паэзіі гэтага часу панаваў 
нейкі ў пэўным сэнсе сярэдні стыль, які ў значнай ступені змаглі 
пераадолець толькі некаторыя пісьменнікі — М. Танк, А. Куляшоў, П. 
Панчанка і той-сёй яшчэ. 

Пазнанне ўнутранага свету чалавека на экзістэнцыяльным 
узроўні адсутнічала. Па сутнасці, гэты свет быў забыты, а калі браўся 
пад увагу, дык вельмі аднабакова, нейкім асобным краем, гранню. Ці, 
як казалі тады, "тэмай". Адсюль недахоп жыццёвай праўды. Праблема 
індывідуальнага ў паэтычнай творчасці абміналася і ігнаравалася ў 
крытыцы, рэзка аспрэчвалася права паэта на самавыяўленне. А між 
тым структураўтваральны фактар паэзіі — чалавек — узяты цэласна, 
ва ўсёй сукупнасці яго адносін да жыцця і да самога сябе. 

Да аднаўлення свайго гуманістычнага патэнцыялу беларуская 
паэзія вярнулася ў перыяд так званай "адлігі", якая "пачалася пасля 
смерці Сталіна. Яе падтрымаў XX з'езд КПСС, потым XXI, XXII, але 
неўзабаве пачаліся і "замаразкі". Фактычна так яно і цягнулася да 
пачатку 80-х гадоў, да таго часу, калі набрала сілу перабудова, аднак 
у самой літаратуры мелі месца свае, унутраныя ідэйна-эстэтычныя, 
светапоглядныя працэсы, якія надалі непаўторныя рысы гэтым 
дзесяцігоддзям — 60, 70, 80-м, што ішлі адно аднаму на змену. 
Змяняўся светапогляд людзей, абнаўлялася літаратура — у сувязі з 
пераацэнкай усяго комплексу жыццёвых і маральных каштоўнасцей, 
якія панавалі ў гады культу асобы. І ўсё гэта нягледзячы на тое, што 
партыя працягвала, як і раней кіраваць літаратурай таксама, як і 
іншымі галінамі ідэалагічнай, гаспадарчай і побытавай дзейнасці. 
Літаратура асудзіла формулу вінціка і імкнулася ўзняць чалавечую 
годнасць. Гэта станоўча адбілася на развіцці мастацтва слова. 

Ужо ў паэзіі другой палавіны 50-х гадоў разнастайна прад-
стаўлены лірыка грамадзянская і інтымная, філасофскі роздум і 
непасрэдны ўсплёск пачуцця, партрэтныя штрыхі і пейзажныя 

замалёўкі. І ва ўсім ці амаль ва ўсім адчуваецца прысутнасць асобы, 
якая прагна ўбірае ў сябе галасы самога жыцця, бясконца 
шматстайнага і зменлівага. 

60-я гады адзначаны ростам пазнавальных магчымасцей 
літаратуры, пафасам праўдзівасці. Гэты працэс чымсьці нагадваў 
змаганне з белымі плямамі, за паўнату мастацка-гістарычнага 
адлюстравання жыцця, што ў перыяд перабудовы падхапіла ўжо 
новае пакаленне нашых маладых сучаснікаў. 

Адбываецца пераварот і ў развіцці літаратурна-крытычнай 
думкі. Узніклі паняцці "творчая індывідуальнасць", "індывідуальны 
стыль", "эстэтычнае багацце і разнастайнасць", "мастацкі свет 
пісьменніка". Паглыбляецца сацыяльна-філасофская аснова літарату-
ры, пашыраецца паняцце сучаснасці, якая да гэтага часцей за ўсё 
разумелася, як тое, што адбываецца сягоння, у гэтую мінуту, і 
абавязкам літаратуры была перадача інфармацыі аб тым, што 
адбывалася. Аднак паступова адчуванне сучаснасці пашырала свае 
духоўныя далягляды, убірала ў сябе вопыт гісторыі. "Падкрэслена 
вузкія прасторавыя і часавыя межы амаль усіх быхаўскіх 
аповесцяў,— адзначаў вядомы славіст Мікмілін,— звернуты да 
мінулага. Гэта дасягаецца тым, што аўтар выкарыстоўвае памяць, 
рэмінісцэнцыі, відзенні. Аднак героі Быкава глядзяць таксама і 
наперад, у мірны час". 

Развіццё сучаснай беларускай паэзіі таксама пайшло па шляху 
большай праўдзівасці, шчырасці, перажытасці і аўтабіяграфізму. 
Унутранае аблічча яе лірычнага героя, асабліва ў пару "адлігі" (другая 
палавіна 50-х — 60-я гады), праступае ўсё больш выразна — у 
сацыяльна-філасофскім і маральна-этычным сэнсе. Абуджаюцца 
эстэтычныя пошукі, імкненне да наватарства, цікавасць да 
мастацкай шматколернасці слова. Паэзія ўсё часцей паглыбляецца ў 
індывідуальнае, уласнае, аўтабіяграфічнае. 

"Ён не проста піша вершы,— адзначаў у рэцэнзіі на кнігу 
Анатоля Сербантовіча (1941—1970) "Пярсцёнак" А. Вярцінскі,— не 
проста складае іх, радок за радком, рыфма да рыфмы, ён жыве ў 
вершах, ён выказвае ў іх свае штодзённыя пачуцці і думкі і таму не 
ўяўляе без паэзіі свайго існавання"1. Паэзіяй для А. Сербантовіча было 
само жыццё. Яго радок хваляваў праўдзівасцю чалавечай споведзі, 
шчырасцю і чысцінёю пачуцця, ствараў шырокую гаму эмоцый. Тут 
знайшлі адбітак маральныя шуканні чалавека 60-х гадоў, яго імк-
ненне выпрацаваць актыўную грамадзянскую пазіцыю, непрыміры-

масць да пустаты, духоўнага спажывецтва і прыстасавальніцтва. Ін-
тэнсіўнасць унутранага жыцця паэта знайшла арганічнае выяўленне і 
ў форме яго вершаў, жывым дыханні радка, нязмушанасці і гнуткасці 
інтанацый, багатым псіхалагічным падтэксце. 

Нямала мной гадоў пражыта,  
А мне так многа не стае.  
З самім сабой вяду я бітву,  
І выйграць хочацца яе, 
Каб мне па плыні больш не плысці,  
Усё жыццё сваё каб мог  
Не аступацца, як калісьці,  
І не збіваць слабейшых з ног. 
Каб праўду ўсюды я адстойваў,  
Каб ад бяды чужой не ўцёк...  
Я сам змагаюся з сабою,  
Мне выйгрыш трэба, як жыццё!..1 

У героя ўзнікае пытанне аб асабістым сумленні, паглыбляецца 
самааналіз, узмацняецца духоўна-псіхалагічная напружанасць. 

Сучасны літаратурны працэс нельга — і яшчэ ў большай ступені, 
чым у мінулыя перыяды,— разглядаць як нейкую адну суцэльную 
плынь. Літаратура аказваецца перад фактам ускладнення рэчаісна-
сці, паглыблення яе супярэчнасцей і неабходнасцю раскрыцця ўсёй 
шматстайнасці жыцця, сінтэзуючы розныя пункты погляду. 

Літоўскі крытык Вітаўтас Кубілюс у артыкуле "Зорны час" — 
наперадзе?.." адзначаў, што "ў сучаснай літоўскай паэзіі... можна 
вылучыць два значныя псіхалагічныя і эстэтычныя комплексы. Адзін 
з іх пабудаваны на ўспрыняцці, выхаваным сельскім жыццём,— на 
вобразах і мелодыях. Другі адлюстроўвае самасвядомасць чалавека, 
які вырас "на гарадскім бруку"2. У сучаснай беларускай паэзіі такога 
рэзкага падзелу, на мой погляд, няма, і пра мастацкую аўтаномію 
дзвюх традыцый, у тэматычнай і выяўленчай сферах, гаварыць, 
відаць, не даводзіцца. На самай справе, хіба можна лічыць В. Зуёнка 
— аўтара на першы погляд "сельскага" верша "Крыніца" — "вясковым 
паэтам"? Вось пачатак гэтага верша, надрукаванага ў зборніку 
"Лукам'е": 

На скрыжаванні ўсіх дарог,  
Усіх вятроў, 

усіх эпох  

Мая вякуе вёска.  
Усіх надзей, 

усіх трывог,  
Усіх смярцей і перамог  
Жывуць тут адгалоскі1. 

Думаецца, што не. Маральныя і эстэтычныя вытокі яго твор-
часці народныя ў шырокім сэнсе гэтага паняцця — тут бачна 
шматгранная мастацкая індывідуальнасць паэта, узбагачанага 
духоўным вопытам другой палавіны XX стагоддзя. Вёска В. Зуёнка — 
асяродак сусветных трывог і хваляванняў. Гэта толькі на першы 
погляд яна глухая і адгароджаная ад жыцця. Не, яна і сапраўды 
стаіць на скрыжаванні ўсіх дарог-шляхоў, што можна было б адчуць і 
ў паэмах "Сяліба", "Маўчанне травы", іншых творах. Зуёнкаўская 
вёска непарыўна звязана з вялікім светам чалавечага быцця як 
асобнае з агульным. У гэтым, можна сказаць, сутнасць яго творчай 
канцэпцыі, якая яскрава прадстае і ў кнізе "Лукам'е". 

Адсюль, з 60-х гадоў, пачалася ручаіна творчасці такіх выдатных 
нашых пісьменнікаў і паэтаў, як памянёны В. Быкаў, А. Пысін, М. 
Стральцоў, У. Караткевіч, І. Навуменка, Б. Сачанка, Н. Гілевіч, С. 
Гаўрусёў, І. Чыгрынаў, В. Адамчык, В. Зуёнак, І. Пташнікаў, Г. 
Бураўкін і інш. Ім удалося дасягнуць многага. Беларускае слова стала 
чутно ў шырокім свеце. 

Глыбінныя змены адбываюцца ў паэзіі, якая, з аднаго боку, 
шырока рассоўвае далягляды творчасці, прасторы і часу, з другога — 
абвастрае асабовы модус успрымання свету, ставіць кардынальныя 
пытанні жыцця і палітыкі. У кнізе Петруся Макаля (1932-1996) "Акно" 
(1967) сустракаеш такія радкі: 

Няўжо мы толькі камяні ў фундамент, 
Каб іншыя дабудавалі гмах, 
Каб здолелі вышынны дах пакласці? 
Але ж і мне 
не потым, а цяпер,  
Таварыш бог,  
адрэж акраец нічасця  
І долю чалавечую адмер!2 

"У пафасным уступе... " 
70-я гады з'явіліся перыядам паглыблення філасофскай думкі, 

незалежнай ад устаноўленай ідэалагічнай дагматыкі. У 1973 годзе 

ўбачыла свет паэтычная кніга Я. Сіпакова "Веча славянскіх балад", у 
якой аўтар нагадвае пра славянскія першаасновы нашага духоўнага 
менталітэту, гераічна-пакутніцкія карані і рысы біяграфіі і этнасу. 
Гэтая кніга па справядлівасці залічана да ўдач беларускай паэзіі. 
Шкада, аднак, што тэма славяншчыны не атрымала больш шырокага 
развіцця ў беларускай літаратуры. Пры ўсіх значных дасягненнях 
паэзіі 70-я гады ўвайшлі ў гісторыю беларускай літаратуры высокім 
узлётам прозы — апавядання, аповесці, рамана. У параўнанні з 60-мі 
проза 70-х гадоў яшчэ ў большай ступені і больш паслядоўна 
адлюстравала вяртанне чалавека да сябе як да родавай істоты. Да 
гэтага на пасадзе літаратурнага героя часцей за ўсё аказваўся не 
столькі чалавек у сваёй экзістэнцыяльнай сутнасці, колькі яго справа, 
служба, прафесія, спецыяльнасць, праца — старшыня калгаса, 
вартаўнік, даярка, партызан, інжынер-вынаходнік, будаўнік і г. д. 
Унутранае багацце чалавека адчужалася ў карысць яго заняткаў і 
справы. Існавалі нават рэцэпты - каго і як паказваць, а каго не 
паказваць зусім. Гэтую ўстаноўку рашуча парушыў В. Быкаў, які ўмеў 
адшукаць прайдзісветаў на розных прыступках сацыяльна-службовай 
лесвіцы. Пры гэтым ён улічваў не толькі сацыяльна-грамадскія 
параметры чалавечай асобы, але і псіхалагічную ментальнасць 
чалавека, яго характар, родавыя асаблівасці. 

Нягледзячы на жалезную заслону, беларуская літаратура 
судакраналася з многімі заходнімі, у тым ліку славянскімі ідэйна-
філасофскімі і мастацкімі напрамкамі, адчувала на сабе іх уплыў. З 
усходу станоўча ўплывала руская класіка — Талстой, Дастаеўскі, 
сучасныя паэты і празаікі. 



ПАНАРАМА СУЧАСНЫХ ІДЭЙНА-СТЫЛЯВЫХ ПОШУКАЎ 
 
Мастацка-стылявое развіццё беларускай паэзіі XX стагоддзя ва 

ўмовах і пад уздзеяннем уласцівых для гэтага перыяду працэсаў па-
скоранасці прывяло да расшчаплення яе "эпічнага ствала" на мноства 
індывідуальных "галінак". У 60-80-я гады "галінкавыя" стылявыя дамі-
нанты ўзмацняюцца, усё больш аддаляючыся ад агульнага "эпічнага 
ствала", але не парываючы сувязей з ім. Мастацка-стылявая разна-
стайнасць сучаснай беларускай паэзіі нясе ў сабе сляды гістарычнага 
развіцця і традыцый, развіцця паскоранага, сціслага. Яе пранізваюць 
стылявыя токі, што ідуць ад Ф. Багушэвіча праз творчасць Я. Купалы, 
Я. Коласа, М. Багдановіча, З. Бядулі, а таксама ад фальклору, 
абумоўліваючы і ўзмацняючы яе сацыяльна-маральнае і эстэтычнае 
гучанне. Пошукі вядуцца ў розных напрамках. У паэзіі магчымы 
самыя розныя шляхі, мастацкія падыходы і рашэнні. Тым больш у 
наш час, калі ў паэзіі адбываюцца працэсы сінтэтычнага засваення 
вопыту гістарычнага развіцця сусветнага мастацтва слова. 

Для беларускай паэзіі нашых дзён вельмі характэрна ўзрастанне 
асабовага пачатку і ў паэме, і ў лірыцы, што знаходзіць адлюстра-
ванне ў вобразе героя, росце яго ролі ў структуры твора. Стыль якраз і 
фарміруецца праз асобу паэта, яго творчую індывідуальнасць, 
непаўторныя асаблівасці якой складае талент у сукупнасці з яго 
духоўна-практычным вопытам, ідэйнымі поглядамі і перакананнямі. 
Вазьміце, напрыклад, творчасць такіх паэтаў, як М. Танк, А. Куляшоў, 
П. Панчанка, А. Пысін, А. Разанаў, Л. Дранько-Майсюк. Яны ні ў чым 
не падобныя адзін на аднаго. У кожнага — свая тэма, вобразы, 
інтанацыя, свой верш. Можна сцвярджаць, што кожны з іх у пэўным 
сэнсе вызначыў свой напрамак у развіцці паэзіі. Аднак гэтыя 
індывідуальныя напрамкі нельга разглядаць зусім адасобленымі адзін 
ад аднаго: іх аб'ядноўваюць стылявыя плыні, у межах якіх і адбываец-
ца актыўнае эстэтычнае ўзаемадзеянне паміж творчымі індыві-
дуальнасцямі. Паэт як мастак не можа адбыцца без іншых мастакоў, 
без усяго літаратурнага працэсу. Глыбокая думка К. Маркса аб тым, 
што "індывіды як фізічна, так і духоўна твораць адзін аднаго", 
дапамагае зразумець узаемаадносіны паміж творчымі індывідуаль-
насцямі ў літаратурным працэсе. Агульнае, супольнае — у сацыяльнай 
абумоўленасці індывідуальнага, у тым, што кожнаму пісьменніку 
даводзіцца ў той ці іншай ступені адказваць на "вечныя" пытанні, 
звязаныя з жыццём чалавека і грамадства. 

Гаворачы пра сучасную паэзію, мы часта за дрэвамі не бачым 
лесу, а не маючы ўяўлення пра лес, не можам зразумець, што гэта за 



дрэвы, адкуль яны, якой пароды. Вывучэнне паэзіі павінна весці да 
больш глыбокага разумення творчай індывідуальнасці паэта, 
своеасаблівасці яго канцэпцыі жыцця, якая азначае арыгінальную 
інтэрпрэтацыю такіх агульназначных катэгорый, як гуманізм, 
патрыятызм, аптымізм, сацыяльны крытыцызм і інш. На жаль, сёння 
ў нас яшчэ не хапае манаграфічных работ, у якіх з дастатковай 
глыбінёй аналізаваўся б стылявы "твар" кожнага з вядомых беларускіх 
паэтаў. Затое ёсць шматлікія артыкулы, рэцэнзіі, рассыпаныя па 
перыёдыцы і навуковых выданнях. 

Абагульняючы існуючыя назіранні, можна гаварыць аб на-
яўнасці — у адпаведнасці з выяўленчым і выразнымі пачаткамі,— 
прынамсі, некалькіх мастацка-стылявых плыняў у сучаснай 
беларускай паэзіі, з якіх мы выдзелілі б, прынамсі, не менш шасці: 
лірыка-апавядальную, рамантычную, публіцыстычную, філасофска-
аналітычную, мастацка-сінкрэтычную і універсальна-інтэлектуаль-
ную. Тут быццам бы дзейнічае прынцып дапаўняльнасці: агульны для 
ўсёй беларускай паэзіі мінулага лірыка-апавядальны стыль (з пэўнымі 
асабовымі варыянтамі) становіцца ўсяго толькі адной з яе стылявых 
плыняў, хаця і вельмі пашыранай. Разам з тым апавядальная 
мастацка-стылявая аснова прысутнічае і ў іншых плынях. Трэба 
бачыць, аднак, што ў наступных выдзеленых намі стылявых утва-
рэннях, якія ідуць следам за лірыка-публіцыстычнай плынню, узра-
стае асабова-суб'ектыўны элемент. Мяняецца, адпаведна з гэтым, 
арганізацыя мастацкай формы — у напрамку большай свабоды і 
раскаванасці, больш шырокага выкарыстання выяўленчых і выраз-
ных сродкаў. 

Інакш кажучы, гаворка ідзе пра пашырэнне права паэта на 
самавыяўленне. І трэба сказаць, што ўстаноўка на самавыяўленне — 
хоць і не ў аднолькавай ступені — уласціва для ўсіх гэтых вызначаных 
намі мастацка-стылявых плыняў. Па меры "аддалення" ад лірыка-
апавядальнага стылю ў бок больш суб'ектыўных стылявых утварэнняў 
узрастаюць наватарскія тэндэнцыі, раскаванасць мастацкай формы. 
Разам з тым слабее псіхалагічная напружанасць лірычнага перажы-
вання і, як гэта ні парадаксальна, губляе свае індывідуальна-
жыццёвыя абрысы "вобраз аўтара", знікае лірычны герой. 

Напрыклад, у паэзіі А. Разанава — асноўнага прадстаўніка уні-
версальна-інтэклектуальнай плыні — такога больш-менш канкрэтнага 
героя знайсці даволі цяжка (пра гэта будзе гаворка далей). 

Выдзяленне ў сучаснай беларускай паэзіі названых стылявых 
плыняў, якія складаюць жывую, дынамічную карціну яе ідэйна-
эстэтычнай разнастайнасці, указвае на іх сувязь з адзначанымі 



вышэй двума стылявымі пачаткамі — аб'ектыўна-выяўленчым і 
суб'ектыўна-выразным. Мы пастараемся паказаць, што "прысутнасць" 
гэтых пачаткаў у кожнай плыні выражаецца ў розных суадносінах. 
Аб'ектыўна-выяўленчы пачатак найбольш адчувальны ў лірыка-
апавядальнай паэзіі — у фарміраванні наступных (па меры таго як 
яны ў нас пералічаны) плыняў яго значэнне памяншаецца і 
павялічваецца роля суб'ектыўна-выразнага фактару. Апошні добра 
"паказаны" ў філасофска-аналітычнай і мастацка-сінкрэтычнай 
стылявых плынях, а таксама ва універсальна-інтэлектуальнай. 

Зразумела, творчасць асобнага паэта вельмі часта аказваецца 
шырэй за нейкую адну з выдзеленых плыняў. Возьмем, напрыклад, 
паэзію Уладзіміра Някляева. Пачынаў ён у рэчышчы лірыка-апавя-
дальнай плыні, але з цягам часу ў яго з'явіліся і рамантычныя маты-
вы, і публіцыстычны напал, і філасафічнасць. 

Дзесьці ў Крэве, на высокіх могілках, 
У буянні руты і гарквы, 
У зямлі змаганай, ды не зможанай, 
Дзед з бабуляй — тварам да царквы. 
Іх жыццё падманамі і звадамі 
Праплыло, як месяц па вадзе. 
І ляжаць Іван з Алімпіядаю... 
Дзе іх душы? Невядома дзе. 
У хмурынках тых вунь?.. У тумане?.. 
На губе крывінку прыкушу... 
Як твая душа, мой дзед Іване? 
Ці знайшла Алімпіну душу?1 

"Аблачынка " 
Аснова верша — лірыка-апавядальная, пра што сведчыць увесь 

яго вобразна-метафарычны лад. Ёсць тут, аднак, і элементы 
публіцыстыкі: "Іх жыццё падманамі і звадамі Праплыло..." Такім 
праўдзівым і ёмістым мазком характарызуе аўтар жыццё сваіх герояў 
— Івана і Алімпіяды. І мы разумеем, што гэта адносіцца ўвогуле да 
людзей XX стагоддзя, якія шмат нацярпеліся ў сваім жыцці. 

Аднак, на жаль, часам апавядальны і публіцыстычны пачаткі ў 
творчасці паэта супярэчаць адзін аднаму. М. Стральцоў на гэты конт 
пісаў: "Някляеву варта зрабіць яшчэ нейкі высілак, ад якога, здаецца 
мне, залежыць і ягонае паэтычнае заўтра. "Ціхмянасць" і "гучнасць" 
павінны прыйсці да згоды"2. 

                                       
1 Някляеў У. Вынаходцы вятроў. Мн., 1979. С. 14. 
2 ЛІМ. 1985. 9 жн. 



Вядома, не трэба і проціпастаўляць розныя мастацкія пошукі. 
Часта яны даволі мірна суіснуюць у творчасці аднаго паэта. Тым не 
менш можна сцвярджаць, што кожная індывідуальнасць генетычна 
"кіруецца" сваёй, уласцівай ёй творчай дамінантай, мае схільнасць да 
той ці іншай мастацка-стылявой плыні, да таго ці іншага тыпу верша. 

Класічная традыцыя, выключна шматгранная і шматмерная па 
зместу, па-рознаму адчуваецца ў творчасці П. Броўкі і П. Панчанкі, А. 
Пысіна і А. Вялюгіна, М. Танка і В. Зуёнка, Р. Барадуліна і У. Ка-
раткевіча, А. Грачанікава і Н. Гілевіча, Я. Янішчыц і Р. Баравіковай, 
М. Мятліцкага і Л. Галубовіча, В. Шніпа і А. Каско... У кожнага з іх — 
свой "ямб" і свой "харэй", якія могуць несці значную і ў кожным 
выпадку розную інтэлектуальную эмацыянальную нагрузку. 

 
* * * 

Кожная з адзначаных стылявых плыняў не толькі не замінае 
выяўленню паэтычнага таленту і не засланяе асобы, але і, наадварот, 
стымулюе гэтыя працэсы, дае магчымасць паэту вызначыцца з 
найбольшай паўнатой. Лірыка-апавядальнае рэчышча, бадай, самае 
шырокае ў беларускай паэзіі, якая і сёння не забыла даўнюю эпічную 
звычку: лірычны верш будуецца так, што размова ў ім ідзе часцей за 
ўсё не ад першай асобы, а ад трэцяй. Тым самым нібы 
падкрэсліваецца ўласцівы беларускай лірыцы сюжэтна-навелістычны, 
у пэўнай меры апавядальны, характар. 

Пра гэта, безумоўна, сведчыць і росквіт у ёй жанру балады, да 
якой звяртаюцца многія і многія паэты. 

Лірыка-апавядальная стылявая плынь з'яўляецца адной з самых 
аўтарытэтных у беларускай паэзіі. У яе рэчышчы з поспехам пра-
цавала, напрыклад, Еўдакія Лось (1929-1977), паэзія якой да гэтага 
часу хвалюе сваёй арганічнай народнасцю, шчырасцю і непасрэд-
насцю, праўдай перажытага. Яе кнігі свецяцца яркім святлом 
самабытнай паэзіі — цёплай і сціплай, як паўночны беларускі пейзаж, 
мужнай і гераічнай, як гісторыя народа. Яна дастойна паказала ў 
літаратуры цяжкія пасляваенныя гады. У кнігах Е. Лось пры ўсёй 
унутранай устаноўцы на інтым выразна бачна сувязь чалавечага лёсу 
і лёсу народнага. Гэта зліццё стала асноўным зместам яе лірычнага 
перажывання, асновай творчасці. Адсюль шматмернасць успрымання 
жыцця, разнастайнасць матываў, вобразаў, настрояў. Яе паэзія пра-
сякнута пачуццём гістарызму — стыхійнага і глыбока ўсвядомленага. 
Сваіх продкаў-крывічоў паэтэса цэніць за працавітасць, захапляецца 
іх майстэрствам, уменнем будаваць гарады, ствараць жыццё. 



Для паэтэсы характэрны спакойны і ўраўнаважаны верш-
расказ, споведзь, пейзаж, замалёўка. У гэтым праяўляюцца асаб-
лівасці лірыка-апавядальнага стылю, традыцыйнага для беларускай 
паэзіі, які сведчыць аб немалых творчых магчымасцях. 

Вершы лірыка-апавядальнага характару здольныя несці ў сабе 
багаты чалавечы змест, чаруюць сваёй прастатой — і ў вобразе, і ў 
рытме. Наўрад ці мы памылімся, калі скажам, што "традыцыйная'' 
прастата — адна з характэрных рыс у мастацкім мысленні многіх 
беларускіх паэтаў, у стылістычным малюнку іх верша. Такая прастата 
ў яе шчодрай змястоўнасці прыходзіць толькі са сталым мастацкім 
светаадчуваннем — як заваёва, як доўгачаканы вопыт. 

Гэта плынь — без перабольшання можна сказаць — у той ці 
іншай меры адлюстравала творчасць амаль кожнага беларускага паэ-
та ўсіх пакаленняў. Шырока і поўна праявіла яна свае ўласцівасці ў 
паэзіі П. Броўкі. У 20-30-я гады ў яго творчасці выявіўся лірыка-экс-
прэсіўны, нават "віхраны" пачатак, у 60-я гады стылявая дамінанта 
памянялася. 

Ты, мая пчолка,  
З табою не ведаю скрухі: 
Ты, мая пчолка, 
Гудзіш і гудзіш мне на вуха...1 

У стылявой тканіне гэтых радкоў спалучыліся і паказ, і расказ, і 
мелодыя. Успамінаецца даўняе выказванне нямецкага рамантыка А. 
Шлегеля: "Лірычны верш — гэта музычнае выяўленне душэўных 
перажыванняў з дапамогай мовы", якое стасуецца да П. Броўкі 60-х 
гадоў. Як паэт ён знайшоў сябе ў "спакойным", ураўнаважаным, роў-
на абазначаным па малюнку вершы-апавяданні, споведзі, пейзажы. 
Яго кнігі 60-х — пачатку 70-х гадоў пераканаўча сведчаць аб тым, 
што не страцілі свайго значэння празрыстая яснасць верша, напеў-
насць і меладычнасць, адкрытасць і задушэўнасць слова. 

У вершах П. Броўкі многа ад прыватнага, адзінкавага, міма-
лётнага. Але важна, што праз прыватнае раскрываецца не толькі тая 
ці іншая грань душы паэта, але і гістарычная, філасофская глыбіня 
яго светапогляду. 

Калі прыеду ў вёску нашу  
І папрашу ў цябе паесці,—  
Стаўчы мне бульбяную кашу,  
Засквар чым маеш ты, нарэшце. 
А ёсць кілбаска — нахваліся,  

                                       
1 Броўка П. А дні ідуць... Мн., 1962. С. 50. 



Грыбкоў падкінь ты усялякіх,  
Пастаў вялізную мне місу  
Капусты кіслае для смаку. 
Падай, як некалі бывала  
(Бо змалку не змяніў я густу),  
Скрылёў з пяток сырога сала  
І хлеба ўкрой, як трэба, лусту1. 

"Калі прыеду " 
Душэўнае жыццё праступае ў яго вершах апасродкавана, у 

"формах самога жыцця" — праз аб'ектывізаваныя вобразы, дэталі і 
падрабязнасці, цікавыя і змястоўныя, яны набывалі важнае значэнне 
ў эстэтычнай сістэме паэта. П. Броўка, трэба зазначыць, заўсёды 
надаваў вялікае значэнне важкай і сакавітай мастацкай дэталі і 
вылучаўся ў гэтых адносінах добрым густам. 

Уласцівыя яго лепшым вершам глыбіня пачуццяў, шчырасць 
адлюстроўвалі неспакойны, рухомы чалавечы свет іх аўтара. Гэтую 
своеасаблівасць лірызму П. Броўкі заўважыў Ю. Сураўцаў. У сувязі з 
выхадам зборніка "Сярод чырвоных рабін" ён пісаў у "Литературной 
газете": "Лірызм Броўкі становіцца ўсё больш глыбокім і ўсё больш 
тонкім, усё больш сардэчным і, калі можна так сказаць, усё больш 
дыялектычным". Гэта агульнае меркаванне крытыка дапаўняецца 
назіраннямі больш канкрэтнымі, але немалаважнымі ў разуменні 
светаадчування беларускага паэта. "Іншы раз тут сустрэнеш,— пра-
цягвае ён,— вершы няпэўнай дзённікавасці, дзе важнае суседнічае з 
мімалётнасцямі, але ў цэлым гэта адкрытая дзённікавасць ідзе цяпер 
на карысць лірычнай якасці паэзіі Броўкі, робіць яго слова 
псіхалагічна ёмістым, чулым і гнуткім"2. 

"Дзённікавасць" у творчасці П. Броўкі 60-70-х гадоў — з'ява 
даволі звычайная для беларускай паэзіі гэтага перыяду. Не ў прыклад 
мінуламу, калі нярэдка пераважала ўрачыстая, патэтычная інтана-
цыя, цяпер выразней адчуваецца ўстаноўка на самавыяўленне. Адзін 
верш сваёй танальнасцю, эмацыянальнай настроенасцю, інтанацыяй 
як бы падтрымлівае другі — у цэлым яны "выпраменьваюць" 
душэўнае святло чулай і ўспрымальнай чалавечай асобы. 

Выразнасць паэтычнай думкі знаходзіць сябе тут у прастаце і 
даходлівасці мастацкіх вобразаў. Паэзію П. Броўкі, на думку І. Шкля-
рэўскага, характарызаваў "пошук прастаты, пошук натуральных пра-
порцый зямнога і завоблачнага, надзённага і вечнага. Ненатуральная 

                                       
1 Броўка П. Высокія хвалі. Мн., 1962. С. 79. 
2 Лит. газ. 1970, 12 жн. 



радасць горш, чым натуральны смутак. Бо радасць таксама трэба 
выпакутаваць, гэта значыць перажыць яе двойчы — наяве і ў слове"1. 

Вершы Сяргея Грахоўскага таксама можна разглядаць як 
своеасаблівы лірычны дзённік, які, безумоўна, дае ўяўленне пра тое, 
што трывожыць і хвалюе паэта, аб чым ён думае, запрашаючы ў 
сведкі і субяседнікі "думнае веча" пражытых гадоў. Аўтар імкнецца 
вызначыць духоўныя каардынаты чалавека ў свеце. 

Магчыма, часам і грашу  
Тварэннем не метафарычным,  
Не надта бойкім і не зычным,  
Але ніколі не схлушу  
І, можа, нечыю душу  
Сагрэю хоць не надта новым,  
Але сумленным, шчырым словам,  
Такім, як маці, поле, сонца,  
Як чыстая вада ў палонцы,  
Як вёсны, лета, восень, зімы.  
Як неба нашае Радзімы...2 

"Навошта я пішу?" 
Лірыка-апавядальны стыль — гэта ўраўнаважанасць і стры-

манасць у праяўленні пачуццяў, сканцэнтраванасць на перажыванні, 
устаноўка на дакладнасць і яснасць вобраза, на інтанацыйную 
шматграннасць. Верш паэтаў — прадстаўнікоў гэтага стылю — не 
выдзяляецца асаблівай незвычайнасцю метафар ці параўнанняў, 
наўмысным арыгінальным ходам. Ён іншы раз здаецца нейкім 
будзённым, звыклым ужо па традыцыі, некалькі аднастайным, калі 
аднастайнасцю лічыць гэтую схільнасць да простых рытмічных форм, 
але ў ім ёсць асаблівае рамантычнае асвятленне, эмацыянальнае 
пранікненне слова. Усё гэта садзейнічае раскрыццю індывідуальных 
адносін паэта да жыцця, якое эстэтычна праяўляецца і ў 
"неметафарычным" яе ўспрыманні. 

"Каб ведаць, што такое шчасце, Патрэбна гору знаць цану",— 
сказана ў адным з вершаў С. Грахоўскага, і гэта ўспрымаецца як 
абгрунтаваны вывад з усяго жыццёвага вопыту. Паэт дапамагае нам 
усвядоміць і захаваць у душы такія каштоўныя рысы чалавечага 
роду, як дабро, любоў, сумленнасць, спачуванне. Бясспрэчнага 
поспеху ён дамагаецца там, дзе маральная праблема ўвасоблена ў 
нейкай дэталі, падрабязнасці з перажытага, з таго, што засталося ў 

памяці. Хвалююць успаміны пра казённую целагрэйку, якая 
сагравала яго ў люты сібірскі мароз, і міласэрную сястру, якая 
дапамагала, чым магла, у цяжкі час (верш "Душагрэйка"). А вось радкі 
пра, здавалася б, звычайны тэлефонны званок: 

Дождж шуміць і шуміць па сцяне,  
Вы мой сум і тугу разганіце,  
І калі не забылі мяне,  
Хоць апоўначы ўсё ж пазваніце1. 

"Пазваніце... " 
Па вершах паэта можна меркаваць аб своеасаблівасці яго 

стылю, мастацкім абліччы, аб больш і менш моцных гранях яго 
творчасці. Яго лірыка пастаянна развіваецца ў бок адлюстравання 
дыялектыкі чалавечай душы, узнаўлення разнастайных адценняў яе 
складанага, эмацыянальна напоўненага жыцця. Штодзённым фактам 
асабістага жыцця, нават быту ён надае такую ж увагу, як і з'явам 
сацыяльна-грамадскага быцця. 

Лірыка-апавядальная стылістыка, як бачым, не замінае пра-
яўленню паэтычнага тэмпераменту, грамадзянскай пазіцыі. Свабодна 
і раскавана — у межах лірыка-апавядальнага стылю — адчувала сябе 
маладая паэтэса Яўгенія Янішчыц (1948-1988). Першая яе кніга 
"Снежныя грамніцы" (1970) многіх здзівіла свежасцю, натуральнасцю, 
непрыдуманасцю пачуццяў. Паэтэса адкрывала свет па-свойму, не 
пазбягаючы народнапесенных інтанацый, якія праявіліся ў яе даволі 
арганічна, перадаючы складаную дыялектыку пачуццяў, іх пераходы і 
адценні. Словам, была сур'ёзная заяўка на цікавы, змястоўны 
лірычны характар. Знешніх прыкмет часу тут аказалася не так і 
многа, тым не менш вершы выглядалі вельмі сучаснымі па гучанню, 
па самому паэтычнаму ладу. Я. Янішчыц — лірык перш за ўсё, цалкам 
і поўнасцю; у яе вершах прыцягвае магія тону, гуку, музыкі. Аснову 
яе інтанацыі складаюць музычнасць, напеўнасць радка — 
матэрыяльнасць, пластычнасць быцця і свету цікавяць яе менш. Дзве 
вярбы над ракою, ноч, кастры — з верша "Да сустрэчы" — не столькі 
рэальныя, колькі ўмоўныя, узятыя паэтэсай з народна-песеннай 
стыхіі. Тое ж самае можна сказаць і аб расе, палын-траве і г. д. 
Лірызм паэтэсы, асабліва ў першай кнізе, існуе яшчэ як бы па-за 
сувяззю са знешнім светам прадметаў і рэчаў — як іх эмацыянальна-
песеннае адлюстраванне, пэўная мелодыя. У першай кнізе такія 
абставіны не перашкаджалі. Аднак у далейшым неабходна было, каб 

лірызм утрымліваўся ў самім прадмеце, а не прыўносіўся звонку — з 
іншых стылявых сістэм і паэтык. 

Творчае развіццё Я. Янішчыц пайшло па лініі паглыблення 
рэалістычнага зместу яе лірыкі. Аднак індывідуальны стыль паэтэсы, 
як і раней, вызначаецца музычнасцю яе верша, некаторай 
ідэалізацыяй рэчаіснасці, інтымнымі інтанацыямі, схільнасцю да 
эмацыянальнага "абжывання" свету. Узмацнілася "чуйнасць" паэтэсы 
да розных падзей і з'яў навакольнага свету, імкненне "сувымераць" з 
ім маштаб сваёй душы, што бачна ў новых зборніках яе вершаў, у 
цэлым задавальняючых пашырэннем грамадскіх гарызонтаў паэтэсы, 
грамадзянскасцю выражанай ў іх жыццёвай пазіцыі. Аб гэтым 
сведчыць, скажам, кніга "Ясельда" (1978) з уласцівым ёй чуццём 
прасторы, якая ўвесь час як бы ўзрастала ў яе лірыцы. Знешне яна 
здаецца вельмі спакойнай (лірызм яе ніколі не быў вельмі 
тэмпераментны), але ў зборніку "Ясельда" павялічылася, на мой 
погляд, духоўная напоўненасць верша, лірыка-драматычны падтэкст: 
"Прывяла песня на губах Ці не таму, што знала страты?" Паэтэса 
глыбей заглядвае ў чалавечую душу, хінецца да людзей. У яе паэзію 
ўваходзяць лёсы аднавяскоўцаў. 

Я. Янішчыц глыбока і тонка адчувала сваю сувязь з роднай 
зямлёй, яе гераічнай і драматычнай гісторыяй. Яе лірычная гераіня — 
жанчына з незалежным складам розуму, моцнай воляй і пяшчотным 
сэрцам. 

Кніга лірыкі Я. Янішчыц "Час кахання і суму" (1984) сведчыла аб 
тым, што перажыванні паэтэсы ўскладніліся, абагаціліся адчуваннем 
"пераходаў у жыцці, у пачуццях". Углядаючыся ў добрыя вочы маці, 
любуючыся мастацтвам сельскіх ткачых, іх яркімі ручнікамі, якія ста-
лі папулярнымі сувенірамі, задумваючыся над каштоўнасцямі народ-
нага жыцця, яна ўзнімаецца да вялікіх, сур'ёзных абагульненняў. 

Ды кожны раз баюся я  
Паміж вайной і мірам.  
Каб хата сельская мая  
Не стала сувенірам1. 
"Сюды вяртаюся ад скрух... " 

Паэтэса ўмела стварыць такі інтанацыйны вобраз або малюнак, 
які выклікаў пэўны настрой. Дзеля гэтага нярэдка свядома парушала 
традыцыйныя размеры, "сцягвала" стапу, танізавала верш, выразна 
інструментавала радок. І самае галоўнае ў мастацтве Я. Янішчыц — 

яго народная "аснова", з якой арганічна пераплятаецца сучасны 
"ўток" — тая паэтычная культура, якая ёй уласціва. 

Уважлівая да складанага свету адчуванняў сучаснага чалавека, 
яна, як і Е. Лось, востра перажывала за лёс спрадвечных духоўных 
каштоўнасцей народнага жыцця, якое паэтэса добра ведала з 
уласнага вопыту. Аднак, вядома, нягледзячы на агульнасць лірыка-
апавядальнай стылявой дамінанты, мастацкія індывідуальнасці Я. 
Янішчыц і Е. Лось арыгінальна-непаўторныя, самастойныя. 

Духоўна-эмацыянальны свет сучаснай жанчыны шырока і 
шматстайна раскрыўся ў апошняй прыжыццёвай кнізе Я. Янішчыц 
"Каліна зімы" (1987). Гэта кніга лірыкі, шчырай, глыбокай, сардэчнай, 
у якую, аднак, шырока ўліваецца публіцыстычны струмень. Ёсць, на 
маю думку, падставы гаварыць пра ўплыў П. Панчанкі. Я. Янішчыц 
блізкая яму — сваёй грамадзянскасцю, сацыяльна-публіцыстычнай 
скіраванасцю творчасці, якія, напрыклад, складаюць змест яе твора 
пад назвай "Зорная паэма" (1985). Там ёсць нямала адкрыта 
публіцыстычных, вострых радкоў, якія робяць гонар сумленню паэта. 

Прагне зямелька пляча абароннага,  
Просіць за бульбу, за лён і траву.  
Грэшна вініць мне кагосьці старонняга,  
Бо і сама без выгод не жыву!  
Сэрца ў бянтэжным адчаі зайшлося. 
(Мушу радкі прыгадаць!).  
Толькі Агаткам маім і Антосям  
Часу нямашка чытаць1. 

Дарэчы, апошнім часам Я. Янішчыц пачала пісаць і прозу. Яе 
нарысы "Людзі мы розныя" і іншыя, прысвечаныя сучаснай вёсцы, 
перасыпаны надзвычай трапнымі назіраннямі, заўвагамі і вельмі не-
пасрэднымі замалёўкамі. Героі іх — людзі з самавітымі, эпічна-
ўгрунтаванымі характарамі — гаворыць пра не абы-якія апавядаль-
ніцкія магчымасці аўтара. 

Калі мы закранулі так званую жаночую лірыку, то хочацца 
сказаць і пра некаторых іншых паэтэс розных пакаленняў. Данута 
Бічэль-Загнетава — з пакалення "шасцідзесятнікаў". З самага пачатку 
яна звярнула на сябе ўвагу сваёй ураўнаважанай і ўнутрана 
гарманізаванай паэтычнай мовай. Гэта даверлівая размова з чытачом 
пра месца чалавека ў жыцці, імкненне раскрыць свет яго духоўных 
каштоўнасцей, хараство маральных ідэалаў. Яе вершам уласціва 

тонкае майстэрства паэтычнай ідэалізацыі, дар адухаўляць рухі 
чалавечай душы, простыя і ясныя пачуцці. 

Перасыпаю сонечны пясок,  
вучуся простай шчырасці  
ў Купалы.  
На кросенцах,  
дзе гукі не ступалі,  
сную, не дыхаючы, паясок1. 

"Перасыпаю сонечны пясок..." 
Творчасць паэтэсы прасякнута пачуццём глыбокага патрыя-

тызму, грамадзянскасцю, любоўю да чалавека працы, ставіць 
актуальныя маральна-этычныя праблемы. Развіваючыся ў рэчышчы 
народна-паэтычных традыцый, яе паэзія вызначаецца яскравай 
вобразнасцю, багаццем мовы, шчырасцю і эмацыянальнасцю. 

У дачыненні да Д. Бічэль-Загнетавай хочацца адзначыць 
плыннасць верша, працягласць радка, пластыку і канкрэтнасць, 
творчы зварот да фальклорных жанраў і сродкаў выяўлення. 

Тут грудочак ціхага прыпыну,  
Шчырага вяртання ў забыццё.  
Татачка, нашто мяне пакінуў  
На такое светлае жыццё? 
Люд вакол прыветлівы, харошы.  
Многа буду цешыцца яшчэ.  
Прытулюся да агароджы —  
Не прывыкну без тваіх плячэй2. 
"Тут грудочак ціхага прычыну... " 

У яе вершах знаходзім і непасрэднасць шчырага пачуцця, і 
філасафічнасць, якія праяўляюцца праз рэалістычную канкрэтнасць. 
На апошняй хацелася б спыніцца асобна. Канкрэтнасць у Д. Бічэль-
Загнетавай (лірычная сітуацыя, дэталі, прадметны свет, падрабязна-
сці) таму рэалістычная, што звязана з асабістым жыццёвым вопытам 
паэтэсы, якая выступае ад імя многіх пакаленняў сваіх продкаў. 
Адсюль сувязь з фальклорам. Аднак кантакт з вуснай народнай твор-
часцю не скоўвае яе, а якраз адкрывае шырэйшы шлях да паэтыч-
нага пранікнення ў сучаснасць. Гэта не стылізацыя пад фальклор, тут 
прысутнічае ўсвядомлены, мэтанакіраваны адбор выяўленчых 
сродкаў з тых, якія выпрацаваны ў фальклоры і ў літаратуры. 

Жанчыне, як вядома, гістарычна ўласціва глыбінная духоўна-
псіхалагічная родавая ўстойлівасць. Беларускія паэтэсы выступаюць 
ахоўніцамі народных традыцый - у гэтым пераконвае і паэзія Раісы 
Баравіковай. 

Дзе жніво маё? — Поле не зжата,  
томіць вочы зялёны загон.  
Скажа восень, чым буду багата,  
мне б хапіла і жменькі з яго... 
Каб было прад людзьмі не ганебна,  
Моцна веру ў жыцці аднаму:  
мне дажаць сваё поле патрэбна,  
каб было з чаго сеяць яму...1 

"За жнівом надыходзяць дажынкі" 
У яе паэзіі гарманічна ўзаемадзейнічаюць традыцыйна-на-

родная вясковая свядомасць і індывідуальна-асабовая. Р. Баравікова 
— тонкі лірык. Шмат увагі надае асабовай, інтымнай тэме, вершам 
пра каханне, у якіх чалавек выпрабоўваецца на вернасць, чэснасць, 
высакароднасць. Творам паэтэсы ўласцівы значнасць мастацкіх 
абагульненняў, глыбокі псіхалагічны падтэкст, гістарызм вобразнага 
мыслення, што знаходзіць адпаведнае стылявое выяўленне ў простым, 
непадманным слове. 

У гэтым жа радзе прадстаўніца маладзейшага пакалення — 
Соф'я Шах. Яе лірычная гераіня — з высокім болевым парогам. Яна 
ставіць перад сабой (і перад намі) хвалюючыя пытанні маральнага 
зместу, запрашае да роздуму. 

Не збожжам там, у полі за сялом,—  
гарчак-трава зямельку заглушыла.  
Пакінуты, дзічэе родны дом,  
і тыкаецца ліпа ў дах тужліва.  
Ды драпае аслеплае акно —  
нібыта абудзіць яшчэ спрабуе  
пагаслае далёкае святло  
і голас, што ніколі не пачую... 

Гарката роздуму паэтэсы адпавядае праўдзе жыцця, аб'ектыў-
най сутнасці тых працэсаў і падзей, якія маюць месца сёння, асабліва 
на вёсцы. Паэзіі С. Шах уласцівы яскрава выяўлены спавядальны 
характар, што дае ёй магчымасць праўдзіва раскрыць дыялектыку 
ўнутранага жыцця сучаснага чалавека, свет яго думак і эмоцый. У яе 

вершах чуецца тонкая лірычная мелодыя, якая робіць размову з 
чытачом яшчэ больш даверлівай. 

На прыкладзе творчасці П. Броўкі, Е. Лось, Я. Янішчыц, Д. 
Бічэль-Загнетавай, Р. Баравіковай, С. Шах відаць, што ў фар-
міраванні стылявога аблічча паэзіі актыўны ўдзел прымае пэўны тып 
верша. У самым агульным плане даследчыкі выдзяляюць паводле рыт-
мічных уласцівасцей два тыпы верша: сабраны і свабодны. Першы 
звязаны з далейшым развіццём класічных традыцый, напеўнасці, 
музычнасці. Другі абапіраецца на разнастайныя магчымасці верлібра, 
празаізацыі. 

Паэзія Е. Лось і іншых прыгаданых паэтэс пры ўсёй разнастай-
насці рытмікі выяўляе схільнасць да першага тыпу верша, які грун-
туецца на музычна-песеннай аснове. Гэты ж тып верша ў многім вы-
карыстоўваецца і прадстаўнікамі іншых, вызначаных намі стылявых 
плыняў. 

Своеасаблівае адраджэнне і ўзмацненне лірыка-апавядальнай 
плыні ў беларускай паэзіі прыпадае на ўзмежжа 60-70-х гадоў. Захап-
ленне эксперыментатарствам у гэты час адыходзіць на задні план (як, 
дарэчы, і ў 20-х гадах). Паэзія, па назіраннях крытыкі, "стала цішэй". 
З'явілася нават вызначэнне — "ціхая паэзія". Пры ўсёй яго ўмоўнасці 
гэта цэлы напрамак у сучаснай паэзіі, які можа пахваліцца такімі 
імёнамі, як Аляксей Прасолаў, Мікалай Рубцоў, Уладзімір Сокалаў, 
Анатоль Жыгулін, Станіслаў Куняеў і іншыя, чые творы сведчаць аб 
жыццяздольнасці класічнай паэтыкі XIX стагоддзя. У беларускай па-
эзіі гэты напрамак развіваецца ў рамках лірыка-апавядальнага сты-
лявога цячэння. "Ціхасць" — характэрная фармальна-стылявая (калі 
памятаць, што форма змястоўная) рыса паэзіі Анатоля Грачанікава 
(1938-1991), якому экспрэсія мала ўласціва або зусім не ўласціва. 
"Давай жа, агеньчык, пабудзем адны З сваёю нявечнаю доляй". Ён 
сузіральна-спакойны, яго вобразнасць не пазбаўлена пластычнасці. 

Раздумваючы над жыццём, паэт звяртае погляд да роднай вёскі: 
Нахмурыла хата чало,  
Цяпер яна нібы чужая.  
Маё гаманкое сяло  
Маўкліва мяне сустракае... 
Як цяжка вяртацца дамоў,  
Як вусцішна робіцца ў хаце.  
Калі ты дажыў да грудкоў,  
Спачылі дзе бацька і маці...1 

"Нахмурыла хата чало... " 
У вершы А. Грачанікава гарманічна ўзаемадзейнічаюць думка і 

эмоцыя — адно вядзе за сабой другое. Свет паэта пры ўсёй 
канкрэтнасці і будзённасці сваіх рэалій не выглядае адназначным. 
Яму ўласціва паўната і праўдзівасць асабіста перажытага, тонкі 
псіхалагічны малюнак, жывое адчуванне прыроды. 

Лірыка-апавядальны тон яго паэзіі звязаны з натуральнасцю, 
нязмушанасцю радка, яго жыццёвай канкрэтнасцю, пластычнасцю 
дэталей, непаспешлівасцю і выверанасцю інтанацыі. 

Духоўная актыўнасць А, Грачанікава як паэта праяўлялася 
вельмі разнастайна. Часам немагчыма нават было вызначыць тэму 
верша — паэт імкнуўся да ўсебаковага і глыбокага ахопу рэчаіснасці, 
якая знаходзіла адбітак у яго лірычным перажыванні, у ёмістым, 
багатым на эстэтычныя адценні слове. З'явілася адчуванне ўнутранай 
тэмы, якая ішла з глыбіні асабістага вопыту, неаддзельная ад часу. 

Пад знакам шчасця і бяды  
Так жыць на свеце трэба,  
Нічым каб не зняславіў ты  
Людзей, зямлю і неба. 

Ва ўнутранай тэме знаходзіць адлюстраванне лёс паэта і тая 
задача, якую ён перад сабой ставіць і якая можа быць рэалізавана на 
шляхах актыўнага самавыяўлення, самараскрыцця асобы, скарачэн-
ня дыстанцыі паміж лірычным героем і аўтарам. А. Грачанікаў 
напісаў такія радкі: 

Вучылі ўсіх,  
Як трэба жыць,  
Людзей карміць,  
Дзяцей лячыць... 
І трэба ж так дажыцца: 
Як нам самім карміцца.  
Як нам самім лячыцца?1 

Лірыка А. Грачанікава ў апошні перыяд жыцця паэта ўбірала ў 
сябе ноткі і адкрытай публіцыстычнасці, непакою. 

Адзін з выдатных вершаў беларускай паэзіі 80-х гадоў — "Мамі-
на хустка" Сяргея Законнікава. Як шмат можна сказаць праз звычай-
ныя дэталі, падрабязнасці, успаміны, калі яны сагрэты шчырай 
любоўю! 

Пахне яна клапатлівай спякотай,  
Песняй пчалы, 

                                       
1 ЛІМ. 1990. 30 сак. 



сырадоем духмяным.  
Спрэчкай спрадвечнаю 
бульбы з асотам 
І мурагом, 
што ў сяннік напіханы.  
Пахне яна залатой павуцінкай,  
Хрумсткай антонаўкай, 
роснаю пожняй, 
Ржэўнікам шэрым, 
счарнелым націннем,  
Голасам выраю ў небе трывожным.  
Пахне яна маладзенькім марозам,  
Дранікам, 
што на патэльні пячэцца.  
Пахне яна нечым родным і розным,  
Як прытулюся — аж зойдзецца сэрца.  
Мы вырастаем марудна і хутка...  
Пахне маленствам маміна хустка1. 

Верш гучыць па-сучаснаму, праблемна, але вырас ён з усёй 
папярэдняй творчасці паэта, вернасці тым каштоўнасцям народнага 
жыцця, якія паэт сцвярджаў, пачынаючы з самых першых кніг. 

Абаяннем аўтарскай інтанацыі вабіць Леанід Галубовіч — у яго 
вершах шмат дабрыні і даверу. Часам яны нагадваюць дзённік паэта, 
у якім раскрываюцца духоўны свет нашага сучасніка, яго мараль і 
чалавечая свядомасць. Аўтар смела закранае самыя надзённыя 
праблемы часу і сённяшняга грамадства, і гэта станоўча ўплывае на 
лірычны голас паэта, робіць яго паўнагучным і багатым на 
эмацыянальныя адценні. У першай кнізе "Таемнасць агню" ён пісаў: 

...Цяпло і холад, цемра і святло  
Прадоўжаць круг заведама вячысты.  
О, хоць бы тое квеценню ўзышло,  
Што выстыла і выстаяла чыстым2. 

У яго свая паэтыка, свой мастацкі "арсенал". Гэта паэт раска-
ванага стылю, пераважна размоўна-інтанацыйнага ладу, "вуснай" ры-
тмамелодыкі. Ён валодае гнуткай, пластычнай інтанацыяй, здольнай 
перадаць прастату і складанасць думкі, тонка яе акцэнтаваць, 
данесці само дыханне часу. Усё гэта павялічвае адчуванне 
непаўторнасці творчай індывідуальнасці мастака, яго арыгінальнасці. 

                                       
1 Анталогія беларускай паэзіі. Т. З. С. 432. 
2 Галубовіч Л. Таемнасць агню. Мн., 1984. С. 13. 



"Інтымная лірыка наогул удаецца Л. Галубовічу,— пісала В. 
Русілка ў рэцэнзіі на яго зборнік "Споведзь бяссоннай душы",— як 
паэту шчырага і паўнакроўнага пачуцця"1. Вершы Л. Галубовіча 
адлюстроўваюць розныя душэўныя станы, перажываемыя паэтам. 
Тонкі лірык, ён адначасова і тэмпераментны выкрывальнік 
сацыяльных і маральных заган нашага грамадства. Апавядальнасць, 
як сведчыць практыка, не пярэчыць актывізацыі думкі, а з ёю і 
развіццю філасофскага пачатку. 

Нам рана ставіць свечку па былому. 
Вялікі грэх той тлумны час клясці. 
Нібы пры маці — дзіцяню малому, 
Мне пры табе, мінулае, ісці. 
О, як душа бяздзейсна задубела! 
І як атрутны доўга сходзіць хмель... 
"Давай! Дадзім! Навалімся! Наспела!" — 
Той крык, бы Анатоля з канапель. 
Так захламілі лозунгамі шлях —  
З-за транспарантаў свету ўжо не бачна.  
Глядзі: гультай. А як шыкуе смачна!  
Трыбун гудзе, нібы пад ветрам гляк...2 

 
* * * 

Лірыка-апавядальная плынь у сучаснай беларускай паэзіі, як 
ужо адзначалася, вытокамі сваімі і традыцыямі глыбока звязана з 
працэсам гістарычнага станаўлення ідэйна-эстэтычных "параметраў" 
беларускай літаратуры. Нешта падобнае можна сказаць і аб другой 
адзначанай стылявой плыні — рамантычнай. Пагодзімся з меркаван-
нем І. Я. Навуменкі аб тым, што "лірычная паэзія заўсёды нясе ў сабе 
зарад рамантызму, які афарбоўвае навакольны свет у характэрныя 
рамантычныя тоны"3. Але ў дадзеным выпадку размова ідзе аб 
чымсьці іншым — аб уласна рамантычнай паэзіі з уласцівым ёй 
тыпам лірычнага абагульнення, асабліва скіраваным да ідэалу. 

Паэты-рамантыкі востра адчуваюць свой духоўны канфлікт з 
навакольным светам, балюча перажываюць недасканаласць. Праўда, 
варта яшчэ раз напомніць, што сёння мы маем справу хутчэй за ўсё з 
рэшткамі рамантызму, які нельга лічыць асобным метадам творчасці. 
Гаворка, відаць, павінна ісці найбольш пра рамантычныя прыёмы, 

                                       
1 ЛІМ. 1990. 6 крас. 
2 ЛІМ. 1989. 17 лют. 
3 Навуменка І. Я. Янка Купала / Духоўны воблік героя. Мн., 1967. С. 31. 



прыдатныя для таго, каб перадаваць адпаведныя настроі сучаснай 
эпохі, фарміраваць светаўспрыманне чалавека нашых дзён. 

Калі лірыка-апавядальная плынь вытокамі сваімі звязана з 
коласаўска-багдановічаўскім пачаткам, то рамантычная мае сваіх 
папярэднікаў у асобе Я. Купалы і ўсяго беларускага "неарамантызму" 
першых дзесяцігоддзяў XX стагоддзя. У сучаснай беларускай паэзіі 
адным з вядучых прадстаўнікоў гэтага стылявога пласта з'яўляўся 
Уладзімір Караткевіч (1930-1984), творчасць якога апладняла вострае 
пачуццё духоўнай сувязі з Бацькаўшчынай, адчуванне адказнасці за 
спадчыну, за пераемнасць і развіццё традыцый. Галоўнае месца 
займала тут гісторыя, рамантычна-ідэалізаваны вобраз "вечнай Радзі-
мы", які бачыўся яму і ў беларускім пейзажы, і ў помніках мастацтва і 
архітэктуры, і ў жывым абліччы народа. Страсны, зацікаўлены погляд 
у гісторыю рабіў яго творы жывою з'яваю сучаснасці. Ужо першыя 
кнігі засведчылі, што гэта глыбока самабытны паэт са сваім 
успрыняццем свету, сваім непаўторным стылем, сваім паэтычным 
поглядам на рэчаіснасць, праўдзівы і чалавечны. 

Пералескі. Бярозы вісяць над старыцамі.  
Над ярамі, над парнай ракою імгла.  
Чырвань вечара на самотных званіцах,  
На каменнях бялеючых мякка лягла.  
Спачывае зямля пад гусцеючым ценем,  
Мірна нюхае горкі пах травяны,  
Як аратай, што звесіў рукі з каленяў  
І бяздумна сядзіць ў канцы баразны1. 

"Пералескі. Бярозы вісяць над старыцамі... " 
Уласцівае ранняй лірыцы юнацка-рамантычнае. крыху ад-

даленае ад нашага часу ўспрыманне свету паступова становіцца 
больш разнастайным, дапаўняецца і спалучаецца з лірычна-
пранікнёным і па-філасофску заглыбленым асэнсаваннем сацыяльна-
маральных з'яў сучаснасці. 

У. Караткевіча глыбока хвалявала сучаснасць, гісторыя і буду-
чыня — суадносіны імгненнага і вечнага, асабістага і ўсеагульнага, 
побыту і быцця. У яго яркіх, метафарычных вершах і паэмах знайшлі 
ўвасабленне рэалістычныя і рамантычныя рысы з перавагай раман-
тызму, духоўнага пачатку. У аснове яго паэзіі ляжала здольнасць і 
жаданне суадносіць сябе, свой народ з іншымі людзьмі, светам. 

Трэба мець на ўвазе, што асоба паводле свайго сацыяльна-
грамадскага, маральнага напаўнення шырэй індывідуальнасці. Гэта 

асабліва ўласціва рамантызму. У. Караткевіч ставіў перад сабой 
каласальныя творчыя задачы — "заданне неба", як казаў ў такіх 
выпадках Л. Лявонаў. Яго даводзіцца выконваць напружаннем усіх 
душэўных сіл, на якія толькі і можа быць здольны сапраўдны мастак. 
Паэт імкнуўся ўвасобіць у слове тытанічны змест. Ён быццам бы 
спецыяльна адбіраў найбольш важкія, выпукленыя, як бы аб'ёмныя 
словы. 

Дзе мой край? 
Там. дзе людзі ніколі не будуць рабамі, 
Што за поліўку носяць ярмо ў безнадзейнай турме. 
Дзе асілкі-хлапцы маладымі ўзрастаюць дубамі, 
А мужчыны як скалы — ударыш, і зломіцца меч1. 

У параўнанні з лірыка-апавядальнай плынню тут назіраем зна-
чна вышэйшую ступень інтэнсіўнасці перажывання. Паэт-рамантык 
пераўзнауляе рэчаіснасць у адпаведнасці з узвышана-рамантычным 
ідэалам, і гэта ў многім вызначыла спецыфіку вобразнасці і характар 
моўных сродкаў, якія выражаюць драматызм і экспрэсію паэтычнай 
мовы. Яго вершу характэрны востры метафарызм, па-прамоўніцку 
напружаная інтанацыя. У той жа час ён дакладны і выразны. 

Паэзія праяўляецца тут не проста як частка душы чалавека — у 
ёй знаходзяць выражэнне ўсё яго жыццё і лёс, уяўленні пра дабро і 
зло, зразумелыя ў іх сацыяльна-духоўным, анталагічным змесце. З 
гэтага пункту гледжання рамантычны герой У. Караткевіча — 
збіральна-абагульнены вобраз, даволі свабодна, апасродкавана 
звязаны з асабістай біяграфіяй паэта, канкрэтнымі падрабязнасцямі 
яго жыцця. У той жа час яго рамантызм, уласцівая яму чысціня 
маральнага пачуцця, маштаб асобы не процістаяць рэальнаму свету 
радасцей і трывог сучаснага чалавека. Хутчэй наадварот, яго паэзія 
жывая гэтымі радасцямі і трывогамі. 

Нікога, напэўна, не пакінуў раўнадушным апошні яго зборнік — 
"Быў. Есць. Буду.", які сведчыць, што як паэт У. Караткевіч заўсёды 
думаў пра вялікае, духоўна значнае. "Радзіма. Народ. Мова. Жыццё. 
Справядлівасць. Любоў. Вайна і мір. Якія яшчэ тэмы могуць быць 
больш вострымі і больш важнымі для паэзіі",— гэтак пісаў Я. Сіпакоў 
якраз у дачыненні да зборніка "Быў. Ёсць. Буду"2. Не кожны, вядома, 
здольны падняць гэтую праблему. Патрэбен адпаведны маштаб асобы. 
У Караткевіча такі маштаб быў, і паэт пісаў свой лёс. Таму яго верш 
гучыць гранічна шчыра і праўдзіва. 

                                       
1 Тамсама. С. 136. 
2 ЛІМ. 1986. 5 верас. 



Праваслаўны або каталіцкі,  
Ці які там твой будзе парог,—  
Яе разам з матчынай цыцкаю  
Даў табе ў твае вусны Бог.  
Пі і ведай: гіне ў пракляццях  
І з дзярма павек не ўстае  
Той, хто выплюнуў цыцку маці  
Або злосна ўкусіў яе.  
І на іншых вяршынях суровых  
(Вера! Роўнасць! Свабода! Край!)  
Ты струменьчык матчынай мовы,  
Быццам маці, не забывай1. 

"Мова " 
Такія вершы дапамагаюць духоўнаму самавызначэнню су-

часніка. 
Рамантычная плынь у беларускай паэзіі прадстаўлена не адным 

У. Караткевічам. У многім яна жывіць таксама творчасць Ніла 
Гілевіча, нягледзячы на агульны эпічна-апавядальны грунт яго паэзіі. 
Вельмі часта ў гэтай паэзіі бяруць слова гісторыя, паданне, памяць. 
Паэту, відаць, добра вядома, што там, дзе забываецца гісторыя, 
ствараецца вакуум — чалавеку ў ім цяжка, як у пустыні. Інтарэсы 
сённяшняга дня ён імкнецца звязаць з мінулым і будучыняй — адсюль 
мэтанакіраванасць памяці. 

Рамантычнае светаўспрыманне адчуваецца і ў Гілевічавых 
песнях, у якіх адбіліся непасрэдныя перажыванні лірычнага героя. 
Напрыклад, у шырокавядомай песні "Вы шуміце, бярозы". 

А я лягу-прылягу  
Край гасцінца старога,  
Галавой на пагорак.  
На высокі курган,  
А стамлення рукі  
Вольна ўшыркі раскіну,  
А нагамі ў даліну —  
Хай накрые туман...2 

Помніцца, некалі крытыка сурова дакарала аўтара за гэты верш: 
даніна, маўляў, архаічнаму, дапатопнаму рамантызму, тое, што 
адбываецца ў ім,— адбываецца па-за часам, сярод выдуманых 
умоўных абставін. Прызнацца, у нечым я быў згодны з крытыкай, але 

                                       
1 Караткевіч У. Быў. Ёсць. Буду. Мн., 1986. С. 35. 
2 Гілевіч Н. Повязь. Мн. 1987. С. 79. 



— дзіўная рэч — верш мне падабаўся. Прайшоў час, і цяпер я 
разумею чаму. Таму што гэты верш-песня - адлюстраванне нашага 
гістарычнага краявіду, усяго прыроднага ландшафту, самога вобраза 
Беларусі. Шум бяроз, іх "напеў векавы", стары гасцінец, высокі 
курган, стамлёныя рукі — усё гэта шмат гаворыць чалавечаму сэрцу. 
Пра якія ўмоўныя абставіны можа ісці гаворка?! Само лірычнае 
пачуццё пранізана рамантычным гістарызмам. 

Духоўны воблік паэзіі Н. Гілевіча вызначаецца высокім узроўнем 
грамадзянскай свядомасці і творчай актыўнасці, развітым пачуццём 
адказнасці за тое, што адбываецца ў жыцці, арыентацыяй на народ-
ныя эстэтычныя ўяўленні і мастацкія каштоўнасці. У цэнтры ўвагі 
паэта — чалавек працы, яго зямныя турботы і клопаты. Гаворка ідзе 
пра маральныя якасці асобы, пра месца чалавека ў жыцці, пра яго 
адносіны да грамадскага абавязку. Узвышана-рамантычная стылісты-
ка спалучаецца ў яго творах з рэалістычна дакладным узнаўленнем 
жыцця, увагай да шматлікіх чалавечых перажыванняў, выкарыстан-
нем традыцыйных і наватарскіх вобразна-выяўленчых сродкаў. 

Рамантызм Н. Гілевіча асабліва плённы тады, калі ён грунтуецца 
на рэальнай аснове чалавечых перажыванняў. У гэтым, відаць, 
заключаецца прывабнасць верша пад назвай "Жыта, сосны і валуны", 
у якім ёсць неабходныя ў паэзіі шырокі погляд на свет, арганічнасць 
думкі і эмоцыі, здольнасць да глыбокага лірычнага перажывання. 

Дзе па роднай зямлі ні крочыў —  
Скрозь — ад Прыпяці да Дзвіны —  
Перш за ўсё мне ласкалі вочы  
Жыта, сосны і валуны. 
Дзе ў далёкіх маіх вандроўках  
Я ні сніў аб Радзіме сны —  
Паўставалі ў іх зноў і зноўку:  
Жыта, сосны і валуны... 
О, сябры! Калі нешта значыць  
Мой усім вам паклон зямны —  
Хай і цень мой з пагорка бачыць  
Жыта, сосны і валуны1. 

Знешняе, "прыроднае" добра суадносіцца з унутраным, "ду-
шэўным". Такія вершы, здаецца, здольныя разарваць заганнае кола 
нашага звычнага штодзённага жыцця-быцця, прымусіць па-іншаму, 
больш свежа і непасрэдна ўспрымаць навакольны свет. Лірычныя 
вобразы Н. Гілевіча наталяюць патрэбу чалавека ў кантакце з 

прыродай, якая, у сваю чаргу, патрабуе ад кожнага высокай 
маральнасці, непадманных чалавечых якасцей. 

Сапраўдная паэзія не абыходзіцца без рамантычнага пачатку, 
які закліканы адлюстраваць багацце асобы, высокі палёт думкі і 
пачуцця. 

Рамантычныя сферы былі падуладныя — хоць і некалькі ў 
іншым плане, чым У. Караткевічу,— Кастусю Кірэенку (1918-1988). 
Узвышаныя тоны заўсёды дамінавалі ў эмацыянальным спектры гэ-
тага паэта. Напор страсцей, выбух эмоцый, напружанасць псіхала-
гічных сітуацый характэрны самым першым яго кнігам. Не змен-
шылася гэтых якасцей у яго і ў 70-80-я гады, але яны сталі, здаецца, 
больш строгімі, асэнсаванымі. Паэт усім сваім лірычным пафасам 
сцвярджаў высокі лад пачуццяў, адказнасць перад часам і наш-
чадкамі. Аўтару амаль неўласцівыя паўтоны, адценні. Калі звон — то 
аглушальны, раса — цяжкая, навальніца — бязлітасная, удар — люты, 
хмара — чорная і г. д. І ў гэтым таксама бачыцца своеасаблівасць яго 
стылю, у якім арганічна злучыліся драматычны філасофскі і песенны 
пачаткі. 

Пры ўсёй шырыні творчага дыяпазону паэта напорысты, 
валявы, рамантычны стыль складаў, на наш погляд, галоўную 
своеасаблівасць яго творчай індывідуальнасці. Апорныя паняцці яго 
лірычнага пафасу — Радзіма, маці, родны край, жыццё, чалавек... За 
гэтымі выключна багатымі па свайму сацыяльна-эстэтычнаму зместу 
сэнсавымі адзінкамі для паэта заўсёды стаялі вялікія духоўныя каш-
тоўнасці, якія прыходзілася абараняць і адстойваць у суровых бітвах. 

Узвышана-рамантычнаму стылю нярэдка спадарожнічае небяс-
пека паэтычнага штампа, вядомага спрашчэння і абяднення лірыч-
нага характару. Не пазбегнуў гэтага і К. Кірэенка — нярэдка на 
першы план у яго выступаў тэмперамент ва ўрон гарманічнаму 
злучэнню эмоцыі з думкай. У сталай стадыі творчасці паэт у многім 
пераадолеў гэты недахоп. Дзіўная прыгажосць родных рэк, зямлі, 
жыцця поўніла сэрца паэта высокімі пачуццямі і многае вызначала ў 
яго светаадчуванні. Я б сказаў нават, што духоўны светапогляд К. 
Кірэенкі грунтаваўся менавіта на гэтым, ідэальным баку жыцця, на 
замілаванні натуральным, спрадвечным яго ходам. 

І ўсё ж няма шчасліўшай долі,  
Чым жыць, яшчэ раз — жыць.  
Глядзі, 
вунь кружыць птах над полем —  



Так будзе й век кружыць1. 
"І ўсё ж няма шчаміўшай долі... " 

Тут таксама выяўляецца "кут бачання" паэта — так ён успрымаў 
жыццё, чалавека ў ім. І гэта не нейкае сузіральна-статычнае ўспры-
манне — яго жывіла ўласцівая рамантызму ненатольная прага паз-
нання. 

Спрадвечнае не выключае часовага, сённяшняга, актуальнага — 
пра гэта ідзе гаворка ў вершы "Анкета паэта". Хоць ён адрасаваны 
сябрам-паэтам, аднак не памыліцца той, хто зразумее верш як 
інтымны ліст яму асабіста. 

Ці бачыў, ці стрэў ты, паэце,  
сёлетні крыгалом? 
Ці слухаў 

пчалы на дасвецці  
звонкі ўзлёт над вуллём? 

Ці вёў праз агністую лотаць  
каня — 

з быстры напаіць? 
Ці бачыў, як вучацца  
лётаць 

крыжанкі — аж крылле звініць?2 
Такія радкі, мне здаецца, павінны знайсці дарогу ў сэрца кож-

нага, нават таго, хто, на жаль, і не вельмі здольны так непасрэдна, 
так востра і свежа адчуваць і суперажываць гэтым цудоўным 
праявам жыцця. 

Будучы вельмі эмацыянальным, унутрана ўзрушаным, паэт умеў 
узгадніць эмоцыю з думкай, ураўнаважыць два гэтыя паэтычныя 
пачаткі, якія жывілі яго вобразнае ўяўленне. 

Форма лірычнага, у дадзеным выпадку ўзвышана-рамантычнага 
маналога надзвычай умяшчальная, рухомая, багатая на разнастай-
насць інтанацый. Аўтар карыстаўся ёю ў вершах, дзе яго асоба і асоба 
лірычнага героя зліваліся паміж сабой (паэма "Трыпутнік" і інш.). Яго 
паэзія ўспрымаецца — як гэта і належна быць — глыбока асабістай, 
аўтабіяграфічнай. Але ў асабістай эмоцыі, у яе перажываннях тоіцца 
агульназначны змест, чуецца выразнае грамадскае гучанне. Чытаючы 
"Сіні вырай" (1976), "Вёсны векаваць" (1979), "Дэкрэтам сэрца" (1983), 
"Надзея" (1985) і іншыя яго кнігі, заўважаеш новыя бакі яго раман-
тызму. Відаць, як узмацнілася любоў да ўсяго жывога, безабароннага. 

Усё часцей герой бачыўся на лоне прыроды. Лірыка К. Кірэенкі ў 
лепшых творах — калі ўжыць сучасны выраз — раскрывала "дадат-
ковыя рэзервы" маральных запасаў аўтара, скарбніцу яго душэўных 
набыткаў і сведчыла аб жыццяздольнасці самой рамантычнай плыні ў 
сучаснай паэзіі. 

Паэзія К. Кірэенкі, па сутнасці, звернута да ідэальнага ў чала-
веку. Ён пераўтвараў рэчаіснасць у гарманічнай адпаведнасці з 
уласцівым яму рамантычна-ўзнёслым ідэалам, і гэтая акалічнасць у 
многім вызначыла спецыфіку вобразнасці і характар моўных сродкаў, 
якія выяўляюць драматызм і экспрэсію яго лірыкі, яе эмацыяналь-
насць, глыбіню сацыяльных абагульненняў. "Маладыя сны", "лятункі 
вясны", "праменны гай", "тклівы след", "мройны далягляд", "непа-
сільная мука", "агнёвая песня", "гаючая вада", "жыццядайная сіла", 
"праменная казка", "шчодры свет", "чароўны лік" — у К. Кірэенкі ўся 
гэтая вобразнасць выступае як нешта вельмі прыдатнае і арганічнае 
для яго. У каго іншага яна б і не ўспрымалася, а тут дарэчы — з усімі 
сваімі мастацкімі "лішкамі" і перабольшаннямі. 

Рамантызм К. Кірэенкі якраз і быў абумоўлены асаблівасцямі яго 
светаадчування, глыбінёй эмацыянальнага пранікнення ў навакольны 
свет, імкненнем зрабіць яго больш багатым на чалавечнасць. У эма-
цыянальным спектры заўсёды пераважаў узнёслы тон, які праяўляўся 
ў грамадзянскім пафасе гэтага паэта, у вастрыні і напружанасці 
псіхалагічных сітуацый, уласцівых яго творам. 

Знаходжанне ў межах адной стылявой плыні, як бачым, не 
паслабляе індывідуальнай арыгінальнасці і непаўторнасці мастака. 
Хутчэй наадварот: садзейнічае іх творчаму выяўленню. 

Стылявая дамінанта творчасці такога паэта, як Янка Сіпакоў, 
таксама змяшчаецца ў рэчышчы рамантычнай плыні. З рамантызмам 
яго лучыць ідэалізавана-абагульнены погляд на рэчаіснасць. 

"Характары паэзіі і прозы Я. Сіпакова,— лічыць В. Гатава,— 
існуюць і ў канкрэтным часе — і ў Часе ўвогуле. Маці, якая, згубіўшы 
на вайне мужа і дваіх дзяцей, вярнулася на роднае папялішча, каб 
нанава будаваць жыццё,— вобраз не новы ў літаратуры, але паэт 
надзяліў яе непаўторнай жыццёвай канкрэтнасцю часу, і мы 
ўспрымаем яе перш за ўсё як вобраз менавіта Партызанскай Маці 
("Сяўба") і ў той жа час бачым у ёй збіральны вобраз усіх тых 
незлічоных жанчын-славянак, што прыходзілі на зруйнаваную зямлю, 
каб упрыгожваць яе зноў і зноў..."1 

                                       
1 ЛІМ. 1978. 13 студз. 



Творчасць Я. Сіпакова — разнастайная паводле жанраў і тэм — 
адлюстроўвае шматаблічча чалавечага жыцця. Асаблівую ўвагу аўтар 
удзяляе сучасніку, яго непарыўнай сувязі з гісторыяй, узаемаад-
носінам з грамадствам і прыродай, актыўна шукае нетрадыцыйныя 
сродкі паэтычнага выяўлення. 

Паэт умее перадаць усхваляваны стан чалавечай душы, хараство 
і прывабнасць рамантычнага ідэалу. 

Раніца. Сонца. Ралля. 
Трава ўся ў расе — як плача. 
Неба. І навісь галля... 
Дзе я ўсё гэта бачыў? 
Туман. Рачулка. Лугі. 
У кожнай расіне — па промню. 
Краскі — яшчэ без смугі... 
Адкуль я ўсё гэта помню?1 

Узвышаючы чалавека і ідэалізуючы яго, Я. Сіпакоў не ады-
ходзіць ад праўды жыцця — і ў гэтым заслуга сучаснай рамантычнай 
паэзіі, у тым ліку маладой. 

Непаўторную рамантычную афарбоўку маюць таксама і галасы 
іншых сучасных беларускіх паэтаў розных пакаленняў. Асобныя рысы 
рамантычнага стылю без цяжкасці можна было б адшукаць у М. 
Танка, П. Панчанкі, А. Вярцінскага, В. Зуёнка, В. Коўтун, У. Някля-
ева, М. Мятліцкага, Л. Галубовіча, В. Шніпа і іншых, глыбіннай сут-
насцю сваёй творчасці звязаных, аднак, з "нерамантычнымі" стыля-
вымі плынямі. 

Безумоўна, у творчасці некаторых паэтаў можна знайсці і 
элементы псеўдарамантызму. Гэта небяспечна. Важна, каб ра-
мантызм не страчваў ад прыроды ўласцівую яму экспрэсію, пад-
мяняючы яе рамантычнымі эфектамі. 

 
* * * 

Размова пра рысы апавядальнасці і рамантызму ў сучаснай 
беларускай паэзіі падводзіць да думкі аб узмацненні яе сацыяльна-
палітычнага гучання, што асабліва кідаецца ў вочы на сённяшнім 
этапе. Сёння паэзія не можа абысціся без звароту да публіцыстыкі, 
якая не абмінае простых форм, часта характарызуецца выкарыстан-
нем мовы "дакладнай і голай" і абапіраецца на непасрэдны "рух" 
пачуццяў. Сучасная публіцыстычная паэзія грунтуецца на фактах, 
яна насычана фактамі, у якіх і заключаецца яе ідэйная і эмацы-

янальная сіла. Зрэшты, гэта не ўпершыню — у беларускай паэзіі, 
трэба сказаць, заўсёды адчуваўся публіцыстычны струмень і тэн-
дэнцыйнасць, звязаныя з барацьбой за сацыяльнае і духоўнае выз-
валенне народа, за ператварэнне "краёвай" свядомасці ў нацыя-
нальную. Жывыя старонкі такой "барацьбянай" паэзіі, звернутай да 
шырокага дэмакратычнага адрасата, знаходзім у палемічнай 
літаратуры XVI — першай палавіны XVII стагоддзя, у дакастрыч-
ніцкай творчасці Я. Купалы, Я. Коласа, А. Гаруна, Г. Леўчыка... (Дас-
таткова прыгадаць хаця б такія напісаныя ў розныя гады палемічныя 
вершы Купалы, як "Ворагам Беларушчыны", "Я не для вас...", "Адпо-
ведзь", "Не рвіся к багатым", "Роднае слова" (1910), "Апекунам", 
"Блізкім і далёкім", "Мая вера", "Адшчапенцам (заходнім)" і інш. 

Сённяшнюю гаворку пра лірыка-публіцыстычную плынь у бела-
рускай паэзіі даводзіцца пачынаць з Пімена Панчанкі (1917-1995), які 
займаў тут вядучае, лідзіруючае становішча. Р. Шкраба на гэты конт 
трапна заўважыў: "П. Панчанка піша толькі пра тое, што ўскалыхнула 
яго самога, прымусіла мацней біцца сэрца, вывела яго з раўнавагі. 
Неабыякавасць, пачуццё асабістай зацікаўленасці, імкненне давесці 
свой погляд, падзяліцца самым патаемным з другім чалавекам — у 
гэтым і ёсць адзнака сапраўднай паэзіі: 

Я вершы пішу, бо душа ўстрывожана 
любоўю і болем за кожнага з вас"1. 

П. Панчанка — сапраўдны паэт-грамадзянін, які валодаў 
жыццёвым і мастакоўскім вопытам. Характэрнае для 60-70-х гадоў і 
асабліва ў сярэдзіне 80-х узрастанне публіцыстычнасці, моўнай 
напружанасці верша асабліва адчувалася ў яго. Паэт сучаснасці — 
такое вызначэнне за ім замацавалася даўно і трывала. Некаторыя 
могуць запярэчыць: а як жа інакш, ці магчымы сапраўдны паэт па-за 
сваёй эпохай, па-за часам? Не, вядома. І ўсё ж у Панчанкі сувязь са 
сваім часам была асабліва нераўнадушная, асабліва абвостраная, што 
адбілася на ўсім жанрава-стылявым, мастацкім абліччы яго паэзіі, яе 
эмацыянальным ладзе. Кнігі яго — не толькі яркі летапіс жыцця, але і 
глыбокае раскрыццё духоўнага свету сучасніка, зацікаўленая размова 
аб яго спадзяваннях і клопатах. Вастрыня пастаноўкі сацыяльна-
маральных пытанняў у яго творах прасякнута глыбокім лірызмам і па-
сапраўднаму грамадзянскай страснасцю. 

"Всё во мне, и я во всём" — так Ф. Цютчаў вызначыў шырыню 
фронту судакранання і спалучэння асобы паэта з тым, што ён пера-
жывае і аддае чытачу. Пра што б ні пісаў П. Панчанка, ён абавязкова 

зыходзіў з уласнага характару. А характар у лірыцы, як вядома, з'ява 
першаступеннай важнасці. Цікава і дакладна пісаў пра Панчанку ў 
прадмове да кнігі яго вершаў Я. Хелемскі: "Відаць, я не памылюся, 
калі скажу, што Панчанка самы тэмпераментны з беларускіх паэтаў. 
Чытачу з ім ніколі не сумна. Вершы яго тэндэнцыйныя, ён ад 
нараджэння схільны да спрэчкі, ён нікога не пакідае раўнадушным. 
Яму не ўласціва ідылічнасць і танны аптымізм. Размоўная інтанацыя 
яго гранічна верагодная і даверлівая"1. 

Эстэтычная рэальнасць П. Панчанкі — гэта рэальнасць яго "я", 
раскрытага ў вершах. Здаровая суб'ектыўнасць паэта знаходзіць пра-
яўленне ў рэзкіх кантрастах (у тым ліку эмацыянальных), нечаканых 
супастаўленнях, імклівых пераходах, маральнай бескампраміснасці. 

"Для мяне самае важнае ў паэзіі,— прызнаваўся ён,— праўда 
жыцця, праўда пачуццяў маіх сучаснікаў, чалавечнасць. Мяне не 
прыцягвае сузіральная лірыка, якую іншы раз выдаюць за філа-
софскую. Я за актыўную, грамадзянскую паэзію. І пра роднае сяло, і 
пра космас можна напісаць аднолькава дрэнна. Калі паэт не можа 
адчуць пульсу жыцця, яму не дапамогуць ні наватарства, ні 
традыцыйнасць... У нашай паэзіі вельмі доўга гасцявалі одапісанне, 
ідылічнасць, падбадзёрлівасць. Вайна навучыла маё пакаленне 
ненавідзець і любіць не абстрактна"2. 

Паэзія ранейшых перыядаў (у тым ліку і Панчанкі) у многім 
трымалася на адзінстве агульнай сацыяльнай эмоцыі — упэўненасці, 
што заўтра будзе лепш, чым сёння. Адным з першых, да каго 
прыйшло прагрэйце, быў П. Панчанка. У канцы 50-х гадоў ён напісаў 
верш пад назвай "Жарты і скептык", у якім паказаў спрэчку двух 
людзей — чалавека "перадавога", захопленага навуковымі 
адкрыццямі, які збіраецца ляцець на Марс, і "адсталага", які лічыць 
падобныя намеры заўчаснымі ("На цаліне не ўсе палі пажаты, 
Машыны грузнуць на Палессі ў нас"). Сам П. Панчанка, вядома, на 
баку свайго "перадавога" героя. Але прайшлі гады, а з імі прыйшоў і 
вопыт — паэт навучыўся больш глыбока пазнаваць жыццёвыя 
супярэчнасці, і яны ўяўляюцца яму цяпер не такімі простымі і лёгкімі, 
як раней. Каб вырашыць усе праблемы, адных палётаў на Марс, як 
здавалася раней — гадоў дзесяць назад,— недастаткова. Паэт 
разумее: патрэбна працяглая, крапатлівая работа. Творчая эвалюцыя 
П. Панчанкі — пераканаўчы прыклад таго, як разам з рэчаіснасцю 
развіваецца і самастойнасць мастака, як паэт глыбей і глыбей 

авалодвае думкай аб неабходнасці сувязі ідэалу з жыццём, прагрэсу з 
гуманізмам. 

Знаю, што ў калысцы  
Нам не заставацца. 
Толькі сэрца часам просіць злітавацца:  
"Не спакушай нас высокай песняй 
Гэтак рана, Галактыка.  
Як валуны неачэсаныя —  
У нас цяжкія характары. 
Ёсць у нас і турмы  
З арміяй канвойнай,  
Ёсць у нас плямёны  
З каменнага веку.  
Мы яшчэ ў жорсткасці,  
Мы яшчэ ў войнах,  
Мы яшчэ ў злосці,  
А ты нам — пра Вегу...1 

"За вогненнымі вякамі" 
Гэта было напісана ў сярэдзіне 60-х гадоў, калі ўсе мы да са-

мазабыцця былі захоплены "пакарэннем" космасу, шырокімі крокамі 
навукова-тэхнічнай рэвалюцыі, не звяртаючы ўвагі на свае штодзён-
ныя зямныя справы. Палітычная тыранія, таталітарызм, жорсткая 
эксплуатацыя, войны як сродак дасягнення эгаістычных мэт — усё гэ-
та спаўна было ўласціва і нам, таму "перадавому" ладу, які мы назы-
валі сацыялізмам. Паэт многія рэчы называе сваімі імёнамі, яго воб-
разныя абагульненні, публіцыстычныя па свайму грамадзянскаму на-
палу, прасякнуты ўнутраным пачуццём драматызму. Знешне спакой-
ная інтанацыя падкрэслівае глыбокі трагізм таго, што адбываецца. 

Тое, пра што разважае аўтар у гэтым вершы, можа, яшчэ больш 
актуальна для нашага часу, чым для часу напісання твора (сярэдзіна 
60-х гадоў). 

Паэт вылучае рэальны крытэрый для ацэнкі жыццёвай пер-
спектывы, ставячы ў цэнтр увагі чалавека, гарманічнасць якога 
вызначаецца тым, наколькі ён адпавядае чалавецтву. Панчанкавы 
кнігі 70-80-х гадоў напаўняюцца галасамі самога жыцця, да 
бясконцасці разнастайнага і зменлівага. 

Паэту адкрываліся шматмернасць жыцця, яго глыбінныя пласты 
і прычынна-залежныя сувязі. Характэрная П. Панчанку ўнутраная 
палемічнасць нечым аддалена напамінае Дастаеўскага. Даследчык 

творчасці Дастаеўскага М. Бахцін, як вядома, прыйшоў да вываду, 
што асноўнае значэнне ў ідэйна-мастацкай сістэме гэтага пісьменніка 
мае дыялог. Дастаеўскі вызначаўся тэмпераментам палеміста, 
журнальнага байца, якому ўласціва было сцвярджаць сваю думку ў 
вострай спрэчцы з апанентамі. У вершах П. Панчанкі таксама вельмі 
часта прыкметна фігура па-рознаму настроенага апанента. Параў-
нанне асаблівасцей мастацкай сістэмы Дастаеўскага і сучаснага паэта 
П. Панчанкі больш чым нечаканае, тым не менш, думаецца, пэўнае 
дачыненне паміж паэтыкамі ёсць. Прысутнасць нябачнага апанента 
дапамагае паэту паўней раскрыць свае перажыванні і выказаць 
думкі, паўней рэалізаваць свой стыль. У якасці апанента (асабліва ў 
апошніх кнігах), можа, выступаў і сам час з яго нялёгкімі пытаннямі. 
Паэт жыў з думкай пра чалавека, пра яго выхаванне і духоўнае 
забеспячэнне — і гэта галоўнае ў творчасці Панчанкі. Супярэчанне, 
якое нярэдка сустракаецца ў жыцці, паміж высокім прызначэннем 
чалавека і эмпірычнай стракатасцю рэальнасці ён, як сведчаць 
прыведзеныя вышэй радкі, бачыў і не ўтойваў ад чытача. 

Аднак пры ўсёй істотнасці гэта толькі адна з граняў творчай 
індывідуальнасці паэта, лірычны характар якога канцэнтруе ў сабе і 
складанасць свету, і яго прыгажосць, і веліч. Творчасць П. Панчанкі 
— чулая, злабадзённая, неаддзельная ад свайго часу. Пры гэтым ён 
ніколі не паступаўся ні мастацкасцю, ні талентам. Наадварот, сувязь з 
часам узмацняла яго талент і эстэтычныя здабыткі паэзіі. Маральнае 
ўспрыманне рэчаіснасці, вастрыня сацыяльнага погляду актывізавалі 
мастацкае мысленне. Паэт рашуча пераадольваў хранікальную факта-
графічнасць, эмпірычнасць, а таксама павярхоўную эмацыяналь-
насць. Факт становіцца прычынай для роздуму, узаемадзейнічае з 
іншымі жыццёвымі фактамі і з'явамі. 

Вострая сувязь з жыццём тут — галоўнае. Возьмем для прыкладу 
своеасаблівы "партрэтны" верш "Хто вінаваты?"1. Ёсць у ім штосьці ад 
газетнага фельетона з характэрным, амаль што абавязковым для яго 
"антыгероем": 

Спачатку пазбавіцца рад  
Ад бацькоўскае хаты.  
А маці — у горад,  
Даюць на яе  
Трэці светлы пакой.  
На хатчыны грошы.  
На матчыны грошы  

Абставіць кватэру багата,  
А потым і маці цішком —  
У Дом састарэлых  
На вечны спакой! 

Працяглы час мы рабілі выгляд і гаварылі, што ў нас пабудавана 
грамадства развітога сацыялізму, што ў выніку скасавання прыват-
най уласнасці нарадзіўся новы чалавек, для якога ўласціва "поўная 
эмансіпацыя чалавечых пачуццяў і якасцей", "пераадоленне адчужэн-
ня", вяртанне да "сапраўднай чалавечай сутнасці"1. Аднак, як высвет-
лілася, гэтага, на жаль, не адбылося. Больш таго, адбыўся рэгрэс — 
адыход, адступленне ад высокіх чалавечых норм маральнасці. 

Гэты рэгрэс і турбуе аўтара верша "Хто вінаваты?". 
І зноў успамінаецца Дастаеўскі. Некаторыя даследчыкі звяз-

ваюць жанравую прыроду яго рамана "Злачынства і пакаранне" з 
дэтэктывам, што не перашкаджае лічыць яго выдатным сацыяльна-
філасофскім творам. Нешта падобнае ў значнай ступені характэрна і 
для публіцыстычнай паэзіі П. Панчанкі: непрыхаваная журналісцкая, 
"фельетонная", форма не толькі не перашкаджае — паглыбляе яе 
філасофска-этычны сэнс. Аднак пачытаем верш далей — размова ідзе 
ўсё пра таго ж "антыгероя". 

А там і ад мовы сваёй 
Адцураецца: 
Родная мова не ў модзе — 
Даволі той бульбы! 
Бывай, журавінавы гай! 
Крышталь. Дываны. 
А дзеці ў англійскую ходзяць. 
Прыстойна. Прэсціжна. 
О'кэй і гуд бай!.. 

Захаваць чалавечае ў сабе азначала для паэта захаваць ду-
хоўныя, маральныя каштоўнасці, без якіх немагчыма жыццё на зямлі. 
Гэта і ёсць, на наш погляд, галоўная ідэя верша "Хто вінаваты?" — 
ідэя, якая надае цэласны характар усёй кнізе "Лясныя аблокі" (1985), 
прасякнутай прагай духоўнасці, імкненнем пазнаць непазнанае, 
сказаць чалавеку праўду пра яго жыццё. У паэта ніколі не было 
схільнасці да душэўнай утульнасці. Паэзія П. Панчанкі з уласцівым 
яму пранікнёным лірызмам заўсёды развівалася ў шырокім 
сацыяльна-грамадскім кантэксце. Пры гэтым грамадзянскі 

тэмперамент паэта часта знаходзіць выхад у вершах спавядальнага 
плана, нярэдка афарбаваных горкай іроніяй. 

Гаворыце, што выйшлі вы з народа? 
Куды? Чаму? 
Якой цяпер пароды?  
Я са свайго народа не выходзіў,  
І жыць да скону буду у народзе1. 

Погляд паэта на свет адзначаны бескампраміснай апалітычнас-
цю. Не толькі гумар, іронія, але нават і едкі сарказм (як гэта мы ба-
чылі ў вершы "Хто вінаваты?", які іншы раз набліжаецца да гратэс-
кных форм,— важнейшыя бакі творчай індывідуальнасці паэта, яго 
стылю, які друг ім сваім бокам звязаны з глыбінным лірызмам, паэ-
тызацыяй рэчаіснасці, імкненнем да маштабнасці і рэльефнасці 
вобраза. 

П. Панчанка напружана абмяркоўваў праблему чалавека, яго 
маральных, духоўных вартасцей. Яго лірычная публіцыстыка багатая 
на думку, на філасофскі змест. Звернемся да верша "Даволі вам, 
дзеці...", у якім паэт запрашае дзяцей (дзеці — яго нязменная любоў) 
выйсці ў жнівеньскую ноч на цёмнае жытнёвае поле. Навошта? Каб 
сэрцам адчуць магутнасць і веліч усяго Сусвету, прыгажосць начной 
прыроды, кантакт з якой жывіць душу чалавека. 

Там позняе лета,  
Там соннае жыта  
І зорныя ліўні.  
Бяздонне сусвету  
Бывае такое глыбокае  
Толькі у жніўні. 

Напісана гэта не маладым чалавекам, а сталым, але, заўважце, 
свежасць успрымання засталася. Яна аплоднена ў паэта мудрым 
жыццёвым вопытам, які ён хоча перадаць нашчадкам. І гэта не 
нейкае спецыяльнае выхаваўча-педагагічнае мерапрыемства, а акт 
паэтычнага пазнання жыцця. 

Жыццё вас запоўніць  
Вучобай і працай,  
І шчырым каханнем,  
Бо сэрцы запомняць  
І зоркавы лівень,  
І цёплага жыта дыханне2. 

                                       
1 Панчанка П. Зб. тв.: У З т. Мн., 1968. Т. 2. С. 435-436 
2 Панчанка П. Маўклівая малітва. Мн., 1981. С. 16. 



Знешне яго вершаваныя формы выглядаюць традыцыйна, але 
гэта толькі на першы погляд. Асаблівасці мастацкай формы строга 
падпарадкаваны змястоўным задачам. Лірычнае дзеянне падкрэс-
ліваецца і ўзмацняецца сродкамі гнуткай, выразнай і надзвычай 
актыўнай паэтыкі. Незвычайная моўная экспрэсіўнасць выклікана 
дынамікай думкі і эмоцый, ледзь улоўнымі імгненнымі пераходамі 
аднаго пачуцця ў другое, глыбокім лірызмам. Ён любіў шырока 
разгорнутую метафару — вобразнае ўвасабленне пэўнай жыццёвай 
з'явы: "раўнапраўе дрэў", "крык сойкі", "рэвалюцыя сэрцаў і душ", 
"зямля мая — зялёнае гняздо". Значэнне гэтых і іншых метафарычных 
выразаў у яго вершах раскрываецца падрабязна і шматгранна, 
абагачаючы асацыятыўнасць (цэлыя гронкі метафар) стылю, 
паглыбляючы разуменне тых гуманістычных каштоўнасцей, якія 
зацвярджаюцца ў яго творчасці, і ўзмацняючы абаяльнасць самога 
лірычнага характару, паэтычнасць успрымання свету. 

Гаворачы пра адзін з новых паэтычных зборнікаў П. Панчанкі, 
В. Зуёнак задае пытанне: "Чым хвалюе, знаходзіць сугучча ў нашых 
пачуццях, думках — як заўсёды, так і на гэты раз — паэзія Пімена 
Панчанкі? 

І адказвае на яго: "Канкрэтнасцю светаразумення, светаўс-
прыняцця. Канкрэтнасцю народнага ладу. Канкрэтнасцю адчування 
канкрэтнага чалавека. Канкрэтнасцю той, з якой бярэ Ў РУКУ ратай 
вясновую грудку зямлі ці ўзважвае на далоні жнівеньскую — з аднаго 
коласа — сямейку зярнят. Той канкрэтнасцю, з якой слухае каваль 
звон металу. Канкрэтнасцю, з якой хлапчук-свавольнік спрабуе на зуб 
марозную крохкасць сакавіцкага ледзяша"1. 

Лірыка-публіцыстычны стыль паэта шматгранны: яму не чужыя 
і апавядальна-размоўная інтанацыя, і ўзйёсла-рамантычны пачатак, і 
сатырычная накіраванасць. Багацце вобразнай мовы дае магчымасць 
паэту гарманічна спалучаць учэпістасць сацыяльнага пог ляду з паэ-
тызацыяй рэчаіснасці, духоўных магчымасцей чалавека. Яго лірычны 
характар (і ўсё, што гэты характар выражае — і праблематыка, і 
творчыя інтарэсы, і эмацыянальны напал, і інш.) непаўторны ў сваіх 
праяўленнях і адначасова духоўна цэласны, адзіны. Вершы паэта 80-
90-х гадоў — гэта вяртанне да тых мясцін, "дзе начуе жаваранак", "да 
вытокаў". У яго выразнае імкненне да "універсальных" ісцін, якія 
"далучаюць" чалавека да жытнёвага поля, да зорнага неба, да бяс-
концасці сусвету, да высокага духоўнага і маральнага ідэалу. 

                                       
1 ЛІМ. 1985. 4 студз. 



Працягваецца і ўласна публіцыстычная тэндэнцыя ў яго 
творчасці, пра што сведчаць кнігі "Горкі жолуд" (1989) і "Высокі бераг" 
(1993). Паэт па-ранейшаму імкнуўся гаварыць пра тое, што яму 
рупіла, і ў гэтым сэнсе ён ніколькі не паступаўся ўласнай індыві-
дуальнасцю. Наадварот, нібыта яшчэ больш востра адчуваў сваё "я". 
Нездарма вакол яго асобы стварылася пэўная духоўная "аўра" — 
ідэйна-эстэтычнае поле паэтычнай творчасці з уласцівым для яго 
маральным напружаннем. 

Паэт біў трывогу аб стане роднай мовы — стане, які таксама 
з'яўляецца пэўным звяном у ланцугу тых самых прычын і вынікаў і з 
відавочнасцю ўплывае на паводзіны чалавека, фарміруе яго залішне 
прагматычны і утылітарны падыход да жыцця. 

Ільняная і жытнёвая. Сялянская. 
Баравая ў казачнай красе. 
Старажытная. Ты самая славянская. 
Светлая, як травы у расе. 
Вобразная, вольная, пявучая, 
Мова беларуская мая! 
Дратавалі, здзекваліся, мучылі... 
Ты жыла і ў працы і ў баях. 
Пра цябе, як сонечнае дзіва, 
І Купала, ды і ўсе мы снілі сны... 
Ад цябе, ласкавай і праўдзівай, 
Адракаюцца цяпер твае сыны...1 

Стан роднай мовы — як адной сцяблінкі ў сусветным моўным 
суквецці — гэта таксама пытанне аб выжыванні свету і чалавека, аб 
яго духоўным здароўі. 

У лепшых традыцыях П. Панчанкі напісаны верш "Развітанне", у 
якім шмат праўды пра наш час. Тут з вялікай сілай выявіўся 
выкрывальны дар паэта, здольнага востра рэагаваць на ганебныя 
антылюдскія з'явы, якіх у нас, на жаль, вельмі шмат. Заканчваецца 
верш радкамі, якія не маюць публіцыстычнай гучнасці, але тояць у 
сабе глыбокі грамадскі і асабісты зарад. 

Гэта ўжо не світанне. 
Гэта наша настала змярканне, 
Гэта з мовай маёй, 
Гэта с песняй маёй 
Развітанне2. 

Якім ты станеш, чалавек? Гэтае сфармуляванае П. Панчанкам 
пытанне не простае, яно балючае і таму займае цэнтральнае месца ў 
творчых пошуках беларускіх паэтаў. Яно дынамізуе развіццё публіцы-
стычнага струменя ў іх творчасці. 

Глыбокае публіцыстычнае дыханне набыла паэзія Міколы Арочкі, 
выявіўшы ў ім аналітычны погляд на жыццё, на складаныя, пакру-
частыя шляхі нацыянальнай гісторыі. Пра гэта цікава і пераканаўча 
расказвае зборнік "Падземныя замкі" (1986), які пераконвае, што 
паэзія М. Арочкі жыве думкамі і пачуццямі нашага сучасніка — 
чалавека чуйнай душы, здольнага ўспрымаць і асэнсоўваць размаітыя 
з'явы навакольнага жыцця. Найбольш удалыя ў яго — вершы філа-
софска-публіцыстычнага плана. (Мы свядома пакідаем па-за ўвагай 
паэмы, якія заслугоўваюць асобнага разгляду.) Адзін з такіх вершаў — 
"Зямля Міцкевічаў" — прысвечаны беларускай зямлі, якая нарадзіла 
двух вялікіх паэтаў — Адама Міцкевіча і Якуба Коласа (Канстанціна 
Міцкевіча). На ўзмежку XVIII-XIX стагоддзяў, калі з'явіўся А. Міцкевіч, 
гэтая зямля была настолькі паланізавана, што пра нараджэнне 
нацыянальнага беларускага паэта і думаць не даводзілася, не 
абнадзейвала ў гэтым сэнсе і перспектыва на будучыню. 

Прайшоў час. На пачатку XX стагоддзя ў "Нашай ніве" быў 
надрукаваны артыкул Я. Лёсіка "Ці сапраўды мы ніколі не будзем 
мець свайго Міцкевіча, Пушкіна, Сянкевіча, Талстога?". Аўтар не 
траціў надзеі. І сапраўды — гэта як цуд! — нацыянальная свядомасць 
не заглухла. З'яўляліся новыя і новыя таму доказы ў асобе дзеячаў 
беларускай літаратуры і мастацтва. 

Нямала дзікіх крыўд, 
Ліхіх нягод 
У камянях стагоддзяў перамолата. 
Міцкевічы... 
Ад волата да волата — 
Пралегла колькі непакорных год!1 

Лірыка М. Арочкі пазначана роздумам, яна спалучае і пуб-
ліцыстычны, і філасофскі пачаткі. Асоба паэта ў сваёй чалавечай 
змястоўнасці ў многім раскрылася ўжо ў самых першых яго зборніках. 
Яны сведчылі пра адоранасць талентам метафарычнага ўспрыняцця 
свету, які, аднак, бачыўся паэту не толькі ў сваёй прыгажосці і 
эстэтычнай прываблівасці, але і ў святле тых трывог, праблем і на-
спелых пытанняў, што яго хвалявалі. Цэнтральным вобразам у паэзіі 
М. Арочкі з'яўляецца вобраз зямлі-карміцелькі, зямлі-маці, зямлі-

радзімы, якая дае пачатак жыццю, захоўвае ключы да пазнання ду-
хоўных скарбаў. Прызнаны паэт, ён апошнім часам сцвердзіў сябе як 
майстар філасофска-канцэптуальнага верша, у якім выяўляецца не 
проста душэўны тэкст паэта, а разуменне жыцця. Дэталі і падрабяз-
насці, якім ён надае вялікае значэнне, часцей за ўсё падпарад-
коўваюцца ў ім асэнсаванню больш за агульназначныя пытанні. 

У вершах, апублікаваных пасля выхаду кнігі "Падземныя замкі", 
аўтар пайшоў у гэтым напрамку далей. Учытайцеся, напрыклад, у 
верш "Хлеб і мова", удумайцеся ў тую сувязь, якую паэт знаходзіць 
паміж гэтымі паняццямі. 

Дзівосная повязь між вамі — як тайна, 
Каханая мова, духмяны хлеб, 
Мы думалі, хлеб — 
Гэта гул камбайнаў. 
Што з поля прагналі пакутны серп. 
Мы думалі, хлеб — рычагі, штурвалы,  
З якіх прыкіпеў да далоняў мазут.  
Ды гэтым далоням чагось не ставала,  
Каб хлебам разжыўся  
Мой родны кут... 

Верш напісаны ў святле трывалых нацыянальных мастацкіх тра-
дыцый — у ім моцная эпічная падаснова, добрая прыземленасць, зро-
шчанасць з канкрэтнымі зямнымі праблемамі. Адсюль і публіцыс-
тычны запал і завостранасць. 

Паэт ідзе ў глыб народнага жыцця, гісторыі, свядомасці, звяз-
ваючы іх з сучасным станам нашай мовы, маралі, звычаяў — усяго 
нацыянальнага этнасу. 

У хлеба і слова — адны ж карэнні  
Духоўнасці роднай, трывог і сноў.  
Ці можа ісці хлебадайна тварэнне  
Без гэтых карэнняў  
І родных асноў?.. 
О, колькі ўжо сэрцаў бескаранёвых,  
Дзе водар радзінны завяў, зачах.  
Калі ўжо шукаць рычагоў абновы,  
То варта і ў мовы  
Спытаць пра рычаг1. 

У мінулым публіцыстыка ў паэзіі (і не толькі ў паэзіі), на жаль, не 
заўсёды была звязана з асабіста перажытым. Цяпер лірычнае пера-

                                       
1 ЛІМ. 1988. 25 сак. 



жыванне паэта — гэта відаць на прыкладзе М. Арочкі — глыбока 
асабістае. У той жа час яно абапіраецца на грамадскую свядомасць, 
на ўсё багацце духоўнага жыцця народа. 

Увага паэта канцэнтруецца на галоўных праблемах сучаснасці. 
Паэт яшчэ і яшчэ раз выказвае клопат аб чалавечай разумнасці, 
дабрыні, пачуцці адказнасці, аб тым, каб працэс перабудовы ў 
нашым грамадстве не быў затарможаны людзьмі, для якіх галоўнае — 
уласны дабрабыт. Вершам паэта ўласціва строгасць слова, рэзкасць 
інтанацый, кантрастнасць мастацкіх фарбаў. 

Яго паэтычны універсалізм праяўляецца ў нястрымным жаданні 
зразумець усеагульную сувязь рэчаў, сувязь прычын і вынікаў. З 
гэтага пункту гледжання заслугоўвае ўвагі верш "Чарнобыль і мова". 
Паэт і тут прасочвае сувязь. 

Не верыце ў іх сувязь, у залежнасць?  
Адвольнасць, выдумка майго "сціла"?  
Іх сувязь нас пякельна працяла.  
Залежнасць іх маю зямлю калечыць. 
Скалечыла, пад корань падкасіла,  
Бо, з мовы распачаўшыся, яна —  
Паганьбавала д'ябальская сіла —  
Пайшла па краі родным, як вайна... 

Аўтар, відаць, мае і рацыю, і логіку. Чарнобыльская катастрофа 
вынік даўняга працэсу зніжэння ўзроўню маральнай адказнасці 
чалавека, пакланення грамадства падманным каштоўнасцям. 

Карцела ж тым, хто пачуваўся дужым,  
Яшчэ больш — коштам іншых — 
падужэць. Ад водару зямель пазбавіць душы,  
Пад грабянец адзін падстрыгчы шчэць. 
І затаптаць гісторыі той прысак,  
Дзе сімвалы — не пыльны рэквізіт.  
На вуснах нашых мовы роднай прысмак  
Яшчэ псуе у многіх апетыт. 
Ні самабытных песень, ні абрадаў,  
Ні помнікаў культуры і ні мар —  
Там, дзе раскрадзена духоўнасць 

скарбаў, 
Там, дзе з зямлі сагнаны Гаспадар1. 

                                       
1 Зорка Палын: Творы беларускіх паэтаў пра Чарнобыльскую трагедыю. Мн.. 1993. С. 9-10. 



Яскравая вобразнасць, страсная эмацыянальнасць, глыбокі 
гістарызм мыслення арганічна спалучаюцца ў адзінае лірычнае цэлае, 
прасякнутае глыбінным публіцыстычным напалам. 

Публіцыстычная паэзія набыла сёння шырокую актуальнасць. Яе 
мастацка-стылявыя ўстаноўкі ў значнай меры заўсёды былі ўласцівы 
Генадзю Бураўкін) — таксама, як і М. Арочку, паэту-«шасцідзе-
сятніку», які ўмее ўважліва і сканцэнтравана паставіцца да жыцця, 
разгледзець у факце з'яву і завастрыць на ёй увагу. Першая яго 
кніжка "Майская просінь" (1960) запомнілася маладой прагай жыцця, 
незвычайнай паэтычнай узрушанасцю, непасрэднасцю, улюбёнасцю ў 
паэзію Маякоўскага. Песня Г. Бураўкіна пачалася на высокай хвалі 
грамадзянскай актыўнасці, вельмі характэрнай для ўсёй нашай 
літаратуры канца 50-х — пачатку 60-х гадоў. Яго, як і іншых, 
паклікалі ў дарогу бясконцыя бальшакі, якім няма "ні канца ні краю". 
З першых кніг ён зарэкамендаваў сябе як паэт шырокага душэўнага 
жэсту, які ідзе ў яго ад закаханасці ў родную зямлю, яе людзей, у іх 
гераічную гісторыю і сённяшні працоўны дзень. З вялікай любасцю 
абжываў ён чароўны свет беларускай прыроды, сцвярджаючы сваю 
ўнутраную роднасць з ёй. Разам з тым яго лірычны герой меў патрэбу 
ў большым "зазямленні", набліжэнні да рэальных праблем і клопатаў, 
напаўненні паэтычнага слова большым сацыяльным зместам. З цягам 
часу гэтак і адбылося. 

Сацыяльна-грамадзянская скіраванасць — унутраная ўлас-
цівасць паэзіі Г. Бураўкіна. Адсюль яе сучаснасць і надзённасць. Ня-
лёгкі талент грамадзянскасці — у разуменні паэта — гэта ўменне ба-
чыць і думаць над пытаннямі свайго часу, імкнучыся зразумець і вы-
рашыць іх. Праўда, не ўсе і не заўсёды, вядома, яны бываюць паду-
ладны пяру паэта. Але Г. Бураўкіна гэта не бянтэжыць: смеласці і эне-
ргічнасці ў яго хапае. Нават, паўтараю, там, дзе "паэтычнае" выра-
шэнне тэмы здаецца на першы погляд маланадзейным, паэт знахо-
дзіць свой нечаканы, свежы паэтычны ход, як, напрыклад, у вершы 
"Уцякаюць хлопцы ў гарады", дзе ён кранае актуальную праблему сён-
няшняй вёскі — міграцыю сельскага насельніцтва. І без іх, хто пакінуў 
вёску, "на палях не ўзыдзе кураслеп..." — упэўнена зазначае паэт. 

Ды пад старасць хлопцам 
здасца дзівам, 
Як гэта зямля 
без іх 
радзіла 



Аржаны незамянімы хлеб1. 
У тым, як заканчваецца верш, бачым, і непасрэднасць і сур'-

ёзную немітуслівую ўзважанасць думкі і пачуцця... 
Гэтыя якасці ўласцівы паэту і на сучасным этапе яго творчасці, 

адзначанага, аднак, не толькі непасрэднасцю, але і паглыбленым 
гістарызмам, філасафічнасцю, якія ў яго праяўляюцца перш за ўсё 
праз рэалістычную канкрэтнасць, дакладнасць, перавагу традыцый-
ных форм верша. Асабістае ў яго паэзіі шырока суадносіцца з агуль-
ным, заклікае да суперажывання. Пра гэта сведчыць і кніга "Гняздо 
для птушкі радасці" (1986), і шматлікія публікацыі ў перыёдыцы, 
адзначаныя сталасцю паэтычнай думкі, якая разам з тым не страціла 
грамадзянскага тэмпераменту і запалу, маладой прагі жыцця, 
пазнання свету. І галоўнае — здольнасці і гатоўнасці ісці на бой, 
змагацца за праўду, біць трывогу, уздымаць чалавечы дух. 

Вось створаны ім сатырычны партрэт сучасных бюракратаў: 
Б'юць у грудзі, наперад 

пнуцца —  
Толькі б страціць пасад паменш  
І загнаць у вятрак рэзалюцый  
Свежы вецер крутых перамен. 
Балабонства іх не стаміла —  
Кожны ўсмак шчыраваць прывык.  
І раскручваюць з новай сілай  
Канцылярскі цяжкі махавік...2 

Мастацкае мысленне паэта сцвярджае сябе ў кантрастнасці 
фарбаў і інтанацый, супрацьстаўленні думак і вобразаў, якія дазваля-
юць яму выказаць свой погляд на рэчы. Імкнучыся быць сучасным не 
толькі ў тэме, але і ў спосабе яе рэалізацыі, у самой паэтычнай мове, 
ён уводзіць у сферу паэзіі новыя моўныя пласты — палітыкі, навукі, 
вытворчасці, мову сучаснага бытавога ўжывання. Лірыка-публіцыс-
тычная актыўнасць стылю выяўляе сябе ў вершах, якія адлюстроў-
ваюць сучасны ўклад чалавечага жыцця, вызначаюцца эмацыяналь-
най напоўненасцю і пранікнёнасцю грамадзянскай думкі. 

Сярод сучасных паэтаў з публіцыстычным запалам сустракаем і 
такога майстра, як Васіль Зуёнак. Тэматыка яго твораў разнастайная, 
аўтар не пазбягае цяжкіх, жыццёва складаных тэм, якія патрабуюць 
ад яго глыбокага, удумлівага падыходу. Тонкі лірык, ён аказваецца 

                                       
1 Бураўкін Г. Вытокі. Мн., 1974. С. Зб. 
2 ЛІМ. 1986. 14 сак. 



адначасова і тэмпераментным публіцыстам, непрымірымым да 
розных праяў мяшчанства, спажывецкай, эгаістычнай маралі. 

Цікавы верш "Канвеер...". Ён створаны спосабам "калаж" — 
выкарыстаны загалоўкі з газетных артыкулаў, асобныя радкі, якімі 
стракаціць сённяшняя прэса. 

"Назначаны ці абраны?.." 
"Вучоныя ў пашчы кратэра..." 
"Адбыўся кангрэс наркаманаў..." 
"Забілі меліяратара..." 
"Народ не бярэ ні грама..." 
"Камп'ютэр — ахвяра логікі..." 
"Пайшло не жыццё, а крама: 
Чарга і ў ЗАГС і на могілкі..."1 
Знік верлібр, якім паэт даволі часта карыстаўся раней, у стру-

ктуры верша з'явіліся аскетычнасць і суровасць. Сёння, напрыканцы 
XX стагоддзя, многае бачыцца яму па-іншаму. Гіра гэта сведчаць 
вершы "Ці прашэпча космасам жыта...", "Гадзіннікі не цікаюць...", 
"Касмічная вестка", "Я за тое..." і многія іншыя (зборнік "Лета тры-
вожных дажджоў", 1990). Аўтар прыходзіць да высновы, што далёка 
не ўсе намаганні сучасніка, не ўсе формы яго сацыяльна-духоўнай 
актыўнасці можна разглядаць як сведчанне яго грамадзянскай 
годнасці. 

Паказальныя для В. Зуёнка наступныя радкі: 
Чаго мне лезці ў д'ябальскі натоўп,  
Што прэцца на дзяльбу чыноў і славы?  
Я толькі Ной, што ў атамны патоп  
Ратуе слова продкаў ад расправы2. 

"Чаго мне лезці ў д'ябальскі натоўп..." 
Аўтар выкарыстоўвае (у гэтым і іншых выпадках) біблейскі 

матыў, яго творчыя задумы ў многім абумоўлены глыбінёй сацыяльна-
філасофскага погляду. Ён востра адчувае небяспеку, якая тоіцца ў 
павярхоўнасці і мімалётнасці ўражанняў,— усё ж гэта можа 
абярнуцца раўнадушшам да навакольнага свету, імітацыяй духоўнага 
жыцця. В. Зуёнак — як своеасаблівы паэт-філосаф — цярплівы і 
цярпімы да чалавечых недахопаў, але ён востра рэагуе на адыход ад 
высокіх маральных норм: "Развучыліся гаварыць — пераходзім на 
ананімкі". Паэт выступае супраць прагматызму і утылітарнасці — у 
гэтым пафас яго паэзіі, імкненне стварыць такую маральную 

атмасферу, якая процістаяла б прагматызму, уплывала б на чалавека, 
на сістэму яго каштоўных арыенціраў... 

Публіцыстычная плынь у многім кранула таксама і лірычную 
паэзію маладзейшых. Значную актыўнасць у гэтым сэнсе праяўляе 
Мікола Мятліцкі. Яго верш духоўна напружаны і ў той жа час эма-
цыянальна выразны, пяшчотны, з устаноўкай на дынамізм і экспрэ-
сію. Ён аўтар некалькіх кніг. Паэзіі М. Мятліцкага ўласціва маштабнае 
адчуванне свету, яскравая, часам нечаканая вобразнасць, глыбокая 
лірычнасць, імкненне да філасофскага асэнсавання рэчаіснасці, роз-
дум над складанымі ўзаемаадносінамі чалавечай асобы з сённяшнім 
светам. Грамадзянская лірыка паэта выяўляецца ў вострым пачуцці 
адказнасці перад часам і сумленнем. 

Праз усе кнігі М. Мятліцкага праходзіць тэма маці. 
Спі, родная.  
Жальбой бясконца  
Душа мая пад небам апавіта.  
Магільны груд — тваё цалуе сонца,  
Магільны сон — тваё калыша жыта1. 

Гэтыя радкі, прысвечаныя маці, звернуты адначасова да 
роднага Палесся, частка якога (у тым ліку Брагінскі раён, адкуль паэт 
родам) прысыпана смертаносным чарнобыльскім пылам... 

Зварот М. Мятліцкага да публіцыстычных сродкаў паэтычнага 
маўлення не прыніжае і не абясцэньвае яго грамадзянскага пафасу. 
Паэт адчувае за сабой і права, і сілу сказаць тое, што ён хоча і як 
хоча. Як, напрыклад, у вершы над назвай "На плошчы Якуба Коласа". 

Прыстань у спешцы тут, на плошчы Коласа, 
Не мерай памяць позіркам здаля. 
Вядзе з табой гаворку напаўголаса 
У тлуме веку родная зямля. 
Ідзеш куды, з якой зямной патрэбаю, 
Ты, ядзернага свету пешаход? 
На раніцы наліўшы моўчкі рот. 
Сягоння песняй Коласавай грэбуеш. 
Ківаеш: чуў! Пра родны кут, і ўжо 
Наслухаўся, ціхмяна з плошчы рушыш...2 

Тут ёсць усе прыкметы і адзнакі публіцыстычнага маўлення — 
наяўнасць праблемы, палеміка, дыялог, высвятленне пазіцый. Паэт не 
перастае думаць аб чалавечым прызначэнні, месцы ў жыцці, 

адносінах да народа. Сваю задачу ён бачыць найперш у тым, каб 
узмацняць пачуццё трывогі, адчуванне небяспекі, якая навісла над 
сучаснікам. 

Слова і вера паэта нясуць адбітак выпакутаванага і пера-
жытага... 

Лірыка-публіцыстычны струмень застанецца ў паэзіі, знікнуць, 
перасохнуць яму не дасць само жыццё... 

 
* * * 

Практыка паказала, што і кананічны, так званы "сабраны" 
верш, і верш "свабодны" не процістаяць згушчанасці метафарычнага 
мыслення. У гэтым пераконвае, адначасна з творчасцю П. Панчанкі і 
іншых паэтаў, таксама і паэзія А. Куляшова 50-70-х гадоў, якая 
адлюстравала яго нястомны рост, накіраванасць да новых даляглядаў 
творчасці. У сярэдзіне 50-х гадоў у творчасці Куляшова ўсё больш 
выспявалі тыя новыя ідэйна-стылявыя якасці, якія вызначалі своеа-
саблівасць і навізну "Новай кнігі" (1964): шырыня духоўных гарызо-
нтаў, філасофская глыбіня, гістарызм мыслення. І яшчэ: жорсткі 
самааналіз — роздум аб свеце, місіі паэта і паэзіі, магчымасцях слова. 
Аб гэтым — вершы "Маё сэрца ў бары", "На пасадзе цяжкой", "На-
роджаны ў век наш гразовы" і іншыя, якія сведчаць пра далейшае 
пашырэнне мастацкага свету паэта, абагачэнне ўяўленняў аб духоў-
ных каштоўнасцях жыцця, умацаванне пачуцця адказнасці за "цяж-
кую пасаду паэта", якой ён не можа здрадзіць, таму што паэзія — яго 
лёс, абавязак. Тэмы вялікага сацыяльна-палітычнага значэння выра-
шаюцца ім як глыбока асабістыя, а інтымныя лірычныя матывы ўз-
німаюцца да ўзроўню актуальных сацыяльна-філасофскіх абагульнен-
няў. 

Слова паэта набыло асаблівую важкасць і перакананасць. 
На пасадзе цяжкой 
я працую, рабоце адданы.  
Не для славы сваёй, 
не для срэбра і не для пашаны. 

У паэзіі А. Куляшова сустрэліся, каб высветліць паміж сабой 
адносіны, словы: "работа", "пасада", "слава", "пашана", "натхненне". У 
цэнтры ўвагі паэта — духоўны свет нашага сучасніка, які сур'ёзна 
думае над жыццём, над лёсам, бачыць праблемы свайго часу, усё, што 
адбываецца навокал. 

Легкадумная слава — 
туман летуцення пустога 
Зранку днюе ў мяне, 



а пад вечар начуе ў другога. 
Срэбра ззяе раскошай, 
і сыта яно і адзета. 
Толькі бедна натхненнем — 
адзіным багаццем паэта. 
Я не супраць пашаны, 
працую, рабоце адданы, 
На пасадзе цяжкой, 
і не трэба мне большай пашаны1. 

"На пасадзе цяжкой " 
70-я гады, першая палавіна 80-х і наступны перыяд у паэзіі 

адзначаны паглыбленнем характару яе духоўнасці. Яна ўбірае ў сябе 
магутныя пласты народнага вопыту, адчуванне прыроды, уключае 
філасофскае асэнсаванне праблем жыцця і смерці. Экспрэсія і 
страсць апладняюць змест паэзіі, як і раней, але адначасова з'яў-
ляецца і нешта новае. Думка становіцца больш філасафічнай, дапа-
магаючы паэту пазнаць усеагульную сувязь з'яў, жыццядзейнасць 
чалавечага духу. У якасці аб'екта паэзіі ўсё часцей выступае не 
асобны факт, бытавая дэталь, выпадак, а сукупнасць фактаў, з'ява 
часу. Паэзію займае пытанне аб сэнсе жыцця, аб тым, у імя чаго 
людзі жывуць, працуюць, змагаюцца, пераадольваюць цяжкасці, 
аддаюць свае сілы і часам нават само жыццё. Прад'яўляе правы 
экзістэнцыяльная тэматыка — так званыя "вечныя" тэмы: жыццё і 
смерць, каханне, чалавечы лёс, вечнасць і хуткаплыннасць часу, пры-
рода і горад, творчасць, мастацтва, культура, гістарычнае мінулае, 
вера і нявер'е, дружба і адзінота, мары і расчараванні. Заяўляюць аб 
сабе праблемы свабоды, дзяржаўнасці, вайны, справядлівасці і не-
справядлівасці — тое, што закранае анталагічныя асновы чалавечага 
быцця і агульначалавечыя жыццёвыя каштоўнасці. Такі аб'ект 
паэтычнага асэнсавання патрабуе актывізацыі мастацкай думкі, 
падключэння ўсіх духоўных магчымасцей чалавека з апорай на 
багацце і мудрасць гістарычнага вопыту народа. 

Індывідуальны стыль, відаць, асабліва яскрава праяўляецца там, 
дзе паэт якраз і закранае вечныя тэмы і пытанні чалавечага быцця. 
"Новая кніга" А. Куляшова, яго зборнікі "Сасна і бяроза" (1970), 
"Хуткасць" (1976) і іншыя сталі вельмі важным этапам беларускай 
паэзіі паводле філасофскай праблематыкі, канцэптуальнай заверша-
насці, характару ідэйна-мастацкага абагульнення і ўнутранай насы-
чанасці лірызму. Яны вызначылі важнейшыя рысы яе стылявога 

                                       
1 Куляшоў А. Крылы. Мн., 1985. С. 190. 



аблічча і ў многім абумовілі філасофска-аналітычныя тэндэнцыі. Аў-
тар імкнуўся да глыбокага і ўсебаковага асэнсавання складаных жыц-
цёвых з'яў, раскрыцця маральна-псіхалагічнага вопыту сучасніка, яго 
духоўных магчымасцей. Лірычнае перажыванне ў А. Куляшова — 
апавядальнае па сваёй сутнасці. У асобе яго героя ("Я — трэці свет...") 
скрыжоўваюцца і злучаюцца прыватнае і агульнае, мінулае і 
будучыня, прастора, час, эпохі. 

Каб зразумець свой час, неабходна адчуць дыханне вечнасці: усё 
часцей бачым паэта ў роздумах — над мінулым і будучым, марамі і 
рэчаіснасцю, чаканнямі і іх ажыццяўленнем. Пільна ўглядаецца ён у 
мінулае, у перажытае, пераносіць адтуль у наш час вобразы мінулых 
дзён, каб адчуць агульнае ў сваім лёсе і лёсе іншых. У гэтай сістэме 
асабістых душэўных і паэтычных "каардыната набываюць глыбокі 
ўнутраны змест словы і пра "былых тысячагоддзяў дні", і пра буду-
чыню — "нязгаснага жыцця працяг". Стагоддзі і дзесяцігоддзі, увесь 
жыццёвы шлях і кароткія імгненні хуткацечнага жыцця становяцца 
часткамі ўсёабдымнага і шматмернага прасторава-часавага зместу 
яго кніг. Усё гэта патрабавала ўзбагачэння мастацкага вопыту і 
сродкаў выразнасці. А. Куляшоў быў цвёрда перакананы: "Ніхто, ні 
эпік, ні лірык, ні паэт-трыбун, не мае права быць у працяглым палоне 
адных і тых жа тэм і набытых ім паэтычных сродкаў. Крыўдна бывае 
за талент мастака, калі ім з верша ў верш эксплуатуюцца адны і тыя 
ж росы, вясёлкі, крыніцы, васількі, шумныя вятры, бары, струны, хвоі 
і інш. Хоць, здаецца, паэт не стаіць на месцы, стварае на аснове 
набытых вобразаў разнастайна магчымыя варыянты іх, але такі рух 
мог бы быць і больш шпаркі"1. 

Даўно вядома і не раз паўторана, што стыль — гэта чалавек, а 
паэзія — адбітак чалавечых перажыванняў. На паэта ўплывае сам 
час, а на паэзію — яго формы. Паэтыка А. Куляшова новая і 
адначасова старая як свет. Навацый, якія б кідаліся ў вочы, у яго не 
знойдзем. Вечнасць тэмы адпавядае традыцыйнасці формы. 

Я, ўлюбёны ў жыццё, не скаруся пагрозе  
На праводзінах тых, на памінках старых.  
Выйду з лесу і стану ў зімы на парозе  
Дрэвам я, што лістоў не губляе сваіх. 
Я трымаў іх з вясны, да вясны датрымаю,  
Не развею па свеце, не кіну ў бяду,  
Дружным пошукам іх новы май прывітаю  
І з адзінаю просьбай на дол упаду: 

— Адгукніся, вясна, мне зязюляй з-за рэчкі,  
Дай яшчэ раз прыпасці да любай зямлі  
І каштанаў сваіх незгасальныя свечкі  
Над маёй адшумеўшай вясной запалі!..1 

"Пра восень" 
Тут надзвычай абвострана адчуванне жыцця, перад якім нішто 

нават страх смерці. 
Стыль Куляшова звяртае на сябе ўвагу гарманічнай зладжа-

насцю і ўраўнаважанасцю жыццёвых і паэтычных ісцін. Строгі лад 
верша, ёмістасць перажывання, мастацкая завершанасць вобраза дае 
магчымасць паэту заставацца і касмічным, і асабістым, інтымным 
адначасова. Паэзія А. Куляшова насычана глыбокім драматызмам. У 
яго творах знаходзім незвычайную канцэнтрацыю зместу, думкі і 
пачуцця. 

Сцвярджае час: заўжды жыццю на змену  
Прыходзіць смерць, 
для ўсіх — адзін закон,  
І некалі жыццёвую арэну  
Пакіне род людскі на схіле дзён.  
Ты клічнік ставіш, час! 
А я — пытальнік:  
А што, калі закон парушыць той  
Мой слаўны род і вынайдзе — стваральнік —  
Жывы бялок, што злучыцца з вадой  
І дзікаватым племем неўміручым  
Расселіцца па ўсіх мацерыках?..2 

Ёсць падставы сцвярджаць, што ў яго паэзіі мастацкае пазнанне 
злучаецца з навуковым. У свой час А. Эйнштэйн прызнаваўся, што 
Дастаеўскі (які, як вядома, называў свой рэалізм "фантастычным") 
даў яму больш, чым вышэйшая матэматыка Гаўса. Гэты кантакт 
паміж імі адбыўся, відаць, на нейкім светапоглядным узроўні і быў 
абумоўлены адзінствам духоўных "звышзадач", якія стаяць перад 
кожным з іх. Пазнанне свету, шляхі сацыяльнага і маральнага 
прагрэсу, сусветная гармонія і чалавек, яго лёс, адносіны да будучага 
— усё гэта вельмі хвалявала і Дастаеўскага, і Эйнштэйна, якога 
захапляў складаны дэтэрмінізм у паводзінах герояў рускага раманіста 
(вядомае "раптам"). Свет Эйнштэйна меў патрэбнасць у новым, больш 
глыбокім узаемапранікненні аб'ектыўнага і суб'ектыўнага, у новым — 

чалавечым! — вымярэнні сувязей паміж з'явамі, якія адкрывала 
навука. 

Ідэі Дастаеўскага і Эйнштэйна, іх думкі і адкрыцці пэўным 
чынам уплываюць на характар сучаснага мастацкага мыслення. Іх 
адлюстраванне знаходзім і ў "Новай кнізе" Куляшова — паэта, які 
надзіва глыбока адчуваў адзінства свету і гістарызм яго развіцця, 
усеагульную сувязь з'яў. 

Хацеў бы век, які ўжо на зыходзе,  
Забраць мяне з сабой, а я руку  
Гарачую працягваю прыродзе —  
З дваццатага ў трыццатае стагоддзе1. 

Гармонія інтэлектуальнага і эмацыянальнага пачаткаў з'яў-
ляецца стылеўтваральным цэнтрам паэзіі А. Куляшова. "Новая кніга", 
а таксама зборнікі "Сасна і бяроза", "Хуткасць" і іншыя намнога 
абагацілі асацыятыўныя магчымасці беларускай паэзіі. А. Куляшоў, як 
і П. Панчанка, стаў прызнаным майстрам разгорнутай асацыятыўнай 
метафары, вельмі актыўнай у адносінах да часу, здольнай пранікнуць 
у сутнасць з'явы. У вершы "Сасна і бяроза" такая метафара бачыцца 
нам у касмічным вобразе сасны і бярозы, якія трымаюць на сваіх 
каранях зямны шар: "А што, як Зямлю нашу выпусцяць з рук Сасна і 
бяроза?" Думка паэта накіроўваецца ў касмічныя далячыні, якія 
трансфармуюць жыццёвыя ўражанні ў духоўнае адзінства асаблівай 
уласцівасці, нараджаючы свае "паэтычныя" прасторава-часавыя і ма-
ральныя вымярэнні: паэзія Куляшова сцвярджае глыбіню і маштаб-
насць думкі, роўнай свайму стагоддзю, блізкай яго трывогам і клопа-
там. Верш паэта адзначаны "крутым рытмам" сённяшняга дня, у 
якім, аднак, аўтару бачацца і рысы вечнага, устойлівага. Ён 
красамоўна сведчыць аб тым, наколькі абнавілася пачуццё часу і 
прасторы ў яго кнігах і як абагацілася яго лірычнае "я", здольнасць па-
новаму ўспрымаць рэчаіснасць — "паміж будучым і былым". Паэту 
быццам бы прыходзіцца жыць і ў сённяшнім, і ў мінулым, якія як бы 
перамешаны ў яго свядомасці. Гэта яго духоўная пазіцыя, якая, грун-
туючыся на ўсім перажытым, давала магчымасць глыбей зразумець 
рэчаіснасць, дапамагае ўбачыць жыццё ў руху, у змяненнях, 
успрымаць яго як працэс. 

А. Куляшоў адмаўляў статычнасць быцця ў імя яго руху, 
барацьбы процілегласцей, парыву да бясконцасці. Збліжэнне розных 
душэўных планаў, проціборства пачуццяў падкрэсліваліся скразной 

рыфмоўкай, пераносамі, павелічэннем страфы да размераў вялікага 
сінтаксічнага перыяду, рознымі формамі гукавой інструментоўкі. 

Сэнсавая ёмістасць стылю А. Куляшова асабліва ўзрасла ў яго 
творах канца 60-х — пачатку 70-х гадоў. Гаворачы пра верш "Ужо 
даўно абрус зімовы...", А. Кучар, спыняючыся на радках "Яму, без 
мовы, як называць вясну вясной?", вельмі дакладна адзначыў, што 
аўтар "даўно адмовіўся ад устарэлых і ўжо зааўтаматызаваных форм 
паэтычнасці, калі спяванне птушкі, шум лесу, бег ручая, толькі 
названыя, былі і паэтычнымі катэгорыямі. Цяпер інакш. Мала ска-
заць, што лес маўчыць. Як аб прыроднай з'яве, гэтым будзе сказана 
ўсё. Паэзія з'явіцца ад іншага. Лес нямы. Ён паўстае перад намі як 
жывая істота, якая пакутуе ад сваёй нематы. А яму без мовы нельга 
назваць "вясну вясной". Вось у гэтым радку і галоўнае. Здаецца, гэты 
нямы як бы корчыцца ад натугі, каб выкрыкнуць ёмкае, агністае 
слова "вясна"1. 

Немату лесу дапамагае пераадолець зязюля, якая абуджае яго 
сваім кукаваннем. Гэтаксама, хоча сказаць паэт, і чалавечая пры-
сутнасць у свеце надае яму сэнс і разумнасць. А. Куляшову была ўла-
сціва незвычайная шырыня грамадскіх сувязей чалавека з жыццём, 
гісторыяй, светам. Паэта хвалююць лёс свету і лёс асобнага чалавека, 
тэма памяці, часу, радзімы. Ён шукае асноваўтваральныя духоўныя 
каштоўнасці, на якіх грунтуецца нармальная, асэнсаваная чалавечая 
жыццядзейнасць і якія здольны зберагчы асобу ў драматычных 
абставінах канца XX стагоддзя. 

Выдатная старонка сучаснага беларускага паэтычнага эпасу — 
паэмы А. Куляшова. Ён многага дасягнуў у пошуках вялікай поліфа-
нічнай формы, якая адпавядае духу сучаснасці. Паэма "Варшаўскі 
шлях" прысвечана памяці выдатнага рускага паэта А. Твардоўскага, з 
якім А. Куляшова яднала яшчэ з 30-х гадоў моцная дружба. Лёс А. 
Твардоўскага складаўся вельмі драматычна і адбіў у сабе драматызм і 
складанасць самога часу. Пра гэта расказваецца ў паэме. Вобраз 
рускага паэта намаляваны з вялікай любоўю — гэта чалавек "з душой 
жняі, з рукамі каваля", разумны і добры. У паэме шмат рэмінісцэнцыі! 
з яго твораў: "а ўсё ж. а ўсё ж", "за далью даль", "запоўнены тавары-
шамі бераг" і інш. З эмацыянальнага боку паэма не толькі не пазбаў-
лена прастаты і непасрэднасці — яны ў ёй дамінуюць. Тут у А. 
Куляшова не знойдзем якіх-небудзь штучных "эфектаў". У той жа час 
— і гэта галоўнае — яна глыбока прасякнута філасофскім настроем, 

жаданнем разгадаць паэтычны феномен і "таямніцу чалавечага 
быцця", зразумець прызначэнне чалавека. 

Хай ісціны старэюць з году ў год,  
Хай сэрца разрывае гук жалезны,  
А ты за ўсё ў адказе, мой балесны.  
За справу, за дзяржаву, за народ1. 

У паэме адлюстравалася арганічная сувязь паэзіі з светаад-
чуваннем сучаснага чалавека, вострае пачуццё асабістага дачынення 
да лёсаў усяго чалавецтва. 

Паэт апеляваў да чалавечага розуму. Вядома, разумны рацыя-
нальны пачатак у паэме не зводзіцца да адных афарызмаў. Значэнне 
ідэйных і маральных каштоўнасцей аўтар імкнецца вызначыць з да-
памогай дакладнага, свабоднага ад якіх-небудзь упрыгожванняў вер-
ша. Ён узнімае пытанне аб перспектывах чалавечай цывілізацыі, аб 
лёсе яе духоўнай і матэрыяльнай культуры, аб пераемнасці, развіцці 
маральнага пачатку. Паэма адзначана шырынёй і пранікнёнасцю 
сацыяльна-гістарычнага і філасофскага погляду на свет. 

Апошняму зборніку вершаў А. Куляшоў даў назву "Хуткасць", на-
дзяліўшы само паняцце "хуткасць" глыбокім вобразным зместам. Яно 
раскрывае не толькі адну з тыповых прыкмет нашага часу — хут-
касць, але і адначасова сцвярджае яго разуменне паэтычнай твор-
часці — "хуткасць думкі", звязанай са сваёй эпохай і абумоўленай яе 
патрабаваннямі. 

Ёсць хуткасць гуку, ёсць — звышгукавая.  
Ёсць хуткасць зор, прыкметная для ўсіх.  
Яшчэ ёсць хуткасць думкі, хуткасць тая,  
Што, як святло, стагоддзе абганяе,  
З тысячагоддзем размаўляе ўслых2. 

І па апошні свой дзень А. Куляшоў захаваў незвычайную рухо-
масць душы. Гэта выдатны прыклад мастака-наватара, які смела 
развіў класічныя традыцыі паэзіі, сцвярджаў думку аб бясконцым 
развіцці свету, аб гармоніі чалавека і жыцця. Яго паэзія стымулюе 
мастацкія пошукі іншых паэтаў, схільных да паглыблення філасоф-
ска-аналітычных, медытатыўных тэндэнцый у сваёй творчасці, якія 
растуць і ўзмацняюцца разам з інтэлектуальнымі магчымасцямі суча-
снай асобы. Паэзія роздуму з'яўляецца праяўленнем яе інтэлекту-
альнага жыцця. 

Каб перадаць інтэлектуальную атмасферу часу, паэты імкнуліся 
да засваення свабоднага верша. Праўда, інтэлектуалізм і філасафіч-
насць выступаюць не толькі ў форме верлібра. Сяргей Дзяргай (1907-
1980) звяртаўся і да традыцыйнага верша і да больш раскаванага. 

Колькі ў ім моцы,  
Ў маленечкім зерні.  
Кволым на погляд,  
Нібыта мізэрным... 
Аптымістычна  
Настроена зерне:  
Што вінавата —  
Людзям яно верне... 
Часам шкада яго  
Ў жорны, на мліва,  
Гэта маленькае,  
Дзіўнае дзіва1. 

"Зерне " 
Вершы паэта сведчылі пра важкасць і значнасць яго асабістага 

жыццёвага вопыту, які дыктаваў тэмы — вечныя і заўсёды новыя: 
вера ў людское дабро, чалавечнасць, здольнасць да маральнага ўда-
сканалення. Знешне яго вершаваныя формы часта выглядалі трады-
цыйна, нават старамодна (у параўнанні, скажам, з так званымі су-
часнымі "метаметафарыстамі"), але гэта толькі на першы погляд. Аса-
блівасці формы ў С. Дзяргая былі строга падпарадкаваны змястоўным 
задачам. Лірычнае дзеянне падкрэсліваецца, узмацняецца сродкамі 
гнуткай, выразнай, па-сапраўднаму экспрэсіўнай паэтыкі. 

...Быў дух, ператвораны 
ў полымя. 
Мужнасць нараджала герояў. 
Помста нараджала герояў.. 
Надзея нараджала герояў. 
Крыўда нараджала герояў. 
Смутак нараджаў герояў. 
Адчай нараджаў герояў. 
І толькі здрада — нараджала 

тхароў...2 
Паэтычная думка перадаецца ўжо самім гучаннем слоў. 

У С. Дзяргая прысутнічаюць элементы і іншага паэтычнага ладу, 
сродкі рацыянальна-ўмоўнай паэтыкі, у аснове якой было жаданне 
паглыбіць мастацкую думку, забяспечыць яе вопытам перажытага. 

Творчасць Аляксея Пысіна (1920-1981) — гэта яшчэ адзін 
беларускі паэт, адораны талентам філасафічнасці,— развівалася, 
можна сказаць, у межах традыцыйнай паэтыкі, але стымулявалася 
рухам дапытлівай філасофска-аналітычнай думкі. Сваім аўтарытэтам 
арыгінальнага і самабытнага мастака ён падтрымліваў "куляшоўскі" 
напрамак у беларускай паэзіі. Духоўнасць гэтага паэта — у імкненні 
да гармоніі думкі і этыкі. Ён імкнуўся прасачыць лёс каштоўнасцей 
народнага жыцця, створаных стагоддзямі, у сучасны "машынны век". 
"Водгулле далёкіх запаветаў Патрабуе вернасці маёй". 

Шчырасць і задушэўнасць — пярвічныя рысы паэзіі А. Пысіна, 
яны дапамагаюць яму адкрываць свет і абжываць яго сваім словам. 
Жыццёвасці пачуццяў, натуральнасці тону адпавядае мова — прос-
тая, дакладная, інтанацыйна гібкая. Яе ніколькі не абмяжоўваюць 
"умовы паэтычнай гульні" — рыфма, строфіка, рытм. Паэт не толькі 
свабодна адчувае сябе сярод гэтых (для некаторых жорсткіх) патраба-
ванняў — яны дапамагаюць яму выражаць змест — пісаць рыфмай, 
гукам, колерам. 

Лірыка А. Пысіна — гэта ў многім лірыка памяці. Паэт вельмі 
востра адчуваў дыялектыку адзінства традыцыйнага і новага, 
сучаснага і "вечнага" ў жыцці. Відаць, таму ёй і любіць такія даўніш-
нія словы, як "жыта", "жорны", "колас", "корань", "вузел", "споведзь"... 
Старое слова, становячыся ў новую сістэму, само абнаўляецца, набы-
вае свежыя фарбы. Адкрываюцца новыя перспектывы выразнасці. У 
духоўным плане для паэта няма падзелу жыцця, часу на сучаснае і 
мінулае. Адсюль, думаецца, такія глыбокія і абвостраныя адчуванні і 
сумненні: 

Ці дойдзеш ты.  
Адбеленае слова,  
Да тых, 
Каму хацеў бы перадаць?..1  

"...І ўсё магла..." 
Яму адкрываецца сэнс вечнасці: вечнае — усё тое добрае, што 

зрабіў ты для людзей, што пакідаеш ім у спадчыну; і сябе самога паэт 
адчувае не інакш, як сувязным паміж былым і наступным. Адсюль і 
вострая памяць на перажытае, і ўпэўненасць, што лепш за яго аб 
перажытым ніхто не раскажа. Таму вяртанне "да самага пачатку 

                                       
1 Пысін А. Выбр. тв.: У 2 т. Мн., 1989. Т. 1. С. 195. 



шляху", у дзяцінства,— адно з любімых паэтычных падарожжаў А. 
Пысіна. 

І не толькі ў дзяцінства — у мінулае наогул. Вопыт і мудрасць яго 
з намі: "Талстой на коніку мышастым, Гамер з арэхавым кійком". Да 
самага апошняга часу не пакідала паэта памяць аб перажытай вайне, 
непасрэдным удзельнікам якой ён быў. 

Адыходзяць далей батальёны —  
Ад баёў, ад апошняй вайны.  
І не раз, і не двойчы калоны  
Абагнулі наўпрост шар зямны1. 

"Адыходзяць далей батальёны..." 
Тыя, хто загінуў, даводзіць паэт, не хочуць расставацца з чала-

вецтвам, пакідаць "шар зямны". Іх маральны вопыт павінен стаяць на 
варце жыцця. 

Герою А. Пысіна глыбока ўласціва імкненне да натуральнай 
раўнавагі з навакольным асяроддзем. 

І штосьці ад дрэва ў мяне,  
І штосьці ад птушкі журботнай.  
І штось замірае употай.  
І штось ажывае ва мне2. 

"А я на лясным рубяжы... " 
У стылі А. Пысіна відаць арыгінальнасць яго бачання, жыццёвая 

канцэпцыя асаблівасці таленту. Ён хацеў прымусіць чытача духоўна 
яму суперажываць, мацаваць нітачку, што "працягнута ў вякі". 

Карціны жыцця, пейзажы, намаляваныя А. Пысіным, звычайна 
нясуць пэўную маральную нагрузку, але гэта не збядняе іх хараство і 
пластыку. 

Яблыкі дождж вымыў на балконе,  
І святлейшы стаў пачатак дня.  
Дзесьці тупаюць пад дубам коні,  
Дзесь бярэ ваду мая радня...3 

"Яблыкі дождж вымыў на балконе... " 
Словаспалучэнні тут перадаюць стан, момант, працэс жыцця. 

Імкненне да дакладнасці і паўнаты выражэння пачуццяў адлюстроў-
ваецца ў мове. Слова паэта становіцца "плынным" (выраз Л. М. Тал-
стога): "Цені неданесеных штыкоў", "густая медзь з галін сцякае", "бя-
розавае святло" або яшчэ больш нечакана — "сухое святло". Прырода ў 
Пысіна паўнаважкая, цяжкая: тут мора "пераварочвае глыбіні"; па 

роднаму магілёўскаму небасхілу коціцца хмара, "струменячы гул", і 
лес стаіць, таксама "гулам апавіты". У адным з вершаў ён гаворыць: 
"Пасля дажджу... у паветры пругкі цень вады". "Пругкі цень вады" — 
гэты вобраз палоніць сваёй пластыкай, дакладнасцю і прыгажосцю. 
Паэтыка А. Пысіна ў многім узыходзіць да традыцыйна-песеннай 
яснасці фальклорных узораў. Услухайцеся, напрыклад, у наступныя 
яго радкі: 

Ляда — чорнае свята, 
А ля валуна —  
На ўсё сціхае ляда  
Рабінка адна. 
Па пяску, па суглінку  
З вясны у вясну  
Сірацінку-рабінку  
Нясу і нясу... 
На апошнім прыпынку  
Ў суровай жальбе  
Апушчу я рабінку  
На грудзі сабе1. 

"Ляда — чорнае свята..." 
Сітуацыя фальклорная, аднак гэта акалічнасць не толькі не 

прыгнятае індывідуальна-асабовы пачатак, але і дае яму дадатковыя 
магчымасці самавыяўлення. 

Апошнія кнігі А. Пысіна даюць падставы гаварыць пра рэальнае 
ўзбагачэнне стылявых дамінант яго паэзіі: узмацняецца размоўнасць, 
публіцыстычная напружанасць вершаванай мовы, хаця не знікаюць 
напеўнасць і плаўнасць — рысы, уласцівыя традыцыйнаму вершу, 
звязанаму з развіццём рэалістычна дакладнага стылю, не пазбаўле-
нага, аднак, асацыятыўнасці і метафарычнасці. 

Яшчэ адно імя ў гэтым радзе — Міхась Стральцоў (1937-1987), 
які пакінуў значную спадчыну не толькі як паэт і празаік, але і як 
крытык. Яму вельмі падабаліся вось гэтыя радкі Аляксея Зарытага 
(1911-1987): 

Без мітусні і тлуму  
У цішы, 
З нязменнасцю трывалай, 
неадольнай  
Дзесь у глыбінях сэрца і душы  
Ярчэюць словы вернасці павольна. 

Ён высока ацаніў іх у рэцэнзіі на зборнік А. Зарыцкага "Мая 
асяніна". Філасофская лірыка, на думку М. Стральцова, папрабуе 
вялікага жыццёвага вопыту, яна заснавана на ісцінах, суаднесеных з 
"светам", глыбока перажытых, правераных і сэрцам, і розумам, і 
гадамі. Ісціны, да якіх прыходзяць паэты,— простыя і значныя, за імі 
вялікае, поўнае роздуму чалавечае жыццё. 

Дарэчы сказаць, у вершах А. Зарыцкага, асабліва апошніх, 70-х 
гадоў, усё гэта сапраўды было. Вось адзін з такіх узораў: 

Над Дняпром ты крэп і рос,  
Там сталеў з рыбацкай верай:  
Маніць бераг — сведчыць плёс,  
Плёс зманіў — засведчыў бераг. 
Зразумеў ты,— Скрозь і спрэс  
Ёсць закон, ён без патолі:  
Поле крадзе — бачыць лес,  
Лес украдзе — убачыць поле. 
Так любы намоўны цень  
Пройме праўды моц скразная:  
Дзень загубіць — ноч пазнае,  
Ноч заб'е — пазнае дзень. 

Пафас лірыкі самога М. Стральцова — адкрыццё і пазнаванне 
свету і самога сябе. Звычнае, даўняе, будзённае раскрывала сябе ў 
глыбіню, хвалявала да слёз. 

Звяртае на сябе ўвагу страфічная будова верша і адмысловая 
рыфмоўка. 

Чаму так згадваем былое,  
Свае ранейшыя часы  
На той, што на схадку, палове  
Жыццёвай нашай паласы?.. 
Нібыта толькі й разгарнення,  
Нібыта толькі й захаплення,  
Што ў несур'ёзнай той журбе...  
Але ж і болей, чым імгненне,  
Не прыме вечнасць ад цябе1. 

"Чаму так згадваем былое... " 
Метафорыка і вобразнасць М. Стральцова — прадметна-

плоцевыя, "вобмацныя", як сказаў бы В. Ластоўскі. 
Як паэт М. Стральцоў часта звяртаўся да станаўлення пачуцця, 

да такога стану душы, які абяцае нараджэнне новай якасці. У 

стылявым плане яго вершам уласцівы тонкі лірызм, душэўная 
шчырасць і спавядальнасць у арганічным спалучэнні з любоўю і 
цікавасцю да шматфарбнага свету чалавечага быцця, рэалістычна 
дакладнай дэталі і падрабязнасці, высокае псіхалагічнае майстэрства. 

Да інтэлектуальна-філасофскай плыні можна аднесці і паэзію П. 
Макаля. Гэта пацвярджаюць і самыя апошнія кнігі: зборнікі вершаў 
"Поле" (1978), "Смак яблыка" (1980), "Калыска долі" (1984), "Асенняя 
пошта лістоты" (1987). Яго інтэлектуалізм з'ядноўвае ў сабе 
публіцыстычнасць і філасафічнасць, што надае вершу аб'ём і глыбіню. 
Часта ён звяртаецца да народнага вопыту. 

Да Стральцова ён не падобны. У П. Макаля свая інтанацыя, свой 
лірычны пульс, які забяспечваецца сродкамі як "сабранага", так і 
"свабоднага" верша. 

Калі б пачаць нанова,  
усё было б не так...  
Я абмінуў бы пасткі бед,  
якія мяне падпільноўвалі.  
Як абмінуў бы?  
Людзі яшчэ не стварылі 
карту, 
якая б пазначыла  
мясціны бед і катасроф,  
што нас падпільноўваюць...  
Дзень мой заўтрашні,  
абміні  
калдобіны,  
стромы  
і камяні1. 

"Калі б пачаць нанова... " 
Адчуваецца рука майстра, які ўмее падпарадкаваць форму 

задачам зместу. Ды формы, па праўдзе сказаць, тут і не відаць — яна 
ўся перайшла ў змест, прытчу, малітву, сагрэтую шчырасцю і 
душэўным цяплом. Паэзія П. Макаля моцна звязана з сучаснасцю, для 
выяўлення якой паэт шырока выкарыстоўвае ўмоўна-асацыятыўную 
вобразнасць, сродкі іроніі і сатыры, розны тып верша. "Не будзе пе-
рабольшаннем сказаць,— пісаў ён,— што наш век —'гэта пераважна 
век думкі. Маштабнасць мыслення, філасафічнага роздуму над 

жыццём, шырыні мастацкіх абагульненняў — вось чаго патрабуе ад 
лірыкаў час"1. 

Вядома, П. Макалю не чужая і пластыка, але не ў ёй самой па 
сабе справа — яна падначалена больш агульным паэтычным ідэям. Ён 
здольны ўзбуйняць рэчаіснасць, мастацкі вобраз у яго паэзіі развівае 
свае асацыятыўныя магчымасці. Узрастае роля метафары, раскава-
нага верша. Рэчаіснасць абагульняецца ва ўмоўна-асацыятыўных 
сімвалах. 

Талент паэта-філосафа рэдкі, таму што для гэтага мала аднаго 
эмацыянальнага пачуцця жыцця, мала ўмення пісаць вершы, думаць 
вобразамі... Патрэбна сталасць светапогляду, які, у сваю чаргу, ста-
новіцца актыўным у эстэтычным плане — дабратворна ўплывае на 
развіццё майстэрства. 

— Вы адкуль? 
— Мы — ад куль. 
Мы — з вайны. 
Мы — званы. 
Мы — дамы. 
Мы — дымы. 
Каміны. 
Камяні2. 

Рыфма ў паэта скіравана на выяўленне ўнутранай формы слова. 
Яна змястоўная па сваёй эстэтычнай сутнасці. 

Лірычны герой П. Макаля — чалавек з вострым зрокам і 
пачуццямі. Аднак у вершах паэта няма таго характэрнага, скажам, 
для А. Лысіна і М. Стральцова "абвалакваючага", адухаўляючага 
лірызму, які ўключае ў сферу свайго прыцягнення ўсе прадметы і 
з'явы навакольнага свету, усе адчуванні. 

Умоўнасць у яго, аднак,— пры ўсёй нечаканасці формы — рэдка 
супярэчыць зместу, таму што накіравана на асэнсаванне пэўных 
рэальных з'яў. Сумяшчаючы малое з вялікім, звычайнае з 
незвычайным, ён па-свойму абжывае свет, умее знайсці незвычайны 
ракурс, пераасэнсаваць семантыку слова і ў многім дабіваецца 
жадаемага выніку. "Бор, як роздум, глыбокі",— гаворыць ён, смела 
спалучаючы ў адным вобразе вельмі аддаленыя паняцці. 

Мова яго — афарыстычная: "мае радкі — працяг маёй рукі", 
"мой лес — мой лёс", "...пасланнік поля — хлеб", "робат-лектар" і "ў 
травы забіраюць правы"; "вытокі — вы-токі"... 

                                       
1 ЛІМ. 1962. 22 верас. 
2 Макаль П. Поле. Мн., 1978. С. 53. 



Філасофска-інтэлектуальная паэзія мае свае — лірычныя (думка-
перажыванне) — аргументы і доказы, якія грунтуюцца на глыбокім 
засваенні чалавечага вопыту. Гэта добра бачна ў Анатоля Вярцін-
скага, паэзія якога звязана з развіццём псіхалагічна паглыбленага, 
аналітычнага стылю. Маральнае быццё чалавека, свет яго духоўнай 
дзейнасці — вось што асабліва цікавіць паэта. Ён робіць упор на 
думку, не баючыся пры гэтым ні сухасці, ні празмернай разваж-
лівасці. Многія яго вершы накіраваны на даследаванне, аналіз якой-
небудзь праблемы. У гэтым сэнсе вельмі характэрны верш "Данайцы", 
у якім аўтар выступае супраць атаясамлівання пільнасці з падазро-
насцю, а таксама такія творы, як "Бяссрэбранікі", "Дзівак-чалавек", 
"Хунвейбіны", "Я фільм глядзеў...", "Дзве паралельныя прамыя", 
"Высокае неба ідэала" і інш. Вярцінскаму блізкі аўталагічны прынцып, 
які вядзе да збліжэння паэзіі з прозай. Аднак "празаізацыя" верша не 
прыводзіць у яго да змяшэння мовы паэтычнай і празаічнай, хоць 
мова паэта "графічная", "лагізаваная" — у процілегласць, скажам, 
"жывапіснаму" Р. Барадулін. 

А. Вярцінскі ахвотна і часта звяртаецца да слова "нявобразнага", 
звычайнага, будзённага. У гэтым праявіўся своеасаблівы анты 
эстэтызм паэта. 

Людзі простыя гадаюць,  
знаць жадаюць і пытаюць,  
што людзі вялікія ядуць. 
А людзі вялікія тое ядуць,  
што людзі простыя ім дадуць.  
Яшчэ гадаюць людзі простыя,  
на чым вялікія людзі спяць,  
хаця ткуць самі коўдры і просціны,  
хаця самім даводзіцца слаць...  
Ах, простыя людзі, простыя людзі,  
калі вам усё зразумела будзе?1 

"Людзі простыя гадаюць..." 
Эстэтычная рэальнасць ствараецца тут з дапамогай "нявоб-

разнай" мовы, "простых" слоў, што ўзмацняюць натуральнасць і 
канкрэтнасць душэўнага жэста паэта. Праўда, у інтарэсах "справы" 
ён захоўвае страфічную будову верша, рыфму (некалькі спрошчаную: 
ядуць-дадуць), стварае своеасаблівую атмасферу наіўнасці, якая 
садзейнічае ідэйна-маральнаму "завастрэнню" ўнутранай праблема-
тыкі твора, робіць больш выразнай і даходлівай асноўную думку. 

                                       
1 Вярцінскі А. Выбранае. Мн., 1973. С. 127. 



У некаторых творах паэта ёсць нешта ад трактата, прытчы, 
навелы. Элементы паэтыкі іншых жанраў пераасэнсоўваюцца і 
становяцца прыёмамі вершаванага маўлення. 

Не дражніце гусей, 
не дражніце гусей.  
Гусі будуць крычаць яшчэ галасней.  
Гусі любяць, каб іх шанавалі:  
яны, гусі, Рым ратавалі.  
Каб не гусі, загінуў бы Рым,  
каб не гусі, дык пала б імперыя.  
Не дражніце гусей, а спявайце ім гімн:  
"Гусі белыя, гусі верныя..."  
Стаўце чучалы іх у музей...1 

"Не дражніце гусей " 
Гусі ў дадзеным выпадку — гэта той камандна-бюракратычны 

апарат, які жыве сваімі ўяўнымі заслугамі і не церпіць іншых да сябе 
адносін, як толькі павага і пакланенне. 

Інтанацыя паэта набліжаецца да жывой канкрэтнай гаворкі, 
хоць і не пазбаўленай пэўных паэтычных умоўнасцей. Сувязь са 
старажытным антычным сюжэтам надае вершу інтэлектуальную 
глыбіню і ставіць саму сітуацыю ў пэўны гістарычны рад. 

Часта паэт звяртаецца да лагічнай аргументацыі. 
Не называйце ракеты крылатымі.  
Такім эпітэтам іх называць —  
гэта амаль што паэтызаваць.  
Тут памяркоўныя занадта мы.  
Пакінем прыметнік гэты за рэчамі,  
за тымі справамі чалавечымі,  
з якімі здаўна стасуецца ён:  
крылаты вецер, крылаты звон,  
крылатая мара, вера крылатая,  
крылатая муза, крылаты Пегас...2 
"Не называйце ракеты крылатымі" 

Стылістыка верша адзначана мноствам "нявобразных" выказ-
ванняў. Паэт даволі часта звяртаецца да паняційнага мыслення, апус-
кае падрабязнасці. Аднак у лепшых сваіх вершах ён пераадольвае 
пэўную "аголенасць" думкі, сцвярджае прыналежнасць чалавека да 
чужога лёсу, да трывог і радасцей іншых людзей. 

                                       
1 Вярцінскі А. Хлопчык глядзіць. Мн., 1992. С. 254-255. 
2 Вярцінскі А. Хлопчык глядзіць. С. 281. 



Афарыстычная ёмістасць, бляск доказаў, нечаканасць супастаў-
ленняў, рацыяналістычная аголенасць думкі цэняцца сёння нароўні з 
музычнымі і пластычнымі магчымасцямі верша. Такая тэндэнцыя 
добра праглядваецца ў творчасці А. Вярцінскага, калі звярнуць увагу 
на яго схільнасць да некаторай "лагізаванасці" пісьма. Гэта ўласціва і 
некаторым іншым паэтам, у якіх знаходзім прыкметы такога ж 
"лагізаванага" мыслення, якое, аднак, не збядняе жыццёвую 
змястоўнасць іх мастацкага стылю. 

Ёсць у нас і такая з'ява, як "навуковая паэзія". Яе ўзоры 
знаходзім у творчасці Аляксея Русецкага (1912-2000), якому, дарэчы, 
у маладосці давялося працаваць у навукова-даследчай лабараторыі. 
Той час, напэўна, і прыгадаўся яму ў вершы "Муза ў белым халаце". 

Мушу зноў працаваць на старой пасадзе,  
пешчу зноў загрубелыя рукі я,  
усміхаецца Муза мне ў белым халаце —  
лабарантка мая... 
Я асуджаны бачыць, бы вокам рэнтгена,  
нават рэбры красы.  
Не бянтэжыць і гэтым мяне прафесія:  
там, дзе зрок ламае сваё вастрыё, м 
не б адкрыць новы край  
і дзіва тваё,  
о паэзія!1 

Само паглыбленне нашых ведаў аб прыродзе, такім чынам, 
становіцца прадметам паэзіі. Што гэта дае? Адзін з вершаў А. 
Русецкага так і называецца — "Адкрыццё". 

Нядаўна, 
з майго пальца ўзяўшы кроў  
і сок з далоні клёна,  
біяхімік 
адзнаку нашай крэўнасці знайшоў:  
здаўна з зялёным другам  
сваякі мы... 

Гэтае "сваяцтва" вельмі важнае для паэтычнай канцэпцыі А. 
Русецкага. 

Адзіны ў нас жыве гарэння дух,  
што бачыцца ў двух колерах прывычных,  
але ўзвіхрыцца сіверам кастрычнік —  
палае барвай мой зялёны друг. 

                                       
1 Русецкі А. Два колеры жыцця. Мн., 1973. С. 73. 



Пафас паэтычнага адкрыцця, заўважце, уплывае на гучанне 
верша, мяняе яго рытміку і інтанацыю, "збірае" яго, пераадольваючы 
празаічную адвольнасць. 

Нібы сцягі, мне дрэвы агнявыя  
шумяць аб нашай крэўнасці лісцём...  
Мы ўсе — чырвоныя,  
і, як стыхія,  
мы неадольныя,  
бо мы — жыццё!1 

Чалавек — частка прыроды,— сведчыць філасофская навука. 
Паэт даводзіць гэта сваімі мастацкімі сродкамі пазнання жыцця. 

Фарміруючы свой стыль, ён шырока выкарыстоўвае навукова-
тэхнічную лексіку, не баіцца набліжэння да "прозы". Аднак яго духоў-
ны вопыт звязаны не толькі з камернай прасторай навуковых лабара-
торый, а галоўным чынам набыты ў шырокім свеце жыцця, што 
значна павышае цікавасць да яго творчасці. 

Паэт і сёння не адрываецца ад зямлі, нават калі імкнецца спа-
сцігнуць паэтычны змест навуковых ведаў і законаў. У вершы "Пра-
метэй", які мае падзагаловак "Паводле К. Ціміразева", таксама выка-
рыстаны ў пэўным сэнсе навуковы сюжэт. Аўтар адштурхоўваецца ад 
старажытнай легенды аб Праметэі, які ўхапіў у багоў нябесны агонь. 
Да гэтага часу людзі харыста юцца ягоным агнём. 

Жменя промняў густых,  
пяцярнёю змахнутая з неба,  
на зялёнай зямлі  
адкладаецца рупна ў запас  
кольцам дрэва, арэхам  
і збожжам янтарным для хлеба —  
адбываецца дзіўнае дзіва  
пры нас, вакол нас. 
А як першым марозам  
на досвітку восень павее  
і рассыплецца сонечным спектрам  
па дрэвах агонь —  
вецер часу на дол  
зрыне, кіне тады Праметэя,  
але ён зноў да неба  
зялёную ўзніме далонь2. 

                                       
1 Русецкі А. Два колеры жыцця. С. 74. 
2 Русецкі А. Хвала жыццю. Мн., 1987. С. 49-50. 



Паэт пераасэнсоўвае міф, адкрываючы ў ім спрадвечны вечна 
актуальны сэнс. 

Цікавы ў філасофскім плане верш А. Русецкага "Язычнік” (1979), 
у якім паэт згадвае далёкага прашчура. 

Каля Дняпра, знайшоўшы пень  
ад зломленай асіны шэрай,  
і першы дзень і пяты дзень  
ён працаваў разцом, сякерай. 
У ценю дрэў ён шчыраваў,  
дзед барадаты, ў стружцы белай,  
і бога ўзнікла галава  
з абліччам цвёрдым, скамянелым. 
Нажом гарачым ён правёў  
па мёртвых вуснах асцярожна,  
і бог паварушыў брывом,  
паціху заўсміхаўся злосна. 
І майстра ўкленчыў перад ім,  
пасля прынёс карэц з вадою  
і хлеб на ручніку льняным,  
а бог сустрэў ухмылкай тою ж...1 

Верш А. Русецкага "Язычнік" лішні раз сведчыць, што пра-
блематыка, звязаная з развіццём чалавечага вопыту, ведаў, ад-
люстроўваецца ў беларускай паэзіі (і ў літаратуры наогул) пакуль што 
толькі, на жаль, асобнымі гранямі. А між тым яна дае шмат 
матэрыялу для роздуму, які выразна адчувальны ў паэзіі Алеся Каско: 

Навошта я расчульваць вас хачу?  
Не да сябе — да роснае травінкі,  
да гэтага вясёлага дажджу,  
да песень жней з палескае глыбінкі?  
Да гэтага дзіцяці, што бяжыць  
з далёкіх лётаў сувязным нязменным  
цераз курган, дзе вой-салдат ляжыць,  
аддаўшы сны наступным пакаленням?..  
Нібы няўцям, што сёння ўсё радзей  
вы схільныя расчульвацца. Вы, знаўцы  
ўсіх тайн прыроды, сутнасці падзей,  
нат мовы незямных цывілізацый...2 

"Навошта я расчульваць вас хачу... " 

                                       
1 Русецкі А. Айкумена. Мн., 1992. С. 141-142. 
2 ЛІМ. 1988. 19 лют. 



У А. Каско бачым асаблівасць беларускага погляду на жыццё, які 
заключаецца ў тым, што павага да прыроды не супярэчыць павазе да 
культуры. Успамінаецца пасля гэтага верша думка Л. М. Талстога: 
"Мэта мастака не ў тым, каб бясспрэчна вырашаць пытанне, а ў тым, 
каб прымусіць любіць жыццё у бясконцых, ніколі не вычэрпных усіх 
яго праявах". 

Аўтар, як у свой час той жа Л. М. Талстой, даводзіць думку, што 
прагрэс навукі і тэхнікі, адасоблены ад развіцця духу, не робіць 
чалавека шчаслівым, а развіццё духу звязана з усім радзінным 
улоннем чалавечага жыцця, з песнямі і старажытнымі курганамі. А. 
Каско, безумоўна, паэт лірыка-філасофскага складу. У яго вершах ідзе 
гаворка часцей за ўсё пра маральныя якасці асобы, пра месца 
чалавека ў жыцці, пра яго адносіны да народных каштоўнасцей. 
Вершу яго ўласціва вынашанасць думак і перажыванняў, рэалістыч-
ная дакладнасць дэталей, глыбокі эмацыянальны падтэкст. Чалавек у 
яго не толькі частка грамадства, але і частка прыроды і гісторыі, 
пачуццё адзінства з якімі з'яўляецца адной з перадумоў яго свабоды. 

 
* * * 

Цяпер аб мастацка-сінкрэтычнай стылявой плыні. Яна ўтрымлі-
вае ў сабе вартасці ўсіх папярэдніх паэтычных сістэм, але адзначана, 
на наш погляд, большай экспрэсіўнасцю мастацкага вобраза. 

Сінкрэтызм — злітнасць, спалучанасць, якая характарызуе 
першапачатковы, неразвіты стан першабытнага мастацтва, калі 
танец, слова і музыка знаходзіліся ў непадзельным адзінстве. У 
сучаснай паэзіі ўсё больш праяўляе сябе універсальны, сінкрэтычны 
погляд на свет, імкненне спасцігнуць яго ў адзінстве і цэласнасці тых 
супярэчнасцей, з якіх ён складаецца. У стылі прадстаўнікоў мастацка-
сінкрэтычнай плыні спалучаюцца асаблівасці зрокавага вобраза ("жы-
вапіснасць і пластыка") з шырокім спектрам эстэтычных пошукаў — 
ад элементаў традыцыйна-фальклорнай паэтыкі да свабоднага верша 
з выкарыстаннем самых разнастайных форм умоўнасці. Вядучы паэт 
гэтага напрамку, на маю думку, М. Танк. Яго творы па-сапраўднаму 
шматгранныя як па характару вобразнасці, так і паводле сваіх 
версіфікацыйных сродкаў (верш рыфмаваны і зрыфмаваны, ак-
цэнтны і сілаба-танічны, шырокае выкарыстанне гукавых паўтораў, 
алітэрацый, асанансаў і інш.). Паэзія М. Танка — непаўторная з'ява ў 
сучаснай беларускай літаратуры. З'ява паводле сваіх мастацка-
стылявых параметраў сінкрэтычнага характару. Паняцце 
"сінкрэтычнае" ў дадзеным выпадку, зразумела, дастаткова ўмоўнае. 
Яно ні ў якой меры не азначае набліжанасці да якіх-небудзь форм 



калектыўнага мастацкага мыслення, а толькі арганічна ўласцівае 
паэту ўменне сінтэзаваць, "ператвараць" рознабаковы эстэтычны 
вопыт. Паэзія, гаворачы філасофскай мовай, суб'ектыўны вобраз 
аб'ектыўнага свету, які ўздзейнічае на яе ўсёй сукупнасцю сваіх 
фактараў, падзей, з'яў і тыпаў, што знаходзіць і прамое і 
апасродкаванае выражэнне ў жыццеадчуванні паэта. У вершах М. 
Танка многа перажытага, перадуманага асабіста. Паэт з поўнай 
падставай сказаў аб сабе, што ён узваліў "на плечы слову свайму 
вясну і зіму, цяжкія мяшкі смеху, слёз, чалавечых клопатаў". 
Мастацкія радкі ў яго паэзіі — у тым ліку самыя "свабодныя" — 
забяспечаны патэнцыялам высокага таленту, жыццёвасцю і 
эстэтычнай неабходнасцю. 

Законы паэтыкі ён, як некалі У. Уітмен, падпарадкуе законам 
прыроды. Верлібр — у дадзеным выпадку — не толькі тып верша, але 
і новая канцэпцыя жыцця, якое бачыцца паэту ў яго рэальным 
напаўненні, у разнастайнасці "высокага" і "нізкага", у багацці 
штодзённай прозы. Пры гэтым з'явы глабальнага парадку і падзеі 
менш значныя, "камерныя", набываюць у яго паэзіі роўныя правы. 
Верш гучыць вельмі натуральна, нязмушана ў рытміка-інтанацыйным 
сэнсе, адчуваецца імкненне аўтара да абнаўлення намёкаў, да 
збліжэння са звычайнай штодзённай гаворкай. 

Усім ладам свайго паэтычнага мыслення паэт звязаны з 
мастацкай свядомасцю народа і эстэтычным вопытам XX стагоддзя. З 
сучасных беларускіх паэтаў ён, магчыма, найбольш уважліва і 
паглыблена вывучаў дасягненні прагрэсіўных мастакоў XX стагоддзя: 
У. Маякоўскага, П. Неруды, Н. Хікмета, П. Элюара, В. Незвала, В. 
Бранеўскага, Т. Ружэвіча і іншых. М. Танк спасцігаў іх уменне 
адлюстраваць у магутным лірычным сінтэзе ўсю разнастайнасць 
сучаснасці. Паэзія М. Танка прагна ўбірае ў сябе, у сваю стыхію ўсё 
каштоўнае, што выпрацавала агульначалавечая думка. 

На прыкладзе сваіх таленавітых сучаснікаў М. Танк вучыўся 
знаходзіць неабходныя ў паэзіі крупінкі прозы, узбуйняць вобраз, 
канкрэтызаваць паэтычныя перажыванні ў ёмістай метафары, 
думаць асацыятыўна. Прагрэсіўная эстэтыка ўплывала на яго 
станоўча, прывіўшы густ да ўшчыльненай структуры, густога мазка, 
інтанацыйнай рухомасці і экспрэсіі. Талент Танка заўсёды востра 
адчуваў пагрозу знешняй, ілюзорнай паэтычнасці. Ён імкнуўся з 
дапамогай прозы ("паэтычнай непаэтычнасці") абараняць сапраўдную 
паэзію ад пышнага і траскучага вершаплёцтва. 

У зборніках паэта 60-80-х гадоў адчуваецца шырокае, свабоднае 
дыханне выдатнага мастака, яго сталы талент. Сапраўдны герой 



лірыкі М. Танка — "працоўны род". Чалавек у яго — носьбіт сацы-
яльнай і духоўнай гісторыі свайго народа. Свет паэта цесна звязаны з 
зямной рэальнасцю, але гэта свет мастака з уласцівай яму фантазіяй, 
рамантычнымі ўзлётамі, нечаканымі адкрыццямі. Ён умее маштабна 
думаць, трансфармаваць паэтычны вобраз, разгледзець вялікае ў 
малым, у асобнай дэталі — веліч усёй сапраўднасці. "Вечныя" паэтыч-
ныя формы абагачаюцца сучасным светаўспрыманнем. Жаданне 
знайсці паэтычнае ў самім жыцці патрабавала новага падыходу да 
катэгорыі паэтычнага. Усё гэта, зразумела, адлюстроўваецца ў стылі 
М. Танка. У многіх вершах, асабліва ў тых, у якіх паэт імкнецца 
адлюстраваць галоўнае ў абліччы сучаснага свету, ён прыкметна, 
няхай і са стратай якіх-небудзь жывапісных вартасцей свайго верша, 
узмацняе момант прамога і таксама ў многім асабістага тлумачэння 
з'яў, часцей за ўсё ў безрыфменнай, свабоднай форме. 

Я не пакрыўджуся,  
Калі забудзеце  
Мой адрас і мяне. 
Не забывайце толькі  
Імён і адрасоў  
Сваіх азёр і рэк,  
І траў, і дрэў, і птушак,  
Калі не хочаце,  
Каб вас яны забылі1. 

"Я не пакрыўджуся... " 
Некаторая стрыманасць у пачуццях, паэтычны рацыяналізм, 

уласцівыя М. Танку, і абумоўленыя філасофскай скіраванасцю яго 
пошуку, духоўнымі запатрабаваннямі сучаснага чалавека ў маральна-
эстэтычным асваенні свету. Паэзія М. Танка — гэта імкненне да 
сапраўднай вышыні пачуццяў і свята думкі, у адказ яны нараджаюць 
актыўнае суперажыванне. 

Шматгранная мастацкая індывідуальнасць паэта выразна бач-
ная ў вершах, прадыктаваных жыццёвым і духоўным вопытам мас-
така, занепакоенага лёсам цывілізацыі, маралі і культуры ў атамна-
касмічны век. Публіцыстычны пачатак таксама жывіў і працягвае 
жывіць творчасць М. Танка. Сацыяльнае, народнае, агульнае 
апладняецца асабістым вопытам паэта — барацьбіта за чалавечнасць 
і справядлівасць. Асабістая і агульная памяць часцей злучаюцца ў 
адно цэлае: жыццё бярэцца як быццё. Таму вершам М. Танка ўласціва 
ўнутраная эпічнасць, у іх адчуваецца "стан свету", светаадчуванне 

эпохі, успрыманне жыцця ў перспектыве яе абнаўлення, росту новага 
чалавека. З яго творчасці вынікае думка аб дэмакратычным 
характары перадавой культуры чалавецтва як гістарычнай пе-
раемнасці і непадзельнасці. З гэтаю рысаю светапогляду і света-
ўспрымання паэта звязаны яго інтэлектуалізм і філасафічнасць, якія 
грунтуюцца не толькі на асабістым вопыце паэта, але і на вопыце 
цэлых пакаленняў яго землякоў. 

Паэт бачыць, што XX стагоддзе ўчыніла жорсткае выпрабаванне 
самой чалавечай прыроды, у нечым парушыла яе. Ён адчувае 
супярэчлівасць паміж прагай пазнання і маральнасцю. У творчасці 
паэта на сучасным этапе з'яўляюцца біблейскія матывы. 

За першай сарванай пячаткай  
Я ўбачыў трагедый пачатак. 
Навошта ж мяне спакусіла  
Змяінай цікавасці сіла, 
Сарваць па чарзе аж да сёмай,  
Нікому яшчэ невядомай? 
А зараз стаю нерашуча  
Прад будучыняй немінучай1. 

Пачуццё глыбіні гісторыі ў паэта спалучана з пачуццём прыроды 
— на мове няспешнага верлібра вядзе ён сваю "перапіску з зямлёй". 

У аснове яго вершаў часта бачым пэўную падзею, думку, кан-
крэтнае перажыванне, і ў кожным вершы — адлюстраванне душы 
паэта, яго ідэйнае і маральнае самаадчуванне ў разнастайнасці ўла-
сцівых кожнаму дню падзей, здарэнняў, успамінаў, перажыванняў. 
Танк глыбока ўпэўнены, "што на зямлі бацькоў няма бяздумных дрэў, 
маўклівых валуноў, негаваркіх дарог, нязвонячых крыніц...". 

Вобразнасць яго паэзіі спалучана з фарбамі і пахамі родных 
прастораў. 

Уся зямля гарыць у майскай квецені.  
Колькі год я па ёй вандраваў!  
А сёння спыніўся: як жа ісці  
Па вуснах пявучых траў,  
Па жывых, раскрытых вачах лотаці?  
Дык вось чаму птушкі лётаюць!2 

Адзін з наследнікаў Я. Купалы, надзелены, як і ён, выключным 
дарам паэтычнага ўспрымання рэчаіснасці, М. Танк пераняў у яго 
захапленне стыхійнымі сіламі прыроды. Ён, магчыма, больш, чым хто 

іншы з сучасных беларускіх паэтаў, наблізіўся да разумення раўнавагі 
паміж прадметна-прыродным і духоўным. Гэта, думаецца, адна з 
граняў яго гуманізму, разумення багацця штодзённага, "звычайнага 
жыцця". 

Як ужо гаварылася, ён шырока звяртаецца да мастацкай умоў-
насці. Умоўнасць вобразнага прыёму, як амаль заўсёды ў М. Танка, 
падпарадкавана больш выразнаму раскрыццю жыццёвай праўды. 

Трэба, 
Хоць раз у год, 
Прайсці басанож баразною за плугам, 
Каб аднавіць 
Сваю даўнюю сувязь з раднёй — 
Зямлёй, камянямі, травой1. 

Гэты зварот да прыроды ўспрымаўся як новы крок паэта ў 
мастацкім пазнанні жыцця, якое з'ядноўвае ў сабе лірычны і эпічны 
пачаткі ў адным маштабным светаадчуванні. Дзённікавая форма яго 
кніг узмацняе ўражанне таго, што яны напісаны як бы ў сааўтарстве 
з самім жыццём, у штодзённай яе плыні. І хоць ад задумы да 
мастацкай рэалізацыі ў яго праходзіць звычайна нямала часу (думка, 
уражанне выношваюцца доўга), адлюстраванае аблічча тых падзей, 
якія ляглі ў аснову твора, захоўваецца ва ўсім сваім і эпахальным, і 
чалавечым змесце. 

Паэт і час... У кнігах М. Танка яны адзін без аднаго не існуюць. 
Апошні зборнік "Мой каўчэг" (1994) сведчыць, што паэт працягваў 
углядацца ў лёс народа на шляхах вечнасці і што яго не менш цікавіў 
цяперашні момант нашага гістарычнага быцця. Праўда, не відаць 
было ўжо таго аптымізму, той эмацыянальнай самадастатковасці, 
якой раней поўніўся, а часам і пеніўся ягоны радок. Стражэйшымі, 
больш абачлівымі сталі вобразна-асацыятыўныя параметры яго 
паэтычнага мыслення. 

М. Танк не стамляўся выступаць супраць адчужэння свету, 
імкнуўся пераадолець ідэалагічную спадчыну таталітарызму, шукаў 
першасны, натуральны стан рэчаў. 

Разважаючы пра экалагічную агрэсіўнасць сучасніка, ён хацеў 
бы навучыць яго, як трэба "хадзіць па зямлі" — 

Так, як дні і ночы,  
Звяры і птушкі,  
Вятры і дажджы2. 

                                       
1 Танк М. Хай будзе святло. С. 71. 
2 Танк М. Мой каўчэг. С. 4. 



Паэт глыбока перажываў трагічны канфлікт чалавека і 
прыроды, востра адчуваў яго сусветныя маштабы і значэнне. 

У "Маім каўчэгу" назіраем дынамічны рух думкі і эмоцыі, 
палеміку з днём учарашнім і днём сённяшнім. Гэтага паэта, колькі 
помніцца, заўсёды ў той ці іншай ступені прыцягвала ідэя свабоды і 
чалавечых правоў, якія свядома ўшчамляліся таталітарнай сістэмай. 
Супраць ідэалогіі і практыкі таталітарызму скіраваны верш "Якім 
нарадзіўся": 

Колькі было розных  
За мой век дарадцаў,  
Іхніх аргументаў,  
Довадаў і рацый.  
Як рабіць што трэба,  
З якім знацца Богам  
І ў каго да праўды  
Трэ шукаць дарогу.  
Аж, прызнацца, стала  
Моташна нарэшце.  
І кажу, як горцаў  
Гэршт казаў з падзякай,  
Перад тым, як стрэцца  
З шыбенічным гакам:  
"Якім нарадзіўся,  
Такім мяне ешце". 

Гэта. відаць, сказана і старым, і новым ідэолагам, якія хацелі б 
рэгламентаваць развіццё чалавечай асобы і думкі. Высокая 
змястоўнасць вершаванага радка дасягалася ў яго праз адмаўленне 
ад паэтычных упрыгожанняў і праз максімальную сэнсавую нагрузку. 

Кант лічыў сутнасцю паэзіі "незацікаўленае сузіранне". Можна 
знайсці гэтую эстэтычную якасць і ў М. Танка (у тых жа "Вярбовых 
коціках"), аднак у многіх выпадках эстэтычны пачатак саступае 
месца маральна зацікаўленым адносінам да рэчаіснасці. "Мой каўчэг" 
нясе адчуванне трывожнаг а стану сучаснага свету, тых вялікіх 
выпрабаванняў, разломаў жыцця і чалавечай свядомасці, якія выпалі 
на наш лёс. Аўтар чуйна рэагаваў на праявы дэгуманізацыі ў 
сучасным грамадстве. Яго непакоілі маральная недасканаласць 
чалавека, яго эгаізм і прагавітасць. У апошні час М. Танк даволі часта 
(прынамсі, часцей, чым раней) браў на сябе ролю маралізатара, як бы 
хочучы, калі казаць па-руску, "образумить" сучасніка. 

Лягчэй у небе нат  
Злавіць рукою птушку,  



Слана правесці праз  
Іголачнае вушка,  
Вярнуць разліў ракі  
У яе былое лона —  
Як выпрастаць спіну,  
Сагнутую ў паклонах1. 

"Лягчэй у небе... " 
Наша крытыка ўжо не раз вяла грунтоўную гаворку пра 

асноўныя асаблівасці паэтыкі М. Танка — маштабнасць мыслення і 
светаўспрымання, асацыятыўнасць вобразнасці, рэчыўнасць мовы, 
раскутасць радка, адчуванне эстэтычнай свабоды, пачуццё гумару, 
які сёння ў яго набывае сатырычную вастрыню. 

Ледзь пазнаў 
Былога знаёмага анёла. 
Які, дарваўшыся да ўлады, 
Перш за ўсё: 
Адрасціў рогі, 
На нагах — капыты, 
А на руках — 
Учэпістыя клюшні рака. 
Развіталіся. 
А я і сёння адчуваю 
Іх калючы дотык2. 
"Ледзь пазнаў... " 

Паэтычнаму стылю М. Танка заўсёды была ўласціва, як адзначаў 
М. Арочка, "рэчыўная важкасць, матэрыяльнасць вобраза, канкрэт-
насць адчування свету"3. Ёсць усё гэта, як бачым, і ў "Маім каўчэгу". 
М. Танк заўсёды быў паэтам надзвычай шырокіх інтэлектуальных 
гарызонтаў, якія арганічна спалучаны ў яго з народнасцю думкі і 
пачуцця. 

Ізноў прыходзіш да высновы, што паэзія М. Танка ўвасабляе ў 
сабе беларускі народны характар, уласцівыя гэтаму характару разва-
жлівасць, высокую маральнасць, дабрыню, бясконцую трываласць і 
міласэрнасць. 

"Сінкрэтычнасць" паэтычнага стылю праяўляе сябе і ў творчасці 
іншых паэтаў. Гаворачы аб сучаснай беларускай паэзіі, нельга абысці 
імя Рыгора Барадуліна. Прырода яго паэзіі — прадметна-пачуццёвая 
канкрэтнасць, багацце мастачка актыўных дэталей і падрабязнасцей 

навакольнага свету. Сёння творчасць паэта радуе шырокімі духоў-
нымі гарызонтамі — ён стаў глыбей і больш уважліва ўглядацца ў 
гісторыю і лёс свайго народа, вытокі і суадносіны дабра і зла ў 
сучасным жыцці, неўміручасць чалавека ў свеце прыроды, праблемы 
яго духоўнага самаадчування. "Амплітуда смеласці", "аблічча вады", 
"зерне цішыні", "інтэлект зямлі", "маўчанне перуна" — вось згусткі 
барадулінскай вобразнасці, яго паэтычнага мыслення, накіраванага ў 
сутнасць з'явы, каб глыбей зразумець і асэнсаваць яе сацыяльныя, 
гістарычныя, прыродныя "параметры" і значэнне для чалавека. За 
ўсім гэтым — разуменне сапраўдных маштабаў жыцця, яго трывог і 
клопатаў. Паэт імкнецца раскрыць сувязі, якія з'ядноўваюць вялікі 
свет практычнай дзейнасці чалавека з яго маральнымі, духоўнымі 
гарызонтамі. 

Яго вершы прадыктаваны любоўю да бацькоўскай зямлі, яе 
гераічнай гісторыі, да хлеба і вады, зораў і песень — да ўсяго, што 
з'яўляецца дарагім кожнаму з нас. Творы паэта характарызуюцца 
сталасцю роздуму над жыццём, чулай перадачай настрою, дакладным 
пейзажным малюнкам, сакавітасцю вобразнай мовы. З імем 
Барадуліна ў беларускай паэзіі звязаны выключны дар эмацыянальна-
пластычнага, шматколернага ўспрымання жыцця. 

Хораша пад ушацкую завіруху 
грэцца ўтрапёным Парыжам. 
Апячы далоні і вусны каштанамі 
з гарачай жмені жароўні. 
Ядзэнне гэтае нагадвае 
пастухоўскі ласунак 
з вогнішча ўвосень, 
калі да чарнаты падгарыць бульбіна 
і даўкай белай мякоці 
не стае шэрых дажджынак солі1. 

"Хораша!" 
Рыгор Барадулін — адзін з тых беларускіх паэтаў-«шасцідзеся-

тнікаў», якія здолелі з асаблівай паўнатой выявіць лёс свайго пака-
лення, чыё дзяцінства прыпала на ваенныя і першыя пасляваенныя 
гады. Ён быў і застаецца песняром свайго пакалення. 

Сёння яго творчасць вырасла ў светапоглядным плане. Усе 
прывыклі цаніць пластыку і жывапіснасць барадулінскага верша,— 
якія захаваліся ў яго творчасці, аднак цяпер яны сталі часцей 

падпарадкоўвацца іншаму заданню, звязанаму з павелічэннем аб'ёму 
і напружанасці паэтычнай думкі. 

У новых кнігах Р. Барадуліна, уключаючы "Евангелле ад Мамы" 
(1996), душэўны стан аўтара праяўляецца шырока, у цесных 
узаемасувязях з навакольным асяроддзем чалавечага жыцця, якое 
спалучае ў сабе побыт і быццё, сучаснае і вечнае. Паэт звычайна хоча 
ўпісаць з'яву ў сістэму свету, асэнсаваць яе месца і ролю ў гэтай 
сістэме, як мага паўней раскрыць маральна-псіхалагічны і духоўны 
вопыт сучасніка. Звяртае на сябе ўвагу шырыня і філасофска-
асацыятыўная ёмістасць мастацкага мыслення паэта. 

Чорны вол маёй трывогі,  
Белы вол маёй надзеі  
Цягнуць лямку да знямогі,  
Змрок турбот ані радзее. 
Шыўныя аблокі, Крыгі, 
Маладыя снегапады,  
Як заядлыя барыгі,  
Загрузіць па дышаль рады. 
Да апошняе дарогі  
Іх пасу па чарадзе я — 
Чорны вол маёй трывогі,  
Белы вол маёй надзеі1. 

"Чорны вол маёй трывогі... " 
Абстрактна-ўмоўнае ("чорны вол маёй трывогі") і мастацка-

канкрэтнае ("аблокі", "крыгі", "снегапады"...) сінтэзаваны ў адзін эстэ-
тычны рад. Аўтарская прысутнасць заўважаецца ва ўсім: у змесце, 
кампазіцыі, выбары формы і нават у так званых стылістычных 
звычках. Ён, можа быць, як ніхто іншы з сучасных беларускіх май-
строў верша, пазнаў паэтычныя магчымасці роднай мовы. Аб гэтым 
сведчыць сама пластыка верша — яго рытміка, алітэрацыі, рыфма. 

У кнігах 80-х гадоў ("Амплітуда смеласці", 1983; "Маўчанне 
перуна", 1986 і Інід.) павялічылася глыбіня пошуку, яго філасофская і 
маральная насычанасць. Поспехі паэта ў гэтых кнігах звязаны з раз-
віццём асабовай мастацкай думкі, філасофска-аналітычных магчыма-
сцей верша, яго вобразна-асацыятыўнай, а не толькі жывапісна-
пластычнай і музычна-песеннай асновы. 

Паэтычная вобразнасць у Р. Барадулін мае сваю спецыфіку, га-
лоўнымі асаблівасцямі якой з'яўляюцца мэтанакіраваная эмацыяна-
льная насычанасць і прыгажосць слова. Словы ўзаемадзейнічаюць 

паміж сабой, актывізуюць адно аднаго. У яго паэзіі адчувальная сама 
плоцевасць слова, якое перадае водар роднай зямлі. Успамінаецца, 
што сказаў украінец Іван Драч пра беларуса Рыгора Барадулін: "...калі 
хочаш акунуцца ў глыбіні беларускай мовы, адчуць марозную сілу 
таямнічых крыніц яе, парадавацца яе свежасці і непазбытнасці, 
міжвольна цягнешся да Рыгора Барадуліна. 

Народнасць мыслення, сучаснасць вобразаў, валоданне ўсімі 
таямніцамі роднага слова, у глыбінях якога ён адчувае сябе наўздзіў 
свабодна, раскавана і разам з тым з чыста сыноўняй далікатнасцю,— 
вось састаўныя яго дару..." 

Нацыянальная самабытнасць паэта не адмяжоўвае яго ад свету, 
а, наадварот, дапамагае паўней і негіасрэдней убачыць вялікі свет, у 
якім мы жывём, адчуць тое агульнае, што характэрна для розных 
народаў у багацці іх гістарычнага і эстэтычнага вопыту. 

"Памяць босых ног" — гэты вобраз па-ранейшаму многа значыць 
для паэта, адлюстроўваючы адзінства чалавека, прыроды, гісторыі. 
Глыбіня гістарычнага бачання дапамагае яму ўсвядоміць сябе, свае 
адносіны да свету, людзей. 

Матчына песня,  
Ты ў полі гарбела.  
На маразах у чужыне гібела,  
У баразёнцы на міг спачывала.  
Болю не трэба было дабаўляць.  
Рук ты не чула,  
Але спачувала, 
Што ў перапёлкі ножкі баляць...1  

"Матчына песня " 
Гэта ўзор глыбокай народнасці барадулінскай паэзіі. Праў-

дзівасць гэтага верша — у сцвярджэнні духоўнага адзінства лёсу 
чалавека, народа і песні. 

Шмат вершаў прысвечана роднай маці паэта — Куліне. Да яе 
вобраза паэт звяртаецца і ў новых кнігах, ужо пасля яе смерці. 

Малапісьменная  
Паводле дадзеных глухіх анкет,  
Мама смела  
Ведала свет. 
Дзіўлюся рознабаковасці ведаў  
Маці — 
Ведала, што да чаго  

На небе,  
У лузе,  
У хаце... 

Верш (ён мае назву "Веды") раскрывае ўвесь духоўна-практычны 
ўклад жыцця беларускай сялянкі, наканаванасць лёсу, багацце 
чалавечнасці. 

Ведала аграномію —  
Што сеяць,  
Калі і дзе. 
Ведала магію светлую —  
Як словам дапамагчы бядзе...1 

На гэтым верш не заканчваецца — ён мае доўгі працяг, і з яго 
радкоў паўстае манументальны вобраз гераіні — працаўніцы, ахоў-
ніцы жыцця, гаротніцы. Постаць гераіні бярэцца ў яе анталагічнай 
самадастатковасці. Аўтар імкнецца ўсвядоміць пытанне аб сэнсе ча-
лавечай прысутнасці на зямлі, сэнсе жыцця і прымушае думаць над 
гэтым і нас. 

Мастацкая плоць барадулінскай думкі ў гэтым і іншых выпадках 
прасякнута духам старажытнага міфа і легенды. Філасофска-эстэтыч-
ная свядомасць паэта імкнецца аб'яднацца з народнай свядомасцю. З 
фальклору ў яго творчасць перайшло нямала тэм, матываў, выяўлен-
чых сродкаў, якія арганічна ўзаемадзейнічаюць з індывідуальнай 
паэтыкай аўтара і садзейнічаюць рэалістычнаму ўвасабленню жыцця. 

Памяці М. Багдановіча прысвечаны верш "Вечны вырай". 
Раптоўнай роспачнасці быстра  
Не суціхала,  
Нямела доўга.  
І галасіла над ім сястра,  
Таксама веку не маладога:  
— Чаму ж твая цёмная хатка?  
Не будзе пісаць, як братка...2 

Міфалагізацыя ў яго паэзіі — адзін са спосабаў філасофскага 
паглыблення тэмы чалавека, гераізацыя чалавека перад тварам нягод. 
Міфалагізацыя ў Р. Барадуліна — прыкмета універсалізацыі паэтыч-
нага мыслення. Цяпер яго ўсё больш захапляе спалучэнне, сплаў жы-
цейскага і універсальнага, рэальнага і ўмоўнага, фантастычнага. "Уні-
версалізм,— лічыць сучасны крытык Міхаіл Эпштэйн,— ...гэта 
імгненнае азарэнне, якое раскрывае ў глыбінях чалавецтва яго 

цэласнае, непадзельнае "я"1. Р. Барадулін якраз у гэтым сэнсе шукае 
новыя шляхі спасціжэння універсальнага пры захаванні прыватнага і 
канкрэтнага. 

Усё больш універсальнымі становяцца вядучыя вобразы ў яго 
паэзіі. Адзін з іх — вобраз прыроды, які ахоплівае шматстайнасць 
чалавечага быцця, што адлюстроўваецца ў паэзіі. 

Хто гэта спявае? 
Птушка. 
Хто гэта гамоніць? 
Дрэва. 
Хто гэта шуміць? 
Трава. 
Іхнія найменні ўсе забылі — 
Птушак, 
Дрэў, 
Утуманелых траў... 
Памяць продкаў даўнасцю жывая. 
Кожнаму наступніку знава 
Птушка спаткаемнасці спявае, 
Дол знямогі 
Зеляніць трава2. 

Не парываючы з прадметнасцю, паэт імкнецца ў той жа час 
пераадолець яе межы. Сцвярджаючы інтэлект зямлі (гэта яго выраз), 
ён як бы атаясамлівае сябе з зямлёй, прыродай, адкрывае невядомыя 
раней грані свайго светапогляду. У гэтым, у пашырэнні 
асацыятыўнага кола сацыяльна і эстэтычна значных мастацкіх 
вобразаў бачыцца нам далейшае ўзбагачэнне яго паэзіі. 

М. Танк меў схільнасць да свабоднага верша, Р. Барадулін — да 
"сабранага". Было б памылкай уяўляць рух сучаснага беларускага 
верша да распаду вершаванай формы. Традыцыйна беларуская 
напеўнасць, плаўнасць адчуваецца ў верлібры — у М. Танка, А. 
Вярцінскага, Я. Сіпакова і інш. Адчуваецца яна і ў Р. Барадуліна. 
Рыфмаваны і белы вершы тут суіснуюць, узаемадакранаюцца. 

Па-свойму праламляюцца гэтыя тэндэнцыі шматмернага 
падходу да рэчаіснасці ў творчасці В. Зуёнка, індывідуальны стыль 
якога пазначаны своеасаблівым талентам арганічнай эпічнасці. Яго 
паэзія абапіраецца на цэласнае разуменне і ўспрыняцце свету, у якім 
"травінкі ў лёдзе" і "ўзнацкі шлях", што вядзе ў родную вёску, летні 

гром і соль, якую здабываюць з шахтаў, займаюць сваё натуральнае і 
незаменнае месца. Паэт вельмі моцна трымаецца свайго сялянскага 
грунту, які складае галоўнае ў яго духоўна-практычным вопыце. 

Узараны ўспамінамі,  
Як нарогамі поле.  
Пад спякоту палынную  
Засеяны болем.  
Прарастаю трывогамі,  
Як зямля каранямі...  
Узыходжу чаканнем,  
Як вечнасць, бясконцым,  
Як травінка праз камень:  
Без сонца — да сонца1. 

Індывідуальны стыль В. Зуёнка караніцца ў фальклоры, у 
традыцыях, але ён вельмі сучасны, з усёй відавочнасцю звязаны з 
светапоглядным вопытам паэзіі XX стагоддзя. Абагульнена-
асацыятыўнае асваенне свету ў яго не супярэчыць пачуццёвай 
прыродзе паэзіі — паэт не ігнаруе ўласцівую навакольнаму свету 
прадметнасць і пластыку, шматколернасць і сакавітасць фарбаў. 
Чалавечае быццё ў яго размуменні — праца, творчасць. Ён шчыра 
перакананы, што "сэнс жыцця — у працы", тут непадзельна з'ядналіся 
для яго практычны і духоўны пачатак, працоўнае і мастацкае. У 
лірычных вершах і паэмах В. Зуёнка выяўляюцца думкі і пачуцці 
людзей працы, стваральнікаў чалавечага шчасця і дабрабыту, 
услаўляецца прыгажосць родных краявідаў, вернасць народным 
традыцыям. У яго кнігах, пачынаючы з самых першых, адчуваецца 
водар густых мачулінскіх бароў на радзіме паэта, хараство вясковага 
ўлоння ("Фантазія скошанага лугу"), спаконвечны кругаварот у 
прыродзе, самаадчуванне чалавека, які ўжыўся ў гэта сваё асяроддзе. 
Разам з тым вельмі важна адзначыць, што навакольная прырода ў па-
эзіі В. Зуёнка звязана з унутранай прыродай яго лірычнага героя, 
абумоўліваючы яго натуральнасць і чалавечнасць. 

Чытаючы кнігі беларускага паэта, успамінаюцца словы мал-
даўскага пісьменніка Іона Друцэ. "У прынцыпе ўсе мы з вёскі,— піша 
ён у аповесці "Бярозы, хлеб і мужнасць",— і ўсе нашы продкі — хто 
бліжэй да нас, хто далей — самі аралі і сеялі. У падсвядомасці кож-
нага гараджаніна жывуць яшчэ навыкі хлебароба — сутнасць толькі ў 
тым, наколькі глыбока сядзяць у тым ці іншым чалавеку яго вясковыя 
карэнні. А сядзяць яны часам нечакана глыбока". Літаральна ўсе 

закранаемыя ў творчасці В. Зуёнка жыццёвыя пласты (вайна, рэва-
люцыя, сучаснасць, барацьба за мір, каханне...) захоўваюць адзнакі 
ўспрымання вясковага чалавека, які многае перажыў і ведае цану 
жыццёвым каштоўнасцям. 

Вось верш "Поле". Тут быццам бы і няма таго, каго мы называем 
лірычным героем (у канкрэтным сэнсе размовы ад першай асобы), але 
ёсць цікавы духоўны характар, глыбока народны па сваёй сутнасці. 

Поле — не толькі зямля,  
Гэта і неба, і ветрык,  
І васілёк, што здаля  
Свеціць душою прыветнай. 
Гэта і жаўранка спеў —  
Першынца хмаркі вясёлай,  
Гэта надзеі пасеў,  
Мудрасці жніўная школа. 
Гэта і дождж, што ідзе,  
Каб з ярыной паяднацца,  
Гэта бяссонне людзей  
І хлебадайная праца. 
Поле — не поле без нас.  
І перапёлкаю ў жыце  
Кліча: 
— у першы свой клас,—  
Дзеці, у поле бяжыце!1 

Паэт нязмушана і вельмі пераканаўча вядзе размову пра важ-
насць захаваць і ўзбагаціць такія вечныя духоўныя і маральныя ка-
штоўнасці, правераныя жыццём, як радзіма, праца, чалавечнасць, ве-
ра ў дабро... Не, ён не супрацьстаўляе горад вёсцы, аднак тым не 
менш будучы цвярозым рэалістам у сваіх поглядах на жыццё (быва-
юць рэалісты і сярод паэтаў!), выразна адчувае разрыў паміж сучас-
нымі горадам і вёскай. Але, нягледзячы на дынамізм сучаснага свету, 
герой В. Зуёнка не губляе сувязі з пачаткамі свайго фізічнага і духоў-
нага існавання. Яму па-ранейшаму ўласціва непаспешлівасць, нека-
торая замаруджанасць думкі і рытму, кантраліруемыя эмоцыі, стры-
манасць, аднак не сакрэт, што радок стаў больш спавядальным і ў бо-
льшай ступені наблізіўся да псіхалагічнай праўды чалавечага перажы-
вання. 

Прынцыпова важна, што В. Зуёнак не абмяжоўвае сябе ся-
лянскім матэрыялам, вясковай традыцыяй. Ён умее глядзець на рэчы 

шырэй. Для прыкладу можна спаслацца на цудоўны верш "Песня 
вечнага аратага". Гэта верш-міф, які звяртае на сябе ўвагу менавіта 
шырынёй філасофскага абагульнення. Яго герой, хаця ён быццам бы і 
селянін ("Двое нас і два цені — Полем крочым і крочым..."), аднак 
гэтая постаць пры ўсёй сваёй рэальнасці, нават канкрэтнасці ўмоў-
ная, гранічна абагульненая. Размова ідзе пра чалавечы абавязак 
"араць аблогу", пра жыццёвую наканаванасць не здраджваць свайму 
прызванню. 

Поўня дзень мой надточыць,  
Каб адолець аблогу...  
Ары, ары, мой канёчак,  
Да апошняга ўпрогу...1 

Мастацка-філасофская думка набывае шырокія абсягі. Паэт 
смела ўключаецца ў спаконвечны роздум-спрэчку аб жыцці і смерці. 
Смерць не ўсёмагутная, па-свойму даводзіць ён. Гаворка ідзе пра 
верш "Як лёгка наперад глядзець..."2. 

...Далонь у тугіх мазалях,  
Часоў супярэчнасць,  
На шыбах трапічная стынь,  
Акраец жытняга хлеба —  
Не маюць апошняй вярсты:  
Паўторыцца ўсё пад небам. 

Гэта толькі пачатак разваг. Філасофская думка набірае разгон, 
развіваецца далей, адольваючы ўсё новыя і новыя кругі мастацкага 
пазнання, не страчваючы свайго эмацыянальнага зместу. 

Паўторымся, можа, і мы,  
Ды толькі не будзе спаткання:  
Час, як страла, прамы  
Не знае вяртанняў.  
Між зор, 
між палёў — 
кватаруй — 
Нязнанай планеты полюс...  
Не скажаш, 
не крыкнеш: 
"Даруй",— 
Не ўчуе ніхто і ніколі.  
Усім, 

каго ў сэрцы насіў  
І горам азмрочыў чорным,—  
Як тысячы Хірасім —  
Адно застанецца: 
УЧОРА... 

І ўсё ж такі паэт знаходзіць у сабе сілы, каб не даць чалавеку 
разгубіцца, вярнуць яго да жыцця, якое будзе мець свой працяг у 
наступных пакаленнях. 

Жыццё, паводле паэтычнай філасофіі В. Зуёнка, вышэйшы дар. 
Яго нельга разменьваць на дробязі, пакінуўшы ў баку "універсальныя" 
духоўныя ісціны, якія далучаюць чалавека да жытняга поля, зорнага 
неба, бясконцасці сусвету, высокага маральнага ідэалу. У гэтым 
адчуванні свайго чалавечага адзінства з сусветам угадваецца цютчаў-
ская духоўная сіла, скіраваная на разгадку жыцця і смерці, дабра і 
зла. Беларускі паэт асэнсоўвае "Жыццё — як непаўторнасць, Як непа-
збежнасць — тло". Думка ўзнімаецца на светапоглядную вышыню, 
сцвярджаючы жыццё як каштоўнасць, якую ніхто не мае права 
насільным, ненатуральным, згубным чынам адабраць у чалавека. 

Удакладняюцца формы стаўлення да свету сацыяльна-ма-
ральнай практыкі сучаснага чалавека, адносіны да прыроды, законы 
якой, аказваецца, распаўсюджваюцца і на чалавека. 

Звернемся да верша "Дала прырода мне ваду і цвердзь..."1. 
Дала прырода мне ваду і цвердзь,  
Дала агонь, каб не блукаў я слепа,  
Дала жыццё, а з ім дала і смерць...  
Дала зямлю — а я глядзеў у неба... 
А каб агонь свяшчэнны не патух,  
Каб зноў не захлынуўся чорнай багнай,  
Дала прырода мне высокі дух.  
А я ствараў багоў — я неба прагнуў... 

У перыяд, калі рыхтавалася кніга, у творчасці паэта значнае 
развіццё атрымаў жанр натурфіласофскай лірыкі. Гэтая акалічнасць 
знайшла адбітак у зборніку і пра многае сведчыць. 

У сусветнай літаратуры натурфіласофская лінія бярэ пачатак ад 
паэмы Лукрэцыя "Аб прыродзе рэчаў". З таго часу многія паэты 
звярталіся да гэтага жанру. Паэзія В. Зуёнка заўсёды шырока 
асвойвала навакольны свет прадметаў і з'яў. Лексіка-семантычны 
масіў яго кніг складаюць паняцці і тэрміны, якія маюць адносіны да 
розных сфер жыццядзейнасці чалавека. 

У вершы, да якога мы звярнуліся, разглядаецца старажытная 
антыномія "зямля і неба", "быццё і свядомасць", "матэрыя і дух", не 
вырашаная і да нашага часу. Аўтар паэтызуе неспакойны дух 
чалавека, яго апантанасць у пазнанні свету і бясконцасць гэтага 
пазнання. Філасофская лірыка В. Зуёнка ўмацоўвае сувязь неба і 
зямлі. У дадзеным выпадку паэт не спяшаецца апусціць чалавека на 
зямлю, "знізіць" яго да штодзённых праблем побыту. 

Сучаснік атрымлівае надзвычай вялікі аб'ём інфармацыі аб 
навакольным свеце, якая значна рассоўвае, пашырае межы нашых 
ведаў, мяняе многія навукова-філасофскія ўяўленні. 

Я шмат чаго тады не разумеў,  
Як і цяпер, бадай, не разумею.  
Я іх ствараў, і з імі я старэў,  
Як і цяпер ствараю і старэю. 
Усё, што сёння ісцінай слыло.  
Назаўтра толькі рэхам адгукнецца.  
І сіняй птушкі сіняе крыло  
Кавалкам неба ў сэрцы разаб'ецца. 

Філасофскія паняцці і вызначэнні перакладаюцца на вобразную 
паэзію, якая, аднак, кранае і хвалюе не толькі сваім эмацыянальным 
зместам, яна ўздзейнічае на чытача глыбінёй і праўдзівасцю пазнання 
чалавечага свету — як знешняга, так і ўнутранага. Роздум аб 
чалавеку, прыродзе, сусвеце спалучаецца з шчодрым душэўным 
самавыяўленнем мастака, багатага на дабрыню і шчырасць. Далёка 
не кожны паэт, які ўмее адлюстраваць непасрэднае лірычнае 
перажыванне, умее перадаць рух думкі, якая вызначаецца паэтычнай 
свежасцю і дакладнасцю, тонкім лірызмам і разам з тым унутраным 
драматызмам. 

Верш "Дала прырода мне ваду і цвердзь..." разгортваецца ў цэлы 
навукова-паэтычны трактат. 

Быў атам — "непадзельны" — атам-бог.  
Цяпер — цяпер ажно дыханне зойме,  
Калі ступаю праз яго парог —  
Галактыку адкрыць у пі-мезоне. 
Якое неба заўтра засялю?  
З якіх арбіт пабачацца мне цуды?  
Не ведаю. Адно скажу: зямлю —  
Вось гэту, грэшную, ніколі не забуду. 
Як ёсць яна — я сэнс вышынь лаўлю,  
Ствараю неба — сонечны паганец.  
А дайце неба — я ствару зямлю,  



І пойдзе ўсё зваротнымі кругамі. 
Твор пранізаны сучаснымі навуковымі ідэямі. Пры гэтым паэзія 

валодае сродкамі, недаступнымі навуцы. Яна больш арганічна, чым 
навука, адчувае прысутнасць чалавека ў свеце, сярод яго таямніц і 
загадак. Магчымасці чалавечага розуму бязмежныя, але паэт 
зацікаўлены, каб ён у дасягненні пастаўленых навукай мэт не 
паступаўся чалавечнасцю і гуманізмам. 

Зуёнак — цудоўны жывапісец (у чым мы не раз пераканаліся), 
аднак ён не баіцца нагружаць свой радок ідэалагічнымі задачамі, 
выказваць думку публіцыстычна, нават у форме звароту альбо 
закліку. "Чалавецтва, стань жа ўрэшце Чалавекам!" — у звароце паэта 
гучыць так актуальны сёння здаровы сэнс. 

Ужо даўно дзейнасць чалавека дасягнула планетарных маш-
табаў. Паэт прыходзіць да думкі аб неабходнасці "раўнавагі", гармоніі 
паміж натуральным быццём прыроды, яе ўласным, унутраным, так 
сказаць, існаваннем, і "вытворчай" працай на людзей. Чалавек у В. 
Зуёнка выступае адкрывальнікам і тварцом, які павінен дзейнічаць у 
гарманічнай згодзе і суадпаведнасці з прыродай. 

Часам паэту шкодзіць залішні, магчыма, рацыяналізм, не-
каторая адцягненасць, якія адчуваюцца, напрыклад у вершы "Агонь". 

Згарае атам, і згарае дрэва,  
Каб нарадзіцца зноў упершыню.  
Натура вечная, а формы — ад агню,  
Жыццё расце на сонечных сугрэвах1. 

Паэтычная прырода гэтых радкоў несумненная. Але, на мой 
погляд, ёсць і адчуванне некаторага рацыяналізму, звязанага, відаць, 
перш за ўсё з выдаткамі інтэлектуалізацыі лірычнай паэзіі, некаторай 
стратай эмацыянальнага пачатку паэтычнага перажывання. 

Паняцце "агонь" у В. Зуёнка набывае вобразна-асацыятыўнае 
значэнне і мае ў яго паэзіі шырокі семантычны кантэкст. 

Старажытны філосаф Геракліт лічыў, што свет, у якім мы 
жывём, — гэта "вечна жывы агонь, які мерна загараецца і мерна 
патухае", што ўсе рэчы выплаўляюцца з агню. Агонь і ў Зуёнка 
выступае як рухавік жыцця: "Натура вечная, а формы — ад агню, 
Жыццё расце на сонечных сугрэвах", як маральны фактар, які 
дапамагае абнаўленню ўсяго існага. І ўсё ж такі... цяжка адмовіцца ад 
уражання, што ў гэтым вершы ёсць нешта і ад філасофскага тра-
ктата, у якім асабова-аўтарскі пачатак гучыць некалькі прыглушана. 

У паэзіі В. Зуёнка, як і ў Р. Барадуліна, сцвярджае сябе прын-
цып універсалізму. Поле для яго — не толькі зямля, якая родзіць хлеб, 
але і школа, у якой нараджаецца асоба. Бытавое ў яго нярэдка 
аказваецца ў адным радзе з камічным, пацвярджаючы здольнасць 
паэта адчуваць "звышзямныя" прыцягненні. 

Якое малое зярнятка, а ў ім  
Трывожна і чуйна космас,  
Няспраўджаны, спіць, покуль воляю зім  
Снуюцца завейныя кросны. 
А дайце надзею вясны і цяпла —  
Сузор'е выбухне раптам:  
Травінка малая — правобраз крыла,  
Крыло — прадчуванне галактык1. 

"Якое малое зярнятка, а ў ім... " 
У лірычным герою ёсць нешта ад светаўспрымання стара-

жытнага грэка, які адчуваў космас як нешта адухоўленае, поўнае 
глыбокага, таямнічага сэнсу. Паэт схіляецца перад бязмежна вялікім, 
якое неабходна яму таксама, як і тое зямное, што яго акружае, што 
знаходзіцца побач. Гаворка ідзе пра спалучэнне, сінтэз 
"генералізацыі" і "дробнасці", што Л. М. Талстой лічыў умовай эпічнай 
мастацкасці, здольнай спасцігнуць цэласнасць свету. 

А толькі скраніце арбіту Зямлі  
На нейкую долю мінуты —  
І хопіць, каб мігам агонь спапяліў  
Ці холад планету ахутаў... 
Якую ж нам тайну касмічную знаць  
І мудрасць якую мець трэба,  
Каб нашу Зямлю на далонях трымаць  
І несці пад сонечным небам...2 

З часоў Я. Купалы і М. Багдановіча касмічны пачатак не раз 
пранікаў у беларускую паэзію як адна з яе тэм. Успомнім верш А. 
Куляшова "Зямля" (1947), у якім расказваецца аб тым, як касманаўты, 
наведаўшы "восем вялікіх планет", пасля саракагадовага перапынку 
вяртаюцца на Зямлю. У В. Зуёнка свой сучасны падыход да гэтай 
тэмы, абумоўлены філасофска-гуманістычнымі прынцыпамі яго 
светапогляду. Жыццё адчута паэтам на ўзмежжы эмпірычнага, 
рэчыўнага свету, штодзённага чалавечага існавання, а таксама свету, 
абумоўленага касмічнымі сувязямі, якія ідуць да нас з далёкіх 

прастораў сусвету. Універсалізм яго паэтычнага кругагляду ахоплівае 
чалавека ў яго сувязях з грамадствам, прыродай, светам і сусветам, у 
яго духоўнай цэласнасці. 

Сёння чалавецтва можа, як вядома, само сябе знішчыць. Справа 
не толькі ў ядзерным узбраенні, якога шмат накоплена на зямлі. І не 
толькі ў экалагічнай небяспецы, якая спалучылася з ядзернай у адно 
цэлае. Вялікая небяспека — духоўнае, маральнае разбурэнне чалаве-
чай асобы, якое вядзе да малых і вялікіх катастроф на вадзе, на су-
шы, у паветры і космасе. Чалавеку пагражае духоўная мутацыя, пера-
тварэнне ў біялагічнага робата. На жаль, гэтую пагрозу далёка не ўсе 
людзі ўсвядомілі з належнай яснасцю, не зрабілі адпаведных вывадаў. 

Праз паэтычнае ўспрыняцце космасу адкрываюцца вельмі 
важныя зямныя ісціны: без велічнага, касмічнага, бясконцага чалавек 
прыйдзе ў адчай — таксама, калі ён страціў бы зямныя свае 
арыенціры. 

Прынцып універсалізму ў В. Зуёнка праяўляецца па-рознаму. 
Між іншых прозвішчаў на плітах мемарыяльнага комплексу "Прарыў" 
ва Ушацкім раёне ён прачытаў: "Зузёнак". Ну і што ж такога? 
Звычайнае супадзенне, якіх безліч. Нават і поўнага супадзення няма. 
Аднак гэты выпадак вельмі ўзрушыў. 

Як гэта блізка ад мяне  
І прозвішчам і сутнасцю...  
Ляціць, ляціць — і не міне  
Мяне той гук адсутнасцю.  
І свіст ягоны кулявы —  
Як быў — навекі з Вамі ён.  
Той зычны гук забралі Вы  
З усіх маіх экзаменаў. 

"З-з-з" — палёт кулі, якая ў свой час абмінула дзяцінства паэта 
(яно ж таксама прыпадае на вайну), спыніўшы жыццё камусьці 
іншаму. 

Адзіны гук... Ён не кране  
Мяне сваёй астудаю.  
Ён Вам — апошні — празвінеў,  
І ўратаваны буду я. 
Адзіны гук... І я хаджу  
Пад сонцам тымі сцежкамі,  
Дзе Вы ўсміхаліся дажджу,  
Калі ўраджаем цешыў ён. 

Пачуццё ўдзячнасці — пачуццё абавязку — пачуццё прына-
лежнасці да вялікай чалавечай сям'і. 



Адзіны гук... Мне колькі жыць  
Ён даў на свеце права —  
Не знаю... Толькі даражыць  
Мне вечна Вашай славай1. 

"Як гэта блізка ад мяне... " 
Тэма чалавека і часу як рухомай сілы духоўнага і маральнага 

развіцця асобы ў В. Зуёнка вырашаецца ў адпаведнасці з яго 
светапоглядам і творчай канцэпцыяй, якая сінтэзавала ў сабе многае 
з сацыяльна-мастацкага вопыту XX стагоддзя. У гэтым і праяўляюцца 
мастацка-сінкрэтычныя асаблівасці мыслення паэта. 

 
* * * 

Крытыка 50—70-х гадоў патрабавала ад паэзіі шчырасці і 
непасрэднасці. Аднак з часам гэтага аказалася недастаткова: 
літаратура адчувала неабходнасць у новым якасным зруху, перш за 
ўсё ў насычанасці думкай. У савецкай паэзіі нарадзілася шырокая 
інтэлектуальная плынь. "Інтэлектуальная паэзія, што б там пра яе ні 
гаварылі,— пісаў М. Стральцоў,— як бы прыдзірліва ні ўзважвалі яе 
плюсы і мінусы, існуе, і яна карыстаецца поспехам у чытачоў..."2 
Больш таго, інтэлектуальны ўзровень паэзіі, думаецца, узняўся. 
Праўда, гэта яшчэ не робіць сучасную паэзію мастацтвам больш 
высокім у параўнанні з папярэднімі перыядамі, бо кругагляд паэта 
сам па сабе яшчэ не з'яўляецца гарантыяй поспеху. Ён толькі 
перадумова. Інтэлектуалізм неадрыўны ад эстэтычнага зместу, ад 
духоўнасці, імкнення да гармоніі думкі і этыкі. 

Прыкметай сучаснага мастацкага мыслення стала філасофскае 
пранікненне ў сэнс падзей, псіхалагічныя даследаванні характару 
сучасніка. Паглыбленне псіхалагізму і філасафічнасці характэрныя 
сучаснай літаратуры, у тым ліку і паэзіі, якая выходзіць на вялікія 
праблемы часу, шукае свае метады аналітызму, свой эстэтычны 
інструментарый. 

Чалавек другой палавіны XX стагоддзя — сведка і ўдзельнік 
велізарных пераўтварэнняў на планеце, яго глыбока хвалюе сучас-
насць — палітыка, эканоміка, навука, тэхніка, мастацтва. Усё гэта не-
сумненна ўплывае на змястоўнасць паэзіі, узмацняе яе інтэлектуаль-
насць і дае падставы гаварыць аб рэальным абагачэнні яе "стылявых 
дамінант". Узмацняецца размоўнасць, публіцыстычнае напружанне 
вершаванай мовы, аднак, як мы бачылі, не знікаюць напеўнасць і 

2 Стральцоў М. Незвычайнасць звычайнага. Маладосць. 1967. № 1. С. 147. 



плаўнасць — рысы, уласцівыя так званаму традыцыйнаму вершу, 
звязанаму з развіццём рэалістычна дакладнага стылю, хоць таксама 
не пазбаўленага асацыятыўнасці і метафарычнасці. 

Паэзія заўсёды была процівагой залішняй рацыянальнасці свету, 
апладняючы думку жывымі чалавечымі пачуццямі і перажываннямі. 

Бывае, аднак, і так, што паэзіі ў яе адносінах да рэчаіснасці 
бракуе значнага мысліцельнага пачатку, не стае канцэптуальнасці. 
Тады яна, у асобе найбольш актыўных сваіх прадстаўнікоў, імкнецца 
да актывізацыі мастацкай думкі і інтэлекту. Уся пачуццёвая сфера ў 
гэтым выпадку падпарадкоўваецца пазнавальна-творчым задачам. 
Адзін з тых, хто ідзе гэтым шляхам у беларускай паэзіі,— А. Разанаў. З 
іншых паэтаў можна прыгадаць М. Купрэева, А. Глобуса, А. Бембеля, 
часткова таксама звязаных з інтэлектуальным напрамкам. Яны 
шырока выкарыстоўваюць умоўныя формы мастацкага абагульнення 
– прыёмы фантастыкі, сімволіку, прытчу, гіпербалу. 

Творчасць А. Разанава характарызуюць своеасаблівасць і 
непаўторнасць паэтычнага светаадчування, уменне спалучаць 
вернасць гістарычнай памяці беларускай паэзіі з эксперыментам у 
галіне формы верша, з імкненнем да скразной метафарычнасці, якая 
грунтуецца ў яго на філасофскай змястоўнасці. Тэндэнцыю, якую ён 
развівае ў сваёй творчасці, можна было б, думаецца, акрэсліць як 
універсальна-інтэлектуальную. Крытык В. Панчанка, адна з удзельніц 
дыскусіі аб сучаснай паэзіі ў "Литературной газете", адзначала, што 
"вопыт чытача... усё больш паварочваецца да так званай "складанай 
паэзіі". У гэтым, несумненна, ёсць доля ісціны. Складаная 
філасофска-аналітычная паэзія аказвае значны ўплыў на творчасць 
маладых паэтаў, аб чым сведчаць, напрыклад, творы А. Разанава. У 
духоўным абліччы гэтага паэта крытыка даўно ўбачыла паэта 
філасофскага складу. У. Калеснік пісаў у артыкуле "Берасцейскі 
касцёр": "У Алеся Разанава той профіль і тая тэма, стратэгам якой 
лічым на сённяшні дзень А. Куляшова. Усім памятны куляшоўскі 
афарыстычны выраз, які адлюстроўвае трывожна-цяжкую місію 
сучаснага чалавека: "Няма шляхоў да светазахавання, няма дарог да 
самазабыцця". Разанаў падхапіў гэты матыў..."1 Яго паэзія ўжо не 
можа абмежавацца мілай непасрэднасцю пачуццяў, знешнім сцвяр-
джэннем дабраты і гуманнасці, якія самі па сабе, безумоўна, прыго-
жыя. Паэт ідзе ўглыб. Адсюль — інтэлектуалізм паэта, якога ўсё 
часцей застаём у роздуме, духоўных пошуках. 

                                       
1 Полымя. 1975. № 9. С. 185. 



Ужо нават першую яго кнігу "Адраджэнне" (1970) І. Ралько 
расцаніў як "пераканаўчае сведчанне паглыблення інтэлектуальнасці і 
публіцыстычнай завостранасці вершаў Разанава і адначасова — 
сур'ёзную прыкмету ранняй сталасці паэтычнага мыслення"1. 

Шматпланавыя праблемы чалавечага быцця стаяць у цэнтры 
кнігі паэм А. Разанава "Каардынаты быцця" (1976): чалавек і 
прырода, чалавек і грамадства, чалавек і мараль і інш. Узнікае 
неабходнасць уважлівей даследаваць рэальны змест гэтых катэгорый, 
разам з павышэннем грамадскай актыўнасці паэзіі ўзрастае яе 
імкненне да аналізу, да філасофскай медытацыі. 

Далягляд, бы ў слязе, ў смузе...  
Дзе шукаюць каровы напіцца —  
хмара дольная папаўзе...  
Перасохлі мае крыніцы. 
Разгубіліся пацеркі з рук — 
журавіны... 
імшар сівее...2 

"Было балота " 
Пішучы пра зборнік вершаў Я. Крупенькі, А. Разанаў адзначаў: 

"Усе выдатныя творы не падобныя адзін на адзін і ўсе пасрэдныя 
маюць нешта агульнае. Гэта "падабенства" ад таго, што, падаючы 
пэўную з'яву, сітуацыю, назіранне, аўтар не напаўняе твор вялікім 
суб'ектыўным зместам, не ўкладае ў яго сваё запаветнае"3. 

Паэт напамінае, што сёння нельга разумець грамадзянскасць і 
ідэйнасць у вузкім плане. Сёння нам больш па густу паэзія, 
пранізаная прагай пазнання і страснага сцвярджэння жыцця. Чытачу 
не вельмі імпануюць паэты, якім усё ясна ад нараджэння, у якіх няма 
ніякіх клопатаў, пытанняў, а ёсць толькі адна (гэта ў іх гады!) 
"адукаванасць і падкаванасць". Не вельмі цікавыя яны як людзі, а 
значыць, і як паэты. 

У "Першай паэме шляху" А. Разанава ёсць радкі: 
Я не вяртаўся — ў роспачы стаяў:  
не чуў... не бачыў... моцы не ставала  
сюды спяшацца, а назад брысці  
між камянёў,  
да камянёў туліцца, 
самому камянець... 
Я прападаў,  

канала сэрца, думка западала —  
і я ступіў наперад: 
кім я ёсць?! 
І кім не ёсць?!. 
Ступіў, куды — не бачыў...1 

Лірычны герой, як бачым, не пераказвае перажытага, не робіць 
аб ім справаздачы, не гаворыць аб тым, што адбывалася або 
адбываецца з ім або з іншымі людзьмі. Чалавек у Разанава пазнае 
сябе, свой радавод, месца і прызначэнне на зямлі. 

Лічыцца, што сучасная паэзія, абмежаваная пакуль што ў жан-
равым плане, слаба выкарыстоўвае эпічныя магчымасці. А вось твор-
чыя намаганні А. Разанава якраз звязаны з "паэмным мысленнем". 
Цікавай аказалася яго паэма "Упоцемках з ліхтаром", прысвечаная 
развітанню з маці. Аўтар знаходзіць непаўторна пяшчотныя словы, 
каб выказаць імі сваю любоў сына, сваю ўдзячнасць бясконца 
дарагому чалавеку. Гэта любоў і вызначае маральны ўзровень твора. 

Самапазнанне чалавека, сваёй родавай прыналежнасці — ідэй-
ны пафас творчасці А. Разанава. У "Паэме пераадолення", прысвеча-
най Алаізе Пашкевіч (Цётцы), ёсць вобраз зязюлі, якая прыляцела ў 
свой двор: "Мама, мама, выйдзі з хаты: ў двор зязюля прыляцела". 
Бяздомная зязюля нарэшце пазнала свой двор. У лірычным 
перажыванні паглыбляюцца светапоглядныя акцэнты, што таксама 
характэрна для тэндэнцый, уласцівых інтэлектуальнай паэзіі. 

Неабходна сказаць, што беларускі верш, развіваючы вобразна-
асацыятыўныя магчымасці, і ў паэзіі А. Разанава ў многім захоўвае 
сваю музычна-песенную аснову, хаця побач з так званым "сабраным 
вершам шырока заявіў аб сабе верлібр". Верлібр — адрозненне ад 
традыцыйнага верша — іншая паэтычная сістэма, якая знайшла 
арыгінальнае ўвасабленне ў яго версэтах і паэтычных мініяцюрах. 
Яны сведчаць, што аўтар думае над феноменам паэтычнага. 

На пытанне, як адрозніць сапраўдную паэзію ад уяўнай, А. 
Разанаў адказаў: "У сапраўдным вершы прысутнічае ген адкравення, 
які робіць яго калі не бессмяротным, то, прынамсі, жывым, і дазваляе 
ўбачыць новыя далягляды. Ад паэзіі чакаеш не новых із'яўленняў усё 
тых жа "псіхалогіі!", не новых назіранняў і роздумаў на тэму дня альбо 
вечнасці, не новых метафар, а адкравення сакравеннага"2. 

Але ж адмаўленне ад "псіхалогіі' вядзе да страты лірычнага 
характару. Чым яго замяніць, калі сама паэзія — самавыяўленне 

гэтага характару, а "сакравеннае" — яго ўнутраная ўласцівасць? 
Бляскам і нечаканасцю думкі? Аднаго гэтага, відаць, мала. А. 
Разанаву, не будзем утойваць,— гэта відаць у творах — у пэўнай 
ступені пагражае некаторая псіхалагічная абстрактнасць. 

Разважанні паэта, як бачым, досыць суб'ектыўныя, аднак нейкі 
ключ да ўспрыняцця яго сучаснай творчасці яны даюць. Скласці 
ўяўленне аб тым, як аўтар здабывае гэты "сакравснны", патаемны 
сэнс, дапамагаюць вершы. 

Свет бязмоўна дапытваецца ў мяне, куды я іду. 
Але хіба я ведаю сваю канчатковую мэту? 
Я толькі спраўджваю тое, на што здатны, што вымагае ад мяне 

жыццё: 
засмяглы — п'ю ваду, 
галодны — ем хлеб, 
зняможаны — адпачываю, 
адпачыўшы, імкнуся наперад — і апынаюся на сваіх слядах. 
Я ў крузе, дзе слова шукае Слова, а чалавек — Чалавека,1 

"У крузе " 
Л. М. Талстой, які шмат думаў над праблемамі творчасці, 

падкрэсліваў, што "толькі ў глыбінях сваёй душы мастак можа 
адшукаць цікавае людзям". 

Паэзія Разанава ахутана ірацыяналізмам, як тым душэўным 
станам, якім прасякнуты яго творы. 

Нельга, аднак, не сказаць і таго, што ў яго творах нямала і 
"цёмных" мясцін, не заўсёды даступных для разумення, што кніжная 
культура, здараецца, бярэ верх над жывым пачуццём, аб якім 
застаецца толькі здагадвацца. На гэта таксама звярнуў увагу П. 
Панчанка: "Асаблівая цяжкасць для ўспрымання некаторых вершаў і 
месц з паэм Алеся Разанава ў тым, што вельмі многае застаецца за 
словамі, у падтэксце, ды і асацыяцыі бываюць вельмі далекаватымі"2. 

Разанаў многа працуе над вершам: па-новаму выглядае ў яго 
ямб — паэт змог яго інтанаваць, наблізіць да дольніка. І ямб, і харэй 
падначальваюцца ў яго акцэнтнай стыхіі верша. Рытміка-сінтак-
січная сістэма — выразная прыкмета яго індывідуальнага стылю, які 
паступова набывае сваю паэтычную годнасць. 

Праўда, новая яго кніга "Вастрыё стралы" (1988) сведчыць (як і 
самыя апошнія публікацыі), што працэс гэты далёка яшчэ не 

закончыўся, што паэтычны эксперымент (можа быць, і не заўсёды 
апраўданы) працягваецца. 

Ю. Тынянаў у артыкуле "Літаратурны факт" выказаў наступную, 
вельмі цікавую думку: "Здараюцца эпохі, калі ўсе паэты "добра" пі-
шуць, тады геніяльным будзе "дрэнны" паэт. "Немагчымая", непры-
мальная форма Някрасава, яго "дрэнныя" вершы былі добрыя таму, 
што зрушвалі аўтаматызаваны верш, былі новыя. Па-за гэтым 
эвалюцыйным момантам твор выпадае з літаратуры"1. 

Творчасць А. Разанава жывіць актыўны ідэйна-мастацкі пошук, 
імкненне да жанрава-стылявога наватарства. Яго вершы спалучаюць 
у сабе баладную сюжэтнасць і філасофскую афарыстычнасць, рэалізм 
і ўмоўнасць. Многія з іх прысвечаны вечным тэмам — асэнсаванню 
феноменаў жыцця і смерці. У паэта памёр некалі сябар дзяцінства, 
аднагодак. 

— Саша,— я клічу яго,— хадзем разам з усімі, з намі!.. 
А ён не адказвае анічога,  
а ён застаецца на тым самым месцы,  
а ён застаецца ў тым самым часе,  
а ён застаецца на тым свеце, 
дзівячыся на дарогу, па якой адыходзяць усё далей яго ад-

нагодкі2. 
"Гаворка Саша" 

Свой стыль Разанаў фарміруе, азіраючыся не на каго-небудзь, а 
на Гамера: "Напоўніўся весткаю позірк, а слых цішынёю",— гаво-
рыцца ў адной з паэм. Успамінаецца вяртанне Адысея (з гамераўскага 
эпасу), ён вярнуўся ў сваю Ітаку, "пространством и временем пол-
ный". Гэта можна адобрыць. Паэт хоча ўзняць сучасніка на больш 
высокі абсяг быцця. Гэта патрабуе немалых намаганняў і вызначае 
філасофскую настроенасць яго верша. 

Чалавек у творчасці А. Разанава бачыць сваё адлюстраванне не 
толькі ў сферы духу, але і ў прыродзе, якая з'яўляецца крыніцай і 
стымулятарам вечнага працэсу стварэння, развіцця і ўзнаўлення 
маральных першаасноў чалавечага існавання на зямлі. Ён у чымсьці 
набліжаецца да думкі, якую ў свой час — на мове навуковай 
філасофіі — сфармуляваў Ф. Энгельс, які лічыў чалавека часткай 
прыроды: "...на кожным кроку факты нагадваюць нам пра тое, што 
мы зусім не маем над прыродай такой улады, якую заваёўнік мае над 
чужым народам, не ўладарым над ёй так, як нехта, хто знаходзіцца 

па-за прыродай,— што мы, наадварот, нашай плоццю, крывёю і 
мозгам належым ёй і знаходзімся ўнутры яе, што ўсё наша панаванне 
над ёй заключаецца ў тым, што мы, у адрозненне ад усіх іншых істот, 
умеем пазнаваць яе законы і правільна іх прымяняць..."1 Паэт разумее 
экалогію як светапогляд сучаснага чалавека, як сістэму яго 
ўзаемаадносін з усім асяроддзем, у якім ён жыве і часткай якога 
выступае ўся духоўная культура. 

Вось нядаўнія вершы А. Разанава: 
З веку ў век ляжаў ля гасцінца камень. 
З веку ў век ішлі па гасцінцы людзі. 
Людзі глядзелі на камень, камень глядзеў на людзей, 

глядзеў-прыглядаўся 
і, ўрэшце, сам зрабіўся відушчым2. 

Верш мае назву "Відушчы камень". Але гэта, відаць, не так 
верш, як прытча аб камені, набыўшым зрок: ён стаў углядацца ў 
людзей, уплываць на іх свядомасць, вучыць чалавека пазнаваць сябе і 
сваю зямлю. Паэт адухаўляе прыроду, імкнецца адкрыць у ёй разум-
ны, адзначаны чалавечым сэнсам пачатак. Можна, напэўна, даць і 
іншую версію гэтай мудрай прытчы, аднак у паэтычным сэнсе яна 
вельмі абстрактная і сведчыць не столькі аб характары паэта, колькі 
аб яго розуме, інтэлекце. У паэзіі А. Разанава не знойдзем не толькі 
лірычнага героя, але і асобы самога паэта. У сваім дыялогу са светам 
ён пазбягае чалавечай "псіхалогіі", аддаючы перавагу абстрактнаму 
лагізаванню, непасрэднай форме, здольнай выявіць усеагульны змест 
і ўзаемасувязь рэчаў і з'яў. Нездарма хтосьці з крытыкаў не без з'едлі-
васці заўважыў: "У Разанава не столькі паэзія, колькі паэтыка". Ён 
прытрымліваецца такой свабоднай формы, якая, як ні парадак-
сальна, не заўсёды дае магчымасць у дастатковай ступені выявіць 
чалавечую своеасаблівасць асобы аўтара, таму што "індывідуальнасць 
ярчэй выдзяляецца і набывае вялікую рэльефнасць, калі ёй 
прыходзіцца тварыць ва ўмоўленых і рэзка адзначаных граніцах"3. 
Разанаў жыве неспакоем, шукае, эксперыментуе. "У аснове паэм і 
вершаў Алеся Разанава,— пісаў П. Панчанка,— жыццё, вечныя 
чалавечыя пачуцці — любоў да маці, да прыроды, любоў, хвароба, 
пошукі ісціны, роздум аб мінулым людзей і аб іх будучым, аб 
бясконцай барацьбе дабра і зла, аб непазбежнасці смерці, аб тым, што 

ўсё ў жыцці ўзаемазвязана"1. Праўда, мова паэта іншы раз вельмі 
складаная, месцамі перанасычана "філасафічнасцю": 

руіны запарушваюцца  
рунь 
уваскрашае руны  
неба блізка2 

Такія мясціны асабліва часта сустракаюцца сярод квантам. 
Можа, гэта выдаткі таго, што аўтар робіць стаўку на ўнутраную 
паэтызацыю, на парадаксальнасць думкі, збліжэнне празмерна 
далёкіх слоў і сэнсаў (руіны — рунь — руны). 

Верш А. Разанава насычаны разнастайнымі паэтызмамі (ме-
тафары, асацыяцыі, сімвалы, алегорыі), міфапаэтычнай свядомасцю. 
Возьмем, напрыклад, верш "Танец з вужакамі"3: 

А з мора ўжо вынырнулі дзве вужакі — дзве неспатольныя 
помсты. 

Яны апантана накідваюцца на мяне, абкручваюць слізкімі 
шчыльнымі звівамі, пстрыкаюць джаламі ў самы твар... 

Я ад дзіраю іх ад сябе, я душу іх рукамі, тапчу нагамі, кручуся, 
уюся, крычу... 

Навокал, з усіх бакоў, збіраюцца гараджане. 
Нібыта прыцягнутыя магнітам, яны глядзяць на мой адчайны 

міжбой, на мае пагібельныя вымогі... 
— Якое відовішча!..— у захапленні, я чую, гамоняць яны. — 
Мы першы раз назіраем такі напружаны рытм, 
мы першы раз бачым такі выкшталцоны танец. 
Міфапаэтычная свядомасць — своеасаблівая ступень у развіцці 

(на новым вітку "спіралі") сучаснай беларускай паэзіі. Старажытныя 
паэтычныя погляды і вераванні беларусаў застаюцца для яго 
вобразатворным эстэтычным матэрыялам. 

"Наватар Алесь Разанаў,— пісала пра яго Тамара Чабан,— 
адначасова і найбольш традыцыйны з сучасных паэтаў, і не толькі ў 
сэнсе глыбокага засваення сусветнай філасофскай думкі, усходняй 
паэзіі ці еўрапейскага авангардызму, аб чым ужо шмат гаварылася, 
але і нацыянальных культурных традыцый, аб чым амаль не 
згадваецца. Мы пакуль што звужана разумеем свае традыцыі, 
звыкшыся да пастулата, што наша паэзія традыцыйна канкрэтная, 
зямная, пластычная... Паэзія Разанава наследуе і адкрывае іншы 
шлях традыцыі, "вяртаючы" нас да таемнага, неразгаданага 

філасофска-сімвалічнага Купалы — "Сну на кургане", "Паязджан", 
"Безназоўнага"; да "інтэлектуальнай" плыні нашай паэзіі, якая ішла ад 
Багдановіча, праз Ластоўскага (чые вершы ў прозе, дарэчы, падобны 
на разанаўскія версэты), Сваяка, Жылку, Дубоўку, Вярцінскага, 
Стральцова і інш."1 

У адносінах да паэзіі А. Разанава сказана, думаецца, правільна. 
Разанаўская паэзія ў значнай ступені паэзія інтэлекту, а інтэлект 

заўсёды рацыяналістычны. Таму неабходна быць уважлівым, каб 
інтэлектуальнасць не ператварылася ў сухасць, наўмыснасць, каб 
паэзія не аддалялася ад чалавека, яго душэўнага свету. 

 
* * * 

Такім чынам, у пэўнай ступені мы ахарактарызавалі шэсць 
важнейшых мастацка-стылявых плыняў сучаснай беларускай паэзіі, 
якія ў многім адлюстроўваюць рэальную карціну яе ідэйна-эстэтыч-
най разнастайнасці і поліфанізму, дынаміку маральных і духоўных 
пошукаў, творчыя магчымасці. Цяжка ды і, бадай, немагчыма аддаць 
перавагу якой-небудзь адной з іх — кожная па-свойму непаўторная і 
незаменная ў агульнай панараме паступальнага руху літаратуры, таго 
творчага спаборніцтва і ўзаемадзеяння тэндэнцый і імкненняў, якія 
вызначаюць сучасны стан развіцця паэзіі. 

ЗАКЛЮЧЭННЕ 
 
Сёння беларуская паэзія не тая нават, якой была гадоў дзесяць-

пятнаццаць назад. 
Сталі сталымі Л. Тарасюк, С. Басуматрава, А. Каско, М. Мятліцкі, 

Л. Галубовіч, У. Марук, Г. Булыка, А. Мінкін, І. Багдановіч, П. Шруб, Л. 
Дранько-Майсюк, А. Жыгуноў, В. Шніп, А. Канапелька, А. Жамойцін, 
С. Шах, Н. Гальпяровіч, М. Пракаповіч, Л. Рублеўская. 

З'явіліся новыя імёны: Эдуард Акулін, Міхась Башлакоў, Анатоль 
і Васіль Дэбішы. 

У нацыянальную літаратуру ўлілася творчасць паэтаў-эмі-
грантаў, раней мала каму вядомая. Гэта — Н. Арсеннева, М. Сяднёў, 
А. Салавей, Р. Крушына, Я. Золак, Хв. Ільяшэвіч, І. Дудзіцкі, У. 
Клішэвіч, Я. Юхнавец і інш. Асноватворная і вельмі важная, на мой 
погляд, асаблівасць іх паэзіі ў тым, што яна абапіраецца на 
хрысціянскія каштоўнасці і цэласнае спасціжэнне свету, ахопліваючы 
яго ва ўсёй уласцівай яму паўнаце чалавечых адносін і праяў. Тут 
няма нічога падзабароннага для паэзі: роўнымі ў эстэтычных правах 
аказваюцца "вячорная містэрыя" змен дня і ночы і нейкі "зялёны 
малачай" паміж халодных муроў разбітага дома (Н. Арсеннева); 
"няўпэўненая постаць інваліда" на гарадской вуліцы і, у другім 
выпадку, "блісканне сонца агнявога" (М. Сяднёў); "плач жабрачай 
леры" і "нашчадкаў сцягі ў далях пурпуровых" (А. Салавей). Некалі 
эмігрант Адам Міцкевіч сказаў: "Паэзія — гэта айчына!" Так маглі 
сказаць пра сябе і многія беларускія паэты-эмігранты, творчасць якіх 
знітавана са светам Бацькаўшчыны. 

Гэта амаль заканамернасць: чым бліжэй да новага стагоддзя, 
тым напружаней пошукі паэзіі, шырэй інтэлектуальныя далягляды, 
разнастайней майстэрства. У сучаснай беларускай паэзіі знойдзем 
усё: традыцыйна-апавядальны верш і адцягненую ад рэальнасці 
ўмоўнасць, прадметны вобраз перажывання і сімвал, класічны ямб і 
верлібр, багатую інструментоўку і адкрытую празаізацыю радка. Усё 
гэта, вядома, набывае эстэтычную каштоўнасць у спалучэнні з 
глыбокім ідэйным зместам. 

Паэзія — вынік узаемадзеяння аб'ектыўнага і суб'ектыўнага, якія 
праяўляюцца ў самых розных іпастасях узаемапранікнення свету і ча-
лавека, чалавека і свету. Аб'ектыўна-апавядальны і суб'ектыўна-ліры-
чны пачаткі нясуць у сабе багатыя выяўленчыя і выразныя магчы-
масці, перакрыжоўваючыся ў творчасці кожнага паэта, спалучаючы 
вялікае і малое, "дзённік" і гісторыю, дакладнасць назіранняў і шы-
рыню фону. Аднак у розныя перыяды развіцця літаратуры абодва 



гэтыя пачаткі праяўлялі сябе па-рознаму. У 40-50-я гады адна і другая 
стылявыя тэндэнцыі існавалі, але перавага аддавалася апавядальным 
формам. Затым, у працэсе творчага абагульнення ўсяго вопыту паэзіі 
(і не толькі нацыянальнай), узаемадзеяння розных мастакоў і школ, 
адбываўся сінтэз гэтых тэндэнцый. Ідэйна-мастацкі зрух 60-х гадоў 
звязаны з ростам асабовай ініцыятывы, адчувальнымі жанрава-сты-
лявымі зменамі ў паэзіі, якая актыўна ўзаемадзейнічае з прозай і 
драматургіяй. Іменна тады выявіліся такія з'явы, як "лірызацыя літа-
ратуры", "празаізацыя паэзіі", "драматызацыя лірыкі", што вяло — у 
новых гістарычных умовах да ўзнікнення новых эстэтычных якасцей, 
абумоўленых узмацненнем працэсу індывідуалізацыі паэтычнага 
перажывання. Абнаўленне старых і сцвярджэнне новых сацыяльных і 
маральных ісцін садзейнічала — праз мастацкія пошукі, сінтэз — 
больш поўнай рэалізацыі магчымасцей паэзіі ў яе ўласнай эстэтычнай 
сутнасці. 

Адно з буйнейшых злачынстваў таталітарызму — духоўнае раз-
бурэнне чалавека. У выніку сямідзесяцігадовых намаганняў па адлу-
чэнню людзей ад накопленага стагоддзямі духоўнага вопыту і 
сістэматычнага падаўлення ў іх асабова-творчага пачатку ўдалося 
стварыць так званага "новага чалавека", пазбаўленага лепшых рыс 
нацыянальнага характару. Пра гэта П. Панчанка, ужо амаль 
развітваючыся з жыццём, напісаў вядомы свой твор — "Паэму сораму 
і гневу" (1989). 

Я рос бяздумным дурнем, як і ўсе, 
І славіў росквіт, 
Светлы век машынны. 
Глядзеў з пагардай на каня ў аўсе, 
На воз бацькоўскі свежай канюшыны. 
Я цэрквы закрываў,  
Я абразы паліў, 
Сялянскую маёмасць перапісваў.  
І нюхалі нішчымныя палі  
Кароў галодных  
Родныя мне пысы... 

Дзейнасць бальшавікоў фактычна была скіравана на барацьбу з 
жыццём, з яго натуральным сэнсам і формамі. 

Я ссек сады,  
Прынёс бяды лясам,  
Я сеяў кукурузу на балотах,  
Абкрадзены народ  
Пачаў цягнуць і сам,  



І п'яніцы валяліся пад плотам. 
Настала эра паразітаў і папер.  
Зямлю я разлюбіў,  
Уцёк з калгаса.  
І працы мудры лад  
Ледзь не пагаснуў... 

П. Панчанка да канца сваіх дзён заставаўся паэтам маральна і 
сацыяльна ангажаваным, зноў і зноў ставіў пытанне аб чалавеку, яго 
родавых асаблівасцях і маральнай сутнасці. 

То я ўзрасціў няўмек і гультаёў. 
Застой. Крадзеж. 
На складах — горы дрэні. 
Зямлі і праўды, 
Мовы і гаёў 
Ірвалі мы спрадвечныя карэнні. 
Я не збярог Купалу, 
Мову не збярог. 
Мне літасці няма і даравання. 
Канчаецца апошняя з дарог, 
Век ядзерны пачаў сваё рыканне. 

Паэт пратэстуе супраць маральнай дэградацыі. 
Сённяшні ажыятаж набыцця, прага багацця ахапілі ўсе слаі гра-

мадства. Гэта, відаць, не што іншае, як рэчаіснасць першапачат-
ковага этапу капіталістычнага накаплення, хоць яно і адбываецца як 
паварот назад, у сацыялізм. Стан галечы, напаўжабрацкага існавання 
нараджае імкненне пераадолець яго любымі сродкамі, нярэдка 
вымушае чалавека тварыць зло, разбэшчвае маральна. 

Сучасная паэзія звернута да сацыяльнай свядомасці асобы. 
Разам з усёй літаратурай яна мусіць узяць на сябе вялікую частку той 
ачышчальнай работы ў сферы духоўнага жыцця, у якой мае патрэбу 
грамадства. Сёння аб ёй шмат спрачаюцца — якой павінна быць 
паэзія, у чым яе мастацкая спецыфіка і задачы? Некаторыя лічаць, 
што за паэзіяй трэба пакінуць толькі яе вузкаэстэтычную ролю (гл., 
напрыклад, артыкул Л. Дранько-Майсюка «"Як" і "навошта"?», зме-
шчаны ў газеце "Літаратура і мастацтва" ад 17 ліпеня 1987 года). 

Наша паэзія спрадвеку маральна і сацыяльна ангажаваная — 
без гэтага яна не ўяўляе свайго прызвання. 

Людзі з болем задумваюцца над станам сучаснага свету, над уза-
емасувяззю вынікаў і прычын, складанасцю і шматмернасцю чалаве-
чага вопыту. На "мяжы" часоў, сёння гэта асабліва адчуваецца, нез-
вычайна востра паўстае пытанне аб захаванні і ўмацаванні духоўных 



і маральных каштоўнасцей чалавека — чалавечай годнасці, дабраты, 
сумленнасці, павагі і г. д. Сучаснасць ускладнілася ў самой сваёй 
жыццёвай сутнасці, чалавецтва апынулася перад праблемай захаван-
ня навакольнага асяроддзя, зберажэння гістарычнай памяці і ўсіх 
каштоўнасцей, створаных народамі. 

Сучасная беларуская паэзія знаходзіць розныя формы, звязаныя 
з уласцівым ёй разнастайным выяўленнем асобаснага пачатку, узма-
цненнем інтэлектуальнай энергіі і экспрэсіі думкі. Інтэнсіўнасць 
успрыняцця жыцця, заглыбленасць у гісторыю, імкненне да самас-
цвярджэння на аснове пашырэння духоўных і грамадзянскіх інта-
рэсаў абвастрылі ў паэтаў пачуццё формы, стылю, узбагацілі саму 
паэтыку, адкрылі ўмоўна-асацыятыўныя перспектывы верша. Паэ-
тычная карціна свету павінна адпавядаць рэальным маштабам 
навакольнай рэчаіснасці. Гаворка ідзе аб выкарыстанні ўсіх маг-
чымасцей паэзіі, далейшым развіцці рэалізму, узбагачэнні арсенала 
выяўленчых сродкаў. 

Гэта добра відаць у творчасці Р. Барадуліна. Адна з нядаўніх яго 
кніг — зборнік "Евангелле ад Мамы" (1995). Што мы там знаходзім? 

Як у сцюдзёную раку,  
Памалу ў Біблію заходжу,  
Бо веру, што душу злагоджу,  
І думаю, бяду ўраку. 
Свяжэе потых сівярка,  
Чужэе цесната людская.  
Душу спакоем абмывае,  
Як свет, глыбокая рака. 

Пасля Чарнобыля, пасля тых нягод, што абрынуліся на Беларусь, 
прыйшло ўсведамленне крызіснага стану свету. 

Усё — пачатак тла і лоўля дзьмушак  
І млоснасць духу — ўсё лухта лухты.  
Спадаюць дні, як ягады ў чарнушак,  
І мы — як з дрэва існасці лісты. 
Мука пакут прасеецца праз сітца  
Ад халадоў знямоглай глухаты.  
І ў вырай будзе зноў душа прасіцца.  
Усё — лухта лухты. І ўсё з лухты. 

Гэта вольны пераклад біблейскай кнігі Эклезіяста на мову паэзіі. 
Пераклад цудоўны, можа, яшчэ і таму, што мова Бібліі паэтычная і, 
відаць, патрабуе адпаведнага падыходу. Р. Барадулін па-ранейшаму 
выдатна адчувае сябе ў абдымках роднай мовы і як паэт умее ду-
жацца з ёю. Гэта адбываецца на старонках Эклезіяста, Прыпавесцяў 



Саламонавых, павучанняў Апостала Паўла. У сваіх інтэрпрэтацыях 
Бібліі ён нагадвае мне Лютэра — перакладчыка гэтай кнігі на 
нямецкую мову. Беларускі паэт узбагачае і нацыянальную культуру, і 
сусветную — за кошт трагічнага нацыянальнага вопыту, які 
адбіваецца ў яго перакладах. 

Біблія паўплывала на ўнутраны душэўны стан паэта — гэта 
відаць і ў яго традыцыйнай, чыста арыгінальнай лірыцы: 

Я — пасівелы бацька дзён маіх, 
Дзён маладых, 
Што ў свеце разбрыліся. 
Чакаю іх, 
Гукаю марна іх — 
Мне не сабраць усіх 
Пры поўнай місе. 
Ні весткі з невядомай стараны, 
Дзе будуць дні мае старэць паволі. 
На бацьку забываюцца сыны, 
Як быццам не было яго ніколі. 

У сучаснай беларускай паэзіі па-ранейшаму шмат "вучы-
цельнасці". Але што тычыць Р. Барадуліна і многіх іншых паэтаў, дык 
яны ўжо не імкнуцца да яе, як раней. Сённяшняя яго паэзія мае 
схільнасць у канкрэтных падзеях і лёсах выявіць прысутнасць усе-
агульных (анталагічных) законаў быцця. Яна становіцца эзатэрычнай: 
гэта значыць, у чымсьці таямнічай. Гэта высокая паэзія, таму што 
гаворка тут ідзе не пра знешнюю прыроду, а пра жыццё духу. 
Пачынаецца, відаць, новы творчы этап, звязаны з пазнаннем таго, 
што некалі Б. Пастарнак называў "непреложностью общего хода 
вещей". Ён няспынны — "агульны ход рэчаў". І ў гэтай сваёй магутнай 
няспыннасці валодае лекарскімі ўласцівасцямі — паглыбляе чалавечы 
светапогляд, адорвае мудрасцю. Любімая думка таго ж Б. Пастарнака 
— "врачующая непреложность мира". Яе згадваеш, чытаючы "Еван-
гелле ад Мамы". Пры ўсім тым "шкала рэальных, жыццёвых каш-
тоўнасцей", пра якую пісаў некалі Р. Бярозкін, не звужаецца. 

У сённяшняй беларускай паэзіі шмат абавязкаў. Сёння, як і 
ўчора, мы не можам з дастатковай упэўненасцю сцвярджаць, што 
свет адкрыў для сябе такую нацыю, як беларусы. Цяжка, доўга і 
пакутліва ідзе працэс асваення мастацкай думкай Беларусі свайго 
месца ў гістарычным і культурным развіцці чалавецтва. 

Напрошваецца пытанне аб прычынах, якія, здавалася б, тут жа, 
навідавоку: нястачы, адсутнасць грошай, сродкаў і г. д., з чым 
спрачацца не прыходзіцца. Аднак літаратурны працэс, як вядома, не 



з'яўляецца прамой праекцыяй грамадска-эканамічнага развіцця і мае 
самастойную логіку. 

Стан развіцця сучаснай літаратуры (у тым ліку і паэзіі) адлю-
строўвае нашу агульную абяздоленасць — інтэлегенцыі і народа, нашу 
неабуджанасць, нізкі ўзровень нацыянальнай, духоўнай свядомасці, 
несамастойнасць. Гэта вынік, які дала эпоха таталітарызму. Гэта яна 
высушыла нашу глебу і прывяла да сённяшняй сітуацыі. Пра суча-
сную рэчаіснасць інакш не гавораць, як аб часе, які ўскладніўся ў 
самой сваёй жыццёвай сутнасці,— нацыі і народы апынуліся ў віры 
найвастрэйшых праблем чалавечага існавання, захавання наваколь-
нага асяроддзя, зберажэння гістарычнай памяці, суверэнітэту і 
незалежнасці, духоўных каштоўнасцей, створаных людзьмі. 

Жыццё ўскладнілася, павінна ўскладніцца і літаратура, мастац-
тва, паэзія. Можа, і сапраўды варта ўспомніць канцэпцыю "звышлі-
таратуры", высунутую некалі А. Адамовічам. З ім пераклікаецца 
вядомы драматург і публіцыст Эжэн Іанеска. Вось што гаворыць ён 
на гэты конт: "Я спрашиваю себя, могут ли литература и театр 
действительно отразить невероятную сложность реальной жизни... Мы 
переживаем дикий кошмар: литература не была никогда столь же 
мощной, острой, напряженной, как жизнь; а сегодня и подавно. 
Чтобы передать жестокость жизни, литература должна быть в тысячу 
раз более жестокой, более жестокой"1. 

Але гэта агульныя меркаванні. Якімі будуць наша літаратура, 
паэзія — пакажа будучыня. 

